
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


НЭГДҮГЭЭР БҮЛЭГ

	Алах дайсан уу? Аврах хань уу? — Айртоныг дуудсан нь. — Чухал зөвлөгөөн. — Энэ «Дункан» биш ээ. — Сэжигтэй онгоц. — Их буугаар буудав. — Онгоц зангуугаа хаяж зогсов. — Шөнө болов. 

	 

	Энэ онгоц болбоос агаарын бөмбөрцөг шуурганд туугдаж колоничид энд хаягдаж хоцорсон тэр цагаас хойш өнгөрсөн хоёр жил хагасын дотор үргэлжид эл хуль байсан далай дээр эн түрүүн арлын бараанд үзэгдэж байгаа цор ганц хөлөг онгоц юм аа. Гэвч энэ онгоц эрэг дээр ирж зогсох уу, эс бөгөөс дэргэдүүр нь өнгөрөөд явчих уу? Энэ тухай зөвхөн нэлээд хэдэн цагийн дараа сая хариулж болох байлаа... Сайрус Смит, Герберт хоёр Гедеон Спилет, Наб, Пенкроф гурвыг дуудаж, энэ шинэ сонин мэдээг дуулгав. Пенкроф дуран авайг шүүрэн авч алсад үзэгдэхийн төдий торолзон байгаа цэгийг гайгүй сайн ажиглан харж эхлэв. Тэгснээ

	— Ай золиг! гэж дуу алдан, — Энэ үнэхээр нэгэн хөлөг онгоц байна! гэв. 

	Энэ нь хэдий сонин хачин зүйл боловч түүний дууны өнгөнд төдий л баярласан шинж байсангүй бүлгээ. 

	— Энэ онгоц тэгээд наашаа арал руу ирж явна уу? гэж Гедеон Спилетийг асуусанд,

	— Одоохондоо юу ч хэлж мэдэхгүй байна. Далайн мандал дээр түүний их бие нь харагдахгүй зөвхөн ганц шураг нь цухуйж байна гэж далайч хариулав. 

	— Бид тэгээд яах вэ? гэж Гербертийн асуухад Сайрус Смит

	— Хүлээе! гэж товчхон хариулав. 

	Ингээд колоничид удтал өөр өөрийн бодолд дарагдаж дув дуугүй сууцгаалаа. Линкольн арал дээр болж байсан аль нэг үйл явдлуудаас хамгийн ноцтой том нь болох энэхүү санамсаргүй гэнэтийн үйл явдал нь тэдний сэтгэлийг хэдий хэр донсолгон догдлуулж, нэг үе аюул түгшүүр, нэг үе итгэл горьдлого төрүүлж байсныг ойлгоход амархан буй заа. 

	Колоничдын амьдрал ахуйг хахир цэвдэг сэтгэлт хойд эх болсон байгалиас, асар их хүч хөдөлмөр махран гаргасныхаа хариуд утасны чинээн улаан голоо дөнгөн данган аргацааж өчүүхэн юм булаан авч түүгээрээ өдөр хоногийг өнгөрүүлж байгаа үржилгүй үхмэл хоосон арал дээр аюулд учирч хаягдсан зовлонт хүмүүсийн байдалтай зүйрлүүлж огтхон ч болохгүй билээ. Ийм зовлонт хүмүүс хүн амьтан, хоол ундтай газраа буцаж очих сон гэж үхэн хатан тэмүүлдэг нь ч зүйн хэрэг юм аа. Гэтэл Линкольн арал дээр өөрсдийгөө баян чинээлэг, аз жаргалтай хүмүүс хэмээн үздэг болсон Пенкроф, Наб хоёр эндээс явахдаа харамсахгүй байж хараахан чадахгүй билээ. Тэр хоёр өчнөөн их хөлс хөдөлмөрөө шингээсэн энэ аралдаа идээшиж дасаад эцсийн эцэст туйлгүй хайртай болжээ. 

	Гэлээ ч гэсэн тэр хоёрт ингэж онгоц үзэгдсэн явдал бол эртнээс нааш мөрөөдөж байсан юм нь бөгөөд энэ онгоц шинэ сонин мэдээ, шинэ хань нөхдийг тээн авчирч байгаа төрөлх эх орных нь хөвөгч нэгэн хэсэг мэт санагдаж байлаа. Пенкроф байн байн дуран авай авч тэнгэрийн хаяа руу ширтэж байв. Тэр онгоц одоо арлаас зүүн тийш барагцаалбал хориод бээр хэртэй газар явж байлаа. Дарцгаар даллаад үзэгдэхгүй, буу буудаад дуулдахгүй, гал ноцоогоод харагдахгүй болохоор колоничид одоогоор түүнд ямар ч дохио өгч чадахгүй байв. 

	Харин, Франклин уулын өндөр оргил сүндэрлэсэн энэ арлыг тэр онгоцныхон харсан нь эргэлзээгүй билээ. Гэвч уул онгоц энэ аралд ирэх гэж байна уу, үгүй юу? Энэ онгоц зураг дээр зөвхөн Табор арлыг тэмдэглэсэн Номхон далайн энэ хэсэгт огт санамсаргүй орж ирсэн байж болох биш үү? Тэгээд ер нь Линкольн арал Полинезийн олтирог, шинэ Зеланди, өмнөд Америк гурвын хооронд үргэлж харилцан зорчдог хөлөг онгоцны ерийн замаас алс хол оршдог билээ. Ийм асуудлыг хүн бүр дотроо бодож байтал Герберт гэнэт

	— Энэ ер нь өнөөх «Дункан» биш болов уу гэж асуув. 

	«Дункан» гэдэг нь Айртоныг хэзээ нэгэн цагт ирж авна хэмээн амлаж Табор арал дээр буулгаж үлдээсэн Гленарваны хоёр шурагт хөлөг онгоцны нэр болох нь мэдээж билээ. Табор арал нь Линкольн арлын ойр орших учир тийшээ явж байгаа онгоц үнэндээ үүгээр дайран өнгөрч болох юм аа. 

	— Айртоныг шалавхан дуудах хэрэгтэй. Энэ онгоц «Дункан» мөн бишийг тэр л бидэнд хэлж өгнө гэж Сайрус Смит хэлэв.

	Инженерийн саналыг бүгдээрээ зөвшөөрч Гедеон Спилет цахилгаан мэдээний аппарат руу очоод

	«Айртон чи бушуухан хүрээд ирээч» гэж цохисонд удалгүй хэдэн хормын дараа

	«Мэдлээ очъё» гэсэн хариу ирэв. 

	Айртоныг хүлээх хооронд колоничид дуран авайгаар өнөөх онгоцыг тасралтгүй ширтэн ажсаар байлаа. 

	— Хэрэв энэ нь «Дункан» мөн бол Айртон хармагц танина. Айртон «Дункан» онгоцон дээр удтал байсан хүн шүү дээ гэж Гербертийг хэлэхэд

	— «Дунканыг» танимагц түүний сэтгэл ихэд хөдөлнө дөө гэж Пенкроф хэлэв. 

	— Нээрээ тийм ээ, гэвч Айртон одоо «Дункан» онгоцонд сэтгэл нь сэвгүй төвшин сууж чадах болсон билээ гэж инженер хэлээд харин энэ маань Гленарваны онгоц үнэхээр мөн байвал сайн сан даа. Энэ хавийн усанд үргэлж элдэв дээрэмчид хоргодож байх учир надад өөр бусад алимад нэгэн онгоц сэжигтэй санагдана гэв. 

	— Хэрэв дээрэмчний онгоц байваас бид хамгаалан тулалдана! гэж Гербертийг зоримгоор хэлэхэд

	— Тэгэлгүй яах вэ хүүхээ. Гэвч тэгж хамгаалж тулалдахгүй л өнгөрвөл бидэнд сайн юм сан даа гэж инженер инээн хэлэв. 

	— Сайрус аа, тийм муу юм бололгүй өнгөрч юу магад билээ. Линкольн арал ер нь газрын зураг дээр байхгүй шүү дээ, тэгэхээр үүгээр өнгөрч байсан онгоц энэхүү таньж мэдэхгүй газар орныг үзэхээр замаасаа хазайн зориуд ирж байж болно шүү дээ гэж сэтгүүлчийг өгүүлэхэд Пенкроф түүний үгийг зөвшөөрч

	— Нээрээ тийм шүү гэв. 

	— Би ч гэсэн бас тэгж бодож байна. Ер нь урьд мэдэгдээгүй газар орон замд дайралдвал очиж үзэж байх нь капитануудын үүрэг зорилгод хүртэл орсон байдгийг би сайн мэднэ гэж инженер хариулав. 

	— Хэрэв тийм болбоос энэ онгоц манай арлаас хэдэн мод газар ирж зогсвол бид чухам яах вэ? гэж Пенкроф асуув. 

	Далайчийн энэ асуудлыг анхан хэн ч хариулсангүй. Гэвч Сайрус Смит хэсэг болсны дараа өөрийн жирийн тайван дуугаар хариулсан нь:

	— Иймд хүрвээс бид эхлээд хөлгийн капитантай найрсгаар ярилцаж, Линкольн арлыг хойд америкийн холбоот улсын мэдлийн газар гэдгийг урьдчилан хэлээд биднийг онгоцондоо суулган авч явахыг гуйна. Тэгээд бид эх орондоо буцаж очоод энэ арал дээр ирж суухыг хүссэн хэн бүхнийг урих бөгөөд ийнхүү энэ орныг ёстой колони болгож хувиргана гэв. 

	— Ура! хэмээн Пенкроф баярлан хашхирч, — Биднийг өөрийн муж улсдаа тун сайхан бэлэг барих нь ээ! Энэ зэрлэг буйд газрын бүх хэсгийг нэртэй болгож, байгалийн тохилог боомт олж зам засаж цахилгаан харилцааны шугам татаж, онгоц барих газар, фабрик, тээрэм, гүүр барьж бид өөрсдийн хүч хөдөлмөрөөр цэцэглүүлэн соёлжуулсан биш үү! Манай засгийн газарт энэ арлыг зөвхөн зураг дээр тэмдэглэж авах явдал л үлджээ! гэв. 

	— Харин хэрэв биднийг яваад өгсөн эзгүй хойгуур хэн нэг хүн эзэлчихсэн байвал яах вэ? гэж Гедеон Спилетийг асуухад, — Ай монди байх гэж! хэмээн дуу алдаад хэрэв тэгэх болбоос би хаашаа ч явахгүй энэ арал дээрээ манаж үлдсэн минь дээр юм! анхилгүй унтаа хүний хармаанаас цагийг нь хулгайлж авахтай адил тэгж надаас энэ арлыг авч чадахгүй гэдгийг би толгойгоороо хариуцъя гэв. 

	Дараагийн хэдэн цагийн турш, уул онгоц үзэгдэхүйц ойр ирсэн хэдий боловч үүнийг арал руу ирэх нь үү, эс бөгөөс хажуугаар нь өнгөрөөд явчих нь уу гэдгийг бас л шийдтэй хэлж арай болохгүй байв. Далай дөлгөөн байсан учир энэ онгоц үл мэдэх эргийн хад чулуунд мөргөж хэмхэрнэ гэж айлтгүй ойртон ирж болох байлаа. 

	Их үдээс хойш дөрвөн цагийн орчим Айртон хүрч ирэв. 

	Сайрус Смит түүний гарыг бариад цонх руу хөтлөн аваачиж хэлсэн нь:

	— Айртон бид чамайг нэгэн чухал хэргээр урьсан юм! Арлын барааны газар нэгэн онгоц ирээд байна гэв. 

	Ингэхэд Айртоны царай гэнэт хувьсхийн цайж, давхийв. 

	Тэрээр тэнгэрийн хаяа руу ширтэн харсан боловч огт юу ч үзсэнгүй. 

	— Май энэ дурангаар тэр онгоцыг хараач. Магадгүй энэ онгоц таныг эх оронд чинь буцааж аваачихаар ирж байгаа өнөөх «Дункан» чинь байж мэднэ шүү гэж Гедеон Спилетийг хэлэхэд

	— «Дункан» ий? Ийм хурдан уу? гэж Айртон амандаа шивгэнэв. 

	Эдгээр үг түүний цээжнээс өөрийн эрхгүй хүчээр шахагдан гарах адил сонстоно. Тэр толгойгоо унжуулан зогсов. 

	Хүнгүй хоосон цөл арал дээр арван хоёр жил гав ганцаараа байсан нь гэм буруугаа наманчлан цагаатгахад дутуу мэт санагдлаа гэж үү? Энэ зовлонт хүн өөрөө өөрийнхөө гэмийг уучлаагүй өөр бусад хүмүүст ч цагаатгагдаагүй мэт бодож байна гэж үү?

	Тэр толгойгоо дээш өргөж өгүүлсэн нь

	— Үгүй энэ онгоц «Дункан» баймааргүй юм даа гэв. 

	— Гэлээ ч гэсэн Айртон чи хараач, бид ямар нэг тохирсон арга хэмжээ авахын тул «Дункан» мөн бишийг урьдаар мэдэх хэрэг байна гэж инженер хэлэв. 

	Айртон дуран авай авч заасан зүг рүү чиглүүлэн харав. Тэрээр хэдэн минут хэртэй далай тэнгэрийн савслагаар дув дуугүй ширтэн байлаа. 

	Ийнхүү хэдэн минут дув дуугүй байсныхаа дараа

	— Үгүй, энэ онгоц «Дункан» биш гэж би бодож байна гэв. 

	— Чи яагаад тэгж бодож байна? гэж Гедеон Спилетийг асуусанд

	— «Дункан» бол галт онгоц билээ. Гэтэл үүний дээр нь ч, ард нь ч утаа гарч байгаагийн шинж тэмдгийг би ер үзэхгүй байнам гэв. 

	— Гэвч энэ онгоц ганц дан дарвуулаараа явж байж болох биш үү? хэмээн Пенкроф эсэргүүцэн өгүүлсэн нь явах чигт нь салхины аяс яг таарч байгаа болохоор хүнтэй газраас алс зайдуу яваа хөлөг онгоц нүүрс түлшээ гамнах нь зүйн хэрэг шүү дээ гэв. 

	— Хөлөг онгон зуухныхаа гал унтраагаад явж болно гэж Пенкроф таны хэлдэг зөв байж ч мэднэ. Энэ онгоц эрэгт нэлээд ойртож ирэхийг хүлээе. Тэр үед бид энэ асуудлыг тууштай мэдэж болно, гайгүй гэв.

	Айртон ингэж хэлээд тасалгааны гүн тийш очиж, гараа элгэндээ зөрүүлэн, сандал дээр суув. 

	Колоничид онгоцны тухай өөрийн санал онолыг солилцож байсан боловч Айртон энэхүү маргаанд ахиад ер оролцсонгүй. Хүн бүрийн сэтгэл тун их хөдөлсөн учир үнэндээ ажил төрлөө ч хийхээ мартаж орхисон ажээ. Ялангуяа Гедеон Спилет, Пенкроф хоёрын сэтгэл ихэд хөдөлж, тогтож байж ядан тасалгааны дотуур ийш тийш хөлхөнө. Герберт бусдаасаа нэлээд тэвчээртэй тайван байсан боловч бас л сониуч сэтгэл нь оволзон, амраахгүй байв. Харин ганц Наб л тун амгалан байх бөгөөд энэ талаар эрхбиш бүгдийг зүй зохисоор нь болгоно гэж эзэндээ итгэж бүлгээ. Инженерийн хувьд гэвэл гүн бодолд дарагдан дуугүй суух бөгөөд тэгэхдээ энэхүү онгоцыг ойртож ирээсэй гэж хүсэхээсээ, айж болгоомжлох нь илүү байсан ажээ. 

	Ийн байтал уул онгоц аралд нэлээд ойртон дөхөж ирэв. Дуран авайгаар харахад энэ нь малайн дээрэмчдийн үргэлж хөлөглөн явдаг «Парао» хэмээгч онгоц бус харин Европ юм уу, Америкийн хийцтэй, хоёр шурагтай онгоц болохыг одоо таньж болохоор болжээ. Ийм болохоор инженерийн айж сэрэмжлэх нь үндэсгүй дэмий мэт бөгөөд хөлөг онгоц Линкольн аралд ойртон ирж байгаа нь колоничдод ямар ч аюул түгшүүргүй гэдэгт дүүрэн итгэж болох байлаа. Айртон инженерийн гуйлтаар дуран авайгаар дахин харж энэ нь үнэхээр хоёр шурагтай бриг хэмээх хөнгөн онгоц болохыг батлав. 

	Тэр онгоц баруун өмнө зүг чиглэн яваа нь одоо тун тодхон харагдах боллоо. Тэрээр удахгүй Савар хошууны цаагуур далд орох учир түүний хойноос алдалгүй харахын тул бөмбөрцгийн боомтын ойролцоо байгаа Вашингтоны булан дахь хадан дээр авирч гарах хэрэгтэй болжээ. Түүгээр ч барахгүй одоо бүр оройн таван цаг болж, ингэсхийгээд үдшийн бүрэнхий эхлэх учир харанхуйд онгоцыг харах боломжгүй болох бөгөөд энэ нь тун их харамсалтай байлаа. 

	— Шөнө болохоор бид чухам яах вэ? Өөрсдийгөө энд байгааг мэдэгдэхийн тул гал асааж дохио өгөх үү? гэж Гедеон Спилет асуув. 

	Сэтгүүлч тун ноцтой асуудлыг ийнхүү эрс тавив. Үнэндээ колоничдын хувь зохиол энэ асуудлыг хэрхэн шийдсэнээс хамаарах билээ. Хэдий ёртой муухай юм зөгнөж байсан ч гэсэн Сайрус Смит гал асааж дохио өгөхийг аргагүй зөвшөөрөв. Онгоц шөнийн харанхуйд арлын дэргэдүүр ажиглаж мэдэлгүй өнгөрөөд явчхаж болох бөгөөд ахиад өөр ямар нэг онгоц ингэж ирэх эсэхийг хэн ч хэлж чадахгүй байлаа... 

	— За даа арал дээр хүн байна гэдгээ мэдэгдэж онгоцны багт дохио өгье дээ. Эх орондоо буцах энэ нэгэн завшааныг өнгөрүүлбэл дараа нь бүх насаараа гэмших болно гэж сэтгүүлч хэлэв. 

	Ингээд Наб, Пенкроф хоёр бөмбөрцгийн боомт руу очиж, онгоцны багийнхны анхаарлыг татахын тул шөнө болохтой зэрэг тэнд их түүдэг гал ноцоохоор шийдлээ. 

	Гэтэл Наб, далайч хоёр чулуун ордноос гарахаар завдаж байсан яг тэрхэн үед өнөөх онгоц чиглэлээ гэнэт өөрчилж, Холбооны булан руу шууд чиглэн ирэв. Эрэг рүү тун хурдан ойртон ирж яваагаас үзэхэд энэ онгоц шалмаг сайн хөдөлгөөнтэй нь илэрхий ажээ. 

	Ингэхээр Бөмбөрцгийн боомт руу явахаа больсон бөгөөд энэ онгоц «Дункан» мөн бишийг одоо бүрэн мэдэхийн тул дуран авайгаар дахин харна уу гэж Айртоныг гуйв. Юу гэвэл Гленарваны хөлөг онгоц нь хоёр шурагт бриг хөлгийн адил тоног татлагатай яхт хэмээх хөнгөн онгоц байсан бүлгээ. Айртон энэ удаа арваад бээр ойр ирээд байгаа энэ онгоцны хоёр шургийн хооронд утааны яндан байгаа эсэхийг олж харах гэж хичээж байв. Шингэж байгаа нарны сүүлчийн туяа далайн мандлыг гэрэлтүүлсээр байсан бөгөөд түүний гөлгөр түвшин дээр хөлөг онгоц тун тодорхой харагдаж байв. 

	Айртон дурангаа доош буулгаж

	— Энэ «Дункан» биш ээ гэж итгэлтэй хэлэв. 

	Тэгснээ аяархнаар

	— Энэ ер нь «Дункан» байж чадашгүй нь гэж нэмж өгүүллээ.

	Пенкроф дуранг авч дахин онгоцыг ширтэн харав. Энэ онгоц нь гурваас дөрвөн зуун тонн багтаамжтай маш хурдан баймаар нямбай сайн тоноглогдсон, сүржин байрын дэгжин хийцтэй болох нь одоо тодорхой харагдах болжээ. Харин чухам ямар улс үндэстний онгоц болохыг далайч ялган таньж үл чаджээ. 

	— Хитэг дээр нь далбаа хийсэж байгаа боловч би түүний өнгийг ялгаж чадахгүй байна гэж Пенкрофыг хэлэхэд

	— Хагас цаг бололгүй бид түүнийг яг мэдэх болно гэж сэтгүүлч хариулаад гэвч энэ онгоцны капитан манай арал дээр буух гэж байгаа нь одоо тодорхой боллоо. Тэгэхээр өнөөдөр биш юм аа гэхэд маргааш бид тэдэнтэй танилцана гэв. 

	— Гэлээ ч гэсэн хэн ямар хүмүүстэй уулзах гэж байгаагаа урьдаар мэдвэл зүгээр юм! Би эдгээр эрхмүүдийн тугийн өнгийг одоо олж мэдэхээс огт төвөгшөөхгүй байна шүү! гэж хэлээд далайч дахин дуран авч шагайв. 

	Нар шингэж байв. Бүрий болохтой хамт салхи тогтжээ. 

	Онгоцны далбаа энэ үед доош шалбайн унжсан учир одоо түүний ямар өнгө зүстэй болохыг ялгаж танихад улам хэцүү болжээ. 

	— Энэ Америкийн далбаа биш ээ хэмээн Пенкроф бодсоноо чанга ярьж байв. Английнх ч биш. түүн дээр улаан судал үзэгдэх ёстой доо... Бас Францынх ч биш... Испанийнх юм бол уу? Үгүй... Ганц өнгөтэй л юм шиг байна. Эндэхийн далайд хаанахын далбаа олон дайралдаж болох бил ээ? Чилийнх үү? Гэвч тэднийх гурван өнгөтэй байдаг... Бразилынх уу? Тэднийх ногоон... Японых юм бол уу? Тэр хүрэн улаан өнгөтэй, гэтэл энэ чинь... гэж үглэсээр байв. 

	Далайч дурангаа доош тавихад Айртон залгуулан авч харав. Яг энэ үед салхи хөдөлж үл мэдэгдэх хөлгийн хитэг дээрх далбаа агшин зуур дэлгэгдэж дэрвэн хийсэв. Тэгтэл Айртон

	— Хар далбаа байна гэж аяархан дуугарав.

	Үнэхээр тэр үл мэдэгдэх онгоц хар өнгөт далбаатай байжээ. Сайрус Смитийн зөн нь түүнийг хуурсангүй.

	Энэ нь Малайн арлын «Парао»-нуудтай өрсөлдөгч далайн дээрэмчдийн онгоц үнэхээр мөн үү? Эдгээр дээрэмчид Линкольн арлын эргээр чухам юу эрж ирэв? Эд нар энэхүү хэний ч мэдэхгүй алс бөглүү газрыг өөрсдийн дээрэмдэж авсан юмыг хадгалахад ашиглах гэж байгаа юм биш байгаа?

	Ийм бодол колоничдын дотор цахилгаан мэт гялсхийн орж ирэв. Гэвч уул онгоц дээр яах аргагүй далайн дээрэмчдийн далбаа дэрвэж байгаа учир тэдэнд энэ талаар эргэлзэх явдал огтхон ч байсангүй. Хэрэв оргодол ялтангууд Гленарваны яхт онгоцыг эзлэн авч чадсан сан бол «Дункан» дээр мөн ийм ёозгүй хар далбаа дэрвүүлэх байсан билээ.

	Колоничид дэмий эргэлзэж цаг үрэхээ одоо болив. 

	— Нөхөд минь гээд Сайрус Смит ярьсан нь, — Энэ онгоц хүмүүсээ буулгалгүй, арлын эргийг зүгээр үзэх гэж ирсэн байж мэднэ. Бид ингэж итгэж бас болох юм. Ийм учраас өөрсдийнхөө энд байгааг мэдэгдэхгүй байх талаар чадах бүх юмаа хийх хэрэгтэй байна. Наб, Айртон та хоёр дуулж бай! Манай тээрэм холоос их бараатай учир тийшээ очиж, далбан сэнсийг нь буулгаж ав. Бид тэр хооронд чинь чулуун ордны цонхыг мөчрөөр таглаж далдалъя. Гал асаах явдалгүй. Энэ дээрэмчдэд ер нь арал дээр хүн байгааг мэдэгдэж огт болохгүй гэв. 

	— Харин одоо манай «Бүтэмжитийг» яадаг бил ээ? гэж Герберт асуув. 

	— Өө түүний төлөө огт зоволтгүй! Бөмбөрцгийн боомтод тэр тун сайн нууц байгаа болохоор дээрэмчид тийм амархан олохгүй гэж Пенкроф хэлэв. 

	Инженерийн тушаалыг дор нь гүйцэтгэхээр Айртон, Наб хоёр Алс барааны өндөрлөг дээр өгсөн гарч салхин тээрмийн сэнсийг задлан буулгав. Тэгэх хойгуур нь бусад колоничид Якамарын ойн зах руу гүйлдэн очиж тэндээс хүн бүр тэвэр тэвэр мөчир, ороонго хоёр авчирчээ. Эдгээр ногоон ургамал нь холоос харахад хадны ангалаар ургасан өвс ногоо шиг харагдаж чулуун ордны цонхыг бусдын нүднээс бүрэн халхлах ёстой байв. Мөн үүнийхээ хамтаар колоничид буу зэвсгээ янзлан журамлаж буугаа өчүүхэн ч саатаж торолгүй цэнэглэхэд зориулж дарь, сум сэлтийг бэлэн болгон зэхлээ. 

	Энэ бүх бэлтгэх ажил дууссаны дараа Сайрус Смит нэлээд сэтгэл хөдөлсөн байртай, 

	— Нөхөд минь! Хэрэв дээрэмчин этгээдүүд эзлэн авахаар завдвал та нар үнэхээр Линкольн арлыг хамгаалан тэмцэлдэхэд бэлхэн байна уу? гэж асуусанд

	— Тийм ээ, Сайрус аа! Бид сүүлчийнхээ дусал цусыг дуустал тулалдахад бэлхэн байна! гэж сэтгүүлч төлөөлөн хариулав. 

	Инженер хоёр гараа нөхөд рүүгээ сарвайсанд цаадуул нь тун их сэтгэл хөдлөн шүүрэн барьцгаалаа. Харин ганцхан Айртон тэнд хөндий зогсож үлдэв. Урьд дээрэмчин агсан тэрээр өөрийгөө одоо колоничдын талд нэгдэх гавьяагүй гэж үзсэн байж ч болох биш үү?

	Айртоны дотор чухам юу болж байгааг Сайрус Смит мэдээд түүн тийш ойртон очиж

	— Харин Айртон та чухам яах вэ? гэж асуусанд

	— Би өөрийн үүргийг гүйцэтгэнэ гэж тэр хариулав. 

	Тэгээд тэр цонх руу очиж халхалсан мөчрүүдийн хоорондуур гадагш шагайн харлаа. 

	Оройн найман цаг хагас болж байв. Нар баруун зүг шингээд хориод минут болж байлаа. Бүр бүрий болжээ. Гэвч өнөөх онгоц Холбооны буланд улам ойртсоор явна. Тэр одоо эргээс дөнгөж наймхан бээр хэртэй газар иржээ. 

	Энэ онгоц холбооны буланд орох гэж байна уу, үгүй юу? Хамгийн анхны асуудал ийм байв. Хэрэв буланд орвол зангаа хаяж зогсох уу, үгүй юу? Энэ нь хоёр дахь асуудал байлаа. Магадгүй энэ онгоц эргийг зөвхөн үзээд хүмүүсээ буулгалгүй цааш яваад өгөх юм бил үү? Энэ асуудлыг хариулахад дор хаяад цагаас наашгүй удаан хүлээх ёстой байлаа. Иймд зөвхөн сэтгэлээ барьж, тэсвэртэй хүлээх явдал үлджээ!

	Далайн дээрэмчид ийнхүү үзэгдсэн явдал колонийн цаашдын оршин тогтнолд сүрхий занал учирч байгааг Сайрус Смит сайн мэдэж байв. Колоничид өөрийн арлыг гартаа зэвсэг барин хамгаалах хэрэгтэй болно гэдэгт тэрээр бараг эргэлзэхгүй байсан учир юу юуны өмнө дээрэмчдийн тоо ба тэдний зэвсгийн чанар байдлыг мэдэхийг тун чухалчлан үзэж байлаа. 

	Ингэсээр байтал шөнө ч болов. Сар шинэдийн хавирган сар үдшийн цагаан гэгээтэй эцсийн туяатай бараг хамт далд орлоо. Арал далай хоёрыг гүн харанхуй нөмрөн авчээ. Намхан нүүгэлтсэн зузаан хар үүлний цаанаас өчүүхэн ч гэрэл гэгээ үл тусна. Салхи бүр тогтож модны ширхэг ч навч огт үл хөдөлнө. Өнөөх онгоц одоо харагдахгүй болсон бөгөөд гэрлээ асаахгүй явсаар байв. 

	— Маргааш өглөө энэ золигийн онгоцны мөр нь үлдэлгүй алга болсон байхыг хэн мэдэх вэ? гэж Пенкроф үглэж байв. 

	Гэтэл түүний энэ үгэнд хариулах адил далай дээр гэнэт хурц гэрэл гялсхийж, тэр дорхноо их бууны дуун чулуун ордонд нүргэлэн сонсогдов. Үүгээр онгоц ойртсоор байгаа ба их буугаар зэвсэглэсэн болох нь мэдэгдлээ. 

	Гэрэл гялсхийж, буун дуу гарахын хооронд барагцаалбал зургаан хором хэртэй болжээ. Тэгэхээр тэр онгоц эргээс бээрийг дөрөв хуваасны нэгийнх нь дайтай хол яваа нь тодорхой болов. 

	Тэгтэл задалж байгаа гинжний хангинах сонстож удалгүй усанд нэгэн хүнд жинтэй юм цүлхийн унах чимээ гарав. 

	Тэр онгоц чулуун ордны өмнөхөн талд зангаа хаяж зогсжээ!

	 


ХОЁРДУГААР БҮЛЭГ

	Цэргийн зөвлөл. — Зөн совин — Айртоны санал. — Айртон, Пенкроф хоёр Авралт арал дээр. — Норфолькийн оргодол ялтан — Тэдний төлөвлөгөө — Айртоны гавьяа. — Зургуулаа тавин дээрэмчидтэй тулалдсан нь.

	 

	Дээрэмчдийн санаа бүрэн тодорхой байв. Онгоц эрэгт ийм ойрхон зангаа хаяж зогссон тул түүний багийнхан өглөөгүүр эрэг дээр гарч ирэх нь ээ гэдэгт ямар ч эргэлзэх явдалгүй болов. 

	Колоничид тулалдаанд бэлхэн байсан хэдий боловч сэрэмж болгоомжтой байхаа мартсангүй. Юу гэвэл дээрэмчид хэрэв арлын гүн тийш нэвтрэх гэлгүй зөвхөн эрэг хавийг нь үзээд зогсох юм бол эднийг энд байгааг мэдэлгүй өнгөрчхөж болох юм гэж үзэх талтай байлаа. Үнэндээ дээрэмчид аралд ингэж ойр дөт ирж зогссон нь Ачлалт голын адгаас цэвэр ус нөөж авах гэсэн байж болох юм. Харин тэгэхдээ түүний урсгалыг сөрж өгсөхгүй бол голын нугачааны цаана далдлагдсан гүүрийг олж харахгүй билээ. 

	Гэтэл юунд эд хар далбаа өргөв өө? Яах гэж их буугаар буудав аа? Энэ нь зүгээр хий дэмий маяг буюу эсвэл арлыг эзлэн авахаар орохын өмнөх ёслолын нь нэгэн хэсэг байв уу?

	Юутай ч гэсэн колоничид, тэдгээр дээрэмчид онгоцон дээрээ их буутайг одоо мэджээ. Тэд хөлөг онгоцны их бууны өөдөөс юугаар эсэргүүцэн чадах бил ээ? Колоничид зөвхөн жижиг буутай... 

	— Ер нь тэд нар юутай байлаа ч гэсэн Чулуун ордонд яагаад ч орж ирж чадахгүй юм. Юу гэвэл тэд усны хуучин цутгалангийн амсрыг олж мэдээгүйгээс гадна ийм амсар байдаг гэдгийг урьд мэдэхгүй болохоор өтгөн өвсөн дороос түүнийг олох нөхцөлгүй билээ гэж Сайрус Смитийг хэлэхэд,

	— Чулуун ордон ийм аюулгүй бат бэх нь сайн хэрэг гэтэл манай тариа будаа, шувуу, мал сүрэг яах вэ? Эд нар чинь тэр бүгдийг хэдхэн цагийн дотор л сүйтгээд хаячихна шүү дээ! гэж Пенкроф хэлэв. 

	— Тийм ээ, бүгдийг сүйтгэнэ. 

	— Тэгэхдээ бид тэднийг яагаад ч хориглож чадахгүй гэж инженер тайвнаар батлан өгүүлэв. 

	— Ер нь хамгийн гол нь энэ онгоцон дээр чухам хэдэн дээрэмчин байна вэ? гэдгийг мэдэх явдал байна. Хэрэв арав гаруйгаас цаашгүй байвал бид эднийг яаж ийгээд дөнгөнө. Харин дөч тавиад юм уу, түүнээс илүү олон хүн байвал... гээд Гедеон Спилет цааш ярих гэтэл энэ үеэр Айртон инженер лүү ойртон ирж

	— Смит гуай надад нэг хүсэх юм байна гэж хэлэв. 

	— Юу вэ? Найз минь гэхэд нь

	— Намайг тэр онгоц руу сэлж очоод хүмүүсийнх нь тоог мэдээд ирэхийг зөвшөөрнө үү гэв. 

	— Айртон энэ чинь амь үрнэ гэсэн хэрэг шүү дээ гэж инженер тээнэгэлзэн хэлэхэд нь

	— Хамаатай юу Смит гуай? гэв. 

	— Энэ чинь өөрийн үүргийг жирийн гүйцэтгэхээс дэндүү их байна даа гэхэд нь

	— Би өөрөө гүйцэтгэх ёстойгоосоо ингэж илүү их юм хийхийг хүсэж байна! гэв. 

	— Та тэгээд тэр онгоц руу завиар сэлж очъё гэж байгаа юм уу? гэж Гедеон Спилетийг асуухад

	— Үгүй, би усчлан самарч хүрнэ. Завиар усчилж очихтой адил мэдэгдэлгүй чимээ аниргүй очиж чадахгүй шүү дээ гэв. 

	— Тэр онгоц эргээс дөрөвний нэгэн бээр хэртэй хол зангаа хаяж зогссоныг та мэдэж байгаа биз дээ? гэж Гербертийг асуусанд

	— Тийм ээ, гэвч би сайн усчилж чадна гэж Айртон хариулав. 

	— Танд дахин хэлэхэд энэ чинь амь өрсөн хэрэг шүү дээ! гэж инженерийг хэлэхэд

	— Энэ яах вэ онц биш Смит гуай харин би таны зөвшөөрлийг хайр хишиг лугаа адил хүсэн гуйнам! Энэ маань өөрийгөө хүн гэж хүндэтгэн үзэх эрхийг надад буцаан олгож магадгүй юм! гэж Айртон хэлэв. 

	Ийн хэлэхэд нь инженер хэрэв татгалзваас, дахин үнэнч шударга хүмүүн болж байгаа энэхүү урьдын гэмт хэрэгтний урмыг хугалж гонсойлгож болзошгүйг мэдээд

	— Айртон, за би зөвшөөрье гэв. 

	— Би чамайг гаргалцаж өгье гэж Пенкрофыг хэлтэл

	— Та намайг итгэхгүй байна уу? гэж Айртон хурдан асуув. Тэгснээ тун аяархнаар, — Ай даа би ч ийм л итгэлгүй хүн дээ! гэв. 

	— Үгүй хаанаас Айртон минь! Чи Пенкрофын үгийг буруу ойлгож байна! Пенкроф бид бүгдтэй адил чамд итгэнэ! гэж Сайрус Смит сандран хэлэв. 

	— Айртон би чамайг зөвхөн Авралт арал хүртэл хүргэж өгөх гэсэн юм. Энэ муусайн золигуудаас хэн нэг нь тэнд буучихсан байж болно шүү дээ. Хэрэв тийм болбоос хоёр гараас дөрвөн гар дээр. Чамайг онгоц руу очиход чинь би тэнд хүлээж байх болно гэв. 

	Айртон ийм тайлбар дуулаад сая санаа амарч тагнуулд гарахаар бэлтгэв. Түүний төлөвлөгөө тун зоримог боловч, шөнө маш харанхуй учир биелж болмоор ажээ. Тэрээр онгоц тийш самарч очоод түүн дээр сэмээрхэн авиран гарах бөгөөд тэгсэн хойно багийн бүрэлдэхүүн, хүний тоог амархан мэдэж болохоор барахгүй дээрэмчдийн цааш яах гэж байгааг ч мэдэж болох юм.

	Бүх колоничид, Айртон, Пенкроф хоёрыг эрэг хүртэл үдэн гаргаж өгөв. Тэнд очоод Айртон хувцсаа тайчиж, хүйтэн усанд их даарахгүй гэж биеэ тосоллоо. Юу гэвэл далайн ус төдийлөн сайн бүлээцэж амжаагүй байсан бөгөөд бас далайд нэлээд хэдэн цаг удаж магадгүй гэдгийг урьдчилан бодолцсон ажээ. 

	Пенкроф, Наб хоёр энэ хооронд Ачлалт голын адгаас дээш хэдэн зуугаад алхам хэртэй газар уяатай байсан завиа авчрахаар явжээ. Тэр хоёрыг эргэж ирэхэд Айртон явахад хэдийний бэлэн болсон байв. Герберт түүний мөрөн дээгүүр шоо барын арьс нөмөргөсөнд тэр Пенкрофтой хамт завинд орж суулаа. 

	Удалгүй жижигхэн завь харанхуйд шурган алга болов. Оройн арван цаг хагас болж байлаа. 

	Колоничид Айртон, Пенкроф хоёрын буцаж ирэхийг хонгилд очиж хүлээхээр шийдэв. 

	Пенкроф завиа хэдхэн сэлүүрдээд нарийхан хоолойг гаталж, Авралтын эрэг дээр хүрч очив. Энэхүү арал дээр дээрэмчдээс ирсэн байж магадгүй учир маш их болгоомжтой сэрэмжлэн буув. Гэвч ингэж айж сэрэмжлэх нь дэмий болохыг туршуулчид төдхөн мэджээ.

	Айртон тэгээд Пенкрофыг дагуулж, унтаж үүрэглэсэн усны шувуудыг айлгаж үргээсээр Авралтын нөгөө эрэг рүү, хурдан хурдан алхлан явав. Айртон эрэг дээр очоод огтхон ч эргэлзэж тээнэгэлзэлгүй ус руу үсрэн орж одоо хэд хэдэн дэнлүүгээ асаагаад байгаа дээрэмчдийн онгоц руу самарлаа. 

	Пенкроф хадны хэлтэрхий дээр сууж нөхрөө хүлээн үлдэв. 

	Айртон уснаас хамраа дөнгөж цухуйлгаж, огт чимээ аниргүй самарч байв. Түүний харц усны толигор мандал дээр шар зурвас татуулсан хэд хэдэн дэнлүү асааж гэрэлтүүлсэн дээрэмчдийн онгоцны бараан дүрсийг алдалгүй ширтэн явлаа. Айртон зөвхөн онгоцон дээр ч биш бас аварга загастай энэ далай дотор чиг амь насанд нь аюул заналхийлж болзошгүйг үл хайхран түүний бүх бодол санаа гагцхүү өөртөө хүлээсэн үүргийг биелүүлэхэд хүчлэн чиглэжээ. Далайн усны татралт түүний усчлахад дэм өгч, тэрээр тун түргэн эргээс холдном билээ. 

	Ингээд хагас цаг болоход Айртон хэнд ч мэдэгдэлгүй онгоц руу самран очиж, зангууны нь гинжнээс шүүрэн барив. Энд бяцхан амсхийгээд мөн энэ гинжээ дамжин онгоцны хянган хошуу өөд авирлаа. 

	Тэнд усан цэргийн хэдэн хос өмд цамц өлгөөтэй байв. Айртон түүнээс нэгийг бушуухан өмсөж тухтайхан сууж аваад дээрэмчдийн яриаг чагнаж эхлэв. 

	Онгоцны улс унтаагүй байхаар барахгүй элдэв юм чалчилдан чанга чанга инээлдэж, зарим нь дуу дуулж их л хөгжөөнтэй байв. Айртоны сонорт:

	— Энэ онгоцыг мөн ч сайхан авлаа даа!

	— Манай «Хурдан» зэгсэн явдаг онгоц. Ер нь ч үүнийг ингэж дэмий нэрлээгүй дэг!

	Норфолькийн бүх онгоц биднийг хөөгөөд үзээсэй тэгээд гүйцэхийг нь харах юм сан, гонж биз дээ... 

	— Манай капитан мандтугай!

	— Боб Гравей мандтугай! гэсэн хэсэг хэсэг үг сонстоно. 

	Боб Гравей хэмээгч нь Австралийн дээрэмчдийн бүлэгт Айртонтой хамт байсан хуучин найз нь бөгөөд ямар ч бузар хар хэрэг хийхээс сийхгүй, зоригтой болоод хашир туршлагатай далайч мөн учир Айртон энэ нэрийг сонсоод сэтгэл нь хэчнээн хөдөлснийг төсөөлөн бодоход хялбар билээ!

	Тэдний цаашдын ярианаас Боб Гравей энэ хөлөг онгоцыг Норфолькийн ойролцоо булаан дээрэмдэж авсныг Айртон мэдэв. Энэ онгоц Санввичийн олтиргийн нэгэнд аваачих ёстой буу зэвсэг, галт хэрэгсэл ачсан байжээ. Боб Гравей энэхүү онгоцон дээрээ хань хамсаатнаа бүгдийг цуглуулж аваад, Номхон далайн усанд ийш тийш сүлжин хэсэж хөлөг онгоц намнан дээрэмдэх болсон бөгөөд урьд цөллөгт байсан тэрээр Малайн арлын хамгийн хэрцгий догшин дээрэмчдээс ч хавьгүй илүүгээр хайр энэрэлгүй аашилдаг болжээ. 

	Дээрэмчид өөрсдийн үйлдсэн гэмт хэргийг ид хав болгон бардамнан сайрхаж нэг нь нөгөөгөөс илүү чанга ярихыг хичээн шуугилдана. Тэд бүгдээрээ нэн баяр хөөртэй, бас нэлээд хэсэг нь усан тулам болтлоо архидсан ажээ. Тэдний ярианаас Айртоны олж мэдсэн зүйлийг өгүүлэх нь, 

	«Хурдан» онгоцны одоогийн баг нь Норфолькийн цөллөгөөс оргож гарсан, ихэвчлэн англи хүмүүс ажээ. 

	Норфольк гэдэг нь ямар газар вэ?

	Австрали тивээс зүүн урагш Өмнөд өргөргийн 29 дүгээр хоног 2 хувь, зүүн уртрагийн 165 дугаар хоног 42 хувь дээр эргэн тойрон дөнгөж зургаахан бээр хэмжээтэй бяцхан арал байдаг. Арал дээр далайн түвшнээс дээш мянга нэг зуун тохой өргөгдсөн Тип хэмээх өндөр уул сүндэрлэнэ. 

	Энэ нь хамгийн хэцүү хивсэг гэмт хэрэгтнүүдийг залхаан хорих гяндан болгон хувиргасан Англи улсын харьяаны Норфольк гэдэг арал юм аа. Энэхүү арал дээр өчүүхэн төдий гажваас асар хүнд цээрлэлийг үзүүлэх яг төмөр мэт хатуу сахилгад захирагдсан таван зуун ялтан оршмуй. Тус гянданг зуун тавин цэрэг хамгаалан харгалзаж, арлыг губернатор захиран толгойлно. 

	Энэ Норфолькийн ялтангуудаас илүүд цагаандаа гарчихсан үл бүтэх бүлэг улс байна гэхэд санаанд бараг багтмааргүй юм. Хэдийгээр ховор тохиолдох боловч нүд анилгүй сэргийлэн харгалзсаар байтал заримдаа ялтангуудын хэн нэг нь арлаас зугтаан зайлж, ямар нэг хөлөг онгоц дээрэмдэн авах явдал гарсаар байдаг байна. Тэгээд эдгээр оргодол ялтангууд Полинезийн олтиргийн дээрэмчид болдог ажээ.

	Боб Гравей ба түүний хамсаатнууд чухам ингэсэн улс байв. Айртон өөрөө ч тухайн үед ийм болох гэж байсан билээ. 

	Боб Гравей, Норфольк арлын барааны газар зангуугаа хаяад зогсож байсан «Хурдан» хэмээх энэхүү бриг онгоцыг дайрч эзлээд багийн улсыг бүгдийг нь хяджээ. Түүнээс хойш энэ бриг нь дээрэмчдийн хөлөг болж, Айртоны эртний танил бүх насаараа цөлөгдсөн Боб Гравейн захиргаанд Номхон далайгаар бүтэн жил хэсэж иржээ... 

	Ихэнх дээрэмчид онгоцны арын хэсэгт сууцгаах боловч зарим нэг нь дээд тавцан болон хошууны тэнд тэрийн хэвтэж хоорондоо чанга чанга ярилцаж байв. 

	Энэ «Хурдан» онгоц огт санамсаргүй Линкольн арал дээр хүрч ирснийг Айртон олж мэдлээ. Сайрус Смитийн тааварлан хэлснээр Боб Гравей ийм арал байдгийг огтхон ч мэдээгүй явсан бөгөөд харин газрын зураг дээр тэмдэглэгдээгүй энэ аралтай дайралдмагц үүнийг ирж үзэхээр шийдсэн бөгөөд хэрэв санаанд тохирвол өөрийн онгоцны гол бааз болгохоор шийдсэн ажээ. Дээрэмчид хар тугаа буулгахдаа их буу тавьж ёсолсон бөгөөд энэ нь цэргийн хөлөг онгоцнууд тугаа өргөх ба буулгахдаа ингэж хүндэтгэн ёсолдог зарчмыг дуурайж яах аргагүй сагсуурч онгирсон хэрэг байв. 

	Ийнхүү колонийг хар аюул заналхийлжээ. Тохилог боомт зогсоолтой, цэвэр устай, олон тооны ан амьтан, зүйл бүрийн ургамал ногоотой бат бэх орон сууц болох чулуун ордтой энэхүү арлыг эдгээр дээрэмчид олдошгүй эрдэнэ мэт үзэх нь зүйн хэрэг билээ. Түүнээс гадна зураг дээр огтхон тэмдэглэгдээгүй нь асар их давуу сайн тал бөгөөд хэн хүний мэдэхгүй бөглүү зэлүүд ийм арал эдэнд маш найдвартай орогнох газар болох юм аа. 

	Тэгэхээр шууд байлдаанд орж сүүлчийн дээрэмчин арлаас зайлах юм уу, эсвэл колони сүүлчийнхээ хүнийг тэмцэлд унатал тулалдах хэрэгтэй байлаа. 

	Айртон ингэж бодож байв. Бас Сайрус Смитийг ч гэсэн ингэж бодож байгаа гэдэгт тэрээр эргэлзэхгүй байлаа. 

	Гэвч тулалдаанд ялж гарах ямар нэг найдвар колоничдод байна уу, үгүй юү? Энэ нь онгоцны зэвсэг ба түүний хүний тооноос шалтгаалах билээ.

	Айртон энэ бүхнийг олж мэдье гэж шийдлээ. Барагцаалбал нэг цаг хэртэй болсны дараа хүмүүсийн дуу шуугиан намдаж, олонх дээрэмчин согтон унтацгаав. Айртон онгоцны хянган хошуун дээрээс бараг харанхуй болсон тавцан дээр зүрхлэн буулаа.

	Тэгээд талбай дээгүүр тэрийн хэвтэж байгаа хүмүүсийн дундуур сэм явж бүх онгоцыг тойрч үзээд наймаас—арван фунтын хүнд сумаар бууддаг дөрвөн их буугаар зэвсэглэснийг олж мэдэв.

	Онгоцны гадаа тавцан дээр арваад хүн тэрийн хэвтэх боловч дотор нь бас нэлээд олон хүн бий гэж бодох хэрэгтэй байлаа. Харин Айртон дээрэмчдийн хоорондын ярианаас тэд нар онгоцон дээрээ тавиул явааг түрүүн олж мэдсэн байв. Линкольн арлын зургаан колоничдын эсрэг тавин дээрэмчин байдаг. Гэвч Айртон, колоничид хэдийгээр хий сүрдэж айж бэмбэгэнэхгүй ч гэсэн өөрийн дайсны асар давуу олныг мэдсэнээр тэд тохирох хэмжээгээр тулалдаанд бэлтгэж чадах болно гэж бодохдоо дотроо баярлаж байв.

	Айртон, онгоцон дээр өөр хийх юм байсангүй учир өөрийн энэ тагнуулын дүнг Сайрус Смитэд бушуухан очиж илтгэх гэж түргэхэн буцахаар шийдэв. Гэвч энэхэн агшинд өөрийн нь хэлснээр гүйцэтгэвэл зохихоосоо илүү их зүйл хийхийг хүссэн урьд дээрэмчин явсан Айртоны толгойнд нэгэн зоримог бодол гялсхийн орж иржээ. Үүнийг биелүүлэх нь амь насаа золиосонд өгөх гэсэн хэрэг боловч үүгээрээ арал болон колоничдыг аврах байлаа. Колоничид үнэндээ их буугаар зэвсэглэсэн тавин дээрэмчнийг яагаад ч дийлэхгүй юм. Дээрэмчид чулуун ордныг нэг бол шууд дайран авах эсвэл тойрон бүсэлж хамгаалагчдыг нь өлсгөлөнгөөр хавчин буулгаж авахад хүрэх билээ. Хэрэв иймд хүрвээс намайг зовлонгоос гэтэлгэсэн улс хайр найргүй хядуулж тэдний хүч хөдөлмөрөөр бүтсэн юм бүхэн үнсэн товрог болоод эцэс сүүлд нь өөрийгөө төр улсын шударга иргэн хэмээн дахин сэтгэж энх тунх аж төрж буй Линкольн арал маань тонуул дээрмийн бузар булай үүр болон хувирах буй заа хэмээн Айртон дотроо сэтгэв.

	Боб Гравей зөвхөн миний бодож туурвиж өгсөн төлөвлөгөөг биелүүлж яваа болохоор үнэн чанартаа би өөрийн биеэр энэ бүх хар хөнөөлийн эзэн буруутай этгээд нь юм гэж Айртон өөрийгөө үзэж байлаа. Ийн бодоход өгүүлшгүй их айдас хамаг биеийг нь эзэмдэхийн зэрэгцээ энэ онгоцыг юутай хүүтэй нь дэлбэлж үнсэн товрог болгох юм сан гэдэг хүслэн Айртоны дотор учиргүй оволзон бадрав. Үүнтэй цуг өөрөө үхэх боловч, үүргээ үнэнчээр биелүүлэх юм чинь! гэж бодмогц Айртон санаа шулуудлаа. Дарийн өрөө нь аль ч онгоцонд адилхан хитгийн хавьд байдаг бөгөөд түүнд хүрэхэд тийм их төвөггүй билээ. Ялангуяа иймэрхүү дээрэм тонуул хийдэг онгоцонд дарь хүхэр үлэмж их байх учир ганц оч л үсэргэвээс хамаг юмтайгаа дэлбэ үсрэх нь тэр ээ. 

	Айртон унтаж байгаа хүмүүсийн дундуур эвтэйхэн сүлжиж явсаар доод тавцан дээр сэмээрхэн бууж очив. Ноён шургийн доод угт дүүжилсэн дэнлүү тасалгаа доторхыг бүдэгхэн гэрэлтүүлж байв. Тэр дэнлүүний дор гар буу болон бусад янз бүрийн зэвсэг овоолсон харагдана. 

	Айртон нэг гар буу авсанд тэр нь цэнэгтэй байв. Дарь дэлбэлэхэд ердөө ганц буудахад л болох юм. Айртон хэд хэдэн удаа унтаж байгаа хүн дээр гишгэж амьсгаагаа хураан, тэр хүний согтуугаар харааж загнахыг сонсож байв. Гэвч ингэж явсаар ашгүй дарийн өрөөний яг хаалган дээр хүрч ирлээ. 

	Хаалганд нь мундаг том цоож дүүжлээстэй байв. Айртон түүнийг хуга мушгихаас өөр аргагүй болжээ. Ингэхдээ үүнийг чимээ анир гаргалгүй тун сэрэмжтэй хийх хэрэгтэй учир улам ч бэрх байлаа. Гэвч тэр цоож, Айртоны хүчирхэг гарт удаан тэссэнгүй дорхноо хуга үсэрч, дарийн өрөөний хаалга онгойв. 

	Яг энэ үед Айртоны мөрөн дээр нэгэн хүний хүнд гар буулаа. 

	— Чи энд юу хийж байгаа юм бэ? гэж харанхуй дотроос гэнэт гарч ирсэн тэр өндөр хүн асуув. Тэгээд тэр хүн Айртоны нүүр өөд халхавчтай дэнлүүгээ өргөж ойртуулав. 

	Айртон ар тийшээ ухасхийн зайлав. Энэ асууж байгаа хүн болбоос өөрийн нь хуучин танил Боб Гравей мөн болохыг Айртон дорхноо танилаа. Харин цаадах нь үс сахал нь ургасан Айртоныг таньсангүй. Тэгээд ч тэрээр Айртоныг аль хэдийн үхсэн гэж бодож явжээ. 

	— Чи энд юу хийж байгаа юм бэ? гэж тэр дахин асуугаад Айртоны гараас шүүрэн барилаа. 

	Айртон нэг ч үг дуугарсангүй, дээрэмчдийн толгойлогчийг гэдрэг түлхэж орхиод дарийн өрөө рүү орохоор завдсан бөгөөд торхтой дарь луу гар буугаар ганц буудахад бүх юм гүйцэх байлаа!

	— Хүүхдүүд ээ, нааш ирцгээ! гэж Боб Гравей чанга хашхирав.

	Тэр дуунаар сэрсэн хоёр гурван дээрэмч ухасхийн босож яах яахын завдалгүй Айртоныг дайрч түүнийг нухаж унагахыг завдав. Айртон хүрч ирсэн нэгийг нь мулт сэжиж зайлуулаад гар буугаар дараа дараагаар хошоод буудаад авлаа. Хоёр дээрэмч нам унасан боловч энэ үед гурав дахь нь амжиж Айртоны мөр лүү хутгаар бүлж орхив. 

	Боб Гравей дарийн өрөөний хаалгыг нуруугаараа даран зогссоноос гадна, буун дуунаар сэрсэн дээрэмчид бүх онгоц дээгүүр үймэлдэн шуугьж эхэлсэн учир санаж бодсон нь биелж чадахгүй болсныг Айртон аргагүй мэдлээ. Ийм учраас, дээрэмчидтэй тэмцэлдэх колоничдын тэмцэлд туслахын тул өөрийнхөө амийг хайрлах хэрэгтэй болжээ. Айртон зугтааж гарахаар шийдэв. 

	Гэвч ингэж зугтаан гарч амжих уу, үгүй юу?

	Айртоны буунд дахиад дөрвөн сум үлдсэн байлаа. Тэрээр дахин дараа дараагаар хоёр буудав. Нэгдэхийг нь Боб Гравейг чиглүүлэн буудсан бөгөөд тэгэхдээ дээрэмчний удирдагчийг яг олж оносон уу эсвэл хөнгөн шархдуулсан уу мэдэхгүй, харин хоёр дахь сум нь нэг дээрэмчийг дор нь нам унагаажээ. Айртон дайсан этгээдийнхэн тур зуур сандран дэмий холхихыг ашиглаж дээд тавцан тийш гарсан үүдний шат өөд ухасхийлээ. 

	Айртон дэнлүүний дэргэдүүр өнгөрөхдөө завдаж хага дэлссэнд ойр орчим тас харанхуй болов. Гэтэл энэ үед онгоцны багийн хоёр хүн нарийн шатаар уруудан ирж явав. Айртон тав дахь сумаараа түрүүний хүнийг нь тонилгосонд үүнийг үзээд айж сандарсан хоёр дахь хүн нь Айртонд зам тавин цааш зугтаан арилав. Айртон хоёрхон үсрэлтээр дээд тавцан дээр харайн гарч, гурван хормын дотор өөрийг нь барьж авах гэж оролдсон нэг дээрэмчнийг тулган буудмагц онгоцны хашлага дээгүүр давж, ус руу шумбан орлоо. 

	Гараараа таван удаа ч самарч амжаагүй байтал түүний эргэн тойронд буун сум мөндөр шиг шаагин тусав. 

	Айртоныг буцаж ирэхийг арал дээр хүлээж байсан Пенкроф болон Хонгилд байсан колоничид онгоцон дээр болж буй буудалцах чимээг сонсоод үнэхээр сандран тэвдсэн ажээ! Тэд нар эрэг дээр гүйлдэн очиж, буугаа сумлан, халдан ирэх алив нэгэн дайсныг няцаахад бэлхэн байв. 

	Дээрэмчид Айртоныг мэдэж, түүнийг алж орхиод одоо шөнийн харанхуйг далимдуулан эрэг дээр гарч ирэх гэж байна гэж тэд яах аргагүй боджээ. 

	Ингэж догдлон хүлээсээр хагас цаг хэртэй болов, Буун дуу тасарсан боловч Пенкроф, Айртон хоёрын алин ч алга байлаа. Авралт арлыг дээрэмчид эзэлчихсэн юм биш байгаа? Хэрэв Айртон алуулсан бол Пенкрофт туслахаар тийшээ очсон нь дээр биш үү? Гэвч арал дээр хоолойг яаж гаталж очих ээ? Далайн түлхлэгийн үед хоолойг гаталж яавч амжихгүй бас завь байхгүй... Сайрус Смит ба түүний нөхөд ямаршуу аймшигт үе мөчийг тэвчин өнгөрүүлж байсныг хэлээд баршгүй!

	Гэтэл ашгүй шөнө дундын алдад хоёр хүн суусан хөнгөн завь эрэг тийш хүрч ирэв. Мөрөндөө хөнгөн шарх олсон Айртон, хамраа ч шалбалаагүй Пенкроф хоёрыг колоничид тэсгэлгүй баярласандаа тэврэн авч угтлаа. 

	Тэд нар Хонгил тийш очсон бөгөөд тэнд очоод Айртон онгоцон дээр бүх болсон явдал хийгээд уул онгоцыг дэлбэлэх гэсэн өөрийн бүтэмжгүй оролдлогоо хүртэл цөмийг ярьж өгөв.

	Айртон одоо тулгараад байгаа бүх аюул заналыг колоничдоос огтхон ч нуусангүй... Үүнд юу гэвэл дээрэмчдэд сэжиг сэхээ авхуулчихсан. Тэд нар арал дээр хүн байгааг мэдэх болсон бөгөөд тэгэхээр маргааш эрэг дээр сайн зэвсэглэсэн, олон хүнтэй анги буулгах болно. Хэрэв колоничид тэдний гарт нэг орвол ямар ч хайр энэрэл үзэх горьдлогогүй болжээ. 

	Бүгд нэгэн дуугаар Айртонд баяр хүргэж гарыг нь атгав. 

	— За одоо чулуун ордондоо буцах хэрэгтэй гэж инженер хэлэв. 

	— Бид ер давж дийлэх найдвар байна уу, Смит гуай та юу гэж бодном? гэж Пенкроф асуув. 

	— Тийм найдвар байна гээд

	— Зургуулаа тавин хүний өөдөөс шүү дээ! гэхэд

	— Тэр яах вэ? Бид ухаан бодол, уран аргаар тэднээс илүүтэй гэв. 

	
ГУРАВДУГААР БҮЛЭГ

	Шөнө айван тайван өнгөрөв. Колоничид цаг үргэлж сэрэмжлэн харуулдаж байсан боловч тэдгээр дээрэмчид үзтэл, шөнийн харанхуйд эрэг дээр гарахаасаа зүрхшээсэн нь илэрхий байв. Айртоныг буудсан буун дуу замхарснаас хойш тэр онгоцыг Холбооны булангийн усанд байсан хэвээр юм байна гэж мэдэж болохуйц дуу чимээ огт гаргасангүй. Түүгээр ч барахгүй тэдгээр дээрэмчид үл мэдэгдэх дайснаасаа айж арлаас холдохын түүс болохдоо, байлдаж тулалдсан ч юмгүй зангуугаа татан ум хумгүй зугтаж тонилсон байх гэж бодож болмоор байлаа. 

	Гэвч үүр цайх үед колоничид манан дотор ямар нэгэн нүсэр хар юм байхыг олж харав. Энэ нь өнөөх «Хурдан» байжээ. 

	— Нөхөд минь бид өглөөний манан арилахаас өмнө нэлээд олон зүйлийг амжиж хийх ёстой байна. Энэ манан биднийг дээрэмчдийн нүднээс далдалж, тэдний анхаарлыг татахгүйгээр ажиллах боломжийг олгож байгаа билээ. Үүнд хамгийн гол нь арлыг хамгаалагчид тун олон юм байна, тэгэхээр лав сүрхий ширүүн эсэргүүцэх хүчтэй байх ёстой гэдэг бодлыг тэдгээр дээрэмчдэд төрүүлэх нь чухал байна. Ингэхээр бид гурван хэсэг хуваагдъя гэж би бодож байна. Нэгдэх хэсэг нь хонгилд очиж, хоёр дахь нь Ачлалт голын адагт байрлана. Харин гуравдах хэсэг нь миний бодлоор дайсныг хориглон саатуулах юм уу, эсвэл дор хаяад эрэг дээр хүч хаях явдлыг нь удаашруулахын тул Авралт арал дээр байрлах нь тун зүйтэй гэж сананам. Бид дөрвөн винтов, хоёр карабинтай. Тэгэхээр хүн бүрд буу хүрэлцээтэй байна. Дарь, сум хоёр манайд нэлээд их бий учир түүнийг хайрлаж, гамнах явдалгүй юм. Энэ зузаан хадан ханыг нэвт цоо цохиж чадахгүй учир дээрэмчдийн их бага бууны сумны алин ч гэсэн бидэнд огт аюулгүй. Гэхдээ харин ордны цонхоор орж ирсэн их бууны сум бидэнд өгүүлшгүй их гарз хохирол учруулж болохыг дайсан этгээд мэдэхгүй болохоор бид цонхоор буудалцахгүй. Дээрэмчдийн тоо биднээс арав дахин их болохоор халз тулгаран гардан байлдвал бидэнд тун их аюултай. 

	Иймээс манай тактик бол эрэг дээр гарч ирэхийг нь аль болохоор саатуулан барих, тэгэхдээ өөрсдийн хаалт далдлалтаас гарч болохгүй. Ингээд эцэст нь хэлэхэд, сум битгий хайрла! Тасралтгүй тэгэхдээ алдалгүй онож бууд! Бидний хүн нэг бүрд наймаас арван дайсан ноогдож байгаа бөгөөд хүн бүр төдий чинээ дээрэмчийг устгах ёстой! Тэгсэн цагт бид сая ялна! гэж инженер өгүүлэв. 

	Сайрус Смит тухайн нөхцөл байдлыг тун зөв сайн ойлгожээ. Тэрээр дийлэх дийлдэх нь мэдэгдэхгүй байгаа цуст тулалдааны тухай бус жирийн нэг өдөр тутмын ажлын тухай ярьж байгаа юм шиг маш тайван ярьж байв.

	Инженерийн энэ төлөвлөгөөг колоничид үг дуугүй сайшаан дэмжжээ.

	Одоо өглөөний манан арилаагүй дээр өөрсдийн байрыг эзэлж авахын тулд бүгд шалавлах хэрэгтэй болсон ажгуу. 

	Наб, Пенкроф хоёр чулуун ордноос галт хэрэгсэл зөөж авчирчээ. Гедеон Спилет, Айртон нар колонийнхон дотроосоо нэлээд сайн мэргэн бууч болох тул хоёулаа бээр хэртэй хол тусдаг карабин буу авав. Бусад колоничдын хүн бүрд винтов ноогдлоо. 

	Ингээд хэсгүүдийг хуваарилав. Сайрус Смит, Герберт хоёр чулуун ордны ёроолоос эргийг чөлөөтэй буудаж болох Хонгилд очиж нуугдах ёстой байлаа. 

	Гедеон Спилет, Наб хоёр бүх гүүрийг нь сөхсөн Ачлалт голын адагт очиж, хад чулуун дотор хориглон дайсныг голын зүүн эрэгт гаргахгүй саатуулах ёстой байв. Айртон, Пенкроф хоёр завиа усанд оруулж Авралт арал дээр очмогц тус тусын байрыг эзлэхээр бэлтгэв. 

	Ийнхүү дөрвөн газраас буудах нь дайснуудад арлын хүн амын тоо олон болоод найдвартай бат хамгаалагджээ гэдэг бодлыг төрүүлэх ёстой байлаа. 

	Хэрэв дээрэмчид эсэргүүцэн буудахыг үл хайхран Авралт арал дээр буувал, Айртон, Пенкроф хоёр бушуухан завиндаа сууж бусад колоничидтой ирж нийлэх ёстой бөгөөд мөн үүний зэрэгцээгээр хэрэв онгоцон дээрээс буусан завьтай хүмүүс Авралт арал ба Линкольн арлын хоорондох нарийхан хоолой руу орж ирвэл арлын гол хүчнээсээ таслагдахгүйн тул чадах бүхнээ хийх ёстой байв. 

	Байраа эзлэхээр тарж явахын өмнө колоничид сүүлчийн удаа бие биеийнхээ гарыг чанга атгаж салах ёс гүйцэтгэв. Пенкроф төрсөн хүү шигээ хайрладаг Гербертээс салахдаа биеэ хүчлэн барьж уйлалгүй тэсэж өнгөрөв. Ингээд бүгд тус тусын байр луу явцгаалаа. 

	Сайрус Смит, Герберт хоёр хамгийн түрүүнд байраа эзлэв. Хоёр гурван минутын дараа Гедеон Спилет, Наб хоёр чиг бас хад чулуун дунд далд орж дахиад таван минут хэртэй болоход хоолойг эсэн мэнд гаталсан Пенкроф, Айртон хоёр Авралт арал дээр бууж түүний зүүн өмнөд эрэг дээрх хадан мөргөцгийн ард тэмдэгт байраа эзлэв. 

	Манан мөн л өтгөн хэвээрээ байсан учир тэдний ингэж байхыг хэн ч харсангүйгээр барахгүй өөрсдөө дөнгөж замаа олж явлаа. Өглөөний зургаан цаг хагас болж байлаа. 

	Удалгүй манан дээд талаасаа сарнин арилж эхлэв. Гэвч түүний нэлээд ихээхэн хэсэг нь хэдэн минут хэртэй далайн мандал дээгүүр нүүгэлтэн хөвсөөр байв. Дараахан нь салхи хөдөлж манан бүрмөсөн сарнин алга боллоо. Хос зангуунаас аргамжтай байгаа «Хурдан» одоо өөрийн бүх өнгө зүсээрээ харагдах болсон бөгөөд баруун хавиргаа арлын зүг хандуулан умар зүг харж зогслоо. Сайрус Смитийн өчигдөр орой хэлснээр энэ онгоц арлаас бээрийн дөрөвний нэгээс холгүй газар зогсож байв. 

	Өнөөх ёозгүй хар далбаа нь онгоцны хитэг дээр дэрвэх ажгуу. 

	Онгоцны баруун хажуугийн буунуудыг арал руу чиглүүлэн зоосныг Сайрус Смит дурангаар харав. Тэдний их буучид анхны командаар гал нээхэд бэлхэн байгаа нь илэрхий. 

	«Хурдны» тавцан дээр гучаад дээрэмчин харагдаж байв. Тэдний зарим нь ийш тийшээ ихэмсгээр холхицгоож бусад хэсэг нь онгоцныхоо хошуун талд сууцгаажээ. Хоёр хүн арын шурагнаа авиран гарч арлыг тун сүрхий дурандаж байлаа. 

	Боб болон түүний хамсаатнууд өнгөрсөн шөнө болсон явдлыг тааж ядан тун их гайхаж байгаа бололтой. Дарийн өрөөг дэлбэлэх гэж оролдсон арслан барс шиг аймшиггүй тэмцэлдэж өөрийн гар бууны зургаан сумаар тэдний нөхдийн нэгийг алж, хоёрыг нь хүнд шархдуулсан тэр нүцгэн шахам хүн амьд гарсан уу, үгүй юү? Тэр хүн чухам хаанаас гарч ирэв? Онгоцон дээр яах гэж гарч ирсэн бэ? Боб Гравейн сэжиглэж бодсоноор тэр хүн үнэхээр онгоцыг дэлбэлэх гэж ир ээ юу, үгүй юу? Энэ бүх асуудлыг тэд тааж ядан байв. Гэвч эргийн нь дэргэд зангаа хаяж зогссон энэхүү үл мэдэгдэх аралд хүн оршин суудгаар барахгүй эд нар нь өөрийн арлыг хамгаалан тэмцэхэд бэлхэн байгаа нь дээрэмчдэд ил болжээ. Гэтэл дээрэмчид хэчнээн сайн ажиглан харсан ч тэнд нэг ч амьд голтой юм олж харсангүй. Эрэг хавийн газар хов хоосон байв. Арлын улс түүний төв дунд суудаг ч байж магадгүй биш үү?

	Дээрэмчдийн удирдагч энэ бүх асуудлыг өөрөө өөртөө тавьж үзээд хариу олж чадсангүй учир юу ч болсон тун болгоомжтой байхаар шийджээ гэж үзэх хэрэгтэй билээ. 

	Цаг хагас хэртэй болсон боловч онгоцноос арал дээр бууж ирэхээр бэлтгэх ямар ч шинж тэмдэг мэдэгдэхгүй байв. Үүнээс үзэхэд Боб Гравей баахан зүрх алдаж байгаа нь илэрхий ажээ. Хад асган дунд нуугдсан колоничдыг хамгийн сайн дурангаар ч харж чадахааргүй байлаа. Үнэндээ дээрэмчид эргээс дээш наяад тохой өндөр аварга зузаан, гөлчгөр хадан хясаан дотор ногоон өвс ургамлын цаана эдний орон байр байх юм гэж огтхон ч бодоогүй ажээ. Савар хошуунаас дээд Эрүү хошуу хүртэл онгоцон дээрээс харагдаж байгаа арлын энэ хэсэгт нь хүн байгаагийн шинж тэмдэг огтхон ч харагдахгүй байв. 

	Гэвч өглөөний найман цаг болох үед «Хурдан» онгоцныхон ямар нэгэн юм үйлдэх гэж байгаа бололтой хөл хөөрцөг болж эхлэв. Ховилт эргүүлэг хяхнан дуугарч усанд завь буулгалаа. Түүнд винтовоор зэвсэглэсэн долоон хүн суув. Тэдний нэг нь залуур барьж, дөрөв нь сэлүүрдэн үлдсэн хоёр нь буугаа бэлэн барьж, завины хошуун дээр суужээ. Энэ нь дайрах анги биш зөвхөн тагнуулчид бололтой. 

	Хадны ард нуугдсан Пенкроф, Айртон хоёр уул завь бууны тусгалын газар ойртож ирэхийг амьсгаа даран хүлээж байв. 

	Тэр завь эрэг рүү асар их болгоомжтой аажимхан дөхнө. Үүнийг сэлүүрүүд нь тун дээгүүр даялан усанд бууж байгаагаас амархан мэдэж болох байв. Завины хошуун дээр суусан нэг дээрэмчин лот хэмээх багажаар усны гүнийг тасралтгүй хэмжиж Ачлалт голын адгаар хөлөг онгоц орж болох газрыг эрж яваа нь харигдав. Үүнээс үзэхэд Боб Гравей онгоцоо эрэгт аль болох ойрхон авчрахыг бодсон нь илэрхий. Гучаад дээрэмчид вант хэмээх шургийн татлага олсонд авиран гарч, нөхдийнхөө хойноос ширтэн харж байв. 

	Тэр завь эргэж хоёр кабельт хэртэй газар ирээд зогсов. Түүний залуурч дээшээ босож завиа татах аюулгүй газрыг эрж эргийн дагуу ажиглан харна.

	Энэ үед буу тасхийж, эрэг дээрх хадан дээгүүр хэсэгхэн утаа тунарав. Залуурч болон онгоц эрэгт ойртон ирэх замын дагуу усны гүнг хэмжиж агсан дээрэмчин завины ёроолд нэг зэрэг гулдайн уналаа. Айртон, Пенкроф хоёрын сум тэр хоёрыг дор нь нам унагажээ. Завин дээрээс хорсон хараал таних нь сонстож, тэр даруй дахин хөдөллөө. Алагдсан залуурчийн оронд нэг сэлүүрч нөхөн суужээ. 

	Бараг үүнтэй зэрэг шахам үлэмж чанга пүн хийх дуун гарч онгоцны хажуугаас бөөн утаа дэгдэн, Айртоны нуугдаж байсан хаданд их бууны сум ирж тусав. Гэвч манай мэргэн буучид гэм хор хүргэсэнгүй. Харин өнөөх завь онгоц руугаа буцах байх гэж бодсон чинь тэгсэнгүй, Авралт арлын эргийг барьж түүний өмнө этгээдээр тойрохоор хурдалж эхлэв. Дээрэмчид буун тусгалаас цаана аль болох хурдан гарахын тул байдаг хүчээрээ сэлүүрдэж байв. 

	Авралт арал дээр хэд хэчнээн хүн байлаа ч гэсэн хамаагүй. Тэднийг завь ба онгоц дээрээс буудах хайч галын дунд хийж авахын тул хоолой руу орох гэсэн тэдний санаа илхэн байлаа. 

	Арван таван минут хэртэй тэр завь арлын эрэг дагаж огт чимээ аниргүйн дунд саадгүй явсаар байв. Пенкроф, Айртон хоёр өөрсдийг нь арлаас салган тасалж авах гэж байгаа дээрэмчдийн энэ санааг сайн мэдэж байсан боловч эзэлсэн байраа орхилгүй байсаар л байв. Юу гэвэл хориглолтоосоо ил гарч дээрэмчдийн их бууны сумны идэш болохгүй гэж бодсоноос гадна нэг талаас сэтгүүлч, Наб хоёр нөгөө талаас инженер, Герберт хоёр дайсны завь руу гал нээж, хамгаалан тэтгэнэ гэж лавтай итгэж байсан бүлгээ.

	Дахиад таван минут өнгөрөхөд дээрэмчид Ачлалт голын адаг тушаа түүнээс хоёр кабельт хүрэхгүй газар ойртож ирсэн байлаа. Далайн түлхэлт эхэлсэн учир хоолойн урсгал асар их ширүүсэж дээрэмчдийн завийг голын адаг руу тун хурдан хөөж байв. Дээрэмчид хоолойн яг голыг барьж явах гэж тун их зүдэрч байгаа харагдана. Тэд нарыг голын адгаар өнгөрөх яг тэрхэн үед дахиад хоёр буу тасхийж бас л хоёр дээрэмчин завины ёроолд үхэтхийн унав. Наб, сэтгүүлч хоёр алдалгүй тун мэргэн бууджээ. 

	Онгоц дээрээс утаа гарсан зүг рүү дахиад их буугаар буудсан боловч сум нь мөн л хаданд тусч, хэнд ч хор хүргэж чадсангүй. Ингээд өнөөх завинд одоо дөнгөж гурван хүн амьд үлджээ. Урсгалд хөөгдсөн тэр завь Сайрус Смит, Герберт хоёрын дэргэдүүр сум шиг хурдан өнгөрөхөд ийм хол газар онох нь бэрхтэй учир дээрэмчдийг буудалгүй өнгөрүүлэв. Дээрэмчид Авралт арлын хойд сэжүүрийг тойрмогц байдаг хүчээрээ сэлүүрдэн онгоц руугаа эргэж зугтаалаа. 

	Эхлээд колоничид их азтай байв. Харин дайсны талд энэ тулалдаан бүтэл муутай эхэлсэн бөгөөд тэд өөрсдийн дотроос дөрвөн хүнээ хүнд шархдуулсан буюу магадгүй алуулсан байхад колоничид нэг ч сум хоосон гарзадсангүй, бас бүгдээр бүрэн бүтэн байлаа. Хэрэв дайсан тактикаа өөрчлөлгүй бас л ганц завь эрэг рүү явуулаад байвал колоничид тэднийг толгой тоолон хядаж чадах билээ!

	Инженерийн туурвисан алсын хараат төлөвлөгөө зөв болох нь одоо тодорхой болов. Тэдгээр дээрэмчид олон тооны сайн зэвсэглэсэн дайсантай тулгарлаа гэж аргагүй үнэмшихэд хүрсэн байлаа. Өнөөх завь далайн түлхэлтийг сөрж, «Хурдан» онгоцондоо хүрэх гэсээр байтал хагас цагаас багагүй хугацаа өнгөрлөө. Онгоцон дээр шархадсан дээрэмчдийг өргөж гаргах үед тэндээс уурлаж, цухалдан хашхиралдах дуун сонстож байв. Ихэд өширхсөн дээрэмчид дөрвөн удаа их буугаар буудсан боловч тэдний нэг нь ч оносонгүй. 

	Тэгэхээр ууртаа багтарсан хэдэн дээрэмчин, саяын завинд үсрэн сууцгааж хамгаалагчидтай нэгийгээ үзэж нэхий дээлээ уралцах гэж шууд Авралт арлыг чиглэн сэлж эхлэв. Дахиад нэг завь буулгаж найман хүн суугаад Ачлалт голын адаг шууд чиглэн явлаа. 

	Пенкроф, Айртон хоёрын байдал нэлээд аюултай болсон тул бушуухан арал дээр эргэж гарах хэрэгтэй байлаа. Гэвч тэр хоёр нэгдэх завийг бууны тусгалын газар дөхөж ирэхийг хүлээж байгаад тун мэргэн шагайж буудсан сум нь дайсныг нэлээд тэвдүүлэв. Ингэснийхээ дараа Пенкроф, Айртон хоёр нуугдсан газраасаа гарч дээрэмчдийн ширүүн галын дундуур арлын нөгөө тал руу эсэн мэнд гүйж ирээд завиндаа сууж, хэдхэн минутын дараа Хонгилд байсан Сайрус Смит, Герберт хоёртой ирж нийлэв. Яг энэ үед дайсны түрүүчийн завь Авралт арлын өмнөд үзүүрт ирж зогсов. 

	Ингэхийн чацуу хоёр дахь завь Ачлалт голын адаг руу тун хурдан ойртож ирсэнд тэндээс буун дуу дахин гарч завинд сууж явагчдын хоёр нь Наб, Гедеон Спилет хоёрын мэргэн суманд өртөж үхэтхийн унав. Бусад үлдсэн дээрэмчид сандарсандаа болоод залуураа хаяж орхисонд завь нь эрэг орчмын усан дороос цухуйсан хаданд эрчээрээ ирж мөргөхдөө бут үсрэв. Ингэхүйд амьд үлдсэн тэр зургаан дээрэмчин буугаа усанд норгохгүйн тул толгой дээрээ өргөн барьж голын баруун эрэг дээр гаталж гараад Олзот хошууг чиглэн хар хурдаараа зугтав.

	Ингээд байдал ямар болов гэвэл: Авралт арлыг арван хоёр дээрэмчин эзлэн авсан бөгөөд гэвч тэдний дунд шархадсан хүн байж болзошгүй билээ. Гэхдээ тэд завьтай байв. 

	Их арал дээр зургаан дээрэмчин байгаа боловч тэдний завь хэмхэрснээс гадна, бүх гүүрнүүдийг дээш өргөсөн учир Ачлалт голын зүүн эрэг дээр гарах боломжгүй билээ. 

	Пенкроф Хонгилд гүйж ирэх зуур

	— Хэрэг ч бүтэмжтэй байх шив дээ Смит гуай! Тун сайн бүтэж байна! Тийм үү? Та юу гэж бодож байна гэж асуухад

	— Дээрэмчид одоо энэ тактикаа өөрчлөх байх гэж бодож байна. Өөрсдийнхөө талд ийм зохимжгүй нөхцөл байхад нэг нэгээрээ ирж хяргуулаад байх тийм тэнэг улс арай биш биз гэж инженер хариулав. 

	— Тэглээ ч гэсэн тэд хоолойгоор гаталж чадахгүй. Спилет гуай, Айртон хоёрын карабин бүтэн бээр хол тусах учир тэднийг хэзээ ч саатуулж чадна гэж Пенкроф эсэргүүцэв. 

	— Энэ үнэн. Гэвч хоёрхон карабинаар хөлөг онгоцны төдий олон их бууны эсрэг чухам юу хийж чадах бил ээ? гэж Гербертийг хэлэхэд

	— Тийм ээ, гэвч тэр онгоц одоохондоо хоолойд арай орж ирээгүй байна шүү дээ гэж Пенкроф хариулав. 

	— Ороод ирэхийг нь хэн байг гэх вэ? гэж инженерийг асуусанд

	— Боб Гравей хэзээ ч ингэж зүрхлэхгүй. Ус татрах үеэр хайрдах гэдэг чинь тун аюултай хэрэг шүү гэж далайч хэлэв. 

	Тэгэхэд Айртон өгүүлрүүн:

	— Үгүй орж ирж ч болно шүү. Тэд нар ус татраагүй байхад хоолойд амжин орж ирэх бөгөөд хэрэв хэрэг болбоос татралт эхлэхтэй зэрэг гараад явчхаж болох л юм. Тэгэх хоорондоо дайснууд их буугаар буудаж биднийг үгүй хийж орхино гэв. 

	— Ай золигт гармар чамайг! Нээрээ энэ муусайн мондиуд чинь зангуугаа татаад байх шиг байна шүү! гэж Пенкроф дуу алдав. 

	— Бид тэднийг ирээгүй дээр нь чулуун ордондоо очвол дээргүй юу? гэж Гербертийг асуухад инженер

	— Үгүй жаахан хүлээе гэв.

	— Харин Наб, эрхэм Спилет хоёр яах вэ? гэж Пенкроф асуув. 

	— Тэд аргагүйд тулбаас өөрсдөө наашаа ирж чадна. Айртон та бэлтгэ! Спилет та хоёрын карабины хэрэг болох цаг одоо боллоо! гэж инженер хэлэв. 

	Инженер буруу бодсонгүй ээ. «Хурдан» зангуугаа татаж эрэгт ойртохоор зэхэв.

	Далайн түлхэлт дахиад хагас цаг хэртэй үргэлжлэх учир энэ хугацаанд юу ч хийж амжих билээ. Гэвч Пенкроф Айртонтой зөрж, уул онгоцыг хоолойн усанд зүрхлэн орж ирнэ гэдэгт итгэхгүй хэвээрээ л байлаа. 

	Энэ үед Авралт арал дээр байсан дээрэмчид бүгдээрээ хоолойн эрэг дээр цугларан ирэв. Жирийн винтовоор зэвсэглэсэн тэдгээр дээрэмчид Хонгил ба Ачлалт голын адгийн ойролцоо нуугдсан колоничдод ямар ч гэм хор хүргэж чадахгүй ажээ. Бас тэд, колоничдыг хол тусгалтай карабинтай гэж бодоогүй учир өөрсдийгөө аюулгүй гэж үзээд огт ажиггүй эрэг дээгүүр ийш тийшээ холхилдоно. 

	Гэвч тэдний энэ хэнэггүй байдал удалгүй замхран алга болжээ. Гедеон Спилет, Айртон хоёрын карабин буу бараг нэг зэрэг тасхийж, хоёр дээрэмч хадуурт хяргуулсан өвс лүгээ адил ханаран унав. 

	Энэ нь тэднийг тун их түгшүүлэн сандаргажээ. Амьд үлдсэн дээрэмчид алагдсан буюу эсвэл шархадсан нөхдөө ч авахын сөхөөгүй завь руугаа ухаан малгайгүй гүйлдэн очмогц онгоцондоо очихоор сэлж гарлаа.

	— Найм нь хорогдлоо! гэж Пенкроф хэлээд, — Спилет гуай Айртон хоёр ер нь хоорондоо яг хэлэлцсэн юм шиг сайхан зэрэг буудлаа шүү! гэтэл Айртон үгийг нь тасалж

	— Хараач, онгоц зангаа татлаа! гэв. 

	Салхи далайн зүгээс үлээж байлаа. Дайсны онгоц фок, марсель хэмээх дарвуулаа өргөөд эрэг рүү аажуухан ойртож эхлэв. 

	Хонгил болон Ачлалт голын адагт хориглогчид онгоцны хөдөлгөөнийг амьсгаа даран ширтэж байлаа. Хэрэв энэ онгоц эрэгт шахан тулж ирвээс колоничдын байдал үнэхээр хүнд болох билээ. Тэд онгоцны олон их бууны өөдөөс юу хийж чадах билээ. Дээрэмчид эрэг дээр гарч ирэхийг колоничид яаж хориглон зогсоох вэ?

	Сайрус Смит хүч дутаж ямар ч авралгүй бодоод байгаагаа сайн мэдэж байсан бөгөөд одоо чухам яахыгаа мэдэхгүй мухардаж байв. Хоол хүнсний нөөц элбэгтэйдээ шүтэж, чулуун ордондоо орж бүгвэл бүслэлтийг долоо хоног юм уу, бүтэн сар ч дааж чадах болов уу? Энэ нь чиг бүрэн болно. Гэвч эцэст нь юу болох вэ? Дээрэмчид арлын эзэн болж эрт орой хэзээ нэгэн цагт чулуун ордны хоригдлуудыг буулгаж авах болно. 

	Гэвч Боб Гравей хоолойн усанд зүрхэлж оролгүй Авралт арлын цаана хагас бээр хэртэй газар ирж зогсох болов уу гэж найдах найдлага байв. Ийм зайнд их бууны бөмбөгөн сум төдийлөн аюул учруулж чадахгүй билээ. 

	— Хэрэв сайн далайч юм бол Боб Гравей хоолойд хэзээ ч зүрхлэн орж ирэхгүй! Хад чулуу дайрч, онгоцоо сүйтгэнэ гэдгийг тэр мэдэж байгаа даа! Хөлөг онгоцгүй бол тэр дуусах нь тэр! гэж Пенкроф давтан үглэсээр байв. 

	Энэ үед дайсны онгоц Авралт арлын өмнөд сэжүүрийг чиглэж нааш улам ойртсоор байв. Боб Гравейн бодол санаа тун тодорхой байлаа. Энэ нь түрүүчийн нэг завины үзэж мэдсэн гүнзгий газраар хонгилд ойртож, өөрийн багт төдий их хохирол учруулсан сумны хариуд их бууны сум илгээж хариу авахаар шийджээ. 

	Ингээд тэр онгоц жижиг арлын сэжүүр тушаа яг ирснээ дахиад хэдэн минут болоход түүнийг хялбархнаар тойрон эргээд Ачлалт голын адаг тийш гарч ирлээ. 

	— Ай муусайн хар дээрэмчид! Тэд ингэж нээрээ зүрхлэх нь гэж үү? гэж Пенкроф хараал тавив. 

	Энэ үед Гедеон Спилет, Наб хоёр колоничидтой ирж нийлэв. Тэр хоёр голын адагт эзэлж байсан байраа арга буюу орхихоор шийджээ.

	Ийм аюултай үед хамт цуг байсан нь дээр учир энэ нь тун зөв зүйтэй шийдвэр байлаа. Хоёр колоничийг ил гарч ирэхэд дайсны сум мөндөр мэт асгаран буув. 

	Тэр хоёрыг хонгилын өрөөнд гүйж ирэхэд

	— Спилет ээ, Наб аа! Та хоёр шарх олоогүй биз? гэж инженер сандран асуусанд

	— Үгүй үгүй, зөвхөн тэсрэх сумны хэлтэрхийд жаахан долоолгочихлоо гэснээ, хараач тэр энэ муу золигийн онгоц хоолойд ороод ирлээ шүү! гэж сэтгүүлч хэлэв. 

	— Нээрээ тэглээ гэм. Арван минут ч болоогүй байхад энэ онгоц чулуун ордны харалдаа өмнө нь зангуугаа хаяж зогсох болно гэж Пенкроф өгүүлэв. 

	— Сайрус Смит та юу гэж бодож байна гэж Гедеон Спилетийг асуухад 

	— Миний бодоход дээрэмчдийн мэдээгүй дээр нь одоохон чулуун ордондоо орох хэрэгтэй байна гэж инженер хариулав. 

	 — Харин миний бодоход гэж сэтгүүлч хэлээд, — Бид тэнд хаашаа ч гарахгүй таг түгжээтэй... гэтэл инженер үгийг нь тасалж,

	— Бид эдүгээ цагийн байдлыг хянан бодож яахыгаа шийдье. За нөхөд минь ингээд чулуун ордондоо очицгооё гэв.

	— Тэгвэл бушуухан шиг явъя! гэж сэтгүүлч нэмж хэлэв

	— Смит гуай, Айртон бид хоёрыг энд үлдэхийг зөвшөөрнө үү? гэж далайчийг асуусанд

	— Пенкроф оо, яах нь вэ? Бид хүчээ ингэж сарниулахын хэрэг огт үгүй гэж инженер хариулав. 

	Нэг ч хором хоосон гарздаж болохгүй байлаа. Колоничид тэр дороо Хонгилоос гарч байгалиас заяасан нууц халхавч болох хадны араар нуугдаж явсаар чулуун ордны яг ёроолд хүрч ирэв. Гэтэл ойрхон их буу нирхийн дуугарах нь дээрэмчдийн хөлөг онгоц тун ойр ирсний дохио ажгуу. 

	Өргүүр машины сагсанд орж байрны хаалга руу өгсөн очоод өчигдрөөс хойш хаалттай суусан Бархас, Топ хоёрын байгаа их танхимд орох энэ бүхэн нь ердөө ганц минутын төдий ажил байлаа. 

	Колоничид тун азтай амжиж гэртээ орж иржээ. Юу гэвэл их бууны амнаас гарсан бөөн утаанд бүрхэгдсэн «Хурдан» онгоц бүр хоолойд орж ирчхээд явж байхыг нь колоничид чулуун ордны цонхыг тагласан мөчрийн завсраар харав. Түүгээр ч барахгүй дээрэмчид учир начиргүй «уухай» хашхиралдан бүх буугаараа зүг чиггүй буудаж явсан учир Сайрус Смит болгоомжлон нөхдийгөө цонхноос холдуулжээ. 

	Гэвч колоничид эдгээр ороонго өвс болон модны мөчир нь чулуун ордныг дээрэмчдийн нүднээс тун сайн өнгөлөн далдлах юм гэдгийг лавтай мэдэж байв. Гэтэл гэнэт их бууны нэг сум гадаад хаалгыг цөм цохиж, гудамд өнхрөв орж иржээ.

	— Ай муусайн цуснууд! Тэд манай байрыг олж орхилоо гэж Пенкроф хараал тавив. 

	Үнэхээр дээрэмчид ногоон ургамал, хөшигний дор юм нуугдаж байгаа гэж бодоогүй байсан боловч Боб Гравей юу ч гэсэн энэ рүү нэг сум буудахаар шийджээ. Ингээд хадан хана цөм үсрэн нүх гарахыг хараад тэрхүү бүх их буугаараа ганцхан ийш нь бууд хэмээн тушаав. Колоничдын байдал үнэхээр тэсэшгүй боллоо. Тэдний хориглолтын байр илэрсэн учир дайсны их бууны мөндөр шиг сум, бутран үсрэх хадны хэлтэрхийнээс юугаар ч амь хаацайлах нөхцөлгүй болжээ. 

	Колоничид одоо нэгэнт аюул сүйрэлд учирсан орон байраа зөнд нь хаяж орхиод дээд агуйд орж бүгэхээс өөр арга байсангүй

	Тэд нар тэгээд тийшээ яг явах гэж байтал нэг юм асар хүчтэй нирхийн дэлбэрэх дуу гэнэт гарч хүмүүс сандран хашхиралдах сонстов. Сайрус Смит ба түүний нөхөд цонх руу гүйлдэн очлоо. Тэгсэн чинь ямар нэг асар их хүчтэй усан хуй дайсны онгоцыг хийд хөөргөн чулуудаж арваад хором өнгөрмөгц сайх хөлөг бузар хар явдалт багийнхаа хамт ор сураггүй усанд живж арилахыг нь колоничид харжээ...


ДӨРӨВДҮГЭЭР БҮЛЭГ

	Колоничид эрэг дээр бууж очив — Айртон, Пенкроф хоёр аврах ажил хийсэн нь. — Өглөөний хоол идэхдээ ярилцсан нь. — Пенкрофын санал. — Онгоцны их биеийг үзэв. — Дарийн өрөө нь бүтэн байлаа. — Шинэ баялаг. — Сүүлчийн эвдэрхий — Бортогоны хэлтэрхий. 

	 

	— Дайсны онгоц дэлбэ үсэрлээ! гэж Гербертийг хашхирахад

	— Нээрээ хийд дэгдчихлээ гэж Пенкроф хэлээд Герберт, Наб хоёртой хамт өргүүр машины сагс руу ухасхийжээ. 

	— Ер нь чухам юу болов оо? гэж энэхүү санамсаргүй хачин явдалд гайхаж хоцорсон Гедеон Спилетийг асуухад

	— Өө, одоохон бид цөмийг гайгүй сайн мэдэх болно гэж инженер яаран хариулав. 

	— Бид юу мэднэ гэж? гэхэд

	— Дараа нь болъё! Одоо зав алга. Спилет явъя! Айртон минь гадагш гаръя! Одоо дээрэмчид байхгүй болсон нь л хамгийн чухал байна гэв. 

	Ингэж хэлээд инженер Спилет, Айртон хоёрыг дагуулан чулуун ордны ёроолд хүлээж агсан Пенкроф, Герберт, Наб гурав дээр очив. 

	Дайсны онгоцноос юу ч үлдсэнгүй. Гайхалтай хачин усан хуйд дээш шидүүлсэн онгоц хажуугаараа харж мөн тэр янзаар усанд живжээ. Гэвч энэ хавь хоолойн ус хорин тохойгоос гүнзгийгүй учир далайн ус татрах үед живсэн онгоцны их бие нь ил гарч ирнэ гэж лавтайяа итгэж суухад болох ажгуу. Усан дээр, уул онгоцыг дэлбэрэх үед гадаа тавцан дээр ил байсан илүү шураг дарвуулын хөндлөвч, торх, авдар тортой шувуу зэрэг эсэн бусын юм хөвж үзэгдмүй. Гэвч онгоцны их биеийн нэг ч хэмхэрхий хэсэг усан дээр хөвж гарч ирээгүй учир түүний гэнэтэд сөнөсөн уг шалтгаан урьдын адил мэдэгдээгүй хэвээр үлджээ. 

	Гэвч хэсэг болсны дараа хүчтэй доргихдоо угаасаа орой дээгүүр хуга үсэрсэн, онгоцны хоёр шураг дарвуулынхаа хамт хөвөн гарч ирэв. Дарвуулын зарим нь эвхээстэй зарим нь дэлгээстэй байх ажээ.

	Эдгээр баялгийг далайн урсгалд алдчихгүйн тул Авралт арал юм уу, эсвэл чулуун ордны аль нэгэнд чирч аваачихаар Айртон, Пенкроф хоёрыг завь руугаа ухасхийвэл Гедеон Спилет тэднийг зогсоож

	— Та нар голын баруун эрэгт гарч нуугдсан түрүүчийн зургаан дээрэмчнийг мартаж орхив уу гэв. 

	Ингэхэд завь нь хад мөргөж эвдрэхэд амьд гарч амжсан зургаан дээрэмчид зугтаж одсон Олзот хошуун тийш бүгд эргэж харцгаав. Гэвч тэдний бараа туруу харагдахгүй байлаа. Тэд онгоцоо сөнөхийг хараад арлын гүн рүү буруулан зайлсан бололтой. 

	— Бид тэдэнтэй дараа учраа олно. Тэд нар буу зэвсэгтэй болохоор нэлээд аюултай хэдий боловч бид зургаагийн эсрэг тэд зургуулхнаа үлдсэн. Ингэхээр адилхан хүчтэй байна. Ийм болохоор одоо яаралтай тулгамдаж байгаа ажлаа хийе гэж инженер хэлэв. 

	Айртон, Пенкроф хоёр завиндаа сууж, онгоцны эвдэрхий хэсгүүдийн хойноос явлаа. 

	Тэргэл сар гараад дөнгөж хоёрхон хонож байгаа учир далайн түлхэлт маш их ажээ. Онгоцны их бие усан дороос цухуйх хүртэл цагаас доошгүй хүлээх хэрэгтэй байв. 

	Айртон Пенкроф хоёр шургуудыг тогтоон авч, олсоор уяад үзүүрийг нь эрэг дээр байгаа колоничдод өгөв. Тэгээд тэд хүч нийлүүлэн тэрхүү үнэт ховор зүйлийг эрэг дээр татаж гаргалаа. Энэ хооронд нөгөө хоёр усан дээр хөвж явсан авдар торх, шувуутай тор гэх мэт бүх зүйлийг цуглуулан түүж аваад Хонгилд авчирч хадгалав. 

	Гэтэл дээрэмчдийн хүүр нэг нэгээрээ хөвөн гарч ирэв. Тэдгээрийн нэг нь Боб Гравейн хүүр мөн болохыг Айртон таниад нөхөртөө зааж

	— Пенкроф минь би яг л ийм байсан юм шүү дээ гэж сэтгэл догдлон өгүүлсэнд

	— Гэвч Айртон, найз минь, чи одоо ийм биш болсон шүү дээ гэж далайч хариу хэлэв. 

	Усан дээр ийм цөөхөн хүүр гарч ирсэн нь тун хачирхмаар байв. Колоничид дөнгөж зургаахан хүний хүүр олж харав. Гэнэт айхавтар хүчтэй дэлбэрэлт болоход самгардаж хаашаагаа ч мэдэхээ байсан дээрэмчдийг зайлж амжаагүй байтал онгоцны нэг хажуу бүгдийг нь дарж унасан бололтой дог. Далайн ус татрахдаа дээрэмчдийн хүүрийг ашгүй цааш урсган аваачиж, колоничдыг арал дээрээ авсны нүх арга буюу малтах эвгүй ажлаас чөлөөлсөн бүлгээ. 

	Дараачийн хоёр цагийн турш Сайрус Смит ба түүний нөхөд живсэн онгоцны шураг болон, цоо бүтэн хэвээрээ байгаа дарвуулуудыг өөр газар чирч аваачих ажил хийж өнгөрөв. Энэ ажилдаа тэд ихэд махран улайсан учир хоорондоо бараг үг ярилцахгүй шахам байлаа. Гэвч энэ хугацаанд хүн бүр дор бүрээ хэчнээн их юм бодсоныг хэлж яаж барах билээ! Тэр онгоцонд асар их баялаг бий. Ерөөс усан онгоц гэдэг бол амьдралын бүх чухал зүйл агуулсан хөвөгч бүхэл бүтэн орчлон байдаг билээ. Ингэхээр колонийн эд агуурсны хөмөргөнд одоо хэдэн мянган, ийм ашигтай зүйл нэмэгдэх болно. 

	«Бид энэ онгоцыг далайн ёроолоос татаж гаргаад засаж болдоггүй юм бол уу? хэрэв түүнд ердөө ганц нүх гарсан байвал түүнийг нөхчихөд тун амархан. Гурваас дөрвөн зуун тонн багтаамжтай онгоц гэдэг чинь манай «Бүтээмжтийн» дэргэд ёстой аварга юм байхгүй юү. Тийм онгоцоор чухам хаашаа ч зорчин явж болно. Смит гуай, Айртон хоёр надтай онгоцны их биеийг үзэх хэрэгтэй юм даа. Тэгвэл мөн догь оо!» гэж Пенкроф дотроо бодож байв. 

	Үнэхээр тэр онгоц усан дээр явж чадахаар байвал эх орондоо буцах боломж нь улам ч нэмэгдэх билээ. Гэвч (үүнийг) мэдэхийн тул онгоцны их биеийг үзэх хэрэгтэй бөгөөд тэгэхээр далайн татралт болохыг тэсвэрлэн хүлээхээс өөр аргагүй байв. Юу гэвэл ус татарч онгоц ил гарсан хойно нь сая үзэж болох билээ. 

	Колоничид өөрсдийн олж авсан юмаа ус орохгүй газар аваачиж хураагаад бага зэрэг амсхийхээр шийдэв. Тэд нар үнэхээр их өлсөж ядарчээ. Азаар гал зуух нь эвдэрч сүйдээгүй байсан учир Наб шалавлан хөдөлж зөндөө их хоол хийв. Бас нааш цаашаа ирж очиж цаг үрэхгүйн тул колоничид Хонгилд очиж хоолоо идэв. Төд колонийг аварсан санамсаргүй гэнэтийн явдлын тухай дагнан ярилцсан бөгөөд ингэх нь ч аргагүй зүйн хэрэг билээ. 

	— Ер нь тун сонин аврал шүү! Тэр муу сайн дээрэмчид тун цаг үеэ олж агаарт хийссэн дээ. Дахиад хэдэн минут болсон бол чулуун ордон юу ч үлдэхгүй сүйрэх байсан юм! гэж Пенкроф яриа үүсгэв. 

	— Пенкроф та чухам юу болсон гэж та бодож байна? Энэ онгоц юунаас болж дэлбэрэв гэж сэтгүүлчийг асуухад, 

	— Спилет гуай, үүнээс амархан юм гэж юу байх билээ гээд дээрэмчний онгоц бол цэргийн хөлөг биш. Тэгэхээр сахилга бат тааруухан байх ёстой. Тэгж тасралтгүй буудаж байхад дарийн зоорь нь онгорхой байсан хэрэг. За тэгээд яах вэ, тийш нь нэг гал авалцсан даавуу хаях юм уу, хэн нэг нь тээглэж унаад л бүгд хийд дэгдсэн нь тэр дээ гэв.

	— Спилет гуай, тэр тэсрэлт онгоцыг ийм бага эвдсэнд би тун их гайхаж байна. Хараач усан дээр хөвж яваа эвдэрхий юмнууд маш цөөхөн, бас тэсрэлт тийм айхтар их хүчтэй бус байсан шүү дээ. Миний бодоход энэ онгоц дэлбэрээгүй харин зүгээр л живсэн байх гэж Герберт хэлэв.

	— Хүүхээ чи энийг их гайхаж байна уу? гэж инженерийг асуухад

	— Маш их гайхаж байна гэж Герберт хариулав. 

	— Би ч гэсэн адилхан их гайхаж байна гэж инженер хэлээд, — Гэвч тэр онгоцны их биеийг үзсэн хойно би лав энэ хачин явдлын учрыг олох байх аа гэв. 

	Ингэхэд нь Пенкроф гайхан

	— Юу гэнэ ээ, Смит гуай? Та арай тэр онгоцыг усан доорх хад мөргөөд зүгээр л живчихсэн гэж бодож байгаа юм биш биз? гэв. 

	— Тийм байж яагаад болдоггүй юм бэ? Энэ хоолойд чинь тийм хад зөндөө шүү дээ гэж Набыг хөндлөнгөөс оролцоход,

	— За Наб минь чи үнэндээ юу ч хараагүй шүү дээ. Энэ онгоц живхээсээ нэг хормын өмнө аварга лут долгионы хяр дээр хийд хөөрснөө хажуу бөөрөөрөө хөмрөн эргэж усны ёроол руу шингэж орсон юм. Хэрэв зүгээр хад мөргөсөн бол бусад бүх шударга онгоцнуудын нэгэн адил чимээ аниргүй живэх байсан юм байхгүй юу гэв. 

	— Нээрээ энэ чинь бузар явдалт онгоц болоод л тэгж живсэн хэрэг байна шүү! гэж Наб инээн өгүүлэв.

	— Пенкроф минь жаахан тэсэж үз. Бид чухам яасныг нь мөдхөн мэдэх болно! гэж инженерийг хэлэхэд далайч хариу өгүүлсэн нь

	— Мэдэх нь ч яах вэ мэднэ. Харин энэ хоолойд ширхэг ч хад цохио байхгүй гэж өөрийн толгойгоор мөрий тавьсан ч бэлхэн байнам. Харин өнөөх ер бишийн гайхамшигт хүчин ингэж дэлбэлсэн юм биш байгаа даа. Смит гуай та юу гэж бодож байна? гэхэд нь

	Инженер үүнд хариу дуугарсангүй. 

	— Энэ онгоц дэлбэрээд ч юм уу, хад мөргөөд ч юм уу ер нь ямар янзаар эвдэрсэн байсан ч тун эгзэгтэй цагт ингэсэн шүү. Пенкроф та үүнийг зөвшөөрч байна уу? сэтгүүлчийг асуухад

	— Тийм ээ... гэж далайч сунжруулан хэлээд, — Гэвч хамаг учир нь үүнд байгаа юм биш. Харин энэ нэг явдалд өнөөх далдын хүчин оролцсон уу, үгүй юу? гэдэг талаар Смит гуайн юу гэж бодож байгааг л би асууж байна гэхэд нь

	— Би одоохондоо юу гэхээ мэдэхгүй байна. Миний танд хэлж чадах юм бол ердөө энэ гэж инженер хэлэв. 

	Инженерийн энэ үг Пенкрофын санааг огтхон ч хангаж чадсангүй. Тэрээр «тэсэрсэн» гэж хатуу итгэсээр байсан бөгөөд энэхүү хоолойн гармаар өөрөө олон удаа туулж үзсэн тул ёроол нь усанд ордог газар шиг торгон элстэй энэ хоолойн хаа нэгтээ өөрийн нь мэдэхгүй тийм хад чулуу бий гэдгийг хэрхэвч зөвшөөрөхгүй байв. «Бас тэгээд онгоц сүйдэх» үед яг далайн түлхлэгээ ид болж, усны мандал гурван зуухан тонн багтаамжтай онгоцыг татралтын үед ил гардаг ямар нэг хаданд огт хүргэхгүй байж чадахуйц өндөр байсан билээ» гэж тэр дотроо бодоод «Ер нь ингэхээр тэр онгоц юм мөргөж эвдрээгүй зүгээр л дэлбэрсэн хэрэг» гэж шийдэж дүгнэлт хийв.

	Далайчийн ингэж боддог яах аргагүй үнэний хувьтай болохыг хүлээхээс өөр нөхцөлгүй билээ.

	Өдрийн хоёр цагийн орчим колоничид завиндаа сууж, онгоц эвдэрсэн газар луу явав. Уул онгоцноос ганц ч завь бүтэн үлдээгүй нь тун харамсалтай ажээ. Тэдний нэг нь түрүүнд, Ачлалт голын адагт хад мөргөж хэмхрээд нөгөө нэг нь онгоцтойгоо хамт живсэн бөгөөд усан дээр хөвж гарахгүй байгааг бодвол онгоцныхоо дор орчихсон бололтой байв. 

	Ийн байтал «Хурдан» онгоцны их бие усан дороос аажмаар цухуйж эхлэв. Тэгэхдээ энэхүү бриг онгоц Пенкрофын бодсоноор хажуу тийшээ харсан биш доргионы үед шураг нь нуга үсэрсэн учир чанх уруугаа харж хөмөрсөн байв. 

	Колоничид онгоцыг эргэн тойрон ажиглан үзээд, хэрэв аймшигт аюул тохиолдоогүй бол энэ онгоц ядахдаа ийм сүрхий их эвдрэхгүй байсан гэдгийг мэджээ. Онгоцны хошуун тушаа ёроолд нь байдаг нуруу модны нь хоёр талд долоогоос найман тохой хэртэй зэс хучлага доорх их бие нь зад цохигдож түүний оронд хааш хаашаагаа хориод тохой том нүх онгойн харлаж байв. Энэ нүхийг юугаар яаж ч бөглөж болшгүй ажээ. Асар их хүчтэй доргисон учир онгоцны их биеийн тууш байгаа бүх бэхлэгээ холбоос нь байрнаасаа суга үсрэн салсан байв. Нуруу мод нь онгоцны ёроолоос ховхорч хэд хэдэн газраар хугарчээ. 

	— Ай золигт гармар! Энэ онгоцыг засаж сэлбэхэд тун төвөгтэй болжээ дээ! гэж Пенкрофыг хэлэхэд

	— Төвөгтэйгөөр ч барахгүй бүр засаж сэлбэж болохгүй болжээ гэж Айртон хариулав. 

	— Хэрэв энд дэлбэрэлт болсон байвал онгоцны ил хэсэг нь хэмхэрч хийд шидэгдэх ёстой бөгөөтөл ямар учраас зөвхөн түүний усан доторх хэсэг эвдэрсэн болох нь тун хачин санагдана. Үгүй энэ нүхийг харахад усан доорх хад мөргөсөн нь тодорхой мэдэгдэж байна гэж Гедеон Спилетийг хэлэхэд далайч шууд эсэргүүцэн өгүүлсэн нь

	— Энэ хоолойд тийм мөргөөд байхаар хад ер байхгүй. Онгоц хад мөргөж хэмхрээгүй гэж би юугаа ч тавьж мөрийцсөн бэлхэн байна! гэв. 

	— Онгоцны дотор орж үзэх хэрэгтэй байна. Тэгэхдээ л бид уул эвдрэлийн уг шалтгааныг олж болох байх гэж инженер хэлэв. 

	Энэ нь хамгийн зөв мэргэн санаа байлаа. Юу гэвэл онгоц дотор байгаа эд агуурсыг үзэж арчлан авах нь яриангүй чухал билээ. 

	Онгоцны дотор талд ороход тийм их төвөг орохооргүй байлаа. Ус улам татарсаар байгаа учир онгоц хөмрөхөд дээд талд гарсан доод өрөөнд орж үзэх бүрэн боломжтой байв. Хүндрүүлэх ачаа болгон хэрэглэсэн том юм ширэмнүүд тавцанг хэдэн газраар цөм цохижээ. Зэс хучлагын завсар заалхайгаар ус шоржигнож гоожих сонсогдоно. Сайрус Смит ба түүний нөхөд сүх авч, тэн хагас нь эвдэрсэн тавцан дээр хүрч очлоо. Тэнд янз бүрийн эд агуурстай модон авдрууд овооролджээ. Тэдгээр авдрууд нь усанд автаад төдий л удаагүй учир доторх зүйлс нь тийм их гэмтээгүй байж болох ажгуу. 

	Колоничид хамгийн түрүүнд эдгээр хайрцгуудыг хуурай газар зөөв. Далайн түлхлэгээ эхлэх болоогүй нэлээд цаг үлдсэн учир колоничид энэ хугацаанд ажлаа амжуулахаар шийджээ. Айртон, Пенкроф хоёр онгоцны бөөр дээр гарсан нүхний амсарт татуурган өргүүр хийж, түүний хүчээр авдар торхтой юмсыг завинд ачиж байв. Завь ачаагаа эрэг дээр буулгамагц тэр дорхноо дараагийн юмсыг авахаар буцнам билээ. Колоничдод ялгаж шилж байх зав байгаагүй учир гартаа дайралдсан бүрийг хаман авах бөгөөд харин хожим эднээс хэрэгтэйгээ ялгаж авч болох юм гэж үзсэн ажээ. 

	Гэвч тэд нар ингэж ажиллах зуураа энэхүү онгоц нь буу зэвсэг, эд хэрэглэл, бөс даавуу, хоол ундны зүйлс, гэрийн эд хогшил гэх зэрэг зүйл бүрийн юм тээж явсныг дотроо баяртай ярилцнам бүлгээ. Хожим Полинезийн олтирогууд руу зориглон аялах юм аа гэхэд зайлшгүй амин чухал хэрэгтэй бүх юмсын нь цуглуулга чухамдаа энэ онгоцон дотор тэр хэвээрээ байлаа. Энэ нь үнэндээ колоничдын санаа зүүдэнд ч ороогүй зүйл билээ!

	Сайрус Смит энэ онгоцны дотоод тал нь гаднахаасаа доргүй ихээр эвдэрч сүйдсэнийг хараад маш их гайхсан бөгөөд зооринд нь их хүчтэй бөмбөг тэсэрсэн юм шиг энд байсан бүх юм хачин жигтэй ундуй сундуй болсноос гадна, өрөөний хамар тулааснууд хэмх үсэрч ачаа бараа нь энд тэнд цацагдан хажуу ханын завсрыг бөглөсөн хучлага ханзарсан байв. Ялангуяа онгоцны хошуун тал нь үлэмж эвдэрсэн ажээ.

	Колоничид эд агуурстай авдруудыг зайлуулж онгоцны хитэг дээр гарав. Харин эдгээр авдрууд нь шуудангийн илгээлтээс томгүй учир тэднийг зайлуулахад төдий л их төвөг орохгүй ажээ. 

	Колоничид онгоцны хитэг дээр гарч очоод юуны өмнө дарийн нь зоорийг эрж эхлэв. Сайрус Смит түүнийг дэлбэрсэн гэж бодоогүй учир тэндээс хэдэн торх дарь олж магадгүй гэж горьдож байсан бөгөөд юу гэвэл дарийг ерөөс төмөр хайрцагтай худалддаг болохоор ус орж муудаагүй байх гэдэгт итгэж байжээ. 

	Нээрээ үнэхээр ч тийм байв. Колоничид дарийн зоорийг олж очсонд тэнд дотуур талаар нь зэсээр бүрсэн хориод торх дарь байхыг олов. Тэдгээр дарийг зоориноос маш болгоомжтой гаргаж эрэг рүү явууллаа. Ийнхүү уул онгоцны эвдэрч сүйдсэн шалтгааныг дарийн зоорь дэлбэрсэн явдал биш байсныг Пенкроф нүдээр үзэж сая итгэсэн бөгөөд тэгээд ч дарийн зоорь байгаа хитгийн энэ хэсэг нь бусдаасаа багавтар сүйдсэн байв. 

	— Магадгүй дээ, гэвч яалаа ч гэсэн, би энэ онгоцыг хад мөргөж эвдрээгүй гэдгийг давтаж хэлнэ. Яагаад гэвэл энэ хоолойд тийм хад байхгүй! гэж зөрүүд далайч гөжсөөр байв. 

	— Тэгэхээр өөр хэн ч мэдэхгүй, хэзээ ч мэдэж чадашгүй! гэж Гербертийг асуухад, 

	— Мэдэхгүй, мэдэхгүй, Смит гуай ч мэдэхгүй байна. Тэгэхээр өөр хэн ч мэдэхгүй хэзээ ч мэдэж чадашгүй! гэж Пенкроф хариулав. 

	Живсэн онгоцон дотор орсоор нэлээд хэдэн цаг болсон учир далайн түлхлэгээ дахин аажимхан эхлэв. Иймээс юм хум авах ажлаа зогсоохоос өөр аргагүй болжээ. Дашрамд өгүүлэхэд уул онгоц усны ёроолын элсэнд тун гүнзгий шигдэж, ямар ч урсгал байрнаас нь хөдөлгөж чадахааргүй лав суусан учир онц яарч тэвдэх явдалгүй бүлгээ. 

	Иймээс ажлаа дараагийн татралт болтол санаа амар хойшлуулж болох байв. Гэтэл хөлгийн их биеийг хоолойн ёроолын үйрмэг элс зайлшгүй доош сорж оруулах учир түүнээс колонийн аж ахуйд хэрэгтэй гэсэн бүх зүйлийг бушуухан салгаж авах хэрэгтэй байв. 

	Оройн таван цаг болох дөхсөн ажээ. Энэ өдөр колоничид тун их ядарсан байлаа. Тэд нар үдийнхээ хоолыг ихэд ховдоглон идсэн боловч сониуч сэтгэлээ барьж чадсангүй, ядарсан зүдэрснээ үл хайхран хоолныхоо дараа «Хурдан» дээрээс авчирсан өнөөх авдруудыг үзэж эхлэв.

	Авдруудын ихэнхэд нь бүхэл бүтэн колониороо хөлөөсөө толгой хүртлээ хувцасласан ч хүрэлцэхүйц хэмжээний гутал хувцас агуулсан байлаа. 

	— Бид одоо ёстой баячууд боллоо! Ийм арвин их юмаар чинь бид одоо яадаг бил ээ? гэж Пенкроф үглэнэ. 

	Мөн торхтой дарь, авдартай тамхи, халуун хүйтэн зэвсэг, газар тариалангийн зэр зэвсэг, төмөр ба модны дархан мужааны элдэв багаж болон усан дотор удаагүйн ачаар огтхон ч гэмтээгүй хүүдийтэй үр тариа зэрэг зүйлийг гаргаж ирэх бүрийд мань далайч маш баярлан хөөрч, «ура» хэмээн чанга хашхиран угтаж байлаа. Колоничид хоёрхон жилийн өмнө эдгээр бүх юмсаар ямаршуу их гачигдаж байлаа даа! Гэтэл одоо зохион бүтээх авьяас билиг төгөлдөр колоничид чухал хэрэгтэй зүйлсийг өөрсдөө хийж авсан хэдий боловч эдгээр баялаг олз нь илүү зүйл огтхон ч бус билээ. 

	Чулуун ордны уудам зайтай агуулах өрөө нь энэ бүхнийг уужуухан багтааж чадах юм аа. Гэвч колоничид энэ өдөр жигтэйхэн их ядарч зүдэрцгээсэн учир эдгээр шинэ эд хөрөнгөө зөөж гэртээ оруулах ажлыг маргааш орой болтол хойшлуулахаар шийдэв. Харин тэгэхдээ «Хурдан» онгоцны багт явсан зургаан оргодол ялтан одоо арал дээр байгааг тэд мартсангүй. Эдгээр нь яахаас ч буцахгүй улайрсан новшнууд учир урьдчилан сэргийлэх ямар нэгэн арга хэмжээ авах хэрэгтэй байлаа. Гол дээгүүрх том жижиг бүх гүүрийг дээш сөхөж хураасан хэдий боловч хэрэв тэд голын энтээ эрэгт гарахыг хүсвэл, нарийхан сувгийн ус дээрэмчдийг саатуулж чадахгүй гэдэгт хэн ч эргэлзэхгүй байв. Ер нь хорсож улангассан дээрэмчид зэрлэг араатнаас ч долоон дор аюултай билээ. 

	Колоничид тэдгээр дээрэмчидтэй хэрхэн яах тухайгаа хожим хэлэлцэж нэг тийш болгохоор тогтсон боловч одоохондоо тэндээс Хонгилын хажууд хураасан эд юмсыг хамгаалах хэрэгтэй учир колоничид нэг нэгээрээ ээлжлэн шөнөжин хоножээ. 

	Гэвч энэ шөнө дээрэмчид колоничдыг дайрч довтолъё гэж оролдолгүй өнгөрөв. Чулуун ордны дэргэд манаанд гарсан Бархас, Топ хоёр тэдний ойртож ирэхийг андахгүй колиничдод мэдэгдэж чадах билээ.

	Дараагийн гурван өдөр аравдугаар сарын 19, 20, 21-нийг живсэн онгоцноос колонийн аж ахуйд хэрэгтэй ямар ч зүйл байсан хамаагүй бүгдийг зөөж авахад зориулжээ. 

	Тэгэхдээ колоничид далайн татралтын үед улам улам доош шигдэн байгаа онгоц дээрх юмыг зөөж, түлхлэгээ эхлэхтэй хамт урьд гаргаж авсан юмаа чулуун ордны агуулах руу зөөж байв. Тэд нар онгоцны их биеийн зэс хучлагын ихэнх хэсгийг хуулж авчээ. 

	Ёроолын элс онгоцыг бүрэн сорж залгихаас нааш амжиж Айртон, Пенкроф нар хоолойн усанд шумбаж ороод зангуу, түүний оосор гинж, хүндрүүлэх ачааны тугалган хавтага болон түүгээр ч барахгүй дөрвөн их бууг олж оосорлоод, битүү бөглөсөн хоосон торхны хөвөлтийн хүчийг ашиглан усан дээр гаргаж иржээ. Энэ бүхнээ эрэг дээр эсэн мэнд хүргэж цааш чулуун ордондоо аваачив. 

	Үүнээс үзэхэд чулуун ордны галт зэвсгийн газар саяны онгоц эвдэрснээс өөрийн бусад агуулах, хадгалах өрөөнүүдээс дутуугүй баяжсан нь илэрхий. Элдэвт санаамгай Пенкроф аль хэзээний хоолой ба голын адгийг хамгаалах их бууны багийг дотроо эмхлэн байгуулчихсан байв. Тэрээр энэ дөрвөн их буугаар «дэлхийн хамгийн хүчирхэг флотыг» ч Линкольн аралд ойртуулахгүй бат хамгаалж чадна гэж бодож байсан бүлгээ!

	Живсэн онгоцноос зөвхөн хэнд ч хэрэггүй яс мод үлдтэл салхи шуурга эхэлж тэрхүү онгоцыг бүрмөсөн эвдсэн билээ. Сайрус Смит, тэр яс модыг тэслэн хэсэг бусаг болгож эрэг рүү авчрах гэж бодож байтал далайн аяллын хэлээр норд-ост хэмээн нэрийдэх зүүн хойд зүгийн жихүүн салхи гарч далайн давлагаа үүсгэсэн учир арван нэгдүгээр сарын 23-наас 24 болох шөнө өнөөх яс модыг үй бут дэлдэн эвдэрхий хэсгүүдийг нь эрэг дээр гаргаж хаясан болой. 

	Сайрус Смит хэчнээн мэрийж нягтлан эрээд уул хөлөг онгоцны баримт бичгийг капитаны өрөө болон бусад аль ч өрөөнөөс олоогүй билээ. Юу гэвэл «Хурдан» хэмээх тэр онгоцыг аль улсын, ямар боомтын болох нь бичээстэй байхаас гадна мөн хөлгийн эзэн буюу капитаны нэр усыг мэдэж болох бүх цаас бичгүүдийг дээрэмчид бодлоготойгоор устгаж үгүй хийсэн нь илэрхий байв. Гэвч уул онгоцыг зохион барьсан зарим нэгэн онцлогоор нь Англи улсын усан онгоц барих газар бүтээсэн болохыг Айртон, Пенкроф хоёр аргагүй мэдэж чадсан ажгуу. 

	Онгоц эвдэрч сүйдсэний дараа буюу үнэнийг хэлэхэд колоничид гайхамшигт нэгэн учралаар амь аврагдсаны дараа найм хоног өнгөрөхөд уул онгоцны сэгнээс, далайн татралтын үед ч ил цухуйх юм байхгүй ор мөргүй алга болжээ. «Хурдан» онгоцны хэмхэрхий хэсэг бусгийн зарим нь далайд урсан арилж заримыг нь колоничид цуглуулан авч юу ч үлдээсэнгүй. Чулуун ордны агуулах онгоц дотор байсан үнэтэй цайтай бүх юмсаар арвижин дүүрэв.

	Хэрэв арван нэгдүгээр сарын 30-нд Наб эрэг дээгүүр явж байгаад тэсэрч дэлбэрсэн шинж тэмдэг бүхий зузаан төмөр бортогоны хэлтэрхий олоогүй сэн бол тэрхүү дээрэмчдийн онгоцны үхэл сүйрлийн түүхийг бүрхэгдүүлж байсан нууц хэзээ ч тайлагдалгүй өнгөрч болох байсан билээ. Тэр бортогоны бүрхүүл нь ямар нэгэн их хүчит тэсрэмтгий бодист хэмх цохиулсан бололтой, өм үсэрч хорчийсон байв. 

	Наб энэ хэсэг төмрийг, Хонгил дотор ажил хийж байсан эзэндээ авчирч өгөв. Инженер түүнийг анхааралтай үзэж байснаа, Пенкроф руу эргэж хараад

	— Та тэр «Хурдан» хэмээх онгоцыг хад мөргөөгүй өөр нэг шалтгаанаар сүйдсэн гэдэгт урьдын адил лавтай итгэсээр байна уу? гэж асуусанд

	— Тийм ээ, Смит гуай. Тэр хоолойд хад цохио ер байхгүй гэдгийг та надаас доргүй мэднэ шүү дээ гэж далайч хариулав. 

	— За тэгвэл тэр онгоц энэ нэгэн хэсэг төмөр мөргөсөн байвал яах вэ? гэж инженер асуугаад өнөөх бортогыг далайчид үзүүлэв.

	— Юу? Энэ муу хөндий төмөр үү? гэж Пенкроф итгэлгүй маягтай гайхан хэлэхэд нь инженер

	— Нөхөд минь та нар тэр онгоц живхийнхээ өмнө усан хуйны эргүүлэгт автагдсан юм шиг дээш хөөрснийг санаж байна уу? гэж асуув.

	— Тийм ээ, санаж байна гэж Герберт бүгдийг төлөөлөн хариулсанд

	— Та нар тийм усан хуй юунаас болсныг мэдэхийг хүсэж байна уу? Тэгвэл энэ нэгэн зүйлээс болжээ гэв. 

	Инженер ингэж хэлээд төмөр бортогыг бүгдэд харуулав. 

	Инженерийг тоглож байна гэж бодсон хэвээр байсан Пенкроф:

	— Энэ үү? гэж давтан асуув. 

	— Тийм ээ, яг энэ. Энэхүү бортого бол усан доогуур өөрөө явдаг торпед хэмээх тэсрэх сумнаас ердөө үлдээд байгаа нь энэ гэхэд нь

	— Торпед ий? гэж колоничид нэгэн зэрэг дуу алдан гайхав.

	— Энэ торпедыг хэн тэгээд тавиа вэ? гэж дийлдсэнийгээ хүлээх дургүй байсан Пенкрофыг асуухад

	— Би л лав тавиагүй. Миний танд хэлж чадах юм ердөө энэ байна. Тэгэхдээ усан дотроос торпедоор харвасан нь гарцаагүй бодитой бөгөөд бид ч гэсэн энэхүү торпедын асар их эвдэлж сүйтгэх хүчтэй болохыг нүдээр үзсэн шүү дээ гэж инженер хариулав.

	
ТАВДУГААР БҮЛЭГ

	Сайрус Смитийн нотолгоо. — Пенкрофын их төлөвлөгөө. — Өндөрлөгт зоосон их буу. — Дээрэмчид. — Айртоны гутарсан нь. — Инженерийн нинжин сэтгэл. — Пенкроф дуртай дургүй бууж өгөв. 

	 

	Ийнхүү дээрэмчдийн онгоцны үхэл нь усан доорх торпедын тэсрэлтээс болжээ хэмээн мэдэгдэв... Дайн байлдааны үед энэхүү аймшигт хүчит зэвсгийг нэг бус удаа хэрэглэж байсан Сайрус Смит энэ талаар эндүүрч ташаарах нөхцөлгүй бүлгээ. 

	Тэр онгоцны их бие засвар сэлбэг авахгүй болтлоо ихээр эвдэрч сүйдсэний чухам учир нь энэ байжээ. Тэгээд ч ер нь асар мундаг хуягт хөлөг онгоцыг хүртэл загасчны жижигхэн завь лугаа адил амархнаар далайн ёроолд живүүлж чадах торпедын аварга тэр хүчинд «Хурдан» мэт бага шиг онгоц тэсэж чадах уу, үгүй юу? гэдэг нь гайхмаар хэрэг биш билээ. 

	Дээрэмчний онгоц сөнөсөн нууцыг энэ торпед тайлж өгчээ. Гэтэл энэ торпед өөрөө чухам хаанаас гарч ирэв гэдэг нь тайлдалгүй үлдэв. Үүнд Сайрус Смит өгүүлсэн нь:

	— Нөхөд минь манай энэ арал дээр ямар нэг нууцат зүйл байна гэдэгт бид дахиад эргэлзэх аргагүй боллоо. Биднийг өдий олон аюул зовлонгоос өөрийн хүчээр авран хамгаалсан тэр ивээн тэтгэгч маань чухам хэн бэ? Би таамаглан хэлж чадахгүй... Гэвч ингэж мэдэхгүй байгаагаас болоод бид бүгдийн төлөө тавьж байгаа түүний анхаарал халамж нь бидэнд үнэ цэнгээ алдах юм биш ээ. Бидний төлөө хийсэн бүх ачийг нь бодоод үзэхэд энэ нь ямар нэг хүн, бас хүн хүндээ ер бишийн аварга хүчирхэг хүн гэдэгт эргэлзэх явдал байхгүй боллоо. Энэ үл мэдэгдэх хүн намайг уснаас татац гаргаж миний амийг аварсан. Өөрийн чинь арчаагүй зовлонт байдлыг бидэнд мэдэгдэж лонх дотор захиа бичиж хийсний нь төлөө Айртон чи ач хариулах ёстой. Цааш нь бидний гачигдан дутагдаж байсан бүх юмыг хийсэн авдрыг Олзот хошууны тэнд далайн эрэг дээр тэр хүн л хаясан, «Бүтээмжтийг» арлаа олж ирэхэд дохио болсон Алс барааны өндөрлөг дээрх түүдэг галыг мөн тэр хүн л асаасан, нялх торойн биеэс бидний олсон үрлэн сум, тэр хүний л буунаас гарсан бас дээрэмчдийн онгоцыг устгасан энэхүү торпедыг мөн л тэр хүн тавьжээ! Нэг үгээр хэлэхэд бидний учрыг нь олох гэж өчнөөн их мунгинаад байгаа эдгээр бүх нууцгай хачин жигтэй явдлын зангилаа нь ганцхан тэр хүний хийж байгаа ажил байна. Бид бүхэнтэй адил онгоц нь аюул осолд учирсан юм уу, эсвэл эх орноосоо хяхагдаж хөөгдсөн юм уу, ер нь ямар ч хүн байлаа гэсэн, хэрэв түүний хэмжээлшгүй их ач тусыг нь хариулах ёстойгоо бид анзаарч мэдэхгүй байваас хязгааргүй мулгуу тэнэг улс болох билээ. Бид түүнд энэ яваа бүх насаараа өртэй бөгөөд түүний үзүүлсэн бүх ач тусыг нь бид хэзээ нэг цагт хариулж чадах болов уу гэж би итгэж байнам!

	— Смит гуай минь таны хэлдэг түмэн зөв. Бидний энэ арал дээр манай колонийг ивээх тэтгэгч ямар нэгэн үл мэдэгдэх хүн байна гэдэгт үүнээс хойш эргэлзэхийн аргагүй боллоо. Хэрэв би өөрөө далдын хүчинд итгэдэг сэн бол энэ хүний аварга хүчин чадал нь ер бишийн гайхамшигт ид шидийн гэж хэлэх сэн... магад ч үгүй тэр хүн худгаар дамжин чулуун ордонд орж ирдэг бөгөөд тэгээд ч бидний бодож төлөвлөж байсан бүх зүйлийг мэддэг байж болох биш үү? Яагаад гэвэл энэ худаг ганцхан далайтай нийлдэг биш үү? Ер нь бодоод үзэхэд Топ руу усны үхэр дайрч халдах үед нохойг Грант нуурын уснаас дээш түүнээс өөр хэн ч тэгж хаяж чадахгүй, бас усны үхрийг тэрнээс өөр хэн усан дор алж дийлэх билээ. Мөн эргээс хэдэн зуугаад тохой хол газар усанд живсэн Сайрус Смитийг ганцхан тэр хүн аварч чадсан бөгөөд өөр ямар нэгэн хүн бол тийм нөхцөл байдалд чухам яах ч аргагүй байх сан билээ! Энэ хүн ер нь байгалийн догшин хүчнээс ч давуу хүчирхэг бололтой! гэж Гедеон Спилетийг үгээ төгсгөхөд инженер зөвшөөрөн хариу өгүүлсэн нь:

	— Тийм ээ таны хэлдэг туйлын зөв. Энэ хүн өөрийнх нь нууцын үл мэдэх хүнд бол ид шидийн хүчтэй юм шиг үзэгдэж болохуйц үлэмж их бололцоо нөхцөлтэй юм байна. Хэрэв бид энэ хүнийг олбол бүх нууц өөрөө аяндаа тайлдана гэдэгт би итгэж байна Харин уул асуудлын хамгийн гол гэвэл бид өөрийн энэхүү нинжин тэнүүн сэтгэлт ивээн тэтгэгчийнхээ нууцыг махран эрж олох ёстой юу эсвэл тэр өөрөө бидэнд илчлэн тайлтал тэсвэртэй хүлээх үү? гэдэг л байна. Энэ талаар та нар юу гэж бодож байна? гэхэд нь 

	— Миний санал гэвэл энэ хэн ямар хүн байлаа ч гэсэн олдошгүй ховор сайн хүн, би түүнийг машид хүндлэн үзнэ! гэж Пенкрофыг өгүүлтэл

	— Таны зөв гэвч энэ бол миний асуултын хариу биш гэж инженер хэлэв. 

	— Миний санал гэвэл хэмээн Наб өгүүлээд, — Бид энэ хүнийг эцэс хязгааргүй удаан эрж болох бөгөөд харин тэгэхдээ, энэ хүн өөрөө ил гаръя гэж бодсон цагт л бид сая олох болно гэхэд нь

	— Наб чи нээрээ зөв юм хэллээ! гэж Пенкроф хэлэв. 

	— Би ч гэсэн Набын хэлдэг зөв гэж бодож байна. Гэвч энэ бол манай тэр ивээн тэтгэгчийг олох оролдлогоос татгалзах гэсэн шалтгаан бас л биш байна. Бид түүнийг олох уу, үгүй юү гэдэг нь төдийлөн чухал биш. Харин хамгийн гол нь түүний хайр хишгийн ачийг хариулахын тул биднээс хамаарч буй бүх зүйлийг хийхэд л оршино! гэж Гедеон Спилетийг хэлэхэд инженер Герберт рүү харж, 

	— Аа хүү минь чиний санал ямар байна? гэсэнд

	— Миний амь биеийг авран хамгаалагч тэр ачит хүнд хувийнхаа баяр талархлыг дэвшүүлэхийн тул хэрхэн юугаа зориулахыг би сайн мэдэхгүй л байна шүү! гэж залуу хүү хариулав. 

	— Герберт чиний түмэн зөв гэж далайч хэлээд, — Үнэнээ хэлэхэд би, энэ эрхэм хүнийг өрөөсөн нүдээрээ ч гэсэн үзэхийн тул нөгөө нүдээ ухаж өгсөн ч бэлхэн байна! гэв. 

	— Харин тэгвэл Айртон та юу бодож байна? гэж инженерийг асуухад

	— Смит гуай би өөрийгөө энэ талаар саналаа хэлэх бүрэн эрхтэй гэж арай үзээгүй байна. Та нөхдийн бодож санаж байгаа юм цөм зөв зүйтэй болох бөгөөд, хэрэв та нар тэр эрэлтдээ намайг оролцуулахыг хүсвэл би та нөхдийг хаа ч хүрсэн дагалдан явахад бэлхэн байна! гэв. 

	— Айртон танд баярлалаа. Гэвч би таныг үүнээс арай илүү эрс шууд хариу хэлээсэй гэж хүснэм. Та бол бидний нөхөр, манай колонийн тэгш эрхтэй гишүүн шүү дээ. Тэгэхээр биднийг чухал асуудал хэлэлцэж байхад та бусдын нэгэн адил, түүнийг хэлэлцэн шийдэхэд оролцох ёстой гэж инженер өгүүлсэнд

	— Миний бодоход биднийг ивээн тэтгэгч тэр үл мэдэгдэх хүнийг олохын тулд чадах бүхнээ бид хийх хэрэгтэй байна. Магадгүй тэр хүн гав ганцаараа уйтгарлан зовж байж ч болох юм. Эсвэл надтай адилхан сэтгэл засах нөхдийн дэмжлэггүйтэж гачигдан зовж байж болох биш үү гэж Айртон хэлэв. 

	— За тэгвэл ингэж шийдлээ! Боломжтой цаг ирмэгц бид эрлээ цааш үргэлжлүүлье. Бид энэ арлыг юутай хуутай нь нэгжин үзэж түүний хамгийн нууц бөглүү газар нутагт очиж үзэцгээе. Тэгэхийн цагт чин сэтгэлээсээ ачийг нь хариулахын төлөө тэмүүлсэн бидний энэхүү даруу биш явдлыг манай ивээн тэтгэгч эрхбиш уучлах буй заа! гэж инженер хэлэв. 

	Дараагийн хэдэн өдөр колоничид зөвхөн тариа ногоогоо хурааж авах ажил хийж өнгөрөв. Арлын үзэж судлаагүй хэсэг рүү аялалд гарахын өмнө, одоо тулгараад байгаа бүх яаралтай чухал ажлаа хийж дуусгахаар тэд шийдсэн амой. Тариагаа хадаж дууссаныхаа дараа ногоогоо хураах ажилд орлоо. Ингээд бүх хурааж авсан тариа, ногоогоо борцолсон мах, бөс даавуу, буу зэвсэг, багаж хэрэгсэл, байлдааны галт зэвсэг гэх зэрэг бусад бүх зүйлсийн хамт чулуун ордны уудам агуулахад хийж хураав. 

	Живсэн онгоцноос авсан их бууг, Пенкроф бусад колоничдыг ятгасаар байгаад чулуун ордонд авчирч бас ордны цонхнуудын хооронд их буугаар буудах тусгай нүх гаргах болгуулсан бүлгээ. Ийм өндөр дээр зоосон их буунууд нь өөрийн галаар Холбооны буланг бүхэлд нь хамгаалж чадах бөгөөд ингэснээрээ түүнийг нэг ёсны жижигхэн Гибралтар1 болгон хувиргасан амой. 

	Одоо арлын энэ талаас колоничдын зөвшөөрөлгүйгээр ганц ч онгоц ойртон ирж чадахгүй болсон ажээ. 

	— Одоо манай их бууны баг зоогдсон болохоор одоо ёстой буудаж үзэх нь чухал байна гэж Пенкрофыг инженерт хэлэхэд

	— Ингэх нь ашигтай гэдэгт та итгэж байна уу? гэж инженер асуув.

	— Ашигтайгаар барахгүй ингэж буудах нь яах аргагүй чухал хэрэгтэй юм! Бид ийнхүү туршиж үзэхгүй болбоос миний энэ их буунууд аль зэрэг хол тусдагийг мэдэж чадахгүй шүү дээ гэхэд нь

	— За яах вэ, буудаж үзье... гэж инженер зөвшөөрөв. 

	Энэхүү сорилтын буудлагыг Топ, Бархас хоёрыг оролцуулж бүх колоничдыг байхад мөн тэр өдрөө хийжээ. Их бууны алсын тусгал нь таван бээрээс илүү хол очиж байв. 

	Сорилтын буудлага дууссаны дараа Пенкроф баяртайгаар өгүүлсэн нь:

	— За Смит гуай та, манай их бууны баг тун сайн тусч буйг үз ээ биз дээ! Одоо Номхон далайн ганц ч дээрэмчин бидний зөвшөөрөлгүйгээр манай арал дээр бууж чадахгүй боллоо! гэж өгүүлтэл

	— Ай Пенкроф минь энэ их буунуудаараа ингэж буудах хэрэг бидэнд дахин тохиолдохгүй л байвал дээр юм сан гэдэгт итгэж үзээч гэж инженер хариулав. Далайч гэнэт санаа авч

	— Харин гэхэд бид арал дээр байгаа өнөөх зургаан дээрэмчнийг яах вэ? Тэднийг тал хөндий, ой шугуй дотуураа зугаацуулж годооруулаад байх хэрэг үү? Ер нь тэдгээр дээрэмчид бол ёстой махчин араатан бөгөөд би тэднийг шоо барыг яаж олж устгадгийн адил хүйс тэмтрэн арилгах хэрэгтэй гэж бодож байна гэж хэлснээ Айртон руу эргэн харж, — Найз минь чи энэ талаар юу хэмээн өгүүлэх вэ гэж асуув. 

	Айртон удтал дуугарсангүй. Пенкроф энэ хүнээс ийм бодлогогүй дэмий юм асуусанд Сайрус Смит тун их харамсаж байв. Тийм ч учраас Айртоны чичирхийлсэн хоолойгоор

	— Пенкроф оо, би асар удаан, мөн тийм махчин, араатан байсан. Тэгэхээр би энэ тухай өөрийн санасныг хэлэх эрхгүй байнам! гэж хэлэхийг нь Сайрус сонсоод сэтгэл ихэд түвдсэн бүлгээ. 

	Айртон ингэж хэлээд тасалгаанаас аажуухан гарч одов. Ингэхэд нь Пенкроф өөрийн бурууг сая мэдэж

	— Би ямар мал шиг тэнэг амьтан бэ? Хөөрхий муу Айртон гэж гаслан өгүүлээд, — Гэлээ ч гэсэн ер нь Айртон бид бүгдийн адил энэ асуудлыг нэгэн тийш болгон шийдвэрлэх ёстой шүү дээ гэхэд нь, 

	— Тийм ээ, Пенкроф оо. Энэ үнэн, гэсэн хэдий боловч иймэрхүү асуудлыг шийдвэрлэхэд оролцохын оронд татгалздаг нь долоон зөв. Бид энэ Айртоны урьдын муу муухай явдлыг сэтгэлд нь хэрхэвч оруулахгүй байх ёстой гэж сэтгүүлч хэлэв. 

	— Мэдлээ Спилет гуай! Хойшид ухаантай байж үзье! Айртоныг би дахиад гутрааснаас хэлээ тас хазсан минь дээр! Харин одоо дээрэмчдийн тухай яриандаа оръё. Тэдгээр бузар амьтдыг огтхон ч хайрлаж энэрэх хэрэггүй юм шиг над бодогдож байна. Тэднээс арлаа бушуухан цэвэрлэж аюулгүй болгох хэрэгтэй байна! гэж далайч хэлэхэд нь

	— Пенкроф оо, чи ингэж хатуу шийдэж байна уу? гэж инженер асуув. 

	— Тийм ээ, би тэгж хатуу шийдэж байна гэхэд нь

	— Тэгээд тэднийг дайсагнах элдэв илрэл гаргахаас нь бүр өмнө хүйс тэмтэрч эхлэх хэрэгтэй юм гэж та бодож байна уу? гэв. 

	— Тэд нар чинь анх арал дээр эхэлж юу өдөөлөө дөө, тэр нь багадаад байна уу? гэж Пенкроф гайхширан асуусанд инженер өөдөөс эсэргүүцэж

	— Тэд нар буруугаа гэмших цаг ирж болно шүү дээ гэв. 

	— Тэд үү? Буруугаа гэмших ий? гэж хэлээд далайч мөрөө хавчисхийж дургүйцэв. Тэгэхэд Герберт далайчийн гараас барьж

	— Пенкроф гуай та Айртоныг бодоод үзээч! Энэ чинь дахиад үнэнч, шударга хүн болсон шүү дээ! гэв. 

	Пенкроф өөрийн нөхдийн нүүр лүү нэг нэгээр нь ээлжлэн харав. Өөрийн нь саналыг иймэрхүү хүлээж авна гэж огтхон ч бодоогүй байжээ. Шударга шулуун гэхдээ хатуу ширүүн төрхтэй далайчийн төрөлх зан нь Бов Гравейн хамсаатан ялтан, алуурчин эдгээр дээрэмчидтэй ингэж ёс суртахуун дагаж эв зүйг олох гэгчтэй тун ч эвлэрч өгөхгүй байлаа. Пенкрофт тэд нь зэрлэг араатнаас дор мэт санагдах бөгөөд өөрөө дангаараа сан бол тэднийг тийшээ ийшээ гэлгүй шууд толгой дараалан хүйс тэмтрэн хаях байв. 

	— Хачин юм даа! Бүгд миний эсрэг байх шив! Та нар тэдгээр дээрэмчидтэй бодь сэтгэлээр уулзах гэж байна уу? За яах вэ дураараа болцгоо! Харин өрөвдөөд өр лүүгээ өшиглүүлэв гэгчээр юм болов доо! гэж Пенкрофыг өгүүлэхэд

	— Пенкроф гуай хэрэв хянуур няхуур байх юм бол бидэнд ямар ч аюул осол тулгарахгүй шүү дээ гэж Гербертийг хэлтэл ярианд одоо хүртэл оролцоогүй байсан сэтгүүлч

	— Уухай тийм бий! Тэд зургуулаа, бас сайн зэвсэгтэй. Герберт чи бодоод үз. Тэдний хүн бүр нь нуугдаж байгаад биднээс нэг нэгийг нухчхаг... Ердөө тэгээд л тэд колонийн эзэд боллоо шүү дээ гэж өгүүлэв. 

	— Гэвч тэд одоо хүртэл ямар нэг аюул хөнөөл бидэнд учруулсан юм байхгүй шүү дээ. Тэд ингэе гэж бүр бодоогүй ч байж болох биш үү? Түүнээс гадна бид бас зургуулаа! гэж Гербертийг эсэргүүцэн өгүүлэхэд

	— За яах вэ, яах вэ! гэж ингэж эсэргүүцээд эсэргүүцээд одоо нэмэргүйг мэдсэн Пенкроф тэдний хоорондуур орж гэмшиж номхорсон тэр яргачид чухам юугаа хийдэг сэн бэ, хийж л байг! Тэдэнд саад хийхээ байя! гэв. 

	Тэгэхэд нь Наб:

	— Пенкроф оо, чи хатуу догшин сэтгэлтэй хүн болох гэж бүү маягла! Хэрэв тэдгээр дээрэмчдийн хэн нэг нь бууны сум хүрэх газар зогсож байвал чи арай ингэж... гэх гэтэл

	— Би түүнийг чинь галзуу нохой лугаа адил буудаж тонилгоно! гэж далайч хүйтнээр өгүүлэв. 

	— Пенкроф оо, чи миний зөвлөгөөг хэзээ ч хүндэтгэн дагана гэж олон удаа ярьдаг шүү дээ. Тэгвэл энэ удаа урьдын нэгэн адил миний үгэнд итгэх үү? гэж инженер асуусанд

	— Смит гуай би таны таалалд нийцэх бүхнийг хийнэ гэж өөрийн санаанд гуйвалтгүй итгэсэн далайчийг эрс шийдмэг хэлэхэд нь

	— Хэрэв тийм аваас тэд нарын эхэлж бидэн рүү халдтал нь азнан хүлээцгээе! гэв.

	Үүнээс ямар ч олигтой сайн юм болохгүй гэж Пенкроф үргэлж ятгасаар байсан хэдий боловч азнахаар тогтжээ. Колоничид хэзээ ямагт бэлэн байх боловч өөрсдөө түрүүлэн дээрэмчдэд халдахгүй гэж тохиров. Линкольн арал, уудам зайтай, үлэмж их үржилтэй нутаг билээ. Хэрэв тэдэнд үнэнч шударга зүй ёсны өчүүхэн ул мөр үлдсэн байвал тэдгээр дээрэмчид засарч бүрэн чадах юм аа. Шинэ амьдралын нь орчин нөхцөл тэднийг ийм шинэ зам руу түлхэн оруулах ёстой. Тэгэхээр юутай ч гэсэн, хүнлэг чанарын үүднээс аваад үзлээ ч гэсэн ингэж хүлээх нь зүйн хэрэг билээ. Үнэндээ үүнээс хойш колоничид, ийш тийшээ сул задгай явах нь нэлээд цөөрсөн аж. Тэд урьд байрнаасаа алсхан гарахдаа ганцхан араатан амьтантай дайралдахаас болгоомжилдог байсан. Гэтэл одоо алив араатнаас асар их аюултай дээрэмчид тэднийг аль ч модны ард нуугдан отож байж болзошгүй билээ. Энэ нь колоничдод тун эвгүй байсан боловч тэд ийм байдалтайгаа Пенкрофын үглэж ятгахыг эс хайхран эвлэрсээр байв. 

	Пенкроф, бусад колоничид хоёрын алины нь зөв болох нь хойшдоо мэдэгдэх биз. 

	
ЗУРГААДУГААР БҮЛЭГ

	Аяллын төлөвлөгөө. — Айртон малын хашаандаа буцаж очив — Бөмбөрцгийн боомтод очиж үзсэн нь. — Пенкрофын санал, — Цахилгаан мэдээ. — Айртон хариу өгсөнгүй. — Замд гарсан нь. — Цахилгаан мэдээ яагаад ажилласангүй вэ? — Буудалцсан нь. 

	 

	Одоо колоничдын гол ажил нь арлыг нэлэнхийд нь шинжлэн судалж үзэх аялалд бэлтгэх явдал байлаа. Энэхүү аялал нь нэгдүгээрт колонийн үл мэдэгдэх ивээн тэтгэгчийг эрж олох, хоёрдугаарт өнөөх дээрэмчид юу болсон, тэд хаа байгаа, яаж шүү амьдарч байгаа болон колонид хэр зэрэг аюул хөнөөлтэй болохыг мэдэх ийм хоёр зорилттой байв. 

	Сайрус Смит удааширч цааргалалгүй тэр дороо аянд гарахаар шамдах боловч энэ аялал нь хэд хэдэн өдөр үргэлжилж магадгүй учир хүрэлцэх хэмжээний хоол хүнсний нөөц бэлтгэхээс гадна бас багаж зэвсэг болон үдлэх хоноглох газар урц овоохой юм уу, эсвэл майхан босгоход хэрэглэх төхөөрөмжүүдийг зэхэхэд саад болсонгүй билээ. 

	Энэ бүгдийг авч явахад зайлшгүй тэрэг хэрэгтэй байв. Гэтэл гай болж нэг илж гөрөөсний хөл доголсон учир хэд хоног тэргэнд хөллөж болохгүй болжээ. Ийм учраас түүний зүгээр болохыг хүлээж аянд гарах өдрийг арван нэгдүгээр сарын 20 хүртэл хойшлуулав. Дэлхийн бөмбөрцгийн өмнөд хэсгийн арван нэгдүгээр сар нь умард хэсгийн тавдугаар сартай тохирдог билээ. Ид хаврын урь оржээ. 

	Наран матрын зам руу улам ойртож өдөр үлэмж урт болов. Ер нь өөрөөр хэлэхэд алс холын аян замд явахад тун тохиромжтой үеийг сонгон авсан ажээ. 

	Аянд гарах өдрийг хүртэл үлдэж байгаа ес хоногийг Алсын барааны өндөрлөг дээр тарианы газраа хагалах ажилд зориулахаар шийдэв. 

	Мал сүрэгт арчилгаа маллагаа хэрэгтэй болсон учир Айртон малын хашаа руу буцаж очих хэрэг болов. Тэгэхдээ тэнд хоёр гурав хоногоос илүүгүй байж, өөрийнхөө байхгүй хооронд хүрэлцэх хэмжээний тэжээл малдаа тавьж өгөөд чулуун ордонд буцаж ирэхээр тогтжээ.

	Дээрэмчид ирж бууснаас хойш арал нь нэлээд аюул осолтой болсон учир колоничдын хэн нэгтэй нь хамт малын хашаа руу явахгүй юу гэж Сайрус Смит Айртоныг явахаас өмнө асуув. 

	Тэгэхэд нь Айртон хэн юунаас ч айхгүйгээс гадна хэрэв хэрэг тохиолдвол өөрийгөө хамгаалж чадна гэж хэлээд хүн хамт авч явахаас татгалзжээ. Бас, малын хашааны орчин тойронд ямар нэг юм учирвал энэ тухай яаралтай цахилгаан мэдээ ирүүлнэ гэж тэр хэлэв. 

	Ингээд Айртон арван нэгдүгээр сарын 9-ний өглөө үүрээр үлдсэн ганц илж гөрөөсөө хөллөсөн тэргэндээ суугаад малын хашаа руу явав. Колоничид түүнийг яваад хоёр цаг болсны дараа, малын хашаанд хуучин хэвээрээ тайван байгааг мэдэгдсэн цахилгаан мэдээ хүлээж авлаа. 

	Сайрус Смит энэ хоёр өдрийг санамсаргүй гэнэтийн довтолгооны аюулаас чулуун ордыг урьдчилан сэргийлэх төлөвлөгөөг биелүүлэх ажилд зориулжээ. Үүнд хуучин ус цутгалангийн амсрыг гаднын хүний нүднээс бүрэн далдлахын тул Грант нуурын усны түвшнийг хоёроос гурван тохой нэмэгдүүлэх гэж инженер боджээ. Үүнийг биелүүлэхэд, Хүрхрээт ба Глицериний голын эхэнд бага шиг далан барьж усыг нь хаавал болох нь тэр байлаа.

	Малын хашаанд очсон Айртоноос бусад бүх колоничид энэ ажилд оролцсон бөгөөд голын эхний хуучин хоёр амсрыг хадны хэлтэрхий цементтэй хольж дор нь таг битүүлэв. 

	Ингээд Грант нуурын усны түвшнийг гурван тохой илүү нэмэгдүүлсэнд урьдын цутгалангийн амсар энэ усан дотор бий гэж хэн ч одоо мэдэхээргүй болжээ. 

	Энэ ажлыг дуусахад, Пенкроф, Гедеон Спилет, Герберт гурав бөмбөрцгийн боомт руу очиж үзэхээр шийдэв. Юу гэвэл «Бүтэмжит» онгоц нь аргамжаатай байгаа бяцхан буланг дээрэмчид олчхоогүй байгаа гэхээс мань далайч тэсэж ядан байсан бүлгээ. 

	— Хэрэв эдгээр дээрэмчид манай завийг олсон байвал түүний төлөө би сохор зоос ч өгөхгүй гэж далайч үглэнэ. 

	Арван нэгдүгээр сарын 10-ны өдөр үдийн хоолны дараа далайч ба түүний хам явагчид чулуун ордноос гарч ирэв. Тэд нар бүгдээрээ буу үүрснээс гадна Пенкроф өөрийн бууг хоёр сумаар цэнэглэсэн нь зам зуур дайрч халдсан амьтан хүн алин ч гэсэн сайн юмаа үзэхгүйн ёр ажгуу. Наб нөхдийгөө голын эрэг хүртэл гаргаж өгөөд, тэднийг гол гаталмагц гүүрээ босгож сойв. 

	Бяцхан отряд, бөмбөрцгийн боомт руу тавьсан замаар шулуухан явав. Энэ хоорондох зай гурван бээрээс хэтрэхгүй хэдий байсан боловч колоничид замдаа хоёр цаг гаруй болжээ. Юу гэвэл тэд нар замын хажуугийн ой модыг зууртаа үзэж явсан билээ. Гэвч энд дээрэмчид дайралдсангүй. Колоничдын хамгаалах ямар зэр зэвсэгтэй болохыг тэд үл мэдэх учир хүрэхэд үлэмж бэрхтэй зах газар орогнон байсан нь дээр гэж бодсон нь үзтэл илэрхий. 

	Пенкроф бөмбөрцгийн боомтод хүрч ирээд нарийхан тохойд «Бүтэмжит» хөлгийнхөө урьдын хэвээр аргамжаастай зогсож байгааг хармагц Пенкроф өгүүлшгүй ихээр баярласан бүлгээ. Гэвч энэхүү бөмбөрцгийн боомт нь далай, хуурай газрын аль ч талаас харагдахааргүй зүг бүрээсээ хадан хясаагаар хүрээлэгдсэн учир үүнд их гайхаад байх явдалгүй билээ. 

	— Яасан сайн хэрэг вэ! Тэр муусайнууд энд хүрч ирээгүй байна шүү! Могойнууд өтгөн өвс ногоотой далдхан газрыг л эрж тэмцдэг дээ... Тэгэхээр бид тэднийг Алс өрнөдийн ойгоос л олох вий? гэж Пенкрофыг хэлэхэд Герберт

	— Тэд нар манай энэ «Бүтэмжитийг» олоогүйд нь би маш их баярлаж байна. Тэд нар завинд маань суугаад лав зугтах байсан. Тэгэхээр бид Табор арал дээр очих аргагүй болох байжээ хэмээн өгүүлтэл

	— Тэгээд Гленарван гуай, Айртоныг чухам хаашаа алга болсныг хэзээ ч мэдэхгүй болох сон гэж сэтгүүлч нэмж хэлэв.

	Гэтэл Спилет гуай, «Бүтэмжит» маань эздийнхээ нэгэн адил анхны тушаалаар аян замд хөдлөхөд үргэлж бэлхэн зогсож байна шүү дээ гэж далайчийг өгүүлэхэд

	— Пенкроф оо, Табор арал тийш явах аяныг арлыг шинжлэн судалж бүрэн дуустал түр хойшлуулах байх гэж би бодном. Бид өөрсдийн энэ ивээн тэтгэгчийг эрж олсон цагт, ингэж аялахын хэрэггүй болж болох бөгөөд юу гэвэл Айртоны тухай бичгийг чухам тэр хүн бичсэнийг бүү мартаарай. Магад ч үгүй тэр хүн бас Гленарваны хөлөг онгоц хэзээ буцаж ирэхийг ч мэдэж байж болох биш үү? гэж Гедеон Спилет өгүүлэв. 

	— Ер нь энэ маань чухам ямар хүн байж таарах нь вэ? гэж далайч их л гайхан асуугаад, — Тэр хүн бидний талаар бүгдийг мэдэж байхад бид харин түүнийг чухам ямар амьтан болохыг нь мэдэхгүй байдаг даанч харамсалтай байна шүү! Хэрэв тэр бидэн лугаа нэгэн адил хөлөг онгоц нь аюул сүйрэлд учирсан хүн бол яагаад биднээс нуугдаад байгаа юм бэ? Бид бол шударга цагаан явдалт хүмүүс, тэгэхээр бидэнтэй танилцаж нөхөрлөхөд хэнд маань ч шившигтэй юм болохгүй байх гэж сананам! Тэр хүн дураараа энд ирэв үү? Хэрэв тэр хүсвэл эндээс дуртай цагтаа яваад өгч чадах байх нь уу? Одоо тэр хүн энд байна уу? Эсвэл яваад өгч үү? гэв. 

	Пенкроф, Гедеон Спилет, Герберт гурав энэ тухай ярилцсанаар «Бүтэмжит» дээр гараад дээд тавцан дээгүүр нь ийш тийшээ явж үзэв. Гэтэл далайч гэнэт зогтусаж, аргамжааны үзүүр ороож уясан гадсыг тонгойж үзсэнээ

	— Өө та минь энийг хараач! гэж гайхан хэлэхэд нь

	— Юу бол оо вэ, Пенкроф оо? гэж сэтгүүлч асуув. 

	— Энэ миний уясан уяа биш!.. гээд Пенкроф аргамжааг гадсанд бөхөлж уясан уяаг заав. 

	— Танаас өөр хэн уясан байх бил ээ? гаж сэтгүүлчийг асуухад

	— Үгүй, би ингэж уяагүй гэж бүр андгайлъя! Энэ бол жирийн гогцоолдсон байна. Харин би бол үргэлж далайчийн давхар зангилаагаар уяж сурсан хүн! гэв. 

	— Пенкроф та андуурч байна. Та лав нэг дан зангидсанаа мартаж орхисон буй заа гэхэд

	— Үгүй, огтхон тийм биш! Би давхар зангилааг бодолгүй, шуудхан уячихна! Харин тэгтэл гар минь ингэж алдаж андуурах ёсгүй юм гэв. 

	— Тэгэхээр дээрэмчид манай энэ «Бүтэмжитийг» олчихсон хэрэг болж байна уу? гэж Гербертийг асуухад далайч

	— Би тийм гэж хэлж мэдэхгүй байна. Гэвч «Бүтэмжитийн» зангууг ямар нэг хүн өргөөд дараа нь дахин буулгасан байна гэдгийг батлан хэлж чадах байнам гэв.

	— Хэрэв тэдгээр дээрэмчид ирж ингэсэн бол, үүгээр зугтаан зайлсан байх юм уу, эсвэл наана хаяхад тонож дээрэмдсэн байх байсан шүү дээ гэхэд

	— Тэд хаа очих юм бэ? Табор арал руу юу? Тэд нар ийм хөнгөн хэврэг онгоцоор тийм аянд амь үрж арай явахгүй байлгүй гэж далайч хэлэв. 

	— Түүнээс гадна тэд нар тэгж явахын тул Табор арлын оршин байгаа газрыг яг нарийн мэдсэн байх ёстой билээ. Үүнд би эргэлзэж байна гэж сэтгүүлчийг нэмж хэлэхэд

	— Ер нь ямар ч байлаа гэсэн манай «Бүтэмжит» нэгэн тийш яах аргагүй явсан байна! Энэ нь намайг Пенкроф хэмээн нэрлэхтэй адил үнэн баттай юм! гэж далайч эрс хэлэв.

	Далайч ингэж өгүүлэхдээ Гедеон Спилет, Герберт хоёрыг итгэтэл тун нухацтай батлан хэлсэн билээ. «Бүтэмжит» онгоц нь Пенкрофын тавьсан газраас бүр шал өөр газар очсон нь үзтэл яах аргагүй тодорхой болсон тул зангууг нь дээш татаж онгоцыг хөдөлгөжээ гэдэгт эргэлзэх явдалгүй болов. 

	Хэрэв ямар нэг улс уул онгоцыг уналгад хэрэглээгүй байлаа гэхэд дээрх хоёр зүйлийг яах гэж үйлдсэн байх бил ээ?

	— Бид арлын ойр орчим явж байгааг нь хараагүй байтал чухам хэдий завд ингэсэн байдаг бил ээ? гэж эргэлзэж сэжиглэсэн байдлыг тайлах гэж оролдон сэтгүүлчийг асуухад

	— Спилет гуай тэнд гайхаад байх юу бил ээ? Хэрэв салхины аяс таарвал, шөнө ирээд зангууг нь татаж хөдлөхөд хоёрхон цагийн дотор арлаас бараа тасрахуйц алс хол явчхаж чадна шүү дээ? гэж далайч хариулав. Тэгэхэд нь Гедеон Спилет

	— Тийм бол дахиад нэг юм асууя. Тэдгээр дээрэмчид «Бүтэмжитийг» чухам ямар зорилгоор хэрэглээд дахиад юунд буцааж байранд нь тавив аа? гэв. 

	— Спилет гуай үүний учир үл тайлдах явдлуудын нэгэн буй заа хэмээн саная «Бүтэмжит» маань байрандаа хэвээрээ зогсож байгаа нь бидэнд хамгийн чухал байна. Харин нэг л гэм нь үүнийг дээрэмчид нэг удаа олсон болохоор цаашид энэ хэвээрээ эндээ байна гэж итгэх итгэл бидэнд алга гэж далайчийг өгүүлэхэд

	— Пенкроф гуай, бид гурав «Бүтэмжитийгээ» голын адагт чулуун ордны бүр цонхны харалдаа аваачиж болно шүү дээ. Тэнд ер аюул осолгүй байх болно гэж Герберт хэлэв. Тэгэхэд нь

	— За даа дэмий биз дээ. Голын адаг бол хөлөг онгоц зогсооход тохиромжгүй. Тэнд далай дагнан догшин давлагаатай байдаг юм гэж далайч дургүйцэв.

	— Тэгвэл хонгилын дэргэдэх элсэн дээр чирч гаргая гэвэл

	— Чухам энэ чинь зөв санаа шиг байна. Гэвч тэртэй тэргүй бид чулуун ордныг орхиж удаан хугацаагаар аянд гарах гэж байгаа болохоор «Бүтэмжитийг» энд нь орхисон нь дээр юм гэв. 

	— Пенкроф чиний хэлдэг түмэн зөв гэж Гедеон Спилет хэлээд, — Ядахдаа тэнгэр муухай байхад онгоцныхоо төлөө огт санаа зоволтгүй юм гэхэд нь

	— Хэрэв дээрэмчид дахин энд ирвэл яана? гэж Гербертийг асууж эхэлтэл Пенкроф үгийг нь тасалж

	— Бас л адилхан, тэд нар «Бүтэмжитийг» энд байхгүй болохоороо чулуун ордны хавь орчноор эрж олж аваад биднийг байхгүй хойгуур мөн л эзэгнэн эзэмших болно. Тэгэхээр завиа энд нь орхиё гэдэг Спилет гуайн саналыг би зөвшөөрч байна гэв. 

	— За тэгвэл буцацгаая! гэж сэтгүүлч хэлэв. 

	Пенкроф чулуун ордонд буцаж ирээд өөрийн үзэж харсан бүхнийг инженерт нэгд нэгэнгүй ярьж өгөв. Завийг Бөмбөрцгийн боомтод хэвээр үлдээснийг нь инженер сайшаажээ... Тэгээд чулуун ордны ойролцоо «Бүтэмжитэд» зориулан тусгай хиймэл зогсоол гаргаж болох нь уу, үгүй юү гэдгийг үзэхээр голын эрэг дагуу явж судална гэж далайчид ам өгчээ. 

	Сайрус Смит энэ орой, Айртон руу, Набад хэрэг болоод байгаа хоёр хонь малын хашаанаас авчирч өгнө үү гэсэн цахилгаан утас явуулав. Гэтэл Айртон уул цахилгааныг хүлээж авсан тухайгаа ердийнх шигээ хариу ирүүлсэнгүй. Үүнд инженер нэлээд гайхаж байв. Гэвч Айртон малын хашаа руу явснаасаа хойш хоёр хоносон тул, тэндээсээ гараад чулуун ордон тийш ирж явсан байж болох байв. 

	Колоничид ингээд Айртоныг хоёр цаг гаруй хүлээв. Илж гөрөөс хөллөсөн тэрэг үзэгдэхтэй хамт Наб, буулгаж өгөхөөр гүүрний дэргэд харуулдан зогсож байв. Гэтэл арван цаг болсон боловч Айртон үзэгдэж харагдахгүй байлаа. Инженер аппарат руу очиж, яаралтай хариу ирүүлэхийг хүссэн хоёр дахь цахилгаан утас явуулав. 

	Хүлээн авах аппарат бас л таг чиг байв. 

	Колоничид үнэхээр сэтгэл түгшиж эхэллээ. Айртонд ямар нэг юм учирсан нь илэрхий. Эсвэл тэрээр малын хашаанд байхгүй болсон эсвэл байлаа ч гэсэн өөрийн зоргоор ажиллах эрх чөлөөгүй болжээ. Харин одоо харанхуй шөнө малын хашаа руу очих хэрэг байна уу?

	Колоничид маргалдаж эхэллээ, зарим нь одоохон яаралтай очих хэрэгтэй гэхэд нөгөө зарим нь хэрэггүй гэж мэтгэнэ. 

	— Гэвч зүгээр л цахилгаан утсанд жирийн гэмтэл учирсан байж болно шүү дээ гэж Гербертийг хэлэхэд инженер

	— Тийм байж болох юм. Маргааш болтол хүлээе. Айртон бидний явуулсан цахилгааныг үнэхээр хүлээн аваагүй байж болно гэв. 

	Колоничид өглөө болохыг тэсэж ядан хүлээсээр энэ нэгэн шөнийг өнгөрүүлэв. 

	Өглөө үүрээр Сайрус Смит дахин цахилгаан утас цохисон боловч бас л хариу ирсэнгүй. Тэгэхээр инженерийг

	— Малын хашаа руу явъя! гэж шийдэн хэлэхэд

	— Тун сайн зэвсэглэх хэрэгтэй гэж Пенкроф нэмж хэлэв. 

	Набыг чулуун ордонд үлдээхээр шийджээ. Тэрээр нөхдийгөө Глицериний гол дээгүүр тавьсан гүүр хүртэл гаргаж өгөөд дараа нь гүүрээ сөхөж модон дотор нуугдан колоничид юм уу, Айртоны буцаж ирэхийг хүлээх ажээ. Хэрэв дээрэмчид ирж, голын энтээ эрэг дээр гарах гэж оролдвол Наб, тэднийг буудан сүрдүүлж хөөх ёстой байв. Хэрэв заяа ингээд бүтэхгүй бол чулуун ордондоо зугтан орж хориглох заавартай үлдсэн ажгуу. 

	Өглөөний зургаан цагт колоничид малын хашаа тийш очих замаар явж байв. Топ тэдний урд энгийн тайван гүйж явна. Колоничид зам зуураа бас цахилгаан утасныхаа бүтэн эсэхийг үзэж явлаа. Анхны хоёр бээр газар утасны шон бүрэн бүтэн, тусгаарлагч лонх нь хэв янздаа, утас нь тасарч салсан шинж огт үзэгдэхгүй байв. Гэтэл 74 дүгээр шонгийн дэргэд ойртож очтол өмнө явсан Герберт гэнэт зогтусан

	— Утас тасарчээ! гэж хашхирав. 

	Колоничид түүн рүү гүйлдэн очив. Үнэхээр цахилгаан мэдээний шон зам дээгүүр хөндлөн унасан байлаа. Айртон чулуун ордноос ирүүлсэн цахилгаан утсанд яагаад хариулаагүй нь одоо тодорхой болжээ. 

	— Энэ шонг лав салхи ингэж унагаагүй байх гэж Пенкрофыг хэлэхэд

	— Үгүй хараач, үүний ёроолд нүх малтсан байна. Тэгэхээр шонг зориуд унагаасан хэрэг гэж Гедеон Спилет хариулав. 

	— Бас утсыг нь тас мушгисан байна. Тасарсан үзүүрийг нь хараач гэхэд

	— Малын хашаа руу явъя! Бушуухан очъё! гэж Пенкроф сандран хэлэв. 

	Колоничид одоо малын хашаанаас хоёр хагас бээр хэртэй газар очсон байлаа. Малын хашаанд ямар нэгэн аюул учирчээ гэж тэд яах аргагүй бодсон учир тийшээ хар хурдаараа гүйлдэж байв. Айртон өөрийнхөө тухай хариу мэдээ өгөөгүйн уг шалтгаан илэрсэн учир үүнд тэд нар санаа зовсонгүй харин тэрээр өчигдөр орой эргэж очно гэж хэлээд очоогүйд нь маш их түгшиж байлаа. Түүнээс гадна малын хашаа, чулуун ордон хоёрын хоорондох харилцаа аяндаа өөрөө тасраагүй нь тодорхой билээ. Колоничид өөрсдийн шинэ нөхөрт үлэмж дотно болсон бөгөөд ийм учраас Айртонд тохиолдсон аюул занал тэдний сэтгэлийг туйлгүй ихээр түгшүүлж байв. 

	Ингэтэл алсад малын шургааг хашаа харагдав. Эндэхийн бүх юмс хуучин хэвийн байдлаараа байгаа мэт харагдах бөгөөд хашаа нь нурж эвдрээгүй, хаалга нь хаалттай хэвээрээ байв. Гэвч колоничид нэлээд ойртож очоод малын хашаанаас аргаль угалзын майлах, Айртоны дуугарах алин ч үл сонстохыг ажиглаж мэдэв. Эргэн тойрон чив чимээгүй ажээ. 

	— Дотогш оръё гэж Сайрус Смит хэлэв. 

	Инженер ингээд хаалга руу шийдмэг зоригтой алхав. Бусад колоничид буунуудаа мөрөндөө авч, өчүүхэн төдий сэжиг гарвал буудахад бэлхэн байцгаав. 

	Сайрус Смит оньсыг дээш өргөж хаалганы хавтсыг цааш түлхэх гэтэл Топ гэнэт учиргүй чанга боргон хуцав. Яг энэ үед хашааны цаанаас буу тасхийж Герберт нэг муухай хашхираад газар өнхрөн унав. 


ДОЛООДУГААР БҮЛЭГ

	Сэтгүүлч Пенкроф хоёр малын хашаанд оров. — Гербертийг дамжилж авчрав. — Далайчийн харамсан гашуудсан нь. — Эмчлэн сувилав. — Набад хэрхэн мэдэгдэх вэ? — Дээрэмчид дахиад үзэгдэв. — Үнэнч нохой. — Набын хариу. 

	 

	Гербертийн хашхирахыг сонсмогц Пенкроф буугаа хаяж орхиод түүн рүү ухасхийв. 

	— Тэд нар алчихлаа! Хөөрхий муу хүү минь! Тэд нар энийг алчихлаа! гэж тэр дуу алдан гасална. 

	Сайрус Смит, Гедеон Спилет хоёр ч гэсэн бас Герберт рүү гүйн ирэв. Сэтгүүлч түүн дээр тонгойж чагнаад зүрх нь хэвээрээ цохилон байгааг мэдээд дотор нь жаахан уужирлаа

	— Герберт амьд байна! Үүнийг одоохон оронд нь аваачиж хэвтүүлэх хэрэгтэй... гэж Гедеон Спилетийг хэлэхэд

	— Чулуун ордонд уу? Энэ ч яав ч бүтэхгүй хэрэг гэж инженер эрс татгалзав. 

	— Тэгвэл хашаанд оруулъя! гэж Пенкроф яаран хэллээ. 

	— Жаахан хүлээгээрэй гэж инженер хэлмэгц хашааны ёроолоор зүүн тийш гүйв. Тэр гэв гэнэт нэгэн дээрэмчинтэй улаан халз тулгарчээ. Цаадах нь буугаа яг өөдөөс нь чиглүүлэн шагайв. Инженер тун самбаатай доошоо навтасхийсэнд дээрэмчний сум түүний бүрх малгайг ховх цохин унагаав. Дээрэмч дахиад буугаа сумлаж арайхан завдаагүй байтал бууны сумыг бодвол үлэмж итгэлтэй цэцэн, Сайрус Смитийн хутга урьдаар амжиж түүний зүрхийг нэвт сүлбэв. 

	Энэ хооронд Пенкроф, Гедеон Спилет хоёр хашаа даван орж, хаалганы дотор талд хөндлөн барьж түгжсэн модыг сугалж зайлууллаа. Тэгээд Айртоны байшинд орж, тэнд хов хоосон болохыг мэдээд хөөрхий Гербертийг тийш нь дамжлан авчирч, Айртоны ор дэвсгэр дээр хэвтүүлэв. 

	Ингээд хэдэн хувь өнгөрөхөд Сайрус Смит тэдэн дээр буцаж ирлээ. Далайч хөдөлгөөнгүй гулдайн хэвтэж буй Гербертийг хараад үгээр хэлж баршгүй их гашуудан бухимдах ажгуу. Тэр цурхиран уйлж, хувь заяагаа хараан зүхэж, хананд толгойгоо хага мөргөж үхсүгэй хэмээн тэмүүлнэ. Инженер, Гедеон Спилет хоёрын хэн нь ч хэчнээн аргадаж гуйгаад түүнийг тайтгаруулж чадахгүй байв. Тэгээд бас тэр хоёр чиг өөрсдөө үүнээс дутуугүй энэлэн зовж байсан билээ. 

	Гэлээ ч гэсэн хөөрхий хүүгийн алтан амийг аюулт үхлийн савраас булааж авахын тул чухал хэрэгтэй бүхнийг яаравчлан гүйцэтгэжээ. Гедеон Спилет янз бүрийн юмтай дайралдаж явахдаа эмнэлгийн талаар бага сага төсөөлөх болсон ажээ. Урьд өнгөрсөн цагт бууны сум юм уу, хутганд шархадсан хүнийг эмнэж аргалах хэрэг олонтоо тохиолдож байсан ажгуу. Тэрээр энэ удаа эхлээд туйлын их гашуудан балмагдсан боловч даруй биеэ барьж Гербертийн шархыг эмнэх ажилд оров. 

	Анх эхлээд шархадсан хүүгийн бие цогцос тамирдан сульдаж дор орсон явдал сэтгүүлчийн дотор муу юм бодогдуулав. Үүнийг сэтгүүлч цус их алдсанаас болсон гэж бодож байв. Гербертийн царай маш цонхигор цагаан болжээ. Зүрх нь дөнгөж мэдэгдэхийн төдий аяархан цохилох бөгөөд үе үе бүр зогсчих шиг сэтгүүлчид санагдана. Герберт огт ухаангүй байлаа. Энэ бүхэн нь тун базаахгүйн шинж тэмдэг билээ. 

	Сэтгүүлч хүүгийн цээжийг нүцгэлж хүйтэн усаар шавшив. Гуравдах, дөрөв дэх хоёр хавирганы хооронд шархны амсар харлан харагдана. Гербертийг түрүүлгээ нь харуулж эргүүлсэнд сүүлчийн амьсгалаа татав уу гэмээр тун сулхан ёолон дуугарсан бөгөөд энэ үед Гедеон Спилет сумны гадагш гарсан нүх нуруун дээр нь байхыг харав. 

	— Ямар аз вэ! Сум нь нэвт цохиод гарчихсан болохоор бид түүнийг авах гэхгүй болжээ! гэж сэтгүүлчийг хэлэхэд

	— Гэвч зүрхийг нь яагаа бол? гэж Сайрус Смит сандран асуув. 

	— Зүрхийг нь дайраагүй байна. Хэрэв дайрсан бол Герберт аль түрүүний үхчих байсан гэв. 

	— Үхчихсэн гэж Пенкроф дуу алдаад цурхиртал уйлав. Далайч саяын ярианы дөнгөж сүүлчийн үгийг сонссон байжээ. 

	— Үгүй, Пенкроф минь үхээгүй! гэж инженер сандран хэлээд Герберт үхээгүй. Зүрх нь цохилж байна. Тэр ч байтугай дөнгөж сая ёолж дуугарсан. Гербертийгээ бодож чи минь тайвширч үзээч! Бид бүх зоригоо хөвчилж сэтгэлээ хатуу барих хэрэгтэй байна. Тэгэхээр найз минь биднийгээ битгий уруу татаад бай л даа! гэв. 

	Пенкроф уйлахаа болив. Зөвхөн түүний хацар дээгүүр том том дусал нулимс бөмбөрөн унана. 

	Энэ үед Гедеон Спилет ийм байдалд чухам яах хэрэгтэйгээ дотроо эрэлхийлэн байв. Буун сум хөндий цээжээр орж ар тийшээ нэвт гарсанд тэр эргэлзэхгүй байлаа. Гэтэл ингэж нэвтлэх замдаа ямар ямар юм дайрч гэмтээсэн байж болох бил ээ? Аминд осолтой ямар эрхтэн дайралдсан байх вэ? Энэ асуудалд мэргэжлийн мэс хагалбарч хүн ч шууд хариулчхаж чадахгүй учир үүнийг мэдэхэд энгийн нэг сэтгүүлчид хэчнээн төвөгтэй болох нь тодорхой болъюу. 

	Гэвч тэрээр суманд шархадсан хэсэг үрэвсэж түүний уршгаар зайлшгүй болох шархны халуунаас урьдчилан сэргийлэх хэрэгтэй гэдэг ганцхан зүйлийг лавтайяа сайн мэдэж байв. Гэвч үүнийг хэрхэн яаж сэргийлэх вэ? Үрэвслийг эсэргүүцэх, халуун дарах ямар арга хэрэглэх вэ?

	Үүнд юуны өмнө шархны хоёр талын амсрыг бохиртохоос хамгаалах хэрэгтэй байв. Гедеон Спилет дахин цус гаргахаас болгоомжилж шархыг бүлээн усаар угаахаас айсан бөгөөд тэртэй тэргүй Герберт зөндөө их цус алдсан билээ. Ийм учраас сэтгүүлч шархыг зөвхөн булгийн хүйтэн усаар угаан цэвэрлэв. 

	Гербертийг зүүн тал руу нь хажуулдуулж тэр янзаар нь хөдөлгөлгүй хэвтүүллээ. 

	— Үүнийг эргүүлж, хөдөлгөж болохгүй. Ингэж хэвтэхэд цээж нурууны нь шарх анихад үлэмж тохиромжтой байдаг юм. Ерөөс Герберт огт хөдлөлгүй тайван байх хэрэгтэй гэж Гедеон Спилет захив. 

	— Бид үүнийг чулуун ордонд аваачиж болохгүй юү? гэж Пенкрофыг асуусанд

	— Үгүй болохгүй, Пенкроф минь гэж сэтгүүлч хариулав. 

	— Ай хараал хүрмэрүүд хэмээн далайч дуу алдан загнатал

	— Пенкроф хэмээн инженер ширүүнээр өгүүлж зогсоов. 

	Гедеон Спилет, Гербертийн шархыг нарийвчлан үзэж эхэллээ. Тэр хүүгийн царай тун цонхигор байсанд сэтгүүлч маш их айн түгшиж байлаа. 

	— Сайрус аа, би ёстой эмч биш шүү дээ. Би тун шийдэж чадахгүй байна. Та надад өөрийн зөвлөгөөгөөр... туршлагаараа туслах ёстой гэж Спилетийг үгээ таслан аяархан хэлэхэд

	— Спилет минь бүү сандар гэж инженер түүний гар барьж, — Бүгдийг тун тайван тунгаан бод. Гербертийн амийг яаж аврах вэ гэдэг ганцхан бодол таныг эзэмдсэн байх ёстой! гэж өгүүлэв. 

	Инженерийн энэ үг, өмнө тулгарсан үлэмжийн их хариуцлагатай явдлын улмаас хэсэг зуур алдарсан өөрийгөө эзэмдэх зориг хүчийг Гедеон Спилетэд эгүүлэн авчрав. Тэр тэгээд шархтай хүүгийн дэргэд орон дээр суулаа. Сайрус Смит дэргэд нь очив. Пенкроф цамцаа тайлж, хэсэг хэсэг цуулаад утсыг нь сугалж эхлэв. 

	Гедеон Спилет эмчлэн анагаах өөрийн төлөвлөгөөг бусдадаа хэлсэн бөгөөд үүнд юуны өмнө цусыг нь тогтоох хэрэгтэй гэж үзжээ. Харин сум дайрсан эрхтнүүдийн үрэвслээс биеийн дотоодод бий болж болох идээ бээр гадагш гарах нүхийг таглахгүйн тул шархыг боохгүй байх нь дээр гэж бодсон байна. 

	Сайрус Смит ч үүнийг зөвшөөрөн дэмжсэн учир шархыг таглаж боохгүй харин нян орж бохиртохоос сайн хамгаалж өөрөө аньж эдгэхийг нь хүлээхээр шийдэв. Одоо ганцхан дотоод эрхтнүүд үрэвсэхээс урьдчилан хамгаалах чухам ямар арга хэрэглэх вэ гэдгийг шийдвэрлэх явдал үлджээ. 

	Ийм арга нь сэтгүүлчийн саналаар бол ганцхан хүйтэн ус болж чадах байв. Ус нь халуун дардаг эрхэм сайн эм болдог бөгөөд эмч нар хүйтэн усыг бусад олон янзын эм тангаас ч илүүд үзэж ийм шархтай хүнд дуртай хэрэглэдэг зүйл билээ. Ийнхүү Гедеон Спилет хүйтэн усыг эм болгон хэрэглэсэн нь энэ бөгөөд үүний оронд мэргэжилтэй мэс хагалбарч байлаа ч гэсэн мөн л ингэх байсан нь гарцаагүй болъюу. Хөөрхий тамт Гербертийн хоёр талын шарх дээр тэр дорхноо хүйтэн жин тавьсан бөгөөд түүнийг хэдэн мөч болоод л сольж байлаа. 

	Далайч тулганд гал асаав. Аз болоход Айртоны орон байранд элдэв зүйлс элбэг хангалттай байж билээ. Мөн түүнээс гадна залуу байгальч өөрийн нь түүж цуглуулсан эмийн ургамлууд, энд хадгалаастай байв. Сэтгүүлч тэдгээр ургамлыг буцалгаж хандлаад шархтай хүүгийн ам руу цутгав. Герберт бас л ухаан ороогүй хэвээрээ байлаа. 

	Удалгүй түүний бие учиргүй дагжин чичирч дараа нь маш ихээр халуурав. Өдөр шөнө хоёр Гербертийн амь нас ёстой хялгасанд дүүжлээстэй байсан бөгөөд тэр хялгас нь хором бүрийд тасарч унахыг завдан заналхийлж байв. 

	Маргааш нь арван нэгдүгээр сарын 12-ны өдөр Гедеон Спилет ба түүний нөхдөд өвчний шинж сайн тийшээ болохын найдвар төржээ. Юу гэвэл Герберт удтал ухаангүй байснаа сая ухаан оров. Тэр нүдээ нээж, Сайрус Смит, Гедеон Спилет, Пенкроф гурвыг таньснаар барахгүй тэдэнд хоёр гурван үг хэлсэн байна. Харин чухам юу болсныг тэр мэдэхгүй байв. Тэгэхээр түүнд болсон бүх зүйлийг нэгд нэгэнгүй хэлж өгсний дараа Гедеон Спилет одоо амь насанд чинь аюулгүй болсон, шарх чинь удахгүй эдгэнэ. Харин огт хөдлөлгүй тайван байх хэрэгтэй гэдгийг түүнээс гуйв. Гэвч Герберт бараг өвдөж шаналахгүй бөгөөд юу гэвэл түүний шархыг хүйтэн усаар тасралтгүй шавшиж байсан учир үрэвсэж сэдрэхгүй байв. 

	Пенкрофын сэтгэл зүрхэнд нь даралт болж байсан бөөн чулуу унасан юм шиг сая нэг уужрав. Тэрээр Гербертийг өвчтэй хүүхдээ арчлах эх хүн лугаа адил асран сувилж байсан бүлгээ. Герберт дахин унтаад өгсөн бөгөөд тэгэхдээ энэ удаа тун тайван бөх унтав. 

	— Спилет гуай та урьдынхаа итгэл найдварыг алдаагүй байгаа биз, тийм ээ! Та Гербертийн амийг лав аварна биз, надад хэлээч! гэж далайч гуйв. Тэгэхэд сэтгүүлч

	— Бид үүний амийг заавал аварна! Герберт маш аюултай шархадсан юм. Магадгүй буун сум уушгийг нь дайрсан байж мэднэ. Гэлээ ч гэсэн энэ шарх амь насанд нь аюулгүй гэж хариулав. 

	Колоничид малын хашаанд өнгөрүүлсэн энэ хорин дөрвөн цагийн дотор Гербертийн шархыг анагаах тухай ярилцаж чухам энэ тухай бодсоноос өөр юу ч бодож сэтгээгүй нь үнэхээр аргагүй билээ. Тэдгээр дээрэмчид хэдийд ч хүрээд ирж болох байсан хэдий боловч тэд өөрсдийгөө хамгаалж сэргийлэх талаар огтхон ч бодсонгүй. Гэтэл одоо Гербертийн шархны өвчин жаахан гайгүй болсон үед Сайрус Смит, Гедеон Спилет хоёр цаашид яах тухайгаа зөвлөн хэлэлцэв. 

	Үүнд тэд юуны өмнө малын хашааг сайтар нягтлан үзэхээр шийджээ. Айртон өөрийн урьдын хамсаатнуудад олзлогдон баригдав уу, тэд нар түүнийг гэнэдүүлэн дайрч аваачив уу эсвэл тэрээр эсэргүүцэн тэмцэлдэж, эрсдэн алагдав уу гэдгийг мэдэх хэрэгтэй байлаа. Үүний сүүлчийнх нь тэдэнд тун үнэмшилтэй мэт санагдах ажээ. 

	Гэвч малын хашаанд тэгж тэмцэлдэж тулалдсаны ор мөр огт үзэгдэхгүй байлаа. Үүнд, хашааны хаалгыг нямбай сайн хаасан ба бүх мал нь хэвтэртээ хэвээр байхаас гадна байшин доторх бүх эд юмс сандарч үймсэн шинж огт алга ажээ. Зөвхөн Айртон өөрөө, малын хашаанд авч ирсэн дарь, сумаа аваад, алга болсон байв. 

	— Хөөрхий Айртоныг тэд гэнэдүүлэн дайрч, тэгээд бууж өгөхгүй эсэргүүцэн тэмцэхээр нь алж хаясан байх... гэж Сайрус Смитийг хэлэхэд

	— Ай даа үнэхээр тэгсэн шиг байна. Тэдгээр дээрэмчид юм бүхэн элбэг дэлбэг байгаа энэ малын хашаанд ирж эзэгнэн сууж байснаа биднийг хармагц эндээс буруулсан хэрэг. Энэ үед Айртон амьд үхсэн алин ч гэсэн энд байгаагүй нь баттай боллоо гэж сэтгүүлч хариулав. 

	— Ой дотуур самнан шүүрдэж эдгээр муусайн золигуудыг арлаас арилган тонилгохоос өөр аргагүй боллоо. Пенкрофын бодож байдаг зөв боллоо. Дээрэмчдийг хүйс тэмтрэн устгая гэж тэр биднээс шаардан шахаж байсныг санаж байна уу? Хэрэв бид тэр үед түүний үгэнд орсон бол одоо ийм гай зовлонд учрахгүй байсан билээ гэж инженерийг хэлэхэд

	— Нээрээ тийм ээ. Гэвч бид одоо тэднийг хайр найргүй хүйс тэмтрэн тонилгох бүрэн эрхтэй болсон гэж сэтгүүлч хариулав. 

	— Гербертийг чулуун ордонд тээж аваачиж болохтой болтол нэг хэсэгтээ энд малын хашаанд хүлээх хэрэгтэй болж байна гэж Смитийг хэлэхэд

	— Наб маань яах вэ? гэж сэтгүүлч асуув. 

	— Наб ямар ч аюулгүй байдалд байгаа гэхэд нь

	— Харин биднийг ингэж удтал алга болохоор сэтгэл нь зовоод наашаа ирэх гэж шийдээд гарвал яана гэв. 

	— Ингэж наашаа явж ердөө яасан ч болохгүй. Түүнийг замд нь барьж аваад л алж орхино шүү дээ гэж инженерийг яаран хэлэхэд

	— Ээ дээ мэдэхгүй ингэж наашаа явах байх л гэж би айгаад байна шүү гээд

	— Халаг, цахилгаан мэдээ маань одоо ажилладаг байсан бол доо! Бид дорхноо түүнд мэдэгдэж орхихгүй юү! Даанч одоо арга алга даа.. Гэтэл Гербертийг энд ганц Пенкрофын гар дээр орхиж болохгүй!.. Тэгэхээр би ер нь ганцаараа чулуун ордон руу явна байгаа даа гэж инженерийг өгүүлэхэд

	— Үгүй тэгж болохгүй, Сайрус минь! Амь биеэ ингэж хайхрахгүй байх эрх танд байхгүй. Хэдий эрэлхэг зоригтой байгаад ч энд хэрэг болохгүй юм! Юу гэвэл дээрэмчид малын хашааг тойроод алдалгүй отож байгаа. Тэд ой шугуйнхаа нэгэнтээ нуугдаж байгаа бөгөөд хэрэв та ингэж ганцаараа явбал бид нэг биш бүр хоёр хүний хойноос гашуудах болно гэв. 

	— Гэтэл Наб даруй бүтэн хоног биднээс ямар ч мэдээ чимээ аваагүй байгаа шүү дээ! Тэгэхээр тэр заавал наашаа явна гэхэд нь

	— Тэгээд бас Наб ямар ч сэжиг ажиг аваагүй гэнэн явах учир түүнийг заавал алж орхино гэж сэтгүүлч нэмж хэлээд, — Ер нь түүнд мэдэгдэх өөр ямар нэгэн арга байхгүй юу? гэж асуув.

	Инженер сэтгүүлч хоёр ийн элдвийг эргэцүүлэн бодож байх үед Топ тэдний дэргэдүүр «Би ер нь энд юу хийж байгаа юм бэ?» гэсэн байртай тойрон эргэлдэж байв. 

	— Топ нааш ир! гэж инженер дуудав. Нохой инженер лүү дорхноо гүйж ирлээ. 

	Гедеон Спилет инженерийн санааг тэр даруй тааж мэдээд

	— Бидний нэг ч алхаж чадахгүй газраар нохой дажгүй яваад гарчихна! Тэгээд чулуун ордонд эндэхийн байдлын тухай мэдэгдээд бидэнд бас хариу авчирна! гэв. 

	Гедеон Спилет тэмдэглэлийнхээ дэвтрээс нэг хуудас таслан авч түүн дээр

	 

	«Герберт шархадсан. Айртон алга болжээ. Бид малын хашаанд байна. Сэрэмжтэй бай. Яасан ч чулуун ордноос гарч болохгүй. Тэр хавиараа дээрэмчид явааг хараагүй биз? Топоор хариу ирүүл»

	 

	гэж бичив. 

	Ингээд тэр зурвасаа Топын хүзүүвчинд, Набын олж харахаар ил хийлээ. 

	— Топ, хөөрхий Топ гэж инженер нохойгоо эрхлүүлэн илээд, — Топ Наб руу оч! Наб руу яв! Топ бушуухан! гэж тушаав.

	Топ өөртөө юу захиж даалгасныг мэдсэний тэмдэг болгож, чанга чанга хуцав. 

	Чулуун ордон руу очих замыг тэр андахгүй сайн мэдэх билээ. 

	Инженер хашааны хаалга руу очиж түүнийг онгойлгоод Топ хашааны гадна гүйн гарч тэр дорхноо давхин алга болов. 

	— Топ хүрчихнэ! гэж сэтгүүлчийг өгүүлэхэд

	— Бас бидэнд хариу авч ирнэ гэж инженер нэмж хэлэв. 

	— Одоо хэдэн цаг болж байна? гэж Гедеон Спилет асуугаад

	— Арван цаг болж байна гэхэд нь

	— Нэг цаг хэртэй болоход Топ буцаж ирнэ. Тэгэхээр түүнийг хүлээх хэрэгтэй гэв. 

	Инженер сэтгүүлч хоёр хашааны хаалгыг хаагаад байшинд буцаж ирэв. Герберт бөх тайван унтсаар байлаа. Пенкроф түүний дэргэд суугаад хүйтэн жинг нь тасралтгүй сольсоор байв. Одоохондоо өвчтөнд юу ч хэрэггүйг мэдээд Гедеон Спилет хоол унд хийж эхэлсэн бөгөөд бас тэр завсраа дээрэмчид дайран ирж болзошгүй, товцгийн бэл рүү шахсан хашааны хэсгийг тасралтгүй харуулдан харсаар байлаа. 

	Колоничид Топын буцаж ирэхийг сэтгэл зовнин хүлээнэ. Арван нэгэн цагийн орчим, Сайрус Смит, Гедеон Спилет хоёр карабин буугаа цэнэглээд нохойн хуцах дуун сонсогдмогц дотогш оруулахаар хаалга руу явав. Наб уул бичгийг хүлээж авмагц тэр дороо хариу бичиж үнэнч энэ элчээр өгч явуулна гэдгийг тэд лавтай мэдэж байлаа. 

	Ингээд арваад минут хүлээтэл гэнэт буу тасхийж, бас яг үүнтэй чацуу нохойны чанга хуцах сонстов. Инженер хаалгыг хурдан нээгээд зуугаад алхам хэртэй газар замхарч амжаагүй байсан хэсэг утааг хармагц тэр зүг рүү чиглүүлэн буудав. 

	Бараг энээхэн агшинд хашааны хаалгаар Топ давхин орж ирлээ. Гедеон Спилет хаалгаа санд мэнд хаав. 

	— Топ, хөөрхий Топ минь гэж инженер дуу алдан ухаалаг тэр адгуусныхаа хүзүүгээр тэвэрч авлаа. 

	Топын хүзүүвчинд нэгэн зурвас уясан байсан бөгөөд түүн дээр. 

	 

	«Чулуун ордны хавиар дээрэмчид үзэгдэж харагдаагүй. Би байрнаасаа хөдлөхгүй. Хөөрхий Герберт! Хөөрхий муу Айртон!»

	 

	гэж Наб томоор бичсэн бийв.

	 


НАЙМДУГААР БҮЛЭГ

	Дээрэмчид малын хашааны орчмоор эргэлдэнэ. — Түр хоргодох байр. — Гербертийг эмнэсээр байна. — Пенкрофын анхны баяр. — Дурсамж. — Ирээдүй юуг зөгнөж байна. — Энэ тухай инженерийн бодол

	 

	Ийнхүү дээрэмчид, колонийнхыг нэг нэгээр нь хороох гэж харуулдан анаж, цаг үргэлж малын хашааг тойрон эргэлдэх болжээ! Үнэхээр тэднийг хатуу ширүүн дайн зарлаж хайр найргүй устгахаас өөр арга байхгүй болов. Гэвч эдгээр муусайнууд нь өөрсдөө үзэгдэхгүй нуугдан байж колоничдыг ил харж чадахаас гадна колоничид гэнэт довтолж дайрна гэж айхгүй харин өөрсдөө хэзээ ч гэнэдүүлэн дайрч чадах гэх зэрэг колоничдыг бодвол нэлээд хонжоотой давуу талтай учир юуны өмнө маш их болгоомж сэрэмжтэй байх хэрэгтэй байлаа. 

	Ийм учраас Сайрус Смит идэш уушны зүйлээр бүрэн хангалттай энэ малын хашаанд одоохондоо хэсэг байхаар шийджээ. Дээрэмчид колонийнхны санамсаргүй гэнэт хүрч ирснээс үргэж зугтаасан учир Айртоны байшинг тонож дээрэмдэж амжаагүй байв. 

	Гедеон Спилет чухам юу болсныг дотроо тодорхой төсөөлж байв. Үүнд эвдэрсэн завинаас амь гарсан зургаан дээрэмчин арлын өмнөд эргийн дагуу цааш зугтжээ. Тэд Могойт хойгийг захлан ороож Алс өрнөдийн балар зузаан ойд гүн нэвтрэн орохоосоо зүрх алдаад Хүрхрээт голын адагт хүрч иржээ. Ингээд тэд голын баруун эргээр цааш явсаар байгаад Франклин уулын бэлд хүрч ирсэн байна. Энд тэд нар ямар нэгэн толгой хоргодох газар эрж яваад тэр үед ямар ч эзэнгүй сул байсан малын хашаатай дайралдсан бололтой. Ингээд Айртоны буцаж энд ирсэн нь тэдэнд санамсаргүй, гэнэтийн тааламжгүй явдал болсон нь зүйн хэрэг бөгөөд гэвч тэд тооны олноор түрээ барьж түүнийг дайрч тэгээд цаашид юу болсон нь тодорхой билээ... 

	Одоо амьд үлдсэн таван дээрэмчин ой дотуур сэлгүүцэн тэнэж явна. Тэд нар сайн зэвсэгтэй бөгөөд ямар нэг далд нууцат хүчин бидэнд чухам л одоо тусалдаг цаг болоод байгаад би их харамснам... гэв. 

	— Хүлээх хэрэгтэй өөр арга бидэнд алга! гэж инженер хэлээд Гербертийг эдгэж босохоор бид жинхэнэ ёсоор хүйс тэмтрэн устгах ажлыг зохион байгуулах бөгөөд энэ муусайн новшнуудаас нэг нь ч бидний гараас мултран зайлахгүй. Ингэж дээрэмчдийг цээрлүүлэх нь бидний зорилт болох бөгөөд бараг л гэж өгүүлтэл

	— Бараг л нууц ивээн тэтгэгчийг эрж олохтой тэнцүү чухал зүйл гэж сэтгүүлч дэмжин өгүүлээд, — Сайрус минь, энэ нууцат хүчин бидэнд чухам л одоо тусалдаг цаг болоод байхад тэр маань энэ бүхэнд оролцон биднийгээ дэмжихгүй байгаад би их харамснам... гэв

	— Яаж мэд ээ вэ гэж инженерийг хэлэхэд

	— Та чухам юу хэлэх гэж байна? гэж сэтгүүлч гайхан асуув. 

	— Магадгүй бидний гай зовлонгийн гашуун бэрхийг эдлэх цаг дуусах болоогүй дахиад эдлэх байгаад тэр үед далдын ивээн тэтгэгч маань бидэнд туслах цаг дахин ирэх ч юм бил үү. Гэвч энэ тухай ярих хэрэг алга. Харин чухал нь Гербертийн амийг аврах явдал байна гэв. 

	Энэ нь үнэхээр колоничдын амин чухал зүйл байлаа. Үүнээс хэдэн хоног өнгөрсөнд, Гербертийн биеийн байдал муудаж дордсонгүй хэв янздаа л байв. Гэвч ийм өвчний үед ингэж хэвийн зүгээр өнгөрсөн өдөр нэг бүр нь амийг аврах нэгэн хожоо болдог билээ. Тасралтгүй сольж байсан хүйтэн жин нь шарх үрэвсэж сэдрэх явдлаас хамгаалжээ. Түүгээр ч барахгүй бага зэрэг хүхрийн найрлагатай булгийн ус шарх нь аньж эдгэхэд тус дөхөм болж байна гэж сэтгүүлч бодож байв. Гербертийн халуун аажим намдсаар байв. Түүнийг огтхон ч хөдөлгөхгүй яг хэвтүүлэн байгаа нь үнэндээ хүч тамир түргэн ороход нь муугаар нөлөөлж байсныг хэлэх хэрэгтэй. Гэлээ ч гэсэн ингэж хөдөлгөөнгүй тайван байх нь түүнд маш их ашигтай байв. 

	Сайрус Смит, Пенкроф, Гедеон Спилет гурав чадамгай сайн сахиул асрагчид болон хувирчээ. Бас Айртоны байранд байсан бүх цагаан даавуу хэрэглэл, хүйтэн жин тавих алчуур болсон байна. Сэтгүүлч эмчилж байгаа хүнийхээ шархыг асар их анхааралтай эмнэж туршлагатай хашир эмч нар хүртэл өвчтөнийг зөв арчлан хамгаалах явдал бол амжилттай чадмаг хийсэн мэс хагалбараас ч дутуугүй ач холбогдолтой гэж үздэгийг нөхдөдөө байнга сануулсаар байсан бүлгээ. 

	Үүнээс арван хоногийн дараа арван нэгдүгээр сарын 22-нд Гербертийн бие илэрхий сайжирч ирэв. Тэр хоолоо их л дуртай иджээ. Түүний хацар туяаран улайж дэргэдээ суугаа хүнийг харж мушилзан инээв. Түүгээр ч барахгүй Пенкрофын хорьсоор байтал юм ярьж эхэлсэн бөгөөд тэгэхээр нь мань гэмгүй цагаан сэтгэлт далайч, түүнийг яриулахгүй байхын тул өөрөө эх захгүй элдэв юм урсган ярьж гарав. 

	Герберт малын хашаанд Айртон яагаад байхгүй байна гэж Пенкрофоос асуусанд түүний сэтгэлийг дэмий зовоохгүйн тул далайч, Айртоныг Набтай хамт чулуун ордныг хамгаалах гэж тийшээ очсон гэж товчхон хариулжээ.

	— Герберт чи бодооч, энэ муусайн дээрэмчдийг зэрлэг араатны адил хүйс тэмтрэн устгая гэж миний хэлдэг зөв байгаа биз! Гэтэл Смит гуай тэдэнтэй тун сайн харилцах гээд байсан юм аа! Би л бол тэдний цохонд бүр хамгийн том сум ёстой нэг сайн зоох байсан юм даа гэхэд нь

	— Дээрэмчид дахиад үзэгдээгүй юу? гэж Герберт асуув. 

	— Үгүй үзэгдээгүй хүү минь. Гэвч чамайг эдгэж босохоор бид тэднийг эрж олно. Чухам тэр үед булангийн цаана бүгж байгаад бууддаг тэр муусайн аймхай новшнууд бидэнтэй улаан нүүрээрээ учирч тулалдахыг нь гайгүй үзнэ! гээд, 

	— Гэвч Пенкроф гуай би тун тамир тэнхээгүй байна шүү дээ гэхэд нь

	— Гайгүй хүү минь хүч тамир чинь аяндаа бага багаар нэмэгдэнэ, цээжээр сум нэвт гарна гэдэг чинь юу гэсэн үг вэ! Ёстой юу ч биш! Би урьдын цагт хэд хэдэн удаа сүрхий аюултай шархдаж байсан боловч одоо харахгүй юу сарлагийн бух шиг хүдэр чийрэг хэвээрээ л байна! гэв. 

	Хэдийгээр Гербертийн биеийн байдал улам бүр сайжирч амь насанд нь ахиад аюул заналгүй болсон боловч ямар нэгэн бүрхэг муу ёрын зөн Сайрус Смитийн сэтгэлийг цаг үргэлж тарчилган байх болов. Одоо хүртэл юм бүхэнд аз хийморьтой байсан колонийнхон гэнэт золгүй явдлын зурваст орсон юм шиг түүнд санагдана. 

	Хоёр жил хагас хугацаанд колоничид гачигдах дутагдах юмгүй элбэг чинээлэг амьдарч байлаа. Энэхүү арал нь эрдэс түүхий эд, ургамал, ан амьтнаар баян билээ. Хүмүүсийн уран арга, ухаан мэдлэг нь байгаль ертөнцийн энэхүү хайр хишгийг колонийн хэрэгцээнд захируулан ашиглаж байв. Үүнээс гадна бас үл мэдэгдэх далдын ямар нэгэн хүчин, аюултай хүнд үед колоничдыг ивээн тэтгэж байлаа... Гэвч энэ бүхэн нь үүрд мөнх үргэлжилж чадсангүй! Нэг үгээр хэлэхэд колоничдыг аз заяа нь орхижээ гэж инженер эцсийн эцэст үзэхээс өөр аргагүй болжээ. 

	Ийм золгүй явдал нь дээрэмчдийн онгоц Линкольн арал хавийн усанд үзэгдсэн яг тэр үеэс эхэлсэн бөгөөд хэдийгээр колонийн ивээн тэтгэгчийн хүчээр түүнийг устгасан боловч таван дээрэмчин амь зулбан гарсан билээ. Одоо өнөөдөр хүртэл тэд нэр амьд мэнд, сул чөлөөтэй, үзэгдэж баригдашгүй үлэмж аюултай хэвээрээ байна. Айртон эдгээр бузар новшнуудын гарт амь алдсан бололтой. Бас Герберт эдний гараар бараг үхэх шахам шархадлаа. 

	Сүүлийн үед учирсан эдгээр хэргүүд нь энгийн нэг тохиолдол уу эсвэл үргэлжлэн цуврах золгүй явдлын зөвхөн эхлэлт нь үү? Энэ асуудал Сайрус Смитийг тун их шаналган зовоож байв. Түүгээр ч барахгүй чухам энэ хүнд бэрх өдрүүдэд сайх арлын далдын ивээн тэтгэгч тус ачаа үзүүлэхгүй таг дуугүй байгаад гоморхож байгаагаа сэтгүүлчид илэн далангүй ярих болсон билээ. Тэр хүн эндээс яваад өгөв үү? Эсвэл нас барав уу?

	Энэ асуудлыг одоогоор хариулж болохгүй байлаа. Гэвч Сайрус Смит, Гедеон Спилет хоёрыг сэтгэл санаагаар унаж, цөхөж мөхсөн хэмээн бодож огтхон ч үл болно. Тийм юм ер болоогүй билээ! Харин ч тэр хоёр үнэнхүү тохиолдох зүйлтэй тулгарахаас өчүүхэн ч үл айн амьдралын саад бэрхтэй тэмцэн тулах хатуу ширүүн тэмцээнд ялж гарахын тул өөрийн хүч зоригийг цэгнэн тэнсэж, ирээдүйгээ итгэл зоригтой харан, хувь зохиол нь тэдэнд тулган байгаа бүхий л цохилтыг хариулан няцаахад хэзээд бэлхэн байсан болой. 

	
ЕСДҮГЭЭР БҮЛЭГ

	Набаас мэдээ алга — Далайч сэтгүүлч хоёрын саналыг няцаав. — Гедеон Спилет гадагш гарсан нь. — Даавууны тасархай. — Яаравчлан явав. — Алсын барааны өндөрлөг дээр хүрч ирсэн нь

	 

	Герберт хэдий удаан боловч бие нь илт сайжирсаар байв. Одоо чулуун ордондоо буцаж очихыг бодож болохоор болжээ. Айртоны энэ байр нь хэчнээн тохилог тавтай бүх хэрэгцээт зүйлээр хангагдсан хэдий ч гэсэн чулуун ордны эрүүл саруул байртай яагаад ч зэрэгцүүлж болшгүй билээ. Түүнээс гадна аюулгүй талаас нь авч үзэхэд чулуун ордон нь асар найдвартай бөх бат байр бөгөөд гэтэл энд байхад дээрэмчдийн гэнэтийн дайралт довтолгооноос цаг үргэлж айн түгшихэд хүрч байгаа билээ. 

	Ийм учраас колоничид Гербертийн биеийн байдал хэзээ замын бэрхийг даахтай болох өдрийг тэсгэлгүй хүсэн хүлээж байсан бүлгээ. 

	Набаас ямар ч сураг чимээгүй байсан боловч энэ нь колоничдын сэтгэлийг төдий л зовоосонгүй. Юу гэвэл тэр зүрх зоригтой эр чулуун ордонд бүрэн аюулгүй байдалд байгаагаас гадна дээрэмчдийг тийм ч амархан дээрээ оруулчихгүй хүн билээ. Топ малын хашаанд байсан боловч инженер энэхүү зоригт адгуусыг дээрэмчдийн буун суманд эрсдэж болох аюултай ажилд амийг нь өрж дахин явуулах гэж бодсонгүй бүлгээ.

	Колоничид чулуун ордондоо бушуухан очих юм сан гэж хэчнээн яарах хэдий боловч хүлээхээс өөр аргагүй байлаа. Колоничдын хүчин ийнхүү сарниж бутарсан нь инженерийг үнэхээр их бухимдуулж байсан бөгөөд чухам энийг дээрэмчид далимдуулан ашиглах вий гэхээс тэр тун айж байлаа. Айртон алга болж, Герберт шархадсанаас хойш колоничид таван дээрэмчний эсрэг дөнгөж дөрвүүлхнээ үлджээ. 

	Гербертийг нэг унтаж байх хоорондуур Пенкроф, сэтгүүлч, инженер гурав дээрэмчдийн эсрэг чухам ямар арга хэмжээ авах болон Набтай яаж харилцаатай болох тухай харилцан зөрөлдөв. 

	— Нөхөд минь, чулуун ордонд буцаж очих гэдэг бол өөрсдөө ганц ч хариу хийж чадахгүй байгаад харин дайсан этгээдэд сайхан бай болж буудуулна гэж та нарын хэлдгийг би бүрэн зөвшөөрч байнам. Гэтэл харин эдгээр үл бүтэх новшнуудыг одоо жинхэнэ ёсоор авлан үгүй хийх цаг боллоо гэж та нөхөд бодож байна уу? үгүй юу гэж сэтгүүлчийг өгүүлэхэд

	— Би ч яах аргагүй тэгж л бодож байна. Бид буун сумнаас одоо айж суухаа больё! Хэрэв Смит гуай зөвшөөрвөл би одоо ч гэсэн ой руу ороход бэлхэн байна. Энд бодож тээнэгэлзээд байх юм алга! Нэг хүн нэгтэй л тэнцэнэ! гэж Пенкроф хэлэв. 

	Тэгтэл гэвч бид тавуул биш шүү дээ! гэж инженер эсэргүүцэн өгүүлэв. 

	— Таван хүний эсрэг бид хоёулхнаа тулах болно гэж сэтгүүлч хэлээд, — Би Пенкрофтой хамт явъя. Бид бас Топыг авч явна гэхэд Сайрус Смит

	— Нөхөд минь та нар сонс! Үүнийг нарийн сайн ярилцъя. Хэрэв тэдгээр оргодол ялтангууд ямар нэгэн тодорхой газар бүгж байгаад бид тэр газрыг нь урьдаар мэдэж авсан сан бол тэднийг тэр байрнаас нь хөөн зайлуулахын тул зөвхөн тийшээ шууд яваад очиход болох байсан бөгөөд чухам тийм байсан аваас ингэж очих нь үр дүнтэй хэрэг болох юм. Гэтэл тэд нар та нарыг түрүүлж хараад нэг нэгээр чинь буудаж унагаахгүй юм гэдгийг та хоёр яаж мэд ээ вэ?

	— За хаанаас даа Смит гуай, буудсан сум бүр нь онох нь хаа ч байсан юм бэ! гэж Пенкрофыг хэлэхэд инженер

	— Пенкроф минь Гербертийг буудсан тэр сум яг л онож туссан шүү дээ! Бас та хоёр хоёулаа малын хашаанаас яваад өгвөл намайг энд ганцаараа үлдэнэ гэдгийг бодоод үз! Гэтэл дээрэмчид зөвхөн ганцхан эрүүл хүн энд хамгаалан үлдэж нөгөө нэг нь шархтай хэвтэж байгаа гэдгийг мэдээд энэ далимыг ашиглаж наашаа дайрч довтлолгүй зөвхөн та хоёртой хөөцөлдөх юм гэдгийг та нар батлан хэлж чадах уу? гэсэнд, 

	— Нээрээ тийм ээ Смит гуай! гэж Пенкроф зөвшөөрөн хэлэв. Энэ үед түүний уур хилэн нь багтран оволзож байлаа. — Нээрээ таны хэлдэг яах аргагүй үнэн! Тэр муусайнууд идэж уух элдэв юмтай энэ малын хашааг эзэлж авах гэж зайлшгүй оролдох бөгөөд үүнийг би сайн мэдэж байна. Гэтэл та тэднийг ганцаараа яагаад ч дийлэхгүй. Ай халаг чулуун ордондоо байсан болоосой гэхэд нь,

	— Хэрэв бид чулуун ордонд байсан бол байдал нөхцөл бүр шал өөр байх бөгөөд Гербертийг та нарын хэн нэгний гар дээр үлдээхээс би айхгүй тэгээд үлдсэн гурав нь ой дотуур самнан нэгжихээр явах байсан билээ. Гэвч бид нэгэнт одоо энэ малын хашаанд байгаа болохоор бүгдээрээ эндээс зэрэг гараад явж чадах болтлоо энд хүлээхээс өөр аргагүй байна гэж инженер хэлэв. 

	Инженерийн энэ үг нь тун нухацтай зөв байсан учир бусад нь түүнтэй дахин маргалдаж зөрсөнгүй болой. 

	— Хэрэв Айртон бидэнтэй цуг байсан бол уу! Хөөрхий зайлуул! Хүн шиг амьдрах болсноосоо хойш даанч удаж чадсангүй дээ! гэж Гедеон Спилетийг гуниглан хэлэхэд

	— Ганцхан тэр үхсэн л байгаасай... гэж Пенкроф яагаад ч юм нэг л хачин сэжигтэй хэлэв. 

	— Тэр үл бүтэх новшнууд түүнийг амьд үлдээсэн байх гэж чи арай бодож байгаагүй биз? гэж Гедеон Спилет асуув. 

	— Амьд үлдээх нь тэдэнд ашигтай л даа! гэхэд нь

	— Юу гэнэ ээ, чи тэгээд Айртон бидний ач тусыг мартаж орхиод өөрийн урьдын хамсаатнуудтайгаа нийлэн нөхөцсөн гэж арай сэжиглэж байгаа юм биш биз? гэсэнд

	— Би ер нь тэгээгүй гэж хэлж чадахгүй байна гэж далайч нэлээд унтууцсан байртай хэлээд, — Гэвч... гэж ярих гэтэл инженер мөрөн дээр нь гараа тавьж,

	— Пенкроф оо, энэ чинь дэмий тэнэг бодол оо! Хэрэв чи Айртоныг урвасан гэж сэжиглэх юм бол намайг их гомдоох нь байна! Тэр бидэнд сүүлчийнхээ амьсгалыг хүртэл үнэнч байна гэдгийг би батлан дааж чадна! гэв. 

	— Би ч гэсэн адилхан! гэж сэтгүүлч хажуугаас нь яаран өгүүлэв. 

	Ингээд Пенкроф их л тэвдсэн байртай

	— Тийм ээ... Тийм Смит гуай. Энэ маань шал дэмий сэжиглэл, бас тэгээд ямар ч үндэсгүй юм гэдгийг би хүлээж байна. Одоо яая гэх вэ! Миний толгой бүр эргэж гүйцжээ. Энэ хашаанд хориостой байсаар байгаад би бүр галзуурах нь ээ. Миний уур хилэн одоогийн энэнтэй адил хэзээ ч ингэж ихээр оволзон шатаж байгаагүй юм сан! гэв. 

	— Пенкроф минь сэтгэлээ тогтвортой барьж үз гэж инженер хэлээд, — Харин Спилет ээ, таны бодлоор чухам хэдий хэр болоод Гербертийг чулуун ордон руу аваачиж болмоор байна? гэж асуухад нь

	— Сайрус аа, хэлэхэд хэцүү байна. Ийм үед өчүүхэн төдий осолдож алгуурлавал хойшдоо тун хэцүү юм болж болох билээ. Гэвч хэрвээ Гербертийн бие одоогийнх лугаа адил иймэрхүү явцаар эдгэх юм бол найм хоногоос сая энэ тухай бодож болох юм гэв.

	Найм хоног! Ийнхүү чулуун ордонд буцаж очих явдал арван хоёр сарын шинэдээс наашгүй болжээ. 

	Хаврын урь ид оржээ. Тэнгэр үргэлж цэлмэг дулаахан байх болж мод бут сагсайн цэцэглэв. Тарианы ажлын ид үе ойртсоор байлаа. Тэгэхээр алсын аянаас буцаж ирсэн тэр даруйдаа хаврын тариалалтын ажилд орох хэрэгтэй байв. Гэтэл колоничид малын хашаанд ийнхүү ажил төрөлгүй албын хүчээр хоригдон суугаадаа хэчнээн бухимдан тарчилж байсныг хэлээд баршгүй билээ. 

	Сэтгүүлч малын хашаанаас нэг хоёр удаа зүрхлэн гарав. Тэгэхдээ тэр карабинаа бэлхэн цэнэглэн барьж, бас Топ түүнийг дагалдан явжээ. Энэ туршилт нь бүтэмжтэй болсон бөгөөд юу гэвэл дээрэмчид ойр хавьд байсангүй, энэ үед тэд нар арлын аль нэг өөр зэлүүд хязгаарт байсан бололтой. 

	Арван нэгдүгээр сарын 27-нд сэтгүүлч хоёр дахь удаагийн гадагш гаралтаараа малын хашаанаас дөрөвний нэгэн бээр хэртэй газар ойд гүнзгийрэн нэвтэрч оржээ. Гэтэл Топ гэнэт нэг л хачин жигтэй аашлах болов. Тэр нохой урагш хойшоогоо давхиж ямар нэгэн юм мэдсэн бололтой, мод бутны ёроолоор газар шиншин гүйж байлаа. 

	Гедеон Спилет үүнээс сэжиг авч, буугаа мөрөндөө аваад ийш тийшээ сэрэмжлэн харах зуур бас Топыг эрлээ цааш үргэлжлүүл гэж элдвээр дэмжин турхирав. Гэвч нохой хүний бараа харсан нь бус бололтой, хэрэв тэгсэн болбоос аюул тохиолдсоныг урьдчилан мэдэгдэж чанга чанга хуцах байсан билээ. 

	Ингэсээр таван минут хэртэй болов. Топ үл үзэгдэх мөрөөр шиншин гүйхэд сэтгүүлч араас нь болгоомжтой даган явлаа. Нохой гэнэт өтгөн бут руу харайн орсноо тэндээс ямар нэгэн даавууны тасархай зуусаар гарч ирэв. Гедеон Спилет энэхүү үнгэгдэж, хар хир болсон даавууны тасархайг нөхдөдөө үзүүлэхийн тул малын хашаа руу яаран буцаж иржээ

	Гэтэл энэ нь тэдний өөрсдийн нь хийсэн нарийн эсгийний тасархай болохыг колоничид танив. Энэ нь үзтэл Айртоны хүрмийн уранхай байв. 

	Сайрус Смит

	— Пенкроф оо, харж байна уу чи. Хөөрхий Айртон өөрийг нь хүчээр авч явсан дээрэмчидтэй байдгаараа ноцолдож тэмцсэн байна шүү дээ. Одоо чи даанч дахиад түүнийг элдвээр сэжиглэж хардахгүй биз дээ? гэхэд

	— Үгүй, одоо тэгэхгүй Смит гуай гэж далайч хариулаад. Би өөрийн урьдын хардлага сэжиглэлийг аль хэдийний гэмшсэн шүү дээ. Харин миний бодоход энэ олдсон зүйлээс нэгэн зүйл мэдэж болмоор... гэсэнд

	— Ямар зүйл? гэж сэтгүүлч асуув. 

	— Юу гэвэл Айртон энэ малын хашаанд алуулсангүй. Түүнийг эндээс амьдаар нь авч гарчээ. Тэгэхээр тэр магадгүй одоо амьд байж болох юм! гэхэд нь

	— Энэ ч үнэн дэг... гэж инженер бодлогошрон хариулав. 

	Үнэхээр энэхүү саяын олж ирсэн зүйл нь колоничдод хайрт нөхөр нь амьд байгаа болов уу гэсэн сулхан итгэл төрүүлсэн ажээ. Тэд нар, Айртоныг Гербертийн адил бүгсэн дайсанд санамсаргүй буудуулж алуулсан гэж бодож байлаа. Харин дээрэмчид түүнийг шууд алчхаагүй, ямар нэг зорилгоор арлын өөр хэсэг рүү авч явсан бол, хэдийгээр оргодол ялтангуудын гарт байгаа ч гэсэн одоохондоо түүнийг амьд байна гэж үзэж болох бүрэн үндэстэй байв. Дээрэмчид түүнийг яагаад алсангүй вэ? Тэд нар түүнийг урьдын хамсаатнаа болохыг таниад өөрсдийн талд ятган оруулна гэж итгэн хүлээж байгаа байж ч болох юм. Хэрэв тэрээр нөхдөөсөө урван талд нь орж ирвээс тэдэнд туйлгүй их ашигтай байх билээ. 

	Ер нь ямар ч байлаа гэсэн колоничид оюун санаагаа тунгаан бодож Айртон заавал олдоно гэдэгт аргагүй итгэж эхэлсэн байна. Хэрэв тэр баригдаад байгаа бол суллагдан гарч нөхдөдөө буцаж ирэхийн тул хамаг хүчээ гаргаж оролдоно гэдэгт эргэлзэж болохгүй байлаа. 

	— Хэрэв Айртон байрнаасаа зугтааж чадвал Гербертийг ингэж шархадсаныг мэдээгүй болохоор биднийг энд малын хашаанд хаалттай байгааг анзааралгүй шууд чулуун ордон руу очно байх даа гэж сэтгүүлчийг хэлэхэд

	— Ээш хэрэв Айртон чулуун ордонд оччихсон байхыг мэдвэл би яасан их баярлах бол! гэж Пенкроф дуу алдан хэлээд, — Бид тэнд яаж ийгээд нэг очих юм сан гэж би мөн их хүсэх юм даа! Энэ муусайн новшнууд манай чулуун ордны эсрэг юу ч хийж чадахгүй хэдий боловч тэд нар манай тариа шувууны байр, ногооны газрыг баллан сүйтгэж болох юм... гэв. 

	Угийн тариачин гаралтай Пенкроф өөрийн тарианд үлэмж их сэтгэл зовниж байв. Бас Герберт чулуун ордондоо очих гэж тун их яарч байв. Бат бэх чулуун ордондоо очих нь колоничдод маш чухал ач холбогдолтойг тэрээр сайн мэдэж байлаа. Өөрөөс нь болоод бусад нөхөд нь чухаг үнэт цагаа барж байна шүү дээ. Герберт, өөрийгөө замын бэрхийг маш сайн дааж чадахаас гадна, далайн уудам мандал цэлийн харагдах саруул хуурай байранд бие нь эндхийнхээс илүү хурдан сайжирна гэж Гедеон Спилетэд итгүүлэн ятгасаар байв. 

	Гэвч дөнгөж саянаас аньж байгаа Гербертийн шарх замдаа задрах вий гэхээс айж, сэтгүүлч чулуун ордон тийш явах өдрийг хойшлуулсаар байсан бүлгээ.

	Гэтэл Гербертийн хүсэлтийг биелүүлэхээс өөр аргагүй нэгэн чухал хэрэг гарчээ. 

	Энэ нь арван нэгдүгээр сарын 29-нд билээ. Өглөөний долоон цаг орчим болж байв.

	Гурван колоничид Гербертийн өрөөнд энгийн хүүрнэн сууж байтал Топ гэнэт чанга чанга хуцан боргов. Колоничид үргэлж цэнэгтэй байдаг буугаа шүүрэн авч байшингаас гүйлдэн гарцгаалаа.

	Топ тасралтгүй хуцсаар байх бөгөөд тэгэхдээ энэ нь сандарч тэвдсэн юм уу, эсвэл уурлаж догширсны шинж огтгүй харин бүр илтэд баярлаж хөөрсөн байртай байв. 

	— Нэг хүн ирж явна?

	— Тийм бололтой. 

	— Энэ ер нь дайсан лав биш дэг ээ!

	— Магадгүй Наб ирж байгаа юм бол уу?

	— Эсвэл Айртон уу? гэлцэж байв. 

	Колоничид ингэж ярилцан чухам хэн болохыг шийдэж амжаагүй байтал ямар нэгэн амьтан хашаан дээгүүр давж, газар лүгхийтэл бууж ирэв. 

	Сайх ирсэн амьтан болбоос Бархас, манай эрхэм Бархас биеэрээ мөн байв. Топ түүнийг эелдгээр эрхлэн тосов. 

	— Бархас аа! гэж Пенкроф баярлан дуудлаа. 

	— Үүнийг лав Наб явуулжээ! гэж инженер хэлэв. 

	Пенкроф сармагчны өөдөөс тосон гүйж очлоо. Сайрус Смит үнэхээр андуурсангүй, Бархасын хүзүүнд Набын бичсэн доорх бичиг бүхий бяцхан уут зүүлттэй байсан бөгөөд үүнд

	 

	«Баасан гараг өглөөний 6 цаг. Дээрэмчид Алсын барааны өндөрлөгийг түйвээж байна Наб»

	 

	гэжээ. 

	Энэ мэдээг сонсоод колоничдын хэдий хэр бухимдсаныг хэлээд баршгүй билээ! Тэд нар дэмий л бие биеэ гайхан харснаа нэг ч дуу гаралгүй байшин руугаа буцаж орцгоов. Ямар нэгэн арга бодох хэрэгтэй болжээ. Тэдний тариаланг дээрэмчид эзэгнэн түйвээж байна гэдэг бол нэг үгээр хэлэхэд аюул сүйрэл, ядуурал, хоосрол, үгээгүй гуйланчлалын хар аюул дайрч байна гэсэн үг. 

	Сайрус Смит, Гедеон Спилет, Пенкроф гурвыг орж ирэхэд Герберт тэдний царайг анх хараад л ямар нэгэн золгүй явдал тохиолдсоныг дорхноо мэдэв. Бас Бархас гадаа ирснийг үзээд чулуун ордонд ямар нэг гай зовлон учирсныг тэр даруй ойлголоо. 

	— Смит гуай! Би эндээс явахыг хүсэж байна? Замынхаа явдлыг би сайн даана! Би эндээс явмаар байна! гэж Гербертийг хэлэхэд Гедеон Спилет түүний царай өөд анхааралтай ажиглан харж байснаа

	— За тийм бол явъя! гэв.

	Колоничид Гербертийг хэдийгээр энэ хашаанд Айртоны авчирсан тэргэн дээр, ачиж явах уу эсвэл дамнуургаар авч явах уу гэдгийг хэлэлцэв. 

	Дамнуургаар авч явахад сэгсчиж хөдөлгөхгүй өвчтэй хүний биед тун амар эвтэй байх хэдий боловч үүнд заавал хоёр хүн дамнан явах хэрэгтэй бөгөөд өөрөөр хэлбэл дээрэмчид гэнэт дайрах юм аа гэхэд колоничдын сул үлдсэн зөвхөн ганц хүн нь дайсныг эсэргүүцэн тэмцэхэд хүчин үл хүрэх билээ. Энэ нь үнэхээр осолтой байв. Харин тэргэн дээр ачиж явахад дагаж яваа гурван хүн гурвуулаа хэзээ хэдийд ч байлдан тулахад бэлхэн, чөлөөтэй байх бүлгээ. Мөн түүнчлэн тэргэн дээр эвтэй зөөлөн дэвсгэр засаж, Гербертийг хэвтүүлээд сэгсчиж зайлахгүйн тул аяархан болгоомжтой явж бас болох билээ. 

	Чухам ингэхээр шийдэж тогтлоо. Пенкроф илж гөрөөсийг авчирч тэргэнд хөллөхөд Сайрус Смит, Гедеон Спилет хоёр түүн дээр зөөлөн бамбагар дэвсгэр засаад Гербертийг авчирч хэвтүүлэв. 

	Тэнгэр цэлмэг дулаан байлаа. Нарны хурц гэрэл модны навчис хоорондуур нэвт тусч тааламжтай сайхан ээнэ. 

	Буунуудынхаа цэнэгийг шалга! гэж инженер хэлэв. 

	Бүгд цэнэгтэй бэлхэн байлаа. Инженер Пенкроф хоёр тус бүр хоёр амтай буу, Гедеон Спилет карабинаар зэвсэглэжээ. 

	— Герберт ээ, биед чинь эвтэйхэн байна уу? гэж Сайрус Смитийг асуухад

	— Смит гуай та битгий зов, би замдаа яаж ийгээд тэснэ гэж Герберт хариулав.

	Гэвч Гербертийн бие хөндүүрлэн зовж ухаан алдахгүйн тул бүх хүчээ шавхаж байгаа нь үзтэл илэрхий байлаа. 

	Үүнийг үзээд инженерийн сэтгэл ихэд зовон шаналах учир тэрээр яв гэсэн дохио өгч чадахгүй тээнэгэлзэн байв. Гэвч малын хашаанд явахгүй үлдэх гэгч нь Гербертийн сэтгэлийг улам их бухимдуулан зовоож, үхэлд учруулж болзошгүй билээ. 

	— За хөдөл! гэж инженер аргагүй командлав. 

	Малын хашааны хаалгыг цэлийтэл онгойлголоо. Хэрэгтэй үед чимээ авиагүй байж сурсан Топ, Бархас хоёр урд нь гүйлдэн гарав. Пенкроф илж гөрөөсний жолооноос барьж хаалгаар хөтлөн гарлаа. Сайрус Смит хаалгыг хааж дахин түгжээд бяцхан отряд урагшаа алгуурхан хөдөллөө. 

	Чулуун ордон тийш шууд чигээрээ орсон зам нь дээрэмчдийн хэзээний мэдэх болсон зам учир колоничид үнэндээ үүгээр буцаж очих хэрэггүй байсан хэдий боловч өөр бусад зам нь тэрэг нэвтрэн гарахад тун бэрхтэй хүнд тул уул замаар явахаар шийджээ.

	Сайрус Смит, Гедеон Спилет хоёр тэрэгний хоёр талд сэжигтэй чимээ гармагц буудахад бэлхэн явцгаана. Гэвч тэдгээр дээрэмчид Алсын барааны өндөрлөг дээрээс тийм ямархан зайлан явна гэж хэлэхэд хэцүү билээ. Наб өөрийн мэдээг дээрэмчид, өндөрлөг дээр үзэгдсэн даруй илгээсэн нь гарцаагүй бөгөөд уул захианд өглөөний зургаан цагт гэж бичсэн байсан билээ. Малын хашаанд нэг биш удаа ирж үзсэн хурдан шалмаг сармагчин таван бээр хэртэй энэ замд дөчин таван минут орчим явж ирсэн нь гарцаагүй юм. Ийм учраас эхний гурав, дөрвөн бээр газар онцын их аюул осолгүй харин чулуун ордны яг дэргэд л дээрэмчдийн гэнэтийн довтолгоо учирч магадгүй байв. 

	Гэлээ ч гэсэн энэ таавар төсөөлөл нь колоничдын сонор сэрэмжийг алдагдуулсангүй. Топ, Бархас хоёр цаг ямагт ийш тийшээ сэрэмжлэн хянаж, өөд сөөргөө гүйх боловч ямар ч сэжигтэй юм дайралдахгүй л байв. 

	— Тэрэг урагшаагаа маш аяархан сажилна. Малын хашаанаас яг найм хагаст хөдөлсөн билээ. Үүнээс хойш нэг цаг болоход таван бээрийн дөрвийг ямар нэгэн аюул осолгүй эсэн мэнд туулсан байлаа. Зам дагуу Ачлалт голоос Грант нуур хүртэл ойн энэ хэсэгтэй адил мөн л эл хуль ажээ. Энд хүн амьтан явсны ул мөр огтхон ч үл үзэгдмүй. 

	Тэрэг өндөрлөгт аажмаар дөхөж ирэв. Удалгүй нэгэн тохой тойроход Глицериний горхи дээгүүр тавьсан гүүр үзэгдэх ёстой байлаа. Тэр гүүрийг заавал доош буулгасан байх ёстой гэж Сайрус Смит бодож байв. Юу гэвэл дээрэмчдийн нэг нь бусдынхаа гарч ирэхэд дөхөм болгож буулгасан эсвэл тэд өөр газраар гол гаталсан байлаа гэхэд буцаж зугтаахад саадгүй болохын тул түүнийг буулгасан байх нь гарцаагүй билээ. Ийн байтал модны завсраас далайн ус алсад цэнхэрлэн харагдав. Яг энэ үед Пенкроф хөсөг тэргээ зогсоож

	— Ай муусайн хар золигууд! гэж чанга дуугаар хараал тавив.

	Ингэж хэлээд тэр Алсын барааны өндөрлөг дээр, колонийн салхин тээрэм, малын саравч, шувууны байр байсан тэр газраас олгойдох бөөн хар утаа тийш гараараа заажээ. 

	Утаан дотор ямар нэгэн хүн бачимдаж сандарсан байртай хөдөлж харагдана. Энэ нь Наб байлаа. Колоничид түүнийг дуудсанд, тэрээр гүйхүйцээр хүрч ирэв. 

	— Дээрэмчид хүч хүрэх бүх юмаа сүйтгэж бусниулсан, тэд эндээс яваад хагас цаг гаруй болж байна гэж Наб илтгээд, — Герберт яаж байна? хэмээн асуув. 

	Гедеон Спилет тэрэг рүү яаран буцаж очлоо. 

	Тэгсэн чинь Герберт ухаангүй хэвтэж байв...

	 


АРАВДУГААР БҮЛЭГ

	Гербертийг чулуун ордонд авчрав — Наб бүх болсон явдлыг ярилаа — Сайрус Смит өндөрлөг дээр гарч үзэв. — Эвдэн бусниулж, цөлбөн хоосолсон нь — Колоничид Гербертийг анагааж дийлэхээ байв. — Уд модны холтос. — Үхлийн халуун хумх. — Топ дахин хуцав. 

	 

	Чулуун ордныхныг заналхийлэн байгаа дээрэмчид болон тэдний аюул. Алсын барааны өндөрлөгийн хашаа хүрээг сүйтгэж бусниулсан энэ бүх явдал агшин зуур мартагдан алга болов. Герберт гэсэн ганц бодол, бусад бүх хэргийг ар тийш нь шахан зайлуулж орыг нь эзэлжээ. Тэргэн дээр сэгсчүүлэн явснаас Гербертийн дотоод эрхтэнд цус харвасан юм биш байгаа? Сэтгүүлч энэ асуудлыг хариулж чадахгүй байсан бөгөөд нөхөд нь ч гэсэн цөм аргаа барж чаргаа тасарчээ. 

	Гербертийг гар дээрээ өргөж Чулуун ордны бэлд аваачихад огт ухаангүй байв. Тэргийг Алсын барааны өндөрлөг дээр аваачиж тавихыг Набад даалгаад Сайрус Смит, Пенкроф сэтгүүлч гурав Гербертийг авч өргүүр машинаар өөрсдийн байранд орж шархтныг орон дээр нь эвтэйхэн хэвтүүллээ. 

	Сэтгүүлч түүнийг сэхээх гэж оролдов. Ингэтэл Герберт ашгүй нүдээ нээж харлаа. Тэрээр гэртээ дахин ирснийгээ мэдээд баясан инээмсэглэв. Гэвч түүний бие тун их дор орсон учир зөвхөн уруулаа хөдөлгөхийн төдий үл мэдэг шивгэнэхээс өөр юм дуугарч чадсангүй. 

	Гедеон Спилет түүний шархыг үзэв. Шарх нь задраагүй байгаа даа гэж тэр их айж байсан ажээ. Гэвч тэгж задарсан юмгүй хэв янздаа байв. Гэтэл Гербертийн бие яагаад ингэж сульдан тамирдав? Бие нь яагаад гэнэт муудах болов? Герберт удалгүй ухаан алдав. Түүний хамаг бие дагжин чичирнэ. Пенкроф сэтгүүлч хоёр орны нь тэндээс огтхон ч холдолгүй сахиж байлаа. Энэ хооронд инженер сүүлийн хоногуудад болсон бүх үйл явдлыг Набад ярьж өгсөн бөгөөд цаадах нь өөрийн ээлжид өнөө өглөөгүүр болсон бүх хэргийг ярьж өгөв. 

	Зөвхөн өнгөрсөн шөнө дээрэмчид анх удаа чулуун ордны хавиар ой дотуур Глицериний горхины эргээр ирж үзэгдсэн ажээ. Шувууны байрны дэргэд манаанд зогсож байсан Наб дээрэмчдийг горхи гатлах гэж сэдмэгц нь буудсан байв. Гэвч харанхуйд сайн шагайж чадаагүй учир оноогүй бололтой. Ер нь яасан ч гэсэн ингэж буудсан нь дээрэмчдийг ухруулж чадсангүй харин Наб өөрөө чулуун ордондоо буруулан орохоос өөр аргагүйд хүрчээ.

	Наб орж ирээд Алсын барааны өндөрлөгийг тэдэнд яавал цөлбүүлэхгүй байх вэ гэдгийг эргэцүүлэн болжээ. Үүнд: Хамгийн түрүүнд инженерт урьдчилан мэдэгдэх хэрэгтэй гэж шийдсэн байна. 

	Гэвч яаж мэдэгдэх вэ? Бас, малын хашаанд ямар шүү байдалтай бүслэгдэн суугааг мэдэхгүй байлаа. Айртоны алга болсон, Гербертийн шархадсан тухай гунигт мэдээг Топ хүргээд ирснээс хойш арван есөн хоног өнгөрсөн билээ. Ийм урт хугацаанд юу эс болохыг хэн мэдэх билээ. 

	«Яах вэ, юу хийх вэ?» гэж хөөрхий Наб өөрөө өөрөөсөө шалгаан асууж байлаа. Наб чухам өөрөө бол ямар ч аюулгүй юм. Чулуун ордонд байхад түүнд хэн ч халдаж эс чадах билээ. Гэтэл тээрэм, тариалан, шувууны байрыг тээрэмчдээс хамгаалах юм огт үгүй билээ. 

	Тэгэхээр Наб, тухайн байдлыг өөрийн эзэнд урьдчилан мэдэгдэж яах тухай шийдвэрлүүлэх нь чухал юм гэж шийджээ. Ухаалаг сармагчин нь илгээх захиаг Топоос дутуугүй хүргэж чадна гэдэгт Наб бардан итгэж байлаа. Бархас колоничдыг дагалдан нэлээд удаа тийшээ очиж байсан учир «малын хашаа» гэж хэлэхийг ойлгон мэддэг байв. 

	Нар арай гараагүй байв. Авхаалжтай шалмаг сармагчин энэ хооронд мэдэгдэлгүй явчхаж чадахаас гадна хэрэв дээрэмчид харлаа гэхэд арлын ойд байдаг амьтдын нэг гэж бодоод үүнийг зүгээр өнгөрүүлчих байсан билээ. 

	Наб ингээд хурдхан хэдэн үг бичээд түүнийгээ Бархасын хүзүүнд уямагц сармагчныг чулуун ордны үүд рүү аваачин, газар луу урт олс унжуулав. Тэгээд баруун хойд зүг гараараа занган дохиж

	— Бархасаа малын хашаанд оч! Бархасаа малын хашаанд оч! Малын хашаанд оч гэж хэд хэдэн удаа давтан хэлсэн ажээ. 

	Ухаант тэр сармагчин юу хий гээд байгааг нь дорхноо ойлгов. Тэрээр унжуулсан олсоор доошоо гулган бууж, дээрэмчдэд үзэгдэж ажиглагдалгүй харуй бүрий дунд шурган алга болсон ажгуу. 

	— Чи тун зөв юм хийжээ гэж Сайрус Смит хэлээд, — Гэвч хэрэв чи бидэнд ингэж мэдэгдээгүй байсан сан бол бас арай дээр байсан гэв.

	Тэргээр тээж авчрахад бие нь замдаа эрс муудсан Гербертийн байдлыг бодохдоо инженер ингэж хэлсэн амой. 

	Наб цааш үргэлжлүүлэн ярив. Оргодол ялтангууд чулуун ордны цонхны харалдаа далайн эрэг дээгүүр зүрхлэн гарч ирсэнгүй бөгөөд юу гэвэл колоничид чухам ямар хүчин чадалтайг анх энд буухдаа тэд нар мэдэж чадаагүй нь ирэхийг ер мэдэлгүй, Якамарын ойд орсон, байх гэж хоёр хамгаалалт хориглолтгүй учир тэнд тэд нар уурын мунхгаар өшөөгөө авч өөрсдийн эвдэн бусниулах төрөлх дадал заншлаараа, ёстой дураараа туйлж дунд чөмгөөрөө жиргэсэн ажгуу. Дээрэмчид колоничдыг буцаж ирэхээс дөнгөж хагас цагийн өмнө эндээс зайлжээ. Наб аюул ослыг үл хайхран Алсын барааны өндөрлөг дээр яаран гарч шувууны хашаанд гарсан түймрийг цохиж эхэлжээ. Яг энэ үед буцаж ирж яваа колоничид түүнийг харсан ажгуу. 

	Хэргийн байдал иймэрхүү байв. Дээрэмчид арал дээр ирсэн явдал энд саяхан хүртэл амар тайван аз жаргалтай аж төрөн сууж агсан колоничдын амьдрал ахуйд байнгын аюул занал болсон байна.

	Сайрус Смит, дээрэмчдийн эвдэж сүйтгэсэн юмыг биечлэн очиж үзэхийн тул Набтай хамт өндөрлөг дээр гарахаар явав. Гедеон Спилет, Пенкроф хоёр Гербертийн дэргэд сахиж үлдлээ. Шувууны хашаа руу очсон зам дагуу хоёр колоничдод дайсны бараа сүүдэр огтхон ч үзэгдсэнгүй. Үүнээс үзэхэд нэг бол дээрэмчид тэрэг ойртож ирэхийг хараад эндээс буруулан зайлсан эсвэл эвдэж сүйтгэх ажлаа бахаа ханатал хийж дуусаад колоничдыг чулуун ордондоо буцаж ирэхийг ер мэдэлгүй, Якамарын ойд орсон байх гэж хоёр янз бодож болох байв. 

	Хэрэв колоничдын барааг хараад зайлсан бол тэд нар одоо ямар ч хамгаалалтгүй болсон бөгөөд бүх эд хэрэглэл, хоол хүнсээр бүрэн хангалттай байгаа малын хашаа руу явсан нь магадтай билээ. 

	Зүгээр сэтгэлээ ханатал эвдэн сүйтгэж дуусаад явсан бол тэд өөрсдийн орогносон газар очиж дахиад дайрч довтлох ашигтай цагийг хүлээж байгаа нь гарцаагүй билээ. 

	Хэрэв ийм болбоос, урьдчилан сэргийлж, тэднийг түрүүлэн очиж устгах хэрэгтэй юм. Гэтэл Гербертийн бие тун дор орсон тул энэ тухай одоо бодох ямар ч нөхцөлгүй байв. 

	Инженер Наб хоёр өндөрлөг дээр гарч очлоо. Тэндхийн байдал үнэхээр хирдхийм болсон бөгөөд тариаг нь давтан гишгэлж бараг боловсорч гүйцэх шахсан үр түрүү нь газар унаад, ногооны газрыг нь сүйтгэжээ. Харин аз болоход чулуун ордонд энэ бүх хохирлыг нөхөж чадахуйц их үр тарианы нөөц хадгалаастай байсан билээ. 

	Салхин тээрэм, шувууны хашаа, илж гөрөөсний саравч цөм түймэрт шатжээ. Үргэж хулжсан хэдэн амьтад өндөрлөг дээгүүр энд тэнд хөлхөж харагдана. Түймрээс зугтааж нуурын эрэг дээр бүгсэн шувууд ганц нэгээрээ дасаж идээшсэн байрандаа нисэн ирж байв... Ер нь энд цөмийг дахин шинээр босгож байгуулах хэрэгтэй болжээ.

	Цусгүй болтлоо цайрч хувирсан царай нь Сайрус Смитийн дотор оргилон оволзож байгаа уур хилэнг илтгэж байв. Гэвч тэр ганц ч үг дуугарсангүй. Алсын барааны өндөрлөг дээр үнс чандруу болж уугин байгаа бүх зүйлсээ сүүлчийн удаа ширвэж нэг хараад чулуун ордондоо буцаж ирлээ. 

	Дараачийн өдрүүдэд колоничдын энэхүү арал дээр өнгөрүүлсэн бүх хугацааны хамгийн уйтгар гунигтай үе болов. Юу гэвэл Гербертийн бие өдөр ирэх тутам улам муудсаар ажээ. Түүнд өөр ямар нэгэн шинэ өвчин туссан нь ил бөгөөд Гедеон Спилет үүнийг анагаах хүч чадалгүйгээ мэдэж байв. 

	Герберт цаг үргэлж ухаангүй байх болжээ. Заримдаа тэр дэмийрч солиорно. Колоничдод байгаа цорын ганц эм нь ургамлын буцалгаж хөргөсөн ханд байлаа. Гэвч тэд нь тус үл болох ажээ. 

	Халуун нь анхандаа гайгүйвтэр байсан боловч удалгүй хамаг бие нь жигтэйхэн их чичирч үүнтэй чацуу аймшигтай их халуурч эхэллээ. 

	Арван хоёрдугаар сарын 6-нд ялангуяа бие нь маш их доройтон муудаж, энэ нь таван цаг хэртэй үргэлжлэв. Түүний бүх бие байн байн татвалзан хөдөлж, судасны нь цохилт мэдэгдэхийн төдий болтлоо суларчээ. Өвчтөний ам нь үргэлж цанган хатаж өгүүлшгүй хүнд тарчилгаж байв. Дараа нь халуун нь гэнэтхэн ихээр нэмэгдлээ. Нүүр нь халуун шатан чинэрч, судасны нь цохилт тун хурдсав. Тэгж байснаа гэнэт хүйтэн хөлс асгарч халуун нь бууж эхэллээ. 

	Герберт үе үе их халуурч байсан бөгөөд дараачийн дахилт нь хүүгийн амь насанд асар их аюултай болохыг Гедеон Спилет сайн мэдэж байв. 

	Дахин дахин их халууруулахгүй байхад ямар нэг халуун дарах юм хэрэгтэй байна даа гэж Гедеон Спилетийг Сайрус Смитэд хэлэхэд

	— Ямар юм байх бил ээ? Бидэнд хинин гэдэг хүчит эм байхгүй шүү дээ гэж инженер аргаа барсан байртай хэлэв. 

	— Гэвч нуурын захаар уд бургас ургадаг билээ. Энэ модны хальсыг заримдаа хининий оронд хэрэглэж болдог удаа бий гэхэд нь

	— Тэгвэл одоохон уд бургасны хальс өгөөд үзье гэж инженер хэлэв.

	Үнэхээр уд бургасны хальс нь хинин хэмээх эмийн оронд хэрэглэж болох зарим нэгэн онцлог чанартай байдаг билээ. Гэвч үүний жинхэнэ анагаах чадал бүхий зүйлийг нь салицийн хүчлээр ялгаж авалгүй байгальд байгаа тэр хэвээр нь хэрэглэхэд үнэндээ хүч үлэмж сул байдаг билээ.

	Сайрус Смит өөрөө нуурын зах руу очиж уд бургасны хальс хуулж авав. Чулуун ордонд буцаж ирээд тэр уд бургасны хальсыг жижиглэн нунтаглаж, тэр оройгоо, энэ нунтгаа Гербертэд уулгалаа. 

	Шөнө бараглаж тайван өнгөрөв. Герберт бага зэрэг дэмийрэн солиорч байсан боловч нэлээд хэдэн цаг тайван унтаж амарчээ. Өвчин нь дахиж хүндэрсэнгүй, мөн дараах өдөр нь ч тайван өнгөрөв.

	Өвчин нь одоо гайгүй болж наашаа харлаа гэж Пенкроф бүрэн итгэх боллоо. Гэвч Гедеон Спилет үг дуугүй байв. Өвчний дахилт нь өдөр бүр биш нэг хоногийн дараа ч болж болохыг тэр мэдэж байлаа. Ийм учраас тэрээр дараагийн өдрийг тун сэтгэл зовон хүлээж агсан бүлгээ.

	Үүнээс гадна өвчин нь намдах хооронд Гербертийн бие маш их сульдан тамирдаж толгой нь өвдөж, үе үе ухаан нь балартаж байхыг Гедеон Спилет ажигласан билээ. Гэтэл бас оройхон хэрд Гербертийн элэг нь өвдөж эхэлсний нэгэн шинж илэрсэнд сэтгүүлчийн сэтгэл туйлгүй их түгшин сандрав.

	Шөнө болоход Герберт солиорон дэмийрч, халуун нь дахиад л нэмэгджээ. Ингэхэд Гедеон Спилет үнэхээр яахаа ч мэдэхгүй гайхаш тасарчээ. Тэрээр инженерийг тасалгааны нэг булан руу аваачаад,

	— Гербертэд, намгийн халуун хумхаа тусжээ гэхэд, 

	— Спилет минь, арай үгүй байгаа! Та магад буруу таньж байгаа биз! гэж инженер гайхан сандарч, — Намгийн халуун хумхаа ийм гэнэт эхэлдэггүй шүү дээ! Тэр чинь заавал халдварлаж тусдаг гэхэд нь,

	— Үгүй би буруу таниагүй. Гербертэд энэ өвчин Хар галуут намагт ав хийж явахад нь халдварлаад тэр нь одоо л сая илэрч байх шиг байна. Анхны хүндрэлийг тэр давсан. Хэрэв хоёр дахь хүндрэлийг нь аргаллаа гэхэд бид гурав дахийг нь чадахгүй бөгөөд Герберт лав тэсэхгүй гэв.

	— Уд бургасны хальс яах вэ? гэхэд,

	— Энэ бол төдий л хүчтэй эм биш. Ганцхан хинин л одоо тус болно. Хэрэв энэ намгийн аюулт халуун хумхааны гуравдах хүндрэлийг аргалж эс чадваас аминд нь хүрэх нь зайлшгүй гэлээ.

	Энэ яриаг Пенкроф дуулаагүй нь сайн болжээ. Хэрэв дуулсан аваас тэр дороо галзуурах байсан сан билээ!

	Арван нэгдүгээр сарын 7-нд өдөржин шөнөжингөө инженер сэтгүүлч хоёрын сэтгэл хэчнээн их түгшин зовсныг мэдэхэд төвөггүй билээ. 

	Барагцаалбал өдөр дундын алдад Гербертийн өвчний хоёр дахь хүндрэл эхлэв. Түүний биеийн байдал аймаар дор орсон бүлгээ. Герберт өөрийгөө одоо л ингээд өнгөрөх нь дээ гэж бодож байв. Тэрээр Сайрус Смит, Гедеон Спилет, Пенкроф гурав тийш амийг минь авраач гэж цөхрөн гуйх адил гараа сарвайна. Тэр үхэхийг хүсэхгүй байлаа. Энээхэн үеийн байдал нь үнэхээр тэсэшгүй бэрх хүнд байсан учир Пенкрофыг эндээс хүчээр арайхийж холдуулахад хүрчээ. 

	Ийн Гербертийн амь нас таван цаг хэртэй дээсэн дөрөөн дээр дэнжгэнэж байв. Дараад өвчин нь дахин ийм сүрхий хөдөлбөөс Герберт яагаад ч тэсэхгүй нь мэдээж байлаа. Герберт шөнөжингөө ухаангүй солиорон үхнэм хэмээн айлгаж колоничдын голт зүрхийг суга татах шахна. Тэрээр дээрэмчидтэй тэмцэн тулалдаж Айртоныг бас төрх байдал нь санаанд нь хоногшсон өнөөх далдын ивээн тэтгэгчийг дуудан дэмийрч байв. Ингэж хэсэг болсныхоо дараа тэр огт хөдөлгөөнгүй гулдайн хэвтэх болсон бөгөөд үе үе одоо л амь нь бүр тасарчхав уу гэмээр болж байлаа. Энэ хөөрхий жаал хэд хэдэн удаа бүр үхчих шиг Гедеон Спилетэд бодогдсон ажгуу. 

	Дараагийн өдөр арван нэгдүгээр сарын 8-нд Герберт аймшигтай их сульдан тамирдсан байлаа. Түүний хөрчихсөн гар хөнжил дээрээ хөдөлж чадахгүй хэвтэнэ. Колоничид уд бургасны нунтаг хальсыг түүнд хэд хэдэн удаа аргадаж өгсөн боловч тус болно гэдэгт тэд нар өөрсдөө тун бага итгэж байсан бүлгээ.

	— Хэрэв бид маргааш хүртэл хининийг орлож чадахуйц халуун дардаг, ямар нэгэн хүчтэй сайн юм олохгүй бол Герберт зайлшгүй үхнэ! гэж Гедеон Спилет шууд хэлэв.

	Шөнө болов. Энэ шөнийг бүх колоничдын энхрий хайрыг татсан, энэ сэргэлэн ухаантай сайхан ааштай цовоо хүүгийн амьд явах нь лав сүүлчийнх нь цаг болов уу гэмээр байлаа. Гэтэл колоничдод халуун хумхааг анагааж чадах ерөндөг нь болох цорын ганц эм даанч байсангүй.

	Шөнө болоход Герберт дахин дэмийрч эхлэв. Тэр одоо хэнийг ч танихгүй болжээ. Дух нь шатах лугаа адил халуун байв. Энэ хөөрхий хүү маргаашийг хүлээж чадах уу? Хэрэв гурав дахаа дордвол хүү зайлшгүй нас барах бөгөөд тэр болтол тэсэж чадах уу? Гербертэд өвчнийг дааж давах хүч тэнхээ байхгүй болжээ. Амьд бие махбод нь ахиад эсэргүүцэж чадахгүй болжээ. Өвчин нь дахин хүндрэхийн хооронд Герберт огт хөдлөхгүй гулдайн хэвтэх бөгөөд зүрх нь зогсчих гэж байгаа юм шиг тун сулхан цохилно.

	Өглөөний гурван цагийн орчим Герберт гэнэт муухай хашхирав. Тэр үхэхийн өмнө амь тэмцэн бачимдаж байгаа бололтой. Түүний орны дэргэд сахин сууж байсан Наб айж мэгдсэндээ зэргэлдээ өрөөнд нойр хоолгүй гайхаш тасран сууж байсан бусад нөхөд рүүгээ ухасхийв. Колоничид Гербертийн өрөөнд гүйлдэн орж ирлээ. 

	Пенкроф үхэж байгаа тэр хүүг орон дээрээс нь унагалгүй тэврэн авчээ. Гедеон Спилет Гербертийн гараас барьж дөнгөж мэдэгдэхийн төдий лугших судасны нь цохилтыг арайхийн тэмтэрч олов.

	Өглөөний таван цаг болж үүр хаяарчээ. Ургах нарны анхны туяа өвчтөний өрөөг гийгүүлэн тусав. Гербертийн амьдралын хамгийн сүүлчийнх болох энэ өдөр тун тунгалаг сайхан болох төлөвтэй... Нарны туяа өрөөний ханан дээрээс ойж, үхэж байгаа хүүгийн орны хажуудах ширээн дээр тусжээ.

	Гэтэл Пенкроф гэнэт дуу алдан хашхираад, ширээн дээр хэвтээ ямар нэгэн юмыг хуруугаараа заав.

	Энэ нь нэгэн уртавтар жижигхэн хайрцаг байсан бөгөөд дээд таг дээр нь «Хүхэр хүчлийн хинин» гэсэн хэдэн үсэг бичээстэй байсан бүлгээ.

	
АРВАН НЭГДҮГЭЭР БҮЛЭГ

	Дахиад л тайлбарлашгүй оньсого. — Гербертийн бие сайжрав. — Арлын судлагдаагүй хэсэг. — Аянд гарахаар бэлтгэсэн нь. — Анх. — Казунрин. — Ой доторх хүний мөр. — Рептилий хошуун дээр очсон нь

	 

	Гедеон Спилет тэр хайрцгийг шүүрэн авч шалавхан онгойлгов. Түүн дотор хоёр зуу орчим цагаан үрлүүд байлаа. Сэтгүүлч түүний нэгийг амандаа хийж амтлан үзсэнд хэл ам дарвигнуулсан хүчтэй шорвог амтагдаж мөн үү, биш үү гэж тээнэгэлзсэн бодол нь тэр дороо арилсан бөгөөд энэ нь халуун хумхааны дээд зэргийн хүчит ерөндөг болох үнэтэй ховор хинин хэмээх эм ёсоороо мөн байлаа. 

	Энэ эмийг Гербертэд өгөхөд эргэлзэх явдалгүй билээ. Харин энэ эм яаж энд ирэв. Үүнийг дараа тавтай ярьж болох юм!

	— Кофе авчир! гэж Гедеон Спилет тушаав.

	Хэдэн хормын дараа Наб аягатай халуун кофе авчирсанд Гедеон Спилет түүнд арван грамм хинин найруулж түүнийгээ Гербертэд шахан уулгав. 

	Өвчний гурав дахь хүндрэл арай эхлээгүй байсан учир энэ эм нь хожимдоогүй билээ. Харин одоо тэр өвчин нь гуравдахаа дахиж чадахгүй болжээ. 

	Бүх колоничид дахин амилах адил эрс сэргэж ирэв. Далдаас тэтгэх хүчин нь дахиад тусална байх гэдэгт бүх найдвар нь алдраад байсан чухам тэрхэн хүнд үед тэдэнд дахин хайр хишгээ ийнхүү үзүүлжээ. 

	Үүнээс хойш хэдэн цаг өнгөрөхөд Гербертийн бие тавигдаж тайван унтаж эхлэв. Зөвхөн энэ үед колоничид энэхүү нэгэн хэргийн тухай сая дурсан санажээ. Далдын ивээн тэтгэгчийг нь энэ удаагийн тусламж урьд хүргэсэн бүх ач тусаасаа үлэмж илэрхий, мэдэгдэм баримттай авай. Тэр хүн чулуун ордонд шөнийн цагаар хэрхэн орж ирэв ээ?

	Энэ нь огт тайлбарлагдашгүй зүйл байлаа.

	Тэр өдрийн турш Гербертэд гурван цаг болоод л нэг тун хинин өгч байв. 

	Гэтэл бүр маргаашаас нь эхлээд Гербертийн биеийн байдал зүгшрэх тийшээ ханджээ. Намгийн халуун хумхаа өвчин нь ямагт аюултай ужиг байдаг тул арай бүрэн эдгэрээгүй нь мэдээжийн хэрэг боловч колоничид одоо айж бэмбэгэнэхээ больжээ. Юу гэвэл тэд нар найдвартай сайн эмтэй болсноос гадна энэхүү эмийг тэдэнд өгсөн тэр ачлалт хүн нь хаа нэгтээ ойрхон байгаа билээ. Ийм учраас гайхамшигт халуун итгэлийн хүчит долгион, тэдний сэтгэлээс цөхрөл бухимдлын хар сүүдрийг хөөн гаргажээ. 

	Тэгээд ч барахгүй энэхүү итгэл найдвар нь хоосон талаар өнгөрсөнгүй. Үүнээс хойш арван хоногийн дараа арван нэгдүгээр сарын 20-нд Герберт бүрэн сайжирч эхлэв. Түүний бие бас л тамир тэнхээгүй хэвтрийн журмыг хатуу чанд сахиулж байсан хэдий боловч халуун хумхаа өвчин нь дахин огт хөдөлсөнгүй. Гедеон Спилетээс өөрт нь зориулж тогтоосон журам горимыг Герберт үг дуугүй ягштал нарийн биелүүлдэг байв. Тэрээр түргэн эдгэхийг туйлгүй их хүсэж байсан бүлгээ!

	Пенкроф яг л гүн харанхуй хавцлын ёроолоос гарч ирсэн хүн шиг сэтгэл нь уужирчээ. Пенкроф ухаан солиотой хүн улам дарвих лугаа адил урьдынхаасаа илүү хөл хөгжөөнтэй болов. Өвчний гуравдах хүндрэл болох үе тайван сайхан өнгөрөхөд тэрээр баярласандаа Гедеон Спилетийг бараг амьсгаа авч болохгүй болтол нь чангаар тэврэв. Үүнээс хойш Пенкроф сэтгүүлчийг «доктор» гэхээс өөрөөр нэрлэхгүй болсон бүлгээ.

	Гэвч ёстой жинхэнэ доктор нь олдоогүй л байгаа билээ.

	— Бид түүнийг заавал олно, гэж далайч дахин давтан ярьдаг байв.

	Энэхүү ивээн тэтгэгч нь хэн ямар хүн байлаа ч гэсэн энэхүү Пенкрофын чин сэтгэлийн чанга тэврэлтийг амсах нь зайлшгүй болжээ. Арван хоёрдугаар сар дуусах тийшээ хандаж, бас үүнтэй хамт колоничдын хувьд хатуу ширүүн жил болсон 1867 он өнгөрөв. Шинэ 1868 оны эхээр цаг улирлын байдал тун сайхан байлаа. Дулаан бүсийн аагим халуун сэвэлзсэн салхиар солигдож сэрүүн таатай болжээ. Гербертийн бие улам сайжран тэнхэрсээр байв. Түүний орыг цонхны дор тавьсанд тэрээр далайн шорвог боловч хүний биед тус болох чадалтай чийглэг сэрүүн агаарыг үргэлж цээж дүүрэн амьсгалах болжээ. Герберт эргэж хоолондоо дуртай болсонд Наб ч байдаг гараа гаргаж хөнгөн болон шим тэжээлтэй сайн хоол тусгайд нь зориут хийж өгдөг болов. Тэгэхэд нь Пенкроф

	— Би нэг ингэж өвчин тусаад ийм сайн хоол идэж байх юм сан! хэмээн тоглож ярьдаг байв.

	Энэ бүх хугацаанд дээрэмчид чулуун ордны ойр орчим дахиад ер үзэгдсэнгүй Айртоны тухай ямар ч сураг чимээ олдсонгүй бөгөөд харин Герберт, инженер хоёр л түүнийг заавал олдоно гэдэг итгэлээ алдаагүй байсан боловч бусад колоничид нь түүнийг бүр үхсэн гэдэгт эргэлтгүй итгэж байв. Колоничид арлын судлагдаагүй хэсэгт аян хийхийн тул зөвхөн Гербертийн бие бүрэн тэнхэрч сайжрахыг хүлээж байсан учир чухам хэний нь зөв болох нь удахгүй мэдэгдэх ёстой ажээ.

	Гэвч энэхүү аянд бүх колоничдыг оролцуулахаар шийдсэн учир гарах өдрийг бүтэн сараас наашгүй хүлээхээс өөр аргагүй байлаа

	Гербертийн бие өдрөөс өдөрт улам сайжран тэнхэрсээр байв. Элэгний нь үрэвсэл зүгээр болж шарх нь бүрэн битүүрэн аньжээ.

	Колоничид энэ нэгдүгээр сард Алсын барааны өндөрлөг дээрх аж ахуйгаа эмхэлж цэгцлэх маш их ажил хийснээс гадна үлдсэн улаан буудай болон идэшний ногоогоо хурааж авав. Харин дээрэмчдийн шатааж түймэрдсэн тээрэм, шувууны байр, малын саравчийг дахин сэргээн босгохыг Сайрус Смит энэ удаа татгалзсан бөгөөд юу гэвэл колоничид дээрэмчдийг ой дотуур эрж байх хойгуур тэд нар энд ирж барьж босгосныг нь дахиад эвдэн сүйтгэж магадгүй билээ. Ийм учраас тэдгээр муусайн дээрэмчдийг арлаас бүрэн арилган цэвэрлэх хүртэл энэ ажлыг хойш тавих нь дээр юм аа. Нэгдүгээр сарын хуучдаар Гербертийг өдөрт эхлээд нэг цаг, дараа нь хоёроос гурван цагийн хугацаагаар орноосоо босохыг зөвшөөрөв. Тэр тун түргэн тэнхэрч байлаа. Одоо тэр арван найман нас хүрсэн ажээ.

	Гербертийн бие удалгүй маш хурдан тэнхрэх боллоо. «Доктор» Спилет бас л түүний хойноос тасралтгүй цагдан харж үргэлж аяар зөөлөн хөдөлж бай гэж захих боловч үнэндээ хүүгийн бие бүр эдгэрсэн байв.

	Сарын эцсээр Герберт гэрээсээ гадагш гардаг болов. «Доктор» Спилетийн зөвлөсөн ёсоор далайн усанд хэд хэдэн удаа орсон нь түүнд асар их ашигтай болжээ. Ингээд Сайрус Смит аялалд гарах өдрийг ирэх хоёрдугаар сарын 18-нд тогтооход болох юм гэж үзжээ. Тэр үед тэргэл сартай байх учир шөнийн эрэлд үлэмж дөхөм үзүүлэх ёстой байлаа.

	Колоничид ийнхүү аялахдаа нэгдүгээрт дээрэмчдийг хүйс тэмтрэн устгаж, хэрэвзээ Айртон амьд байх юм бол түүнийг эрж олохоос нааш, хоёрдугаарт өөрсдөд нь өдий их хайр хишгээ хүртээсэн тэр нэгэн хүнийг олоогүй цагт гэртээ буцаж ирэхгүй гэж андгайлсан учир хэдий ч болтол удаан үргэлжилж магадгүй энэ аялалдаа яаравчлан бэлтгэж эхлэв. 

	Колоничид Савар хошуунаас Эрүү хошуу хүртэл, Хар галуут намгийн эрэг Грант нуурын ойр хавь газар, болон малын хашаа тийш очсон зам Ачлалт гол хоёрын хоорондох Якамарын ойн хэсэг мөн Ачлалт гол ба Улаан горхины сав газар бас малын хашаа байгаа Франклин уулын зүүн суга зэрэг арлын зүүн өмнөд хэсгийг бүхэлд нь хөндлөн гулд явж үзсэн билээ.

	Түүнчлэн тэд нар Савар хошуунаас Рептилий хошуу хүртэл Вашингтоны булангийн эрэг болон баруун эрэг дээрх намгархаг төгөл, Аварга загаст булангийн ам орчмын тоо томшгүй элсэн манх зэргийг өнгөцхөн үзэж харсан юм аа.

	Гэтэл Могойт хойгийг хучсан их ой тайга, Ачлалт голын баруун эрэг, мөн Хүрхрээт голын зүүн эрэг тэр аяараа, олон тооны агуй байж болзошгүй Франклин уулын баруун суга зэргийг үзэж харсан юм огт үгүй билээ. Нэг үгээр хэлэхэд хэдэн мянган гектар талбай эзэлсэн энэхүү уудам газарт чухам юу байдгийг колоничид огт мэдэхгүй байлаа. 

	Удтал маргалдсаны дараа колоничид хамгийн эхлээд Алс өрнөдийн ойгоор нэвтрэн Рептилий хошуунд хүрэхээр шийджээ. Ингэхдээ тэд нар замд тохиолдох өтгөн шугуйд сүхээр зам гаргаж явах бөгөөд үүгээрээ тэд чулуун ордныг Могойт хойгтой холбосон арван зургаагаас арван долоон бээр урт ирээдүйн замын ормыг гаргах ёстой байв.

	Тэргээ тун сайн засаж сэлбэв. Бас урьдаас бодолтой тэвээрүүлж байсан илж гөрөөснүүд нь тун сайн тарга хүчтэй байлаа. Тэргэн дээрээ, хоол хүнс, аяны майхан, жижиг зуух, янз бүрийн багаж хэрэглэл, буу зэвсэг, галт хэрэгсэл гэх зэрэг чулуун ордны элбэг баян сангийн эд агуурснаас нарийвчлан бодож шилж сонгож авсан бүх зүйлийг ачив. 

	Мод бут бүр нь хаалт саад болж болох зузаан ой дундуур нэвтрэн гарахыгаа бодоод инженер, энэ аянд бяцхан колонийн хүчийг хувааж бутаргалгүй, бүгдээрээ хамт явахаар шийдсэн байна. Үүнд чулуун ордонд хэн ч үлдэхгүй ажээ. Топ, Бархас хоёр хүртэл энэ аянд оролцлоо. Хэн ч хүрч чадашгүй бат бэх байр нь өөрөө өөрийгөө лавтай хамгаалж чадах бүлгээ.

	Хоёрдугаар сарын 15-ны өглөө үүр гэгээрмэгц Сайрус Смит, өөрсдийг нь эзгүй байх хойгуур довтлон ирж болох дээрэмчдийн аюулаас чулуун ордныг хамгаалах бүх чухал ажлыг хийж гүйцэтгэв. Үүнд ордонд ороход урьд хэрэглэж байсан олсон шатыг колоничид хураан авч, Хонгилд аваачаад тэнд гүн ухаж элсэн дотор булснаас гадна, өргүүр машиныг хэсэг хэсэг болгон задалсан байна. 

	Пенкроф чулуун ордонд ганцаараа үлдэж, задалж хэсэглэсэн өргүүр машиныг агуулахад оруулж хураасны дараа хадны мөргөцөг дээгүүр унжуулсан олсоор доош буув. Тэр дөнгөж газар хүрмэгц олсоо доош дугтран далайн эргээс чулуун ордонд орох харилцааны сүүлчийн хэрэглүүрийг тасалжээ. 

	Тэнгэр цэлмэг дулаан байв.

	— Халуухан шиг өдөр болох нь дээ! гэж сэтгүүлч хөгжилтэй хэлэв.

	Тэрэг нь Хонгилын ойролцоо далайн эрэг дээр тэднийг хүлээн зогсож байлаа. Гербертийг ядаж, аяны анхны өдөр өөрийнхөө дэргэдээс битгий холдоорой гэж Гедеон Спилет захив. Герберт өөрийн эрхгүй энэ хатуу «эмчийн» үгийг даган хүлээжээ.

	Наб илж гөрөөсний цулбуураас хөтлөв. Сайрус Смит, сэтгүүлч, далайч гурав хөгжилтэйгөөр ийш тийш гүйж харайх Топыг дагуулан аяны манлайд гарлаа. Харин мань Бархас Гербертийн урилгыг дуртайяа хүлээн авч түүнтэй хамт, тэргэн дээр ихэмсэг дүртэй суужээ.

	Сайрус Смитийн дохиогоор бяцхан отряд урагш хөдлөв. Тэдний тэрэг эхлээд Ачлалт голын тохойг тойрч гүүрээр гараад Бөмбөрцгийн боомт руу явсан замд орсон бөгөөд чухам эндээс эхлэх Алс өрнөдийн шинжлэгдээгүй гүн зузаан ойд нэвтрэн оржээ. 

	Анхны хоёр бээр хэртэй газар мод нь хоорондоо үлэмж хол зайтай сийрэг ургасан учир тэрэгний явах замд огт саад болохгүй байв. Зөвхөн хааяа нэг газар колоничид харгуй замыг нь хаан тагласан бөх бат ороонго өвсийг тастан хаяж явав. 

	Моддын өтгөн шигүү навчис нарны гэрлийг нэвтрүүлэхгүй учир ой дотор сэрүүн таатай ажээ. Хаашаа ч харсан зүг бүхэнд колоничдын одоо сайн мэдэх болсон деодару, каузарин, бад мод, удган мод гэх зэрэг зүйл бүрийн мод жигдрэн харагдана. 

	— Шувууд болон ан амьтад урьдынхныг бодвол улам аймхай болсон мэт над санагдаж байна. Тэгэхээр үүнээс түрүүхэнд энэ ойд өнөөх дээрэмчид ирж эдгээр ан амьтдыг үргээж сандраажээ гэж үзэх хэрэгтэй. Бид ер нь удахгүй тэдний явсан мөртэй хаа нэг газар лав дайралдах байх гэж Сайрус Смит ярьж явав.

	Үнэхээр ч удалгүй саяхан явж өнгөрсөн хэсэг бүлэг хүмүүсийн мөртэй хэд хэдэн газар дайралдсан бөгөөд үүнд нэг газар замаа тэмдэглэхийн тул тэгсэн бололтой, модны хугархай мөчир нөгөө нэг газар гал түлсэн ором болон бас чийгтэй шаварлаг хөрсөн дээр гишгэсэн хүний хөлийн мөр тодорхой үзэгджээ. 

	Гэвч эдгээр бүх мөр нь үзтэл түргэн зуур дайрч өнгөрсний тэмдэг байсан бөгөөд харин тэдний байнгын буудлыг колоничид одоохондоо олж үзсэнгүй.

	Инженер хам явагчдынхаа хамаагүй ан агнаж буун дуу гаргахыг бүрэн хориглов. Юу гэвэл буун дуу нь тэдний ойртон ирж байгааг ойн хаа нэгтээ хэсүүчлэн яваа дээрэмчдэд урьдчилан мэдэгдэж чадах билээ. Түүнээс гадна анчид нь ан агнахын тул заавал тэрэгнээс холдож хөндийрөх хэрэгтэй болох бөгөөд ингэж бяцхан отрядын хүчийг сарниулах гэдэг бол яах аргагүй солиорсон хэрэг болох билээ. 

	Үдээс хойш колоничид зургаан бээр орчим яваад одоо нэвтрэхэд бэрхтэй ширэнгэ ойд орж очив. Тэд нар зарим газар, зам гаргахын тул бүдүүн модыг унагааж зайлуулахад хүрч байлаа. Тийм шигүү ширэнгэд хүрч очих бүрийд инженер үргэлж Топ, Бархас хоёрыг урьдаар явуулдаг байсан бөгөөд ухаант тэр хоёр тагнуулчид буцан ирж өөрсдийн хэлээр колоничдыг дөрвөн хөлт, хоёр хөлт аль ч араатан махчнаас сэрэмжлэх явдалгүй гэж мэдэгдсэн зөвхөн тэр цагт цааш нэвтрэн ордог байв.

	Энэхүү аяллын анхны өдрийн орой колоничид чулуун ордноос есөн бээр хэртэй газар Ачлалт голд цутгасан бөгөөд тэдний одоо хүртэл мэдээгүй байсан нэгэн бяцхан горхины эрэг дээр буужээ.

	Өдрийн аянд хүн бүр нэлээд их өлссөн учир оройн хоолоо цадталаа идэж авсны дараа колоничид шөнийн гэнэтийн дайралтаас хамгаалж сэргийлэх арга бодов.

	Хэрэв шоо бар гэх мэт зөвхөн дөрвөн хөлт араатны аюулаас сэргийлэх байсан сан бол инженер, хоноглохоор буусан газрынхаа эргэн тойронд түүдэг асаагаад л зогсох байсан бөгөөд энэ нь аль ямар ч араатан амьтныг айлган хөөж чадах билээ. Гэтэл ийм түүдэг гал нь дээрэмчдийг айлган хөөх биш харин даллан дуудах билээ. Ийм учраас Сайрус Смитийн саналаар шөнө гэрэл гэгээ гаргалгүй харанхуй өнгөрүүлэхээр шийдэв. 

	Бас колоничид хос хосоороо, хоёр цагаар ээлжлэн манаанд гарахаар шийджээ. Герберт хэдийгээр зөрж зүтгэсэн боловч түүнийг манаанд гарахаас чөлөөлсөн бүлгээ. 

	Шөнө тайван айван өнгөрөв. Зөвхөн хааяа алсад шоо барын архирах дуун хийгээд мань эрхэм Бархасыг тав алдуулсан орилоо сармагчнуудын хашхирах нь үе үе сонстож байв. Маргааш өглөө нь хоёрдугаар сарын 16-нд бяцхан отряд бэрх хүнд аяныхаа замд дахин орлоо. 

	Энэ өдөр колоничид бараг алхам бүрдээ мод огтлох буюу ширэлдсэн өвс ургамлыг цэвэрлэн зам гаргаж явсан учир хөсөг тэрэг нь дөнгөж зургаахан бээр хэртэй газар явжээ. Олон зуун наст аварга том модыг огтолж унагаахад асар их хугацаа хүч хөдөлмөр орох учир колоничид зөвхөн залуу нарийн модыг огтолж байв. Үүнээс болоод зам нь цаг үргэлж ийш тийшээ мурийж тахирлах бүлгээ. 

	Колоничид хааяа нэг дээрэмчдийн мөртэй дайралдаж байв. 

	Дөнгөж сая унтарсан бололтой нэгэн голомтын ойр хавь газрыг нэлэнхийд нь чийр болтол гишгэлж талхидсан байлаа. Гедеон Спилет тэдгээр мөрийг нарийн сайн тоолж үзээд өнөөх таван дээрэмчдийн үлдээсэн мөр болохыг мэдэв. Тэгэхээр таван дээрэмчин энд ойрмогхон үдэлж буусан ажээ. Харин сэтгүүлчийн юу юунаас илүү сонирхож агсан зургаа дахь хүний мөрийг эндээс олж эс чадав. 

	— Айртон эдэн дотор алга! гэж Гербертийг хэлэхэд

	— Нээрээ алга гэж Пенкроф батлан өгүүлээд, — Энэ чинь хөөрхий амьтныг дээрэмчид алжээ гэдгийг гэрчилж байгаа хэрэг ээ! Харин энэ муусайнуудад, араатан амьтны адил гэнэт дайран устгаж болмоор өөрийн гэсэн үүр ноохой байдаггүй юм бол уу? гэхэд нь

	— Байхгүй байх гэж би бодож байна. Энэ арлын жинхэнэ эзэн бүрэн болтлоо, байнгын тусгай байр буудалгүй арал дээгүүр аль дуртай газраараа тэнэж явах нь тэдэнд ашигтай билээ гэж сэтгүүлч хариулав. 

	— Арлын эзэн болох ий? гэж далайч дуу алдаад, — Арлын эзэн болох гэнэ ээ! гэж тэр нударгаа зангидсанаа, — Смит, Спилет гуай та хоёр намайг буугаа ямар сумаар цэнэглэснийг мэдэж байна уу? гэхэд нь

	— Бид үнэндээ мэдэхгүй байна гэв. 

	— Тэгвэл Гербертийн цээжийг нэвт цохисон тэр сумаар цэнэглэсэн юм. Энэ сум алдаж тусахгүй гэдгийг андгайлъя! гэв. 

	Гэвч энэ зүй ёсны шударга өшөө авалт нь Айртоны амийг тэртэй тэргүй эргүүлэн авчирч үл чадах бүлгээ. 

	Энэ орой чулуун ордноос арван дөрвөн бээр хэртэй газар хоноглохоор буув. Эндээс Рептилий хошуу хүртэл таван бээрээс илүүгүй зай үлдсэн байх ёстой гэж Сайрус Смит бодож байлаа. 

	Үнэхээр маргааш нь ойн захад гарч очтол инженер далайн усанд тахирлан мушгирч орсон Рептилий хошуу энүүхэнд байгааг харжээ. Ийнхүү колоничид ой тайгыг туушид нь огтлон гарч ирсэн боловч дээрэмчдийн байнгын буудал, өөрсдийн үнэнч ивээн тэтгэгчийн байр хоёрын алиныг нь ч олж чадсангүй. 

	
АРВАН ХОЁРДУГААР БҮЛЭГ

	Могойт хойгийг үзсэн нь. — Хүрхрээт голын адагт буув. — Малын хашаанаас 600 алхам газар. — Туршуул. — Туршуулчид буцаж ирсэн нь. — Бүгд урагшаа. — Нээлттэй хаалга. — Цонхоор гэрэл үзэгдэв. — Сарны гэрэлд. 

	 

	Хоёрдугаар сарын 18-ны өдрийг бүхлээр нь Рептилий хошуунаас аваад Хүрхрээт гол хүртэлх ой модоор хучигдсан хэсгийг судалж шинжлэхэд зориулав. Колоничид эндэхийн ой модны өнцөг булан бүрийг нэгжин үзжээ. Асар өргөн далбагар навч нахиатай аварга том моднууд нь энэ хавийн газрын хөрс үлэмж өн үржилтэй болохыг тодорхой гэрчилнэ. Нэг үгээр хэлэхэд сэрүүн бүсэд нүүлгэж авчирсан Төв Африк, Азийн гүн балар ойд орчхов уу гэж санаж болохоор байлаа. Энэ бүх баян дэлгэр өтгөн шигүү ургамал нь эндэхийн чийглэг хөрс дороосоо бүлээцэж ингэснээрээ ургамлын аймаг нь нэмэлт дулааныг авч улмаар энэхүү сэрүүн бүсэд баймгүй онцгой уур амьсгалыг бий болгодог болов уу гэдэг бодол төрүүлэх ажээ. Энд ургасан модны аймгийн ихэнх нь колоничдын урьд үзсэн каури, заан модод болох бөгөөд бусад нь ч гэсэн аварга том модод байв. 

	Гэвч колоничид энэхүү үлэмжийн гайхамшигт үзэсгэлэн төгс ой модыг төдий л их анзаарч сонирхсонгүй бөгөөд учрыг өгүүлбээс сайх арлыг өөрсдөөс нь гадна нэлээд аюултай гайхлууд эзэгнэж байгаа бүлгээ. Үхэл зовлон, үгүйрэл хоосролыг учруулахад хэзээ ямагт бэлэн зэхээстэй оргодол хулгайн бүлэг энэ арал дээгүүр эрх дураараа сэлгүүцэн байгаа нь илт ажгуу. 

	Колоничид арлын баруун эргээр хэчнээн нарийвчлан нэгжсэн боловч дээрэмчдийн үлдээсэн ул мөрийг огтхон ч олж харсангүй. Энэ орчимд хугарсан мөчир, хүний мөр унтарсан галын ором зэрэг зүйлсийн аль нь ч дайралдахгүй байв. 

	— Би үүнийг тийм их гайхахгүй байна. Завь нь хад мөргөж хэмхэрсний дараа тэдгээр дээрэмчид Олзот хошуун дээр гарч, тэндээсээ барагцаалбал бидний сая ирсэн замаар өмнө зүг явжээ гэж би бодож байна. Тийм ч учраас бид тэдний мөртэй байн байн дайралдаж байсан хэрэг ээ. Гэвч тэд нар энэ хувьд орогнох тохиромжтой газар байхгүй болохыг мэдээд гэдрэг эргэж умар зүг явсаар манай малын хашаатай дайралджээ гэж Сайрус Смит хэлээд

	— Тэгвэл тэд нар одоо тийшээ эргэж очсон байж болох нь ээ гэж Пенкроф хэлэхэд

	— Тэгээгүй байх гэж би бодож байна. Эрт орой алин боловч малын хашаанд биднийг эргэж очно гэдгийг тэд мэдэж байгаа. Малын хашаа нь тэдэнд зөвхөн хүнс тэжээлийн агуулах болохоос биш, байнга оршин суух байр нь болж яагаад ч чадахгүй билээ гэв. 

	— Би Сайрусынхтай санаа бүрэн нийлж байна гэж сэтгүүлч хэлээд, — Миний бодоход дээрэмчид орогнох газраа Франклин уулын хажууд хаа нэгтээ нь шилж олсон бол уу гэмээр байна гэхэд нь

	— Хэрэв тийм аваас, шууд малын хашаа руу явцгаая та минь. Бид ер нь хэчнээн хайран цагаа хий дэмий үрэв дээ! Одоохон очиж тэднийг бушуухан үгүй хийе гэж далайч шийдмэг хэлэв. 

	— Үгүй болохгүй найз минь гээд инженер, — Бид нэг талаар оргодол ялтангуудыг залхаан цээрлүүлэх нөгөө талаар манай далдын ивээн тэтгэгчдэд баяр талархлаа өргөн дэвшүүлэх ийм хоёр зорилт өмнөө тавьж гарч ирснийг чи мартаж орхив уу. Тэгэхээр бид энэхүү Алс өрнөдийн ойд ямар нэгэн байшин барилга байгаа үгүйг бүрэн сайн мэдэх хэрэгтэй байна гэж буруушаасанд

	— Смит гуай таны хэлдэг түмэн зөв гэж Пенкроф буруугаа хүлээгээд, гэвч яагаад юм над энэ хүн өөрөө үзэгдье гэж бодоогүй цагт бид түүнийг олохгүй юм шиг санагдах юм даа гэв. 

	Энэ орой хөсөг тэрэг Хүрхрээт голын адагт ирж зогсжээ. Урьдын адил майхнаа шааж буугаад шөнө болоход ээлжээр манаанд гарахаар шийдэв. Герберт цэнгэг сайхан агаарт ингэж явснаас урьдын сэргэлэн цовоо байдал нь цаг мөч тутам эргэн ирж дахин чийрэг биетэй хөрслөг бор залуу болжээ. Хянуур болгоомжтой «доктор» Спилет ч хүртэл түүнийг тэргэн дээрээсээ бууж бүх аяны замыг бусад колоничдын хамт явган явахыг нь эсэргүүцэж хориглосонгүй бүлгээ.

	Маргааш өдөр нь хоёрдугаар сарын 19-нд колоничид далайн эргээс салан холдож, Хүрхрээт голын зүүн эргийн дагуу урсгалыг нь өгсөн явлаа. Колоничид урьд өмнө үүгээр явахдаа эндэхийн зарим газраар зам гаргасан байжээ. Колоничид одоо Франклин ууланд зургаагаас илүүгүй бээр зайтай газар ойртож ирсэн байлаа. 

	Голын хөндийг бүхэлд нь тун анхааралтай сайн үзэх, дараа нь малын хашаа руу очиж, хэрэв түүнийг дээрэмчид эзэлж аваагүй бол тэнд түр байрлан Франклин уулын хоёр хажууг сайтар нягтлан үзэх гэж инженер төлөвлөв. Энэ төлөвлөгөөг колоничид бүгдээрээ нэгэн дуугаар сайшаан хүлээв. Колоничдын отряд Франклин уулын хамгийн мундаг хоёр салбарын хооронд орших нарийхан хавцалд гүнзгийрэн оров. Зам уул өөд өгсөх тутам, голын эргээр шигүү ургасан ой мод сийрэгжиж иржээ. 

	Топ, Бархас хоёр туршуулчдын үүргийг гүйцэтгэж, үнэнч чадвар сонор соргогоо уралдан тэнсэж, аяллын манлайд гүйж явав. Энд ойр төсөр дээрэмчид явж өнгөрсний шинж тэмдэг эргэн тойрон огт үл үзэгдэнэ. 

	Оройн таван цагийн орчим хөсөг тэрэг, малын хашаанаас барагцаалбал зургаан зуугаад алхам газар модны ард ирж зогсов. 

	Одоо малын хашааг дээрэмчид эзэлсэн эсэхийг мэдэх явдал хамгийн чухал байлаа. Гэвч үүнийг мэдэхийн тул шөнө болохыг хүлээх нь илүү дээр билээ. Юу гэвэл гэгээн цагаан өдөр малын хашаанд орох гэдэг нь урьд Гербертэд нэгэн удаа тохиолдсон лугаа адил дээрэмчдийн суманд амь өрж очих гэсэн үг байв. 

	Гэвч Гедеон Спилет малын хашаанд чухам юу болж байгааг бушуухан мэдэхийг тэсгэлгүй яарч байтал өөрөөс нь дутуугүй сониуч зантай Пенкроф ашгүй хамт явж туршиж үзээд ирье гэв. 

	— Үгүй нөхөд минь шөнө болохыг жаахан хүл ээ! Та нарын хэнийг нь ч гэсэн хий дэмий юманд амиа золиослохыг би зөвшөөрөхгүй гэж инженерийг тэдэнд хэлэхэд

	— Гэвч Сайрус гуай... хэмээн энэ удаа өөрийнхөөрөө зүтгэх гэж шийдсэн далайч эхэлж ярьтал

	— Пенкроф оо, би гуйя! гэж инженер эрс таслан хэлэв. 

	— За тэгвэл больё л доо гэж Пенкроф хэлээд дээрэмчин нэг бүрийг «далайчдын хараал» гэдгийнхээ хамаг муу муухайгаар нь хараан зүхэж инженерт уурласан уураа шал өөр юманд гаргав. 

	Ингэж байсаар гурван цаг хэртэй болов. Колоничид тэргээ тойрон цугларч малын хашааны зүгээс гарах сэжигтэй чимээ бүрийг чих тавин чагнаж байлаа. 

	Салхи намдаж ойд чив чимээгүй болжээ. Модны мөчир өчүүхэн төдий дуугарах, хатсан навчис дээгүүр хүн явах хийгээд түүгээр ч барахгүй ямар нэгэн мөлхөгч амьтны хөдлөхийг хүртэл колоничид тэр даруй мэдэж чадахаар байв. Гэвч юм бүхэн нам тайван байх бөгөөд Топ хүртэл ямар ч айж сэрэмжилсэн шинжгүй газар дээр тун амгалан тэрийн хэвтэх бүлгээ. 

	Оройн найман цагийн үед нэлээд харанхуй болсон учир Гедеон Спилет, Пенкроф хоёрыг малын хашаа руу туршуулд явахыг Сайрус Смит сая зөвшөөрчээ. Тэр өөрөө, Герберт, Наб хоёртой хамт хөсгийнхөө дэргэд үлдсэн бөгөөд хэрэв дээрэмчид тэдэн рүү ойртож ирлээ гэхэд нохой хуцаж, сармагчин чарлаж урьдчилан мэдэгдэж чадах билээ. 

	— Та хоёр тун мэдээтэй яваарай гэж инженер Пенкроф, Гедеон Спилет хоёрт захиад, — Амь хайргүй зориглож хамаагүй бүү загнаарай! Манай зорилт бол малын хашааг хүчээр дайран авахад биш, харин түүнийг дээрэмчид эзэлж үү, үгүй юу гэдгийг зөвхөн мэдэх явдал гэж ойлгоорой гэхэд Пенкроф далайчдын горимоор

	— Мэдлээ гүйцэтгэе! гэж товчхон хариулав. 

	Тэгээд тэр сэтгүүлчийг дагуулж, малын хашаа тийш сэмээрхэн гэтэн очлоо. Модон дотор гуч дөчөөд алхмын цаана байгаа юм огт харагдахааргүй харанхуй байв. Сэтгүүлч, Пенкроф хоёр өчүүхэн төдий сэжигтэй чимээ гарах бүрийд зогтусан чагнаж маш болгоомжтой хянуур урагшаа ахиж байв. Тэгэхдээ тэр хоёр буун суманд хавсарсан бай болохгүйн тул нэг дор цуг явсангүй харин хоорондоо хориод алхам хол зайтай явж байлаа. Үнэнийг хэлэхэд тэр хоёр хоёулаа, хэзээ хаанаас буу гэнэт тасхийх бол гэхээс ямагт хулмалзан явсан бүлгээ. 

	Таван минут хэр явсны дараа туршуулчид ойн захын эцсийн модонд ойртож ирэв. Тэдний өмнөхөн ойн цоорхой дээр малын хашааны дүрс, бүүдгэр тэнгэрийн савсалганд сүүмэлзэж харагдана. 

	Манай туршуулчид дотроосоо түгжээтэй болов уу гэмээр янгинатал сайн хаагаастай малын хашааны хаалга хоёрын хооронд гуч хүрэхгүй алхам зайтай болов. Энэ гучин алхмын зайг их буучдын хэлээр «тусгалын бүс» гэж нэрлэж болох байлаа. Энэ хэсэг нь үнэхээр аюултай газар юм аа. Юу гэвэл малын хашааны араас ямар нэг хүн шагайн буудлаа гэхэд аймшиггүй ил гарч, хэнэггүй явсан хэн бүхнийг дор нь унагаж болох билээ. 

	Гедеон Спилет, Пенкроф хоёр тийм ч аймхай улс бус боловч өчүүхэн төдий цалгардаж осолдвол бусад колоничдод чухам юу учрахыг сайн мэдэж байлаа. Тэр хоёрыг хэрэв алж орхивол Сайрус Смит, Герберт, Наб гурав яах вэ?

	Гэвч төрөлхийн адгуу яаруу зантай Пенкрофт хүрэх гэсэн зорилгынхоо өмнө хэдхэн алхам ирчхээд ингэж хүлээж суух нь тун тэсвэрлэшгүй бэрх байсан бөгөөд малын хашаанд дээрэмчид бий гэдэгт тэр лавтайяа итгэж байв. Пенкроф урагшаа явахаар ухасхийтэл сэтгүүлч түүнийг татан зогсоож

	— Одоо хэдэн минут болоод бүр харанхуй болно. Тэгэхээр бид урагшаа явж болно. Жаахан хүлээ! гэж чихэнд нь шивгэнэв. 

	Пенкроф бууныхаа гол төмрийг тас атгаж, арайхан тогтож ядан зогсоход дээрэмчдийг үзэн ядах уур хилэн нь улам ихээр шатан дүрэлзэж байв. 

	Ингэж байтал үдшийн бүрий тасарч харанхуй шөнө болов. Удтал хүлээсэн цаг нь ч ирлээ. Пенкроф сэтгүүлч хоёр малын хашаа руу нэг ч агшин нүд салгалгүй харж байжээ. Ингээд хоёр туршуулч бие биеийнхээ гарыг чанга атгаж салах ёс гүйцэтгэмэгц буугаа бэлхэн барьсаар, чимээгүй дөрвөн хөллөж мөлхөв. Гэвч малын хашааны ёроолд хүртэл ингэж мөлхөн очиход нь хэн юу ч саад болсонгүй. 

	Пенкроф хаалганы хавтсыг аяархан түлхэж үзэв. Гэтэл гадаа талд нь хийсэн оньс түгжээгүй хэр нь хаалга онгойж өгсөнгүй үзтэл тэр нь дотроосоо түгжээтэй байсан бөгөөд ингэхээр малын хашаан дотор орсон хэн нэгэн хүн өөрийгөө гэнэтийн довтолгооноос хамгаалахын тул ингэж түгжсэн нь мэдээж ажээ. Гедеон Спилет, Пенкроф хоёр амьсгаа даран чимээ чагнав. 

	Гэтэл хашаан дотор огт чимээ авиагүй бөгөөд аргаль угалз, хонь мал цөм хотолсон бололтой ажээ. Ингэхээр сэтгүүлч, далайч хоёр хашаан дээгүүр давж дотор нь орж үзэх үү яах вэ гэж хоорондоо зөвлөлдөв. 

	Энэ нь хэдийгээр амжилттай болж болмоор хэдий боловч мөн тэр хэмжээний аюул осолд орж бүрэн болох билээ. Түүнээс гадна дээрэмчид залхаан цээрлүүлэх отрядыг энд ойртож ирснийг огт мэдээгүй учир колоничид бүх отрядаараа тэднийг нэгэн зэрэг гэнэдүүлэн дайрах нь илүү ашигтай юм. 

	Чухамдаа сэтгүүлчийн баримталсан санал ийм байв. Малын хашааг одоогоор дээрэмчдийн талаас манаж харгалзсан юм огт байхгүй байгаа учир ийшээ мэдэгдэлгүй ирж болох нь нэгэнт тодорхой боллоо. Ийм болохоор туршуулын үүрэг зорилт бүрэн биеллээ хэмээн үзэж түүнийг одоо Сайрус Смитэд илтгэх л үлдсэн байна. 

	Сэтгүүлч өөрийн энэ саналыг Пенкрофт бүрэн итгүүлж чадсан учир цаадах нь тэрэг рүүгээ буцаж очихыг үг дуугүй зөвшөөрсөн билээ. Үүнээс хойш хэдхэн мөчийн дараа энэ бүхний тухай Сайрус Смит мэдсэн байв. 

	— Дээрэмчид одоогоор малын хашаанд алга байгаа байх гэж би бодож байна гэж инженерийг хэлэхэд

	— Бид хашаа давж орсон цагтаа л үүнийг сая мэднэ гэж Пенкроф хариулав.

	— За тэгвэл нөхөд минь, малын хашаа тийш очицгооё! гэж инженер шийдэн хэлэв. 

	— Тэргээ энд ойд орхих уу? гэж Набыг асуухад

	— Үгүй аваад явна. Хэрэв хэрэг болбол ард нь хоргодож ч болно гэв. 

	— За тэгвэл бушуухан явцгаая! гэж Гедеон Спилет яаран хэллээ. 

	Хөсөг тэрэг урагшаа чимээгүйхэн хөдөллөө. Шөнө тас харанхуй эргэн тойрон чив чимээгүй ажээ. Өтгөн өвс ногоо хүмүүсийн сэмхэн гишгэх хөлийн чимээг улам ч мэдэгдэхгүй болгоно. 

	Колоничид ямагт болгоомжтой, буудахад ямагт бэлхэн явцгаав. Пенкрофын тушаалаар Бархас цувааны сүүлд оржээ. Наб, харин Топыг урагш хамаагүй давхиулахгүйн тул уяанаас нь хөтөлж явав. 

	Колоничид модны хаяанд хүрч ирлээ. Ойн тэр цоорхой хов хоосон байв. Тэд нар эргэлзэж сааталгүй түүгээр шууд нэвтрэн гарав. Нэг хоёр хормын төдийд колоничид өнөөх аюултай бүсийг саад тотгоргүй өнгөрч, бүр малын хашааны дэргэд хүрч ирлээ. Наб хөсөг тэрэгтэйгээ үлдэж, үлдсэн дөрвөн колоничид Сайрус Смитээр толгойлуулан, дотор талаас нь чухам юугаар түгжсэнийг үзэхийн тул хашааны хаалга руу сэмээрхэн гэтэж очлоо. 

	Гэтэл хаалганы өрөөсөн хавтас нь онгорхой байв. 

	— Хараач та хоёр түрүүнд хаалга түгжээтэй байна гэж хэлсэн биш үү гэж инженер, сэтгүүлч, Пенкроф хоёр өөд харж асуув. 

	Тэр хоёр бие биеэ гайхан харав. 

	— Түрүүхэнд яах аргагүй түгжээтэй байсан юм байхгүй юу! гэж Пенкроф хэлэв. 

	Колоничид яахаа мэдэхгүй тээнэгэлзэж зогслоо. Пенкроф сэтгүүлч хоёрыг түрүүнд хаалга руу мөлхөж байх яг тэр үед малын хашаан дотор дээрэмчид үнэхээр байж гэж үү? Энэ нь үнэхээр маргаангүй болжээ. Юу гэвэл тэднээс өөр хэн ингэж хаалга онгойлгосон байх бил ээ?

	Харин тэр дээрэмчид одоо энд байна уу, үгүй юу?

	Энэ асуудал хүн бүхний бодол санааг эзлэх боловч хэн нь ч эрс тэс хариулчхаж чадсангүй. 

	Энэ үед онгорхой хаалгаар шагайн харж байсан Герберт гэнэт хойшоо ухран зайлж, Сайрус Смитийн гараас сандран шүүрч авав. 

	— Юу болов? гэж инженерийг яаран асуусанд, — Гал харагдаж байна! гэж тэр хариулав. 

	— Байшинд уу?

	— Тийм ээ, байшинд.

	Тэд тавуулаа зэрэг хашаан дотор орсонд үнэхээр жижигхэн байшингийн шилэн цонхны цаана лааны бүдэг гэрэл сүүмэлзэж байгааг харлаа. 

	Сайрус Смит агшин зуур шийдэн

	— Энэ чинь тун азтай хэрэг боллоо! Бид эдгээр дээрэмчдийг одоо гэнэтхэн дайрч оръё! гэж хэлэв. 

	Хөсөг тэргээ хашааны гадаа Топ, Бархас хоёроор мануулан үлдээгээд колоничид байшин руу чимээгүйхэн гэтэж эхлэв. Хэдхэн агшны дотор тэд дэргэд нь хүрч очлоо. Байшингийн хаалга хаалттай байв. 

	Сайрус Смит бусад нөхдөдөө байрнаасаа хөдөлж болохгүй гэсэн дохио өгөөд өөрөө, лааны гэрэл сүүмэлзэн тусах бяцхан цонх руу сэмээрхэн очлоо. Тэгээд шилэнд нь нүүрээ нааж тасалгаа доторхыг харав. 

	Ширээн дээр хугас лаа сүүмэлзэн асаж байв. Байшингийн буланд Айртоны ор дэвсгэр харагдана. Гэтэл тэр орон дээр ямар нэгэн хүн гулдайн хэвтэж байлаа. 

	Сайрус Смит цонхноос гэнэт ухасхийн зайлснаа, дорой намуухан дуугаар

	— Энэ чинь Айртон байх чинь вэ! гэж хэлэв. 

	Колоничид агшин зуурын төдийд хаалганы түгжээсийг хуга татаж, бүгдээрээ тасалгаанд яаран орж очлоо. 

	Айртон унтаж байгаа бололтой байв. Түүний нүүр царай жигтэйхэн цонхийж, эцэж турсныг үзэхэд тэрээр асар их зовж зүдэрсэн нь илэрхий ажээ. Гар хөл дээгүүр нь энд тэнд цусан толбо хүрэнтэнэ. 

	Сайрус Смит түүний дээрээс тонгойж чагнав. Тэгснээ тэр

	— Айртон! гэж хашхираад, өдий санамсаргүй хачин байдлаар олдсон найз нөхрийнхөө гарыг баяртайгаар шүүрэн атгав. Ингэж дуудах үед Айртон сэрж нүдээ нээгээд орны нь дэргэдүүр тойрон зогссон улсыг алгуурхан ажиглан харлаа. 

	— Энэ чинь та юу! Та мөн үү? гэж тэр дуу алдан асуухад нь

	— Айртон! Айртон! гэж Сайрус Смит давтан үглэв. 

	— Би хаа байна? гэхэд нь

	— Малын хашаанд өөрийнхөө байшинд байна! гэсэнд

	— Ганцаараа юу? гэхэд

	— Тийм ээ, ганцаараа байна гэтэл

	— Тэгвэл тэд одоохон ирнэ! Амиа хамгаалцгаа үгүй бол та нар сүйд болно! гэж Айртон сандран хэлэв. 

	Тэгээд тэр орон дээрээ ухаангүй уналаа. 

	— Биднийг дээрэмчид хэзээ хэзээгүй дайрч магадгүй нь. Тэгэхээр Спилет та нар хөсөг тэргээ хашаанд оруулж хаалгаа сайн түгжээд бушуухан буцаад ир гэж инженер хэлэв. 

	Пенкроф Наб сэтгүүлч гурав инженерийн тушаалыг биелүүлэхээр яаран гарч одлоо. Нэг ч хором саатаж болохгүй байв. Хөсөг тэрэг нь хэдийний дээрэмчдийн гарт орчихсон байж ч магадгүй ажээ. Тэр гурав бүгдээрээ, Топын ууртайгаар архирах чимээ сонстох хаалганы зүг хар хурдаараа гүйлдэв. 

	Инженер ч гэсэн Айртоныг түр орхиж нөхдийгөө хамгаалан дэмжихэд бэлхэн байхаар байшингийн үүдэн дээр гүйн гарчээ. Герберт бас дэргэд нь очиж зогсов. Тэр хоёр малын хашааг нөмөрлөсөн эргэцгийн тэндээс бууны амнаас гарах гал гялсхийх нь үү, үгүй юу гэж харанхуй руу ширтэн харж байлаа. Хэрэв дээрэмчид тэнд бүгж хориглосон бол колоничдыг нэг нэгээр нь буудан унагаж болох билээ. 

	Яг энэ үед бөөн хар үүлний цаанаас тэргэл сар цухуйн гарч цайвар саарал гэрлээрээ малын хашааг гийгүүлэв. Удалгүй хашааны хаалганы тэндээс ямар нэгэн бөөн хар юм айсуй харагдлаа. Энэ нь хөсөг тэрэг байсан бөгөөд тэр даруй хашааны хаалга хаагдах чимээг Сайрус Смит сонсов. 

	Энэ үед Топ гэнэт урагшаа уяагаа алдуулан ухасхийж, жигтэйхэн ууртай хуцан, байшингийн баруунаар малын хашааны булан руу давхин арилав. 

	— Болгоомжлоорой нөхөд минь! гэж Сайрус Смит хашхирлаа. 

	— Колоничид буугаа мөрөндөө авч, буудахад бэлхэн болж зогсов. Топ улам ууртай хуцах бөгөөд Бархас бас түүнтэй нэгдэж их л цухалдсан байртай исгэчиж байлаа. 

	Колоничид тэдэн тийш болгоомжтойхон дөхөж очив. Нохой хашаан дотуур урссан горхины эрэг дээр зогсож байлаа. Гэтэл нохойн хөл дор таван хүний хүүр бүр усны зах дээр хэвтэж байгааг сарны саруул гэрэлд тэд тодхон харжээ. Энэ нь үүнээс дөрвөн сарын өмнө Линкольн арал дээр буусан дээрэмчдийн хүүр байлаа. 

	
АРВАН ГУРАВДУГААР БҮЛЭГ

	Айртоны яриа. — Дээрэмчдийн төлөвлөгөө — Малын хашааг эзэлж авсан нь. — Линкольн арлын шүүгч. — «Бүтэмжит». — Франклин уулаар явсан нь. — Газар доорх хүнгэнэх чимээ. — Пенкрофын хариу. — Галт уулын өрхний гүнд. — Буцаж ирсэн нь

	 

	Чухам юу болов? Дээрэмчдийг хэн ингэж алав? Айртон эднийг ингэж аллаа гэж үү? Үгүй тийм байж таарахгүй! Юу гэвэл дөнгөж ганц минутын өмнө Айртон дээрэмчид буцаж ирнэ гэж сэрэмжлэн айж байсан билээ... 

	Гэвч Айртон тун бөх унтсаар байх бөгөөд түүнийг сэрээж болшгүй ажээ. Тэрээр дөнгөж өндийгөөд солиотой хүн шиг хэдэн үг дутуу хагас үглэснээ дахин орон дээрээ ойчоод өгөв. Колоничид энэ бүх хэргийн учрыг тайлах гэж хэдэн мянган зүйл эргэцүүлэн таамаглаж эцсийн ухаанаа шавхаж бодсоор, энэ нэгэн шөнө дээрэмчдийн хүүр хэвтэж байгаа газар луу дахин очсон ч үгүй АЙртоны орны дэргэд нүд анилгүй сууж өнгөрүүллээ. 

	Маргааш өглөө нь Айртон гүн нойрноосоо арайхийж сэрэхүйд зуун дөрвөн хоног хагацаж салахын гашуун зовлонг биеэрээ амссан колоничид эцсийн эцэст өөрийг нь ийнхүү амьд мэнд байхыг нь үзсэндээ хязгааргүй баярлаж, түүнийгээ илэрхийлэх гэж зэрэг зэрэг яарсан билээ. 

	Айртон дээрэмчдийн гарт орсон тэр цагаасаа хойш эдүгээ хүртэл юу болсон тухайд мэдэх бүхнээ товчхон хэдэн үгээр хэлж өгөв. Түүнийг малын хашаанд буцаж ирсний дараа арван нэгдүгээр сарын 10-нд шөнө болмогц дээрэмчид гэнэт уулгалан дайрчээ. Дээрэмчид түүний гар хөлийг нийлүүлэн хүлж аманд нь алчуур чихсэн байна. Тэгээд энэ янзаар нь чирсээр өөрсдийн орогносон Франклин уулын бэл дэх нэгэн харанхуй агуйд авчирч хаяжээ. 

	Тэд нар Айртоныг алах ял тулгасан бөгөөд хэрэв тэдний нэг нь өөрийн Австралийн хань хамсаатан болохыг азаар гэнэт таниагүй сэн бол түүнийг маргааш нь алж орхих байжээ. Дээрэмчид Айртоныг үгүй хийх гэсэн боловч урьд Бен Жойс байсны нь хувьд амийг нь хэлтрүүлсэн байна. 

	Энэ үеэс эхлэн тэдгээр дээрэмчид түүнийг өөрсдийн бүлэгт элсүүлэн авах гэж элдвээр оролдож эхэлсэн бөгөөд тэд нар Айртоны тусламжтайгаар бат бэх чулуун ордныг эзэлж, колоничдыг устгаж, Линкольн арлын эзэн болохыг туйлгүй их хүсэж байлаа. 

	Гэвч Айртон эрс тэс эсэргүүцсээр байжээ. Өөрийн бузар муу гэмээ наманчилж, уучлал хүртсэн урьдын дээрэмчин тэрээр урваснаас үхсэн нь хавьгүй дээр гэж бодож байв. Ингээд хөл гар нь хүлэгтэй, амандаа даавуу чихээстэй Айртон бараг дөрвөн сар шахам тэр агуйд хэвтсэн байна. Дээрэмчид арал дээр буусныхаа дараахан малын хашааг олж ирсэн ажээ. Тэд нар цаг ямагт эндээс хоол тэжээлээ залгуулж байсан боловч тэнд байрлан суухаас зүрхшээсэн ажээ. 

	Арван нэгдүгээр сарын 11-нд хоёр дээрэмчин, ойртон ирж яваа колоничдыг санамсаргүй харчихжээ. Тэдний нэг нь агуйдаа буцаж ирээд «нэг жаал»-ыг тонилгосон гэж их л сагсуурсан бардамнаж ярихыг Айртон сонссон байна. Харин нөгөө нэг дээрэмчнийг нь Сайрус Смит тэр дор нь тонилгосныг дээр өгүүлсэн билээ. 

	Гербертийн алагдсаныг сонсоод Айртон хэдий чинээ их гуньж, гутсаныг хэлээд баршгүй байжээ. Колоничид одоо дөнгөж дөрвүүл үлдсэн бөгөөд нэг үгээр хэлэхэд тэд нар дээрэмчдийн гарт яах аргагүй орсон байлаа.

	Гербертийг шархадсанаас болж колоничид малын хашаанд байрлаж байх бүх хугацаанд дээрэмчид агуйгаасаа бараг гадагш гарсангүй. Түүгээр ч барахгүй Алсын барааны өндөрлөг дээр дур зоригоороо аашилж түйвээснийхээ дараа ч гэсэн айж болгоомжлон агуйдаа хоргодсоор байжээ. 

	Тэд нар өдөр ирэх тутам Айртонтой улам ширүүн догшин харьцах болсон байна. Дээрэмчид хүлгийг нь шөнө ч хүртэл сулруулдаггүй байсан учир гар хөлд нь олсны гүнзгий ором үлдсэн байв. Тэрээр өдөр бүр өөрийн үхлийг хүлээдэг байсан бөгөөд түүнээс чухам юугаар яагаад ч мултран гаршгүй мэт санагдаж байжээ. 

	Ийнхүү өдөр хоног ээлжлэн өнгөрсөөр хоёрдугаар сарын хорин болов. Дээрэмчид зохимжтой сайн цагийг хүлээж агуйгаас бараглаж гардаггүй байлаа. Айртон өөрийн хань нөхдийн тухай ахиад нэг ч сураг чимээ сонссонгүй бөгөөд тэдэнтэйгээ дахиад хэзээ нэгэн цагт уулзана гэдэг итгэл найдвараа хэдийний алдсан байжээ. 

	Дээрэмчдийн хатуу ширүүн харьцаа ба хоол ундгүй өлсөж ундаассанаас болж яваандаа ухаан бодол нь элий балай болж, орчин тойрныхоо юмыг үзэж, сонсож чадахгүй болсон байна. 

	Ийм байдал нь сүүлчийн хэдэн хоногт улам ч ихдэж иржээ. 

	— Смит гуай чухам хэн намайг тэр агуйгаас суллан гаргаж энэ малын хашаанд авчрав. Хэлж өгнө үү хэмээн Айртон өөрийн яриаг дуусгав. 

	— Харин чухам яагаад тэдгээр дээрэмчид бүгдээрээ малын хашаан дотор үхсэн хэвтээг чи надад хэлж өгнө үү? гэж инженер хариу эргүүлэн асуухад

	— Дээрэмчид үхсэн байна ий? гэж Айртон гайхан асуугаад өөрийн сульдаж тамирдсаныг үл хайхран орон дээрээсээ өндийв. 

	Нөхөд нь түүнийг дэмжин босгоод суга доороос нь түшиж явсаар горхины захад авчирлаа. Үүр цайж гэгээ орсон байв. Горхины эрэг дээр таван дээрэмчний хүүр үзвээс хоромхон зуурын үхэл дайрсан бололтой яг тэр хэвээрээ тэрийн хэвтэх ажгуу. 

	Айртон мэл гайхан зогсоно. Сайрус Смит болон бусад колоничид түүнийг дуугүй ширтэн харж байв. Наб, Пенкроф хоёр инженерийн дохиогоор хэдийний хөшиж орхисон тэр хүүрүүдийг эргүүлж тойруулж үзлээ. 

	Тэдний хаана нь ч нэг ч шарх сорви байсангүй. 

	Зөвхөн тун сайн нарийвчлан нягталж үзсэний эцэст Пенкроф нэг хүүрийн яг цохон дээр, нөгөөгийн мөрөн дээр, гурав дахийн  нь ууцан дээр гэх мэтчилэн, чухам юунаас тэгсэн нь үл мэдэгдэх бяцхан улаан толбо байхыг олов. 

	— Энэ чинь эднийг алсан сумны шарх яах аргагүй мөн дөө! гэж Сайрус Смитийг хэлэхэд

	— Ямар буугаар буудахад ийм шарх гардаггүй юм бэ гэж сэтгүүлч асуув. 

	— Цахилгаан цэнэгээр бууддаг буугаар л хороосон бололтой гээд,

	— Эднийг ер нь хэн алж орхив оо? гэж Пенкрофыг тэсгэлгүй гайхан асуусанд

	— Линкольн арлын шүүгч! Айртоныг малын хашаанд авчирсан тэр хүн! Бидэнд өдий олон удаа туслан тэтгэж, тэр бүрдээ бидний баяр талархлыг хүлээн авахаасаа зайлсхийн байдаг тэр хүн л эднийг хороожээ! гэж инженер хариулав. 

	— Бид яалаа ч гэсэн түүнийг заавал олж учрах хэрэгтэй байна гэж Пенкрофыг баяртай өгүүлэхэд

	— Тийм ээ, эрэх хэрэгтэй. Гэвч би одоо, тэр хүнийг өөрөө ил гаргахыг хүссэн цагт л бид олж уулзаж чадах юм байна гэж бодох боллоо гэж инженер хариу өгүүлэв. 

	Линкольн арлын далдын ивээн тэтгэгчийг бодохоос инженерийн дотор талархан дотночлох, хорсон бухимдах сэтгэл хослон төрнөм бүлгээ. Юу гэвэл энэхүү увдис шидтэй агуу хүчирхэг хүний дэргэд өөрийгөө өчүүхэн буурай амьтан гэж үзэх нь эршүүд зантай инженерт гутамшигтай хэрэг бөгөөд түүнээс гадна талархал дэвшүүлж ач хариулсугай гэхэд тэр хүн учирч уулзахаас ямагт зайлсхийн үл тоомсорлох нь нэг л хачин сэжигтэй санагдах ажээ. Инженер далдын ивээн тэтгэгчийн ихэмсэг зан гаргаснаас нь болж түүний хүртээсэн хайр хишгийн үнэ цэнг бууруулахад хүрчээ. 

	— Бид цаашид үргэлжлэн эрэх болно гэж тэр хэлээд, — Тэгэхдээ, ачийг ачаар хариулахыг боддог хүний мөст чанараа арай алдчихаагүй улсад тус хүргэж байжээ гэдгийг манай тэр ихэмсэг ивээн тэтгэгчид батлан үзүүлэхийг хичээнэ! Энэхүү эрхэм хүнд хувийн зүгээс ямар нэгэн ялимгүй өчүүхэн тус хүргэх боломжийг олж авахын тул би үлдэж байгаа бүх насаа дуртайяа өгөх сөн билээ гэв. 

	Энэ өдрөөс хойш тэрхүү далдын хүнийг эрэх явдал Линкольн арлын колоничдын цорын ганц зорилт болжээ. Тэд нар ямар аргаар ч гэсэн энэхүү элдэв нууцат явдлыг тайлж чадах түлхүүрийг олохын хойноос улайн мэрийж байв. 

	Наб, Пенкроф хоёр дээрэмчдийг ойд чирэн аваачиж, тэнд гүн нүх ухаж булав. Үүний дараа бүх колоничид малын хашаандаа эргэж ирлээ. Энд хүрч ирээд, өөрийг нь дээрэмчдэд баригдаад байх хойгуур болсон бүх үйл явдлуудыг Айртонд ярьж өгчээ. 

	— Одоо бид өөрийн ивээлт хүнийхээ ачийг хариулах ёстой байна. Манай аяллын нэгдэх зорилго ийнхүү биелэгдсэн нь мөн л тэр хүний ач тус бөгөөд үүний үрээр ч бид ахиад арлын бүрэн эрхт эзэн боллоо гэж Сайрус Смит үгээ төгсгөв. 

	— Одоо Франклин уулын салаа салбарын бүх ангал хавцлыг нэгжиж үзье! гэж Гедеон Спилет хэлээд, — Гав цав, агуй нүх ганцыг ч орхилгүй очиж үзнэ! Сэтгүүлч хүн энэ шиг сэтгэл санаа донсолгон хөдөлгөсөн нууцгай учралтай орчлон хорвоо дээр урьд өмнө дайралдаж байгаагүй сан билээ... гэхэд нь

	— Бид тэгээд, тэр ивээн тэтгэгчийгээ олоогүй цагт чулуун ордондоо буцаж харихгүй юу гэж? Гербертийг асуухад инженер нь

	— Тийм ээ, бид энэ хүнийг эрж олохын тул хүч хүрэх бүх зүйлээ шавхан хийнэ... гэв. 

	— Энэ хооронд бид хаа байрлаж байх вэ? гэж Пенкрофыг асуухад

	— Энэ малын хашаанд байрлана. Энд байх нь бидний явж үзэх газарт ойр дөхмөөс гадна хүнс хоолны талаар дутагдаж гачигдах явдалгүй болой. Бас эндээс дуртай цагтаа тэргээр чулуун ордондоо очиж болох юм гэв. 

	— Тун зүйтэй гэж далайч хэлээд, үүний далимд харин танд нэг юм сануулах гэсэн юм гээд

	— Чухам юуг тэр вэ? гэж инженерийг асуухад

	— Бид далайгаар аялах аяллаа зун хүртэл хойшлуулсан бөгөөд гэтэл одоо ид зун болчхоод байна шүү гэв. Ингэхэд нь

	— Ямар далайн аялал гэж Гедеон Спилет асуув. 

	— Яагаа вэ, Табор арал тийш. Хэрэв Шотландийн тэр хөлөг онгоц хүрч ирэхээс нь өмнө Айртон болон бид нар энэ Линкольн арал дээр байгааг мэдэгдсэн бичиг тэнд аваачиж тавих ёстойг та мартчихаа юу?... Харин бид л битгий хожимдсон байгаасай... гэхэд нь

	— Чи тэгээд энэ аяллыг чухам юугаар хийх гэж байгаа юм бэ? гэж Айртон түүнээс асуув. 

	— Юу юугаар гэж? «Бүтэмжитээр» явахгүй юу гээд

	— «Бүтэмжитээр» гэнэ ээ? гэж Айртон гайхан, — Тэр чинь одоо байхгүй болсныг чи одоо хүртэл мэдээгүй юм уу? гэхэд нь

	— Миний «Бүтэмжит» байхгүй болсон гэв үү чи? гэж Пенкроф хашхиран асуув. 

	— Дээрэмчид түүнийг найм хоногийн өмнө Бөмбөрцгийн боомтоос олж авсан гэж Айртон хариулаад, — Тэгээд тэд дээр нь гарч зангыг нь өргөөд гэж ярьж эхэлтэл

	— Тэгээд? гэж Пенкроф зүрх нь бачимдан догдолсонд оо арайхийн дуугарч асуув. 

	— Тэгээд яах вэ, тэдний дотор Боб Гравей нэгэнт байхгүй болохоор мань улс хөлөг онгоц жолоодож чадахгүй хадан дээгүүр гаргачхаад «Бүтэмжит» тэндээ далайн усанд живсэн гэхэд нь

	— Ай муусайн золигууд! Бузар хогууд! Булай новшнууд! гэж далайч хараан зүхэв. 

	— Пенкроф гуай та тайвшир. Бид өөр нэг тэгэхдээ бүр томоос том «Бүтэмжит» барьж босгоно. Одоо бидэнд тивээс тивд аялан зорчиж болох ёстой том хөлөг онгоц барихад орох бүх төмөр эдлэл, тоног татлага бий шүү дээ гэж Гербертийг аргадан хэлэхэд

	— Зөвхөн дөч-тавиадхан тонн усан багтаамжтай жижигхэн онгоц барьж босгоход тав-зургаан сараас наашгүй хугацаа хэрэгтэй гэдгийг чи мэдэж байна уу? гэж Пенкроф шуухитнан өгүүлэв. 

	Тэгэхэд нь сэтгүүлч

	— Бидэнд цаг хугацаа хүрэлцээтэй их байна. Харин ганцхан энэ жилдээ Табор арал тийш явж чадахгүй болох нь дээ гэв. 

	— Пенкроф оо, бүү гутарч гунь. Одоо яая гэхэв. Нэгэнт тийм болсон болохоор хүлээж дагахаас өөр арга алга. Харин бид ийнхүү саатсанаасаа болж өөр юугаар ч битгий хохироосой гэж горьдох байнам гэж инженерийг нэмж хэлэхэд

	— Хөөрхий муу «Бүтэмжит» минь! гэж Пенкроф уйлагнан үглэх бөгөөд баярлаж бахаддаг онгоцныхоо ингэж сүйдсэн явдалд үнэн голоосоо хар буусан нь илэрхий ажгуу.

	Үнэнийг хэлэхэд «Бүтэмжитийг» устгаж үгүй хийсэн явдал бүх колонийнхны санаа сэтгэлд томоохон цохилт болсон бүлгээ. Ийм учраас, чулуун ордонд буцаж очмогц шинэ онгоц барих ажилд эхэлж орохоор шийдсэн байна. 

	Ингээд тэд далдын ивээн тэтгэгчээ эрэх эрэлд гарчээ. Хоёрдугаар сарын 19-нөөс 26 хүртэлх хугацаанд тэд үүнээс өөр юу ч хийсэнгүй. Франклин уулын бэл нь тэр чигээрээ ангал, хавцал, агуй, нүхээр дүүрсэн ажээ. Тэгэхээр магадгүй бүр Франклин уулын дотор нь ч байж болзошгүй тэрхүү далдын хүчний орон байрыг чухам энэ хавьд эрэх хэрэгтэй байлаа. 

	Уулын салаа салбар нь зүг бүр тийш эмх замбараагүй сарниж салбарласан учир Сайрус Смит эрэлд гарахын өмнө тэр хавийн бүх газрыг хэсэг хэсэг болгож хуваасан ажгуу. Колоничид хамгийн түрүүнд Хүрхрээт голын эх авсан Франклин уулын энгэрийг нэгжин үзжээ. Айртон өөрийг нь дээрэмчид барьж хорьсон тэр агуйг тэдэнд зааж өгөв. Айртоныг тэндээс гарснаас хойш тэр агуй доторх байдал огтхон ч өөрчлөгдөөгүй байв. Малын хашаанаас дээрэмчдийн хулгайлж авчирсан хоол хүнс болон галт хэрэглэлийн зүйлсийг агуйн нэг булангаас колоничид олж авчээ.

	Үзэсгэлэнт сүрлэг шилмүүст модоор бүрхэгдсэн уулын энтээ талын хэсгийг колоничид маш нарийвчлан  нэгжиж гүйцлээ. Тэд нар тэгээд уулын баруун өмнөд талын энгэрт хүрч очтол энд яг далайн эрэг дээгүүр эмх замбараагүй овооролдсон хүрмэн чулуун асган дунд нэгэн нарийхан хавцал байхыг олж үзэв. Энд мод ховор бөгөөд харин түүний оронд хад чулуу элбэгтэй ажээ. Аргаль угалз, янгир ямаанууд энэ асга хадан дээгүүр авиран дүүлэх нь харагдана. Энэ нь Линкольн арлын үржилгүй хэсгийн яг зааг нь байлаа. 

	Франклин уулын салбар бүрд гарсан тоо томшгүй олон амны дөнгөж гуравхан нь ой мод ба өтгөн өвс ногоотой болохыг колоничид сая мэдэв. Эдгээр нь Хүрхрээт гол ба Улаан горхи нь эх авсан амнууд байлаа. Бусад бүх амнууд нь дан хад асгатай үржилгүй хувхай ажээ. Энэ хоёр голд өмнө зүг цаашлах тутам, уулын хажуу бэлээс буусан олон тооны горхи цутган нийлэх бөгөөд энэ бүх ус нь Линкольн арлын бүх өмнөд хэсгийг өтгөн ургамал ногоо бүхий үржил шимтэй газар болгосон ажгуу. Ачлалт голын хувьд гэвэл уулын горхинууд үл цутгах бөгөөд харин Якамарын гүн ойд нуугдсан үй олон булаг шанд цутгалан нийлэх бүлгээ. 

	Гэтэл Франклин уулын хормой дахь үржил шимт гурван ам хөндийн зөвхөн ганц нь хүний амьдралд хэрэглэгдэх чухал нөхцөлөөр бүрдсэн байв. Колоничид энэхүү амыг тун ч онцгой нарийвчлан үзсэн хэдий боловч өөрсдийн далдын ивээн тэтгэгчийнхээ ул мөрийг огтхон ч олж чадсангүй амой. 

	Тэр хүн өөрийн орон байрыг, арлын хойд хэсгийн хувхай хоосон хавцлуудын гүнд, эмхгүй овооролдсон уйтгарт баргар хад асган дунд галт уулын царцдас дотор сонгож авсан гэж үү?

	Франклин уулын ар хажуу нь хормойноосоо эхлээд огтхон ч мод ургамалгүй зөвхөн, галт уулын чулуулаг ба царцсан лавын бөөмүүд иржийсэн, хоёр өргөн том амтай ажээ. Арлын энэ хэсэгт эрэл хийх гэдэг үнэхээр маш их хэцүү бүлгээ. Энэ хавьд ихэнх нь орогнон сууж болшгүй хэдий боловч газрын нугачаанд маш их сайн далдлагдсан хүрч болшгүй шахам, асар олон агуй байв. 

	Колоничид уулын гүн дотоодод хүртэл үргэлжлэн явсан нэгэн баргар харанхуй агуйн амсраар давирхайтай мөчир асаан барьж дотогш ороод өнцөг булан, салаа салбар бүрийг нь сайтар нэгжин үзэв. Гэвч энд юу ч байсангүй бүгдээрээ хов хоосон хав харанхуй байх ажгуу. Энэхүү агуйн хүнхэр адар доор хэзээ нэг цагт хүний хөл гишгэж тэр хөлийн чимээ тахирласан хонгил дотуур нь цуурайтаж байсан байх гэж бодоход тун ч сэтгэлд бууж өгөхгүй байлаа. Эдгээр агуйнууд нь газар доорх галын хүчин эднийг далайн ёроолоос өргөж газрын хөрсөн дээр гаргаж ирсэн яг тэр өдрийнх шиг баргар харанхуй, хөндий хоосон байв. 

	Гэвч эдгээр агуйнуудад, амьд голтой юм огт байхгүй хэдий ч гэсэн таг чимээгүй юм гэж бас арайхан хэлж болохгүй ажээ. 

	Уулын гүн тийш хэдэн зуун тохой орсон нэгэн харанхуй урт агуй дотор хүнхэр адрыг нь цуурайтуулсан бөглүү нүргэлсэн чимээ алсад гарахыг сонсоод инженер ихэд гайхсан бүлгээ. 

	Инженертэй цуг явсан Гедеон Спилет арлын гүн хөрсөн дор ахин сэргэж байгаа галт уулын ажиллагааг илэрхий гэрчилсэн энэхүү алсын бөглүү нүргээнийг сонсжээ. 

	— Энэ чинь ер нь оргилж байгаа галт уул байх нь ээ? гэж сэтгүүлч асуугаад, — Биднийг түрүүнд галт уулын амсрыг үзэхэд аль хэдийний сөнөсөн юм шиг байсныг та санаж байгаа биз гэхэд нь

	— Энэ хугацаанд газрын хөрсний гүнд манай галт уулыг дахин сэргээж болох ямар нэг өөрчлөлт яагаад ч гарах ёсгүй гэх газаргүй шүү дээ гэв. 

	— Тэгвэл Франклин уулын оргилолт нь аралд аюултай юу үгүй юу, та юу гэж бодож байна? гэж Гедеон Спилетийг дахин асуусанд

	— Аюулгүй гэж би бодож байна гэж инженер хариулаад, — Галт уулын өрх том амсартай бол урьдчилан сэргийлэх үлэмжийн сайн таглаа болой. Газрын хөрсөнд хэчнээн их халуун хий хуримтлалаа ч гэсэн тэр нь гадагш гарах уужим зайтай байх билээ гэв. 

	— Харин ганцхан халуун хайлмаг нь л арлын үржилтэй хэсэг рүү битгий урсаасай! гэж сэтгүүлч хэлэхэд

	— Тэр ч гайгүй вий хэмээн инженер өгүүлээд, — Тийм халуун хайлмагийн урсаж гарах зам бэлээхнээ бий шүү гэв. 

	— Ээ дээ мэдэхгүй! Галт уул ер нь яаж ч мэдэх зөрүүд шүү гэхэд нь

	— Хаанаас даа, Франклин уулын хажуу чинь хальж гарсан халуун хайлмаг бараг эрт урьдынхаа замаар явахаар тийм налуу шүү дээ. Тэгэхээр газар хүчтэй хөдөлж уулын хүндийн төв өөрчлөгдсөн тэр цагт халуун хайлмаг өөр замаар урсах ёстой болно доо гэв. 

	— Миний бодоход галт уул оргилоход газар хөдлөх нь гарцаагүй гэж сэтгүүлчийг хэлэхэд

	— Тийм ээ, үнэн гэж инженер хариулаад, — Ялангуяа газар доорх хүчин тун удаан хугацаагаар намдсаны дараа дахин сэргэж байгаа буюу өрхний амсар нь таг битүүрсэн бол газар хөдлөх нь гарцаагүй юм. Галт уул оргилох, газар хөдлөх ер нь аль нь ч бидэнд тун таагүй явдал болно гэдэг талаар Спилет минь би чамтай огт маргахгүй. Галт уул унтарч унтсан хэвээрээ л байвал бидэнд тун сайн байна. Гэвч бид түүнийг дахин сэрж оргилохыг юугаар ч хориглон саатуулж чадахгүй, тийм биз дээ? Гэлээ ч гэсэн, бүх талаас нь аваад үзэхэд Алсын барааны өндөрлөг дээр байгаа манай «эдлэн» огт хохирч сүйдэхгүй гэдэгт би бүрэн итгэж байна. Галт уул Алсын барааны өндөрлөг хоёрын хооронд газар нь ерөөсөө хэвгий болох тул халуун хайлмаг эргийн манхны зүг Аварга загасны булан тийш урсах билээ гэв. 

	— Гэвч өрхнөөс нь удахгүй мөд дэлбэрэхийн шинж тэмдэг болох утаа гарч байгааг нь би огт хараагүй юм шүү гэж сэтгүүлчийг хэлэхэд, 

	— Тийм ээ, би ч гэсэн өчигдөр уулын оройг нэлээд удаан ажигласан боловч, галт уул дахин сэргэж байгаагийн шинж тэмдэг ердөө хараагүй. Гэвч энэ нь тун муугийн ёр байж ч магадгүй юм. Юу гэвэл өнгөрсөн урт удаан хугацааны дотор газрын гүнд өрхний нь таглааг дэлбэ татах хүчтэй хайлмаг үнс, хадны хэлтэрхий зэрэг есөн шидийн юм маш ихээр хурааж хуримталсан байж магадгүй билээ. Газар доорх халуун хий ганц хүчтэй шахахтай зэрэг л эдгээр нь их бууны сум лугаа адил тэнгэр өөд харван гарна. Гэвч хонгор Спилет минь, одоохондоо манай энэ арал, асар их даралтад шахагдсан уурын тогоо лугаа адил тэсрэх гэж байгаа бус болохоор сэтгэлээ уужим тавьж тайвширч үз. Тийнхүү дэлбэрч, оргилохгүй л байвал бидэнд үнэндээ дээр байлгүй яах вэ гэж инженерийг өгүүлсэнд

	— Гэвч бид газрын гүнд галт уул хүржигнэн нүргэлж байхыг нь тодхон сонсож байна шүү дээ. Үүнийг андуу буруу дуулсан байж болохгүй билээ гэж сэтгүүлч эсэргүүцэн өгүүлэв. 

	Инженер алсаас нүжигнэх бөглүү чимээг хэсэг чагнаж байснаа

	 — Нээрээ тэнд хүчин чадал, учруулах хөнөөлийн нь алиныг нь ч одоогоор мэдэж үл болох ямар нэгэн юм яах аргагүй болж байна даа гэв. 

	Сайрус Смит, Гедеон Спилет хоёр гадагш гарч, саяныхаа мэдсэн зүйлийн тухай бусад колоничдод ярьж өгөв. 

	— Яалаа гэнэ ээ! гэж Пенкроф ихэд гайхаж, — Галт уул маань бидэнд ийм бузар юм бэлтгэж байгаа вий! За яах вэ тэгээд үзэг гайгүй! Бид түүнийг дийлэх хүч олно! гэхэд

	— Чи хаанаас олох нь вэ? гэж Наб асуухад

	— Яагаа вэ, ивээн тэтгэгчээсээ! Галт уулыг зөвхөн дуугарах гэхтэй нь зэрэг л манай ивээн тэтгэгч амыг нь барьж орхино! гэж хариулав. 

	Далайч Линкольн арлын ивээн тэтгэгчид хязгааргүй их итгэсэн байв. Олон удаа үзэгдсэн түүний эрхшээл нь Пенкрофыг өгүүлшгүй ихээр гайхуулж, энэхүү нууц далдын хүний хүчин чадал нь зах хязгааргүй их юм гэдэгт тэрээр туйлаасаа үнэмшин биширсэн бүлгээ. 

	Гэвч хэчнээн ихээр мэрийн эрээд эрээд энэхүү далдын ивээн тэтгэгчээ яагаад ч олж чадсангүй болой. Колоничид хоёрдугаар сарын 19-нөөс 25 хүртэл, Линкольн арлын хамгийн далд нууцгай өнцөг булан бүрийг нэгжин үзжээ. Тэд нар бүр, эцсийн эцэст сэжигтэй байшингийн хана туургыг эрэлч нар тогшиж тэмтэрч үздэгийн адил хад хясаа бүрийг тэгж нарийвчлан үзсэн билээ. Инженер Франклин уул ба түүний орчны газрын нарийн тодорхой зургийг гаргаж, өдөр бүр үзэж харсан газраа чагт тавьж тэмдэглэдэг байв. Ийнхүү Франклин уулын бэлээс нь оройг нь хүртэл, бүхэлд нь дас дараагаар нарийвчлан үзэж дуусав. 

	Түүнээс гадна колоничид одоохондоо арайхан оргилоогүй байгаа боловч түүний гүн дотоодод халуун хайлмаг оргилон буцлах нь тун илхэн сонстож байгаа галт уулын өрх дотор орж үзжээ. Гэвч ингэж дэргэд нь ирж үзэхэд удахгүй дэлбэрэх гэж байгаагийн урьдчилсан тэмдэг болсон утаа уур олгойдож байгаа юм огт үзэгдэхгүй байлаа. Бас энэхүү өрх дотор болон өөр бусад ойр орчны нь газруудад тэдний эрж яваа хүний нь мөр огт байсангүй. 

	Тэгэхээр энэ эрлээ эрэг хавийн манхнуудад шилжүүлэв. Колоничид Аварга загаст булангийн хүрмэн чулуун эргийг дээрээс нь дор нь хүртэл мөн нэгэн адил анхааралтай нарийвчлан үзсэн боловч эндээс бас л юу ч олсонгүй ажгуу. 

	Юу ч олсонгүй! Энэ хоёр үг нь өдий чинээ хатуужил, тэсвэр гаргаж ийм олон хоног явуулсан эрлийн нь цор ганц үр дүн болсон учир уул аяллын эцэст колоничдын урам үнэхээр хугарч гутрах нь аргагүй билээ. 

	Энэ эрлийг эцэс төгсгөлгүй цааш үргэлжлүүлэх боломж нэгэнт байхгүй учир тэд чулуун ордондоо буцахаар шийдэв. 

	Тэр нууцлаг далдын амьтан нь Линкольн арлын хөрсөн дээр ил байхгүй болохыг колоничид одоо лавтай мэджээ. Үүнээс үндэслэн, улам хүчтэй оргилсон тэдний сэтгэлд улам зүйл бүрийн гайхалтай хачин бодол урган төрөх боллоо. 

	Ялангуяа Пенкроф, Наб хоёр энэхүү нууцын эзнийг нэгэнт бодит ертөнцөд олж чадаагүй болохоор одоо түүнийг ид шидийн хүрээнд эрж хайх болжээ. Хоёрдугаар сарын 25-нд колоничид чулуун ордондоо буцаж ирэв. Хаалганы дэргэдэх мөргөцөг дээр гогцоорсон шатаа олсонд уясан сумаар харваж буулгаад байрандаа орлоо. 

	Үүнээс яг нэг сарын дараа тэд нар гуравдугаар сарын 25-нд Линкольн арал дээр хүрч ирснийхээ гурван жилийн ойг тэмдэглэн өнгөрүүлсэн бүлгээ. 


АРВАН ДӨРӨВДҮГЭЭР БҮЛЭГ

	Гурван жил өнгөрөв. — Шинэ хөлөг онгоц барих тухай асуудал. — Шийдвэр гаргав. — Колонийн сэргэн мандалт. — Дэлхийн бөмбөрцгийн өмнөд хэсгийн хүйтэн. — Пенкроф аргагүй дагав. — Цагаан хэрэглэлээ угаасан нь. — Франклин уул. 

	 

	Ричмондын цэргийн олзны хүмүүс бүслэгдсэн хотоос оргож гарснаас хойш ийнхүү гурван жил өнгөрчээ. Энэ хугацаанд тэд нар эх орон, төрсөн нутгаа хэчнээн их үгүйлэн санаж байсныг хэлээд баршгүй!

	Иргэний дайн, үнэнч шударга талыг баримталсан умардынхны ялалтаар аль хэдийний төгссөн гэдгийг тэд лавтай мэдэж байлаа. Гэвч төдий чинээ их цус урсгасан тэр дайн нь чухам юу болоо бол, энхрий дотно нөхдөөс нь хэн хэн эрсдэж сүйдээ бол гэдэг асуудлууд тэдний оюун бодолд байн байн урган төрж, алс холын эх орноо санаж үгүйлсэн уйтгар гунигийг нь улам хүчтэй оргилуулдаг байв. 

	Муж улсдаа хэдхэн өдөр ч гэсэн буцан очиж, соёлт ертөнцтэй холбоо тогтоогоод өөрсдийн хөдөлмөр тэмцлээр бүтээж цогцлуулсан энэхүү колонидоо бүх насаараа суухаар эргэж ирэх юм сан гэж тэд зүйрлэшгүй их хүсэн мөрөөддөг байлаа. 

	Энэ хүслэн нь зөвхөн хоёрхон замаар бүтэж болох билээ. Үүнд: Линкольн арлын ойр орчим санамсаргүй ямар нэгэн хөлөг онгоц зорчин өнгөрөх, эсвэл далайн алс холын аян замыг туулж чадах хөлөг онгоцыг колоничид өөрсдөө барьж босгох явдал байлаа. 

	— Манай ивээн тэтгэгч биднийг эх орондоо буцахад туслах ямар нэгэн гуравдах аргыг олдоггүй юм байгаа даа гэж Пенкроф нэг өдөр цөхөрсөн байртай хэлж билээ. 

	Үнэнийг хэлэхэд нэгэн өдөр гэнэт Бөмбөрцгийн боомт Аварга загаст булан хоёрын аль нэгэнд нь гурваас дөрвөн зуун тонн багтаамжтай том хөлөг онгоц та нарыг хүлээж байна гэж хэлэхэд Наб, Пенкроф хоёрын хэн нь ч төдий л их гайхахгүй байсан бүлгээ. Тэр хоёрын үнэн голоосоо итгэж найдсан байдлыг харахад тийм үг нь тэднийг өчүүхэн ч гайхуулахгүй нь үзтэл илэрхий байв. 

	Харин юм бүхнийг гүнзгий цаагуур, буурьтай суурьтай үздэг Сайрус Смит тэднийг энэхүү хий хоосон бодлоосоо салж, бодит амьдралдаа эргэн орж юуны өмнө хөлөг онгоц барих ажлаа бодохыг зөвлөдөг байсан бөгөөд Айртон болон бусад колоничдын оршин байгаа газрыг заасан бичгийг Табор арал дээр аль болох шалавхан аваачиж тавих хэрэгтэй учир энэ нь яах аргагүй чухал яаралтай ажил байсан билээ. 

	Аль ямар ч хэмжээний хөлөг онгоц барихад наад зах нь зургаан сараас наашгүй хугацаа хэрэгтэй юм. Энэ хугацаанд өвлийн улирал эхлэх бөгөөд тэгэхээр тэртэй тэргүй аяллыг хойшлуулахаас өөр аргагүй билээ. 

	Үүнд инженер Пенкрофт

	— Ингэхээр бидэнд хүрэлцэхүйц их хугацаа байна. Энэ хугацааг бид урьдын манай «Бүтэмжитийг» бодвол үлэмж том хэмжээний хөлөг онгоц барихад ашиглах хэрэгтэй юм гэж би бодож байна. Глинарваны онгоц Айртоныг авахаар ирнэ гэдэгт би тун бага итгэж байгаа билээ. Бас тэр онгоц аль түрүүний Табор арал дээр ирээд Айртоныг ололгүй Глазго руугаа буцаад явчихсан байхыг хэн байг гэх вэ. Ингээд үзэхээр, миний бодлоор бол, аргагүй үе тулгарахад Сенгал юм уу, эсвэл Полинезийн олтирогууд хүртэл явж чадах тийм хэмжээний хөлөг онгоц хийх нь илүү дээр гэж сананам гэж өгүүлсэнд

	— Смит гуай бид тийм том онгоцыг жижигхэн онгоц хийсэнтэй адил тийм амжилттай хийж чадах байх гэж би бодож байна. Мод, хадаас, багаж зэвсэг бидэнд бүрэн бий. Бүх асуудал ганцхан цаг хугацаанд л байна гэж Пенкроф хэлэв. 

	— Хэрэв хоёр зуун тавиас, гурван зуун тонн багтаамжтай онгоц барих гэвэл чухам хэдий хэр хугацаа хэрэгтэй вэ? гэж Сайрус Смит асуусанд

	— Наана хаяад долоо, найман сар хэрэгтэй гэж Пенкроф хариулаад— Харин ганцхан удахгүй өвлийн улирал эхлэх гэж байгааг бүү мартаарай. Мод яг төмөр адил хатуу болж янгинатал хөлдөх учир өвлийн их хүйтэнд мужааны ажил хийх маш бэрх хүнд билээ. Ийнхүү аргагүйн эрхэнд зүгээр сул өнгөрүүлэх хэдэн долоо хоногийг оруулан бодоод хөлөг онгоцоо хэрэв арван нэгдүгээр сард усанд тавьж чадвал дээд юм гэж бодох хэрэгтэй гэв. 

	— Үгүй тэр чинь, Табор арал тийш юм уу, эсвэл өөр арал алсхан газар далайгаар аялахад хамгийн тохиромжтой сайхан үе шүү дээ гэж Сайрус Смитийг хэлэхэд

	— Алив тэгвэл Смит гуай та төсөл зургаа гаргаад орхи. Ажилчид бэлхэн байна. Энэ хэрэгт Айртон бидэнд яах аргагүй биечилсэн бодит туслалцаа үзүүлнэ гэж би бодож байна гэв. 

	Инженерийн ярьж өгсөн энэ төлөвлөгөөг колоничид нэгэн дуугаар сайшаан батлав. Хоёр зуун тавиас гурван зуун тонн багтаамжтай хөлөг онгоц барих гэдэг үнэндээ өгүүлшгүй хүнд бэрх ажил хэдий боловч колоничид өөрсдийн хүчинд баттай итгэж байсан бөгөөд тэгж итгэх эрхийг тэдний олсон урьдын амжилтууд тодорхой гэрчилж байгаа билээ. 

	Сайрус Смит шинэ онгоцны төсөл, тооцоог гаргах ажилд тэр дороо эхлэн оров. Энэ хооронд бусад колоничид хөлөг онгоц хийх мод огтолж байлаа. Тэд нар Алс өрнөдийн ойд чанар байдлаараа дүүрэн тохирох царс, хайлаас модыг олсон ажээ.

	Түрүүчийн их аяллын үеэр гаргасан Рептилий хошууны замыг өргөтгөн түүгээрээ огтолсон модоо тээж, онгоц барих жижигхэн тавцанг дахин байгуулсан Хонгилын тэнд авчирч байв. 

	Хөлөг онгоцыг барихад нойтон мод оруулж болохгүйгээс гадна, нойтон модыг нэлээд удаан хатаах хэрэгтэй учир огтолж авчирсан модыг тэр дор нь зүсэж банз болгож байв. Ийнхүү манай мужаанууд дөрөвдүгээр сард тасралтгүй хичээнгүйлэн ажилласаар өнгөрөв. 

	Бархас модчид ба тээвэрчдийн үнэлж баршгүй шаргуу гавшгай туслагч нь болсон бөгөөд тэрээр тэмдэг тавьж сонгосон модны торгон үзүүрт авиран гарч, олсоор оосорлон уях хийгээд хэрэв хэрэг тохиолдвоос огтолж унагасан модыг өөрийн хүчирхэг мөрөн дээрээ тавьж колоничдын заасан хэрэгтэй газар луу нь аваачих зэрэг ажил хийж байв. 

	Зүссэн банзыг Хонгилын хажууд тусгайлан барьж бэлтгэсэн саравчинд зөрүүлэн өрж хураав. 

	Дөрөвдүгээр сар тун дулаахан цэлмэг байв. 

	Хөлөг онгоц барих ажилд ийнхүү бэлтгэхийн зэрэгцээгээр колоничид, дээрэмчид дайрч бусниулснаас хойш тэр хэвээрээ үлдсэн Алсын барааны өндөрлөг дээрх аж ахуйгаа цэгцэлж янзаллаа. Тэд нар салхин тээрэм, малын саравч, шувууны байрыг дахин шинээр барив. Ялангуяа шувуун сүрэг асар ихээр нэмэгдсэн учир байрыг нь бүр томсгож барьсан ажгуу. 

	Агтын саравчинд нь одоо таван толгой илж гөрөөс байх болсны дотор дөрөв нь тэрэг ба эмээлээр унаж эдлэхэд тун сайн сурсан, чийрэг, том биетэй бөгөөд харин нөгөө хоёр нь сая гарсан нялх унага ажээ. Бас колонийн аж ахуйн багаж хэрэглэлд нэгэн анжис нэмэгдсэн учир одоо тарианы газрыг ёстой иоркшир2 угсааны нэг бух хөллөж хагалахын адил илж гөрөөсөөр зүтгүүлэх болжээ. 

	Колонийн хүн нэг бүрд дур сонирхолтой ажил нь тухай бүр элбэг олдох учир тэдний хэн нэг нь ч гар хумхин зүгээр суухгүй бүлгээ. Ийм учраас ч тэдний бие махбод нь атаархмаар эрүүл чийрэг бөгөөд үдэш оройн цагаар чулуун ордныхоо их танхимд цугларан хойч ирээдүйн бүтээж цогцлуулах хэдэн мянган зүйлсийг туурвиж хүүрнэн суухыг нь харахад үнэхээр бахдууштай билээ. 

	Айртон одоо бусад колоничидтойгоо хамт аж төрж, дахиад малын хашаанд ганцаараа суух гэхгүй болсныг энд хэлэх хэрэг юун! Гэвч тэрээр урьдын адил уйтгар гунигтай хэвээрээ, бусадтайгаа төдийлөн нийлэхгүй бөгөөд харин ингэж нийтийн наргиан хөгжөөнд бараг оролцохгүй атлаа, хамтын ажилд бол хамаагүй дуртай оролцох бүлгээ. 

	Айртон нь хүч тэнхээтэй тэсвэр хатуужилтай, авхаалж самбаатай, авьяас билигтэй, асар чадварлаг ажилч хичээнгүй хүн ажээ. Колоничид бүгдээрээ түүнийг хүндэтгэн хайрладаг байв. Тэр ч үүнийг сайн мэдэж агсан бүлгээ. 

	Колоничид бас малынхаа хашааг бүр мартаж орхисонгүй. Хоёр нэг хоноод колоничдын хэн нэг нь тийшээ, тэргээр юм уу, эсвэл илж гөрөөс унан очиж, аргаль угалз, хонинд тэжээл тавьж өгөөд буцахдаа хоол унданд хэрэглэх сүү авч ирдэг байв. Ингэж явахдаа бас далимд нь ан гөрөө хийнэ. Ийм учраас энэ ажилд ихэвчлэн Гедеон Спилет, Герберт хоёрын нэг нь явдаг билээ. Тэр хоёр хааяа Топыг дагуулж хамт явдаг байв. Үүний ачаар чулуун ордны хүнсний агуулах нь усны гахай, алтан туулай, имж, бодон, вепрел, нугас, сойр, якмар гэх зэрэг ангийн махаар үргэлж дүүрэн байх ажгуу. Түүнчлэн нуураас барьсан загас, далайгаас авчирсан сам хорхой, Алсын барааны өндөрлөг дээрээс авсан идэшний ногоо, ойгоос түүсэн жимс тэргүүтэн колоничдын хоолны хачир болдог байв. Ахлах тогооч Набад, энэ бүх элбэг баян хүнснээс зөвхөн эрхэм сайныг нь шилж авах ажил л үлдэх болой. 

	Түүнээс гадна, чулуун ордноос малын хашаа тийш тавьсан цахилгаан мэдээний шугамыг аль хэдийний засаж сэлбэсэн бөгөөд хэрэв тийшээ очсон колоничдын хэн нэг нь тэнд хонох хэрэг гарвал хэрэгтэй гэж үзээд, цахилгаан мэдээний аппаратыг цаг үргэлж ажилтай байлгах болсон ажгуу. Гэвч одоо уул арал огт аюулгүй болсон ба дор хаяад булхаа хүн бий гэж айх явдалгүй ажээ. 

	Гэлээ ч гэсэн колоничид дээрэмчид арал дээр дахиад ирэхгүй юм гэж бодохгүй байлаа. Норфолькийн шоронд хамт байсан Боб Гравейн нөхдийн хэн нэг нь түүний төлөвлөгөөг мэддэг байгаад, оргон гармагц ямар нэг аргаар тэр төлөвлөгөөг биелүүлэх гэж оролдохыг хэн байг гэх вэ. 

	Ийм учраас колоничид өдөр бүр алдалгүй Холбооны, Вашингтоны булангийн хавь ойр газрыг дурандан харж сэргийлэх журам тогтжээ. Бас малын хашаа руу очих ээлж таарсан хэн бүхэн арлын баруун эрэг хавийн далайн мандлыг мөн л заавал нарийвчлан хардаг байв. 

	Үнэндээ колоничид ямар ч сэжигтэй юм огт олж харахгүй хэдий боловч урьдын гашуун туршлагаасаа санамж авсан тэд нар энэхүү журмыг хатуу чанд биелүүлэн байх бүлгээ. 

	Инженер нэг орой малын хашааг бэхлэх талаар өөрийн бодсон төлөвлөгөөг бусад нөхдөдөө ярьж өгөв. Үүнд: Хашаа улам өндөр болгож, дээрэмчдийн бүхэл бүтэн отрядын дайралтыг ч няцааж чадах нэг ёсны бэхэлсэн байр байгуулах гэж бодсон ажээ.

	Чулуун ордон өдий чинээ бат бэх байтал, олон мал сүрэг байшин барилга болон идэх хоол хүнсээр элбэг дүүрэн малын хашаа нь дээрэмчдэд төдий чинээ амар хялбар сайхан олз байгаа билээ. Ийм учраас энэ бүхнийг дээрэмчид дахиад арал дээр буухаас болгоомжилж ямар нэг аргаар бэхэлж хамгаалах хэрэгтэй юм. 

	Инженерийн төлөвлөгөөг нийт колоничид сайшаан дэмжиж үүнийг ирэх хавраас барьж эхлэхээр тогтов. 

	Тавдугаар сарын 15-нд онгоц барих далангийн тавцан дээр шинэ онгоцны нуруу модны ерөнхий дүрс тодорхой харагдах боллоо. Бас хэдэн хоног өнгөрсний дараа харахад нуруу модны хоёр үзүүрт бат бэх бөхлөн зоосон хитэг ба хошуу талын голч нуруу болох хоёр мод боссон байв. Бүдүүн царс нуруу нь уртаараа зуун арван тохой ажээ. Түүнээс үзэхэд онгоцны дунд хэсгийн өргөн нь хорин таван тохой хэртэй болж болох байв. Гэвч манай мужаанууд, өвлийн хүйтэн эхэлтэл зөвхөн үүнийг хийж амжсан болой. Харин зургаадугаар сарын эхээр санамсаргүй нэлээд дулаарсныг ашиглаж, хитэг талын анхны ханыг хийгээд түдэлгүй ажлаа бүрэн зогсоожээ. 

	Зургаадугаар сарын эхний хэд хоногт цаг улирал тун аймшигтай муухай болов. Салхи ямагт зүүн зүгээс үлээж заримдаа ёстой улаан шуурганы адил хүчтэй болно. Инженер онгоц барих газрын саравчийг салхи аваад хаячих вий гэж сэтгэл нь зовох болжээ. Гэвч өөр газар зөөхөд үүнээс бүр долоон дордох бөгөөд юу гэвэл далайн давлагаа чулуун ордны бүр ёроолд тулж ирэн асар хүчит шуурга дэгдэж байх үед ч Авралт арал нь Хонгилыг салхи шуурганаас хаацайлан хамгаалсаар ирсэн билээ. 

	Гэвч Сайрус Смитийн ингэж сэтгэл зовох нь дэмий болжээ. Юу гэвэл тэр саравч нь бүтэн бүрэн хэвээр байв. Барилгачид дотроос хамгийн махруу зүтгэлтэй Пенкроф, Айртон хоёр хөлөг онгоц барих газар дээр тун аргагүй болон болтлоо ажилласаар байлаа. Тэр хоёрыг салхи шуурга, бороо цасны аль нь ч айлгаж зогсоосонгүй, дулаан хүйтэн хоёрын алин нь ч гэсэн алхны цохилтыг ямар саатуулах юм биш дээ гэж байсан бүлгээ. Зөвхөн өвлийн дүн хүйтэн эхэлж модны ширхэг төмөр мэт хатуу болсон үед тэр хоёр байгалийн хүчинд дийлдсэнээ сая хүлээж ажлаа аргагүй зогсоосон байна. Энэ нь зургаадугаар сарын 10-нд билээ. 

	Сайрус Смит болон түүний нөхдийг Линкольн арал дээр болсон энэ өвлийн хахир хүйтэн маш их гайхуулжээ. Эндэхийн өвлийн дундаж хүйтэн нь бөмбөрцгийн гол бүслүүрээс барагцаалбал энэ хэрийн зайтай хол орших шинэ Английн хүйтэнтэй бараг адилхан байв. Гэвч бөмбөрцгийн хойд хэсэгт оршдог тэр газрын иймэрхүү үзэгдэл нь хахир хүйтэн салхи бүрэн чөлөөтэй зорчин байдаг туйл орчмын газрын шинж чанар мөн билээ. Гэтэл Линкольн арал дээр ийм их хүйтэн яавч болшгүй баймаар юм. 

	Сайрус Смит нэг өдөр өөрийн нөхдөд

	— Адилхан нэг өргөрөг дээр оршдог арлууд ба эрэг орчмын газрууд нь эх газрыг бодвол дулаан байдгийг дээр олж тогтоосон билээ. Жишээлбэл би Шотландад Ломбордыг бодвол өвөлдөө дулаан байдаг гэж олон удаа сонссон юм байна. Энэ далайн ус зуны турш хурааж хуримтлуулсан дулаанаа өвлийн цагт хуурай газар луу өгдгөөс болж байгаа юм. Энэ талаас нь үзэхэд аливаа арал тун ашигтай нөхцөл байдалд байдаг юм гэж өгүүлэхэд нь

	— Тэгвэл яагаад манай энэ Линкольн арал энэхүү нийтийн дүрмээс гажууд байдаг юм бэ? гэж Герберт асуув. 

	Тэгэхэд нь инженер

	— Үүнийг тайлбарлахад хэцүү байна. Энэ нь манай арал, бөмбөрцгийн хойд хэсгийг бодвол илэрхий хүйтэн байдаг өмнөд хэсэгт оршдогоос ийм байдаг бол уу гэж бодном гэж хариулав. 

	— Дэлхийн бөмбөрцгийн өмнөд хэсэгт хөвөгч мөсөн уул хойд хэсгийнхийг бодвол бүр өмнө талын өргөрөгт дайралддаг гэж би нэгэн номоос уншсан юм байна гэж Гербертийг хэлэхэд

	— Тэгвэл би бүр өөрийнхөө нүдээр үзсэн гэж Пенкроф хэлээд, — Намайг халим агнуурын онгоцон дээр ажиллаж байх үед бид бүр Горн хошууны яг дэргэд хөвөгч мөсөн уултай дайралдсан билээ! гэсэнд

	— Тэгвэл мөсөн уул ингэж ойр дөт байдгаас Линкольн арал дээр ийм хахир хүйтэн болдог бол уу? гэж сэтгүүлч бодож байснаа чанга хэлж орхив. 

	Тэгэхэд нь Сайрус Смит

	— Таны саяын хэлдэг үнэн байдалтай тохирч тун магадгүй юм. Эндэхийн ийм хахир хүйтэн болдгийг зөвхөн үүгээр тайлбарлаж болно гэж би бодож байна. Гэвч бас дэлхийн бөмбөрцгийн өмнөд хэсэг хойдохоосоо илүү хүйтэн байдгийн шалтгааныг шинжлэх ухааны үүднээс тайлбарласан тайлбар байдаг бөгөөд юу гэвэл зуны улиралд нар өмнөд хэсэгт ойр дөт ирэх учир өвөл болоход түүнээс үлэмж холддог байна. Түүнчлэн Линкольн арал дээр зуны цагт хойд бөмбөрцгийн ижил өргөрөг дээр оршдог нутгаас үлэмж халуун болдог нь үүгээр тайлбарлагдан байгаа билээ гэв. 

	— Ер нь манай дэлхий яагаад ийм муухай хуваагдсан юм бэ? Смит гуай та надад хэлж өгөөч. Энэ чинь угаасаа шударга биш хэрэг шүү! гэж Пенкрофыг хөмсөг зангидан асуухад инженер инээн өгүүлсэн нь

	— Пенкроф минь буруу байна уу, зөв байна уу орчлон дэлхий нэгэнт ингэж хуваагдсанаас хойш одоо яая гэх вэ! Бас тэгээд дэлхий нарыг яг дугуй замаар биш харин зууван замаар эргэдэг бөгөөд ингэхийг огторгуйн механикийн хууль зүй шаарддаг юм. Нар нь энэхүү зууван цагаригийн төв цэг учир дэлхий нэгэн бүтэн жил явж тойрохдоо өөрийн зууван цагариг замынхаа хамгийн цаад цэгт хүрэхдээ нарнаас хамгийн их холдон, хамгийн ойр цэгт наранд хамгийн их ойртох зэргээр ээлжилнэ. Гэтэл бөмбөрцгийн өмнөд хэсэгт өвөл байхад дэлхий нь нарнаас хамгийн хол зайтай зууван цагариг замынхаа хамгийн цаад цэгт оччихсон байдаг байна. Ийм болохоор энд илүү их хүйтэн болдог нь гайхмаар хэрэг биш ажээ. Ингэхээр эрхэм нөхөр Пенкроф минь, эрдэмтэн мэргэд хэчнээн их хүчтэй байлаа ч гэсэн үүнийг хүн төрөлхтөн өөрчлөн хувиргаж огтхон ч үл чадах болой гэв. 

	Ер нь ямар ч байлаа гэсэн зургаадугаар сард ёстой чимрүүн хүйтэн эхэлж, колоничид чулуун ордноос бараг толгой цухуйлгалгүй суухаас өөр аргагүй болжээ. 

	Аргагүйн эрхэнд автагдаж ажилгүй ингэж дэмий суух нь колоничдыг ялангуяа Гедеон Спилетийг тун их тарчилгаж байв. 

	Тэрээр нэг өдөр Набад хэлсэн нь

	— Наб аа, хэрэв чи надад ямар нэгэн сонин олж өгвөл, би ямар ч хамаагүй гэрээ бичгээр өөрийн бүх хөрөнгө зөөрийг чамд өгөхөд бэлхэн байна. Амар сайхан жаргая гэхэд минь өчигдөр дэлхий дахинд юу болсныг өглөө бүр мэдэх явдал зөвхөн дутагдаад байна! гэжээ. 

	Ингэхэд нь Наб инээд алдан

	— Харин үнэнээ хэлэхэд надад бол өчигдрийн сонин хачин зүйлээс өнөөдрийн ажил маань илүү сонирхолтой байдаг юм шүү гэв. 

	Үнэхээр ч хийх ажил гадаа ч, чулуун ордон дотор ч үлэмж ихээр өрнөж байсан бүлгээ. 

	Линкольн арлын колони нь гурван жилийн шаргуу хөдөлмөрийн үр дүнд өөрийн цэцэглэн мандалтын туйлд хүрээд байлаа. Дээрэмчдийн онгоц ирсэн явдал, колонийн баялгийг улам нэмэгдүүлэн арвижуулжээ. Шинэ хөлөг онгоц барьж босгоход ашиглах гэж байгаа хөлөг онгоцны бүрэн төхөөрөмжийг ярихаа байя гэхэд эд юмс, хэрэглэл, буу зэвсэг, дарь сум, хувцас хунар, хоол хүнсний гэх зэрэг есөн зүйлийн юмаар чулуун ордны сан хөмрөг пиг дүүрсэн билээ. Колоничид одоо дахиад болхи борог эсгий хувцас хийхээ болжээ. Одоо тэд нар ямар ч хатуу хахир хүйтэнд айхгүй дулаан сайхан хувцастай болсон байна. Тэдэнд бас цагаан хэрэглэл элбэг хүрэлцээтэй байсан бөгөөд түүнийгээ тун гамтай цэвэр эдэлдэг байв. Колоничид цагаан хэрэглэлээ, дээр үеийн баян айлынхны ёсоор жилд дөрвөн удаа угаадаг байлаа. Пенкроф, Гедеон Спилет хоёр угааж, индүүдэх энэ ажилд ялангуяа онцгой авьяас төгөлдөр ажээ. 

	Өвлийн улирлын зургаа, долоо, наймдугаар сарууд чулуун ордон дотор хийсэн элдэв жижиг сажиг ажлаар оролдож байх хооронд нь ер мэдэгдэлгүй шахам өнгөрч орхилоо. Бас энэ өвөл, урьдах онуудыг бодвол улам хахир хүйтэн байсан билээ. Өвлийн дундаж хүйтэн нь барагцаалбал тэгээс доош 13 хувь байв. Чулуун ордны босоо зууханд ил гал тасралтгүй дүрэлзэж байсан бөгөөд гар дор нь бэлэн овоолоостой байгаа түлээ түлшээ колоничид үнэхээр үл хайрлах бүлгээ. 

	Хүмүүс ба адгуус амьтад бүгд эрүүл саруул байлаа. Харин хүндэт Бархас хүйтэнд төдий л өлчир биш тул түүнд хөвөнтэй нөмрөг оёж өгчээ. Гэвч энэ нь үнэнч сайн сармагчны цор ганц дутагдал билээ. Тэрээр одоо, хөнгөн гавшгай найрсаг зочирхог эелдэг дуулгавартай эцэж цуцашгүй... бас үг дуу цөөнтэй эрхэм сайн зарц болсон бүлгээ. 

	Бархас хоёр биш дөрвөн гартай болохоор ийм чадамгай, үлгэр жишээч зарц болох нь ч аргагүй шүү дээ! гэж Пенкроф нэг удаа хэлж билээ. 

	Сүүлчийн аяллаас хойш өнгөрсөн долоон сарын турш арлын далдын ивээн тэтгэгч өөрийн байгааг огтхон ч мэдэгдсэнгүй. Бас тэгээд ч энэ хугацаанд колоничдод тусламж дэмжлэг авмаар юм нэг ч удаа тохиолдоогүй билээ. Топ, Бархас хоёрын аль нь ч гэсэн худаг руу очиж, хачин жигтэй аашлахаа больсныг Сайрус Смит ажиглаж мэджээ. 

	Гэвч энэ нь инженерийн сэтгэлийг тайвшруулсангүй. Энэхүү хачин жигтэй нууцын учрыг олоогүй цагт түүний сэтгэл амарч чадахгүй билээ. Ийн байтал өвлийн улирал өнгөрөв. Хаврын улирлын эхний өдөр колоничдын амьдралд онцын их гай уршиг тарьж болох нэгэн хэрэг гарчээ. Юу гэвэл Сайрус Смит есдүгээр сарын 7-нд Франклин уулын оройг хартал тэндээс шингэн утаа савсаж байгаа харагдав. 

	
АРВАН ТАВДУГААР БҮЛЭГ

	Галт уул сэрэв. — Хавар. — Ажил дахин өрнөсөн нь. — Аравдугаар сарын 15-ны орой. — Цахилгаан мэдээ. — Асуулт. — Хариу малын хашаа руу очив. — Зурвас. — Өөр нэг шугам — Хүрмэн чулуун эрэг. — Далайн түлхлэгээ далайн татрал. — Агуй. — Гялбам хурц гэрэл. 

	 

	Инженер энэ нэгэн шинэ зүйлийг хэлсэнд колоничид ажлаа орхиж Франклин уулын оройг харахаар яаран гарцгаав. Галт уул дахин сэргэж, түүний анхны утаа, бөглөрсөн өрхний ёроолоор нэвчин гарч байгаа нь энэ ажээ. Гэвч газар доорх энэ гал гадагш дэлбэрэн гарах уу үгүй юу? гэдэг асуудлыг одоогоор хэн ч хариулж чадахгүй байв. 

	Галт уул дэлбэрэхдээ арлыг нэлэнхийд нь аюулд учруулж чадамгүй билээ. Юу гэвэл нэгэн удаа урьд халуун хайлмаг бялхан гарсныг Франклин уулын хажуу бэл бэлээхэн гэрчилж байгаа бөгөөд гэвч энэ нь арлын урд хэсгийн ургамлын аймгийг дэлгэрэн цэцэглэхэд саад хор хүргэсэнгүй байна. Бас өрхний нь тогтоц хойд руугаа ховилтой учир галт уулын дэлбэрэлтээс арлын үржилтэй хэсгийг хамгаалсан мэт ажгуу. 

	Гэвч дахин дэлбэрэн оргилох үед халуун хайлмаг нь яг энэ хуучин замаараа урсан гарна гэж хатуу итгэж арайхан болохгүй юм. Заримдаа галт уул дахин сэргэж оргилоход хуучин өрх нь битүү хэвээрээ үлдэж харин өөр цоо шинэ газраар дэлбэрэх нь үзэгддэг билээ. Иймэрхүү учрал шинэ ба хуучин тив дээр Этна, Попокатепетель, Ориза гэх зэрэг галт уулсын дэлбэрэх үед болсон билээ. Галт уул дэлбэрэх үед ямагт газар хөдөлж уулсын тогтоц өөрчлөгдөхтэй зэрэг халуун хайлмаг нь өөр шинэ газраар урсах нь гарцаагүй билээ. 

	Сайрус Смит өөрийн бодож санасан энэ бүхнийг бусад нөхдөдөө нуулгүй ярьж өгөв. Гэлээ ч гэсэн эцсийн эцэст уг хэргийн аюул заналыг урьдчилан зогсоож хэрхэвч болохгүй билээ. Хэрэв газар хөдлөхөд сүйдэхгүй бол чулуун ордон арай аюул багатай мэт санагдана. Гэвч хэрэвзээ Франклин уулын өвөр оройд шинэ өрх цоорч гарвал малын хашаа тэр чигээрээ устах билээ. 

	Энэ өдрөөс эхлэн уулын оройгоос улам их утаа багсран гарах боллоо. Олгойдон гарах утаа улам их бараа сүртэй болж байсан боловч дотор нь одоохондоо арай галын дөл улалзан харагдахгүй байв. Үүнээс үзэхэд газар доорх гал гадагш хараахан гарч амжаагүй байх бөгөөд улмаар бөөгнөрөн хурж байгаа нь илэрхий ажээ. 

	Хаврын урь орохтой зэрэг колоничдын ажил дахин сэргэн өрнөв. Тэд нар хөлөг онгоцоо бушуухан барьж дуусгахыг ихэд яарч байлаа. Банз зүсэлтийг хурдан дөхөм болгохын тул Сайрус Смит, усны хүчээр ажиллах хөрөө хийж тавьсан нь колоничдыг тэрхүү удаан унжруу, хүнд зовлонт хөдөлмөрөөс бүрмөсөн ангижруулжээ. Усны хүчээр хөдөлдөг норвег хөрөөний хэлбэр загварыг яг хуулбарлан уг багажаа үйлдсэн ажээ. 

	Усны урсгал сэнсэн хүрдийг эргэлдүүлэхэд улмаар хоёр бортгон бүлүүр нэг гулдмай хөдөлж хөрөөг дээш доош болгох бөгөөд мөн дүнзийг туушид нь татаж хөрөөнд оруулах болой. Ийм энгийн хялбар хийцтэй хэдий боловч, энэ нь туйлгүй сайн ажиллах бүлгээ. 

	Есдүгээр сарын сүүл хэр болоход онгоц барих газрын тавцан дээр ирээдүйн хөлөг онгоцны бүхий л тоног төхөөрөмжийг урьдчилан хэлж болохуйц, түүний доод тэвш бүтнээрээ боссон байлаа. Хамар тийшээ хавчигдуу нарийн болж ирээд хитэг рүүгээ өргөссөн энэ онгоцны ерөнхий байдлыг харахад далайгаас алс хол аялан явах чадвартай, бат бэх онгоц болох нь илэрхий мэдэгдэнэ. 

	Хажуу бөөрийг төмөрлөх, тавцанг бүрэх зэрэг бусад бүх аар саар ажлыг гүйцээхэд бас л нэлээд хугацаа хэрэгтэй байв. Харин азаар колоничид дээрэмчдийн сөнөсөн онгоцны бараг бүх төмөр тоногийг салган авч чадсан учир одоо хадаас, бэхлэгээ гэх зэрэг зүйлсийг дархлах явдалгүй байлаа. Гэхдээ энэ нь хэдийгээр ажлыг нь нэлээд хөнгөвчилж түргэтгэсэн боловч мужаан нарын хийх юм маш их байв. 

	Харин тариа хураалтын үеэр онгоцныхоо ажлыг нэг долоо хоног аргагүй зогсоожээ. Тариа ногоогоо хурааж, шинэ ургацаа чулуун ордныхоо хөмөргөнд авчирч хураасны дараа колоничид онгоц барих газраа ирж, өөрсдийн бүх цагийг энэ ажилд зориулах болов. 

	Орой болоход колоничид үнэхээр их ядарч сульдсан байдаг байлаа. Тэд цагаа хий дэмий үрэхгүйн тулд хоол идэх цагаа өөрчилсөн бөгөөд үүнд үд дунд өдрийн хоолоо идэж, үдшийн гэгээ тасарч харанхуй болсон хойно оройн хоолондоо ордог байв. Ингээд оройн хоолоо идэж дуусмагц бушуухан хэвтэж амрахаар яаран явцгаана. 

	Зөвхөн хааяа заримдаа оройн хоолны үеэр, ямар нэгэн онцгой сонин яриа эхэлсэн бол колоничид ердийнхөөсөө жаахан хожуу унтдаг байв. Колоничид хөлөг онгоцоо барьж гүйцсэн цагт түүгээр соёлт улс орон руу явж болох тухайгаа зөгнөн ярилцах тун дуртай ажээ. Гэвч өөрсдийн их хүч хөдөлмөрөөр ийм болтол нь цэцэглүүлсэн энэ колонио үүрд орхихыг хэн ч үл хүснэ. Харин Америк гүрэнтэй харилцаа тогтоох нь колонийг улам цааш цэцэглүүлэн хөгжүүлэхэд хүчирхэг түлхэц болно гэж бүгд үзэж байлаа. 

	Ялангуяа Наб Пенкроф хоёр энэхүү Линкольн арал дээр үргэлж аж төрөн амьдарч эндээ насныхаа туйлыг үзэх сэн гэж мөрөөднө. 

	— Герберт ээ, чи манай энэ арлаас бүрмөсөн явахгүй биз дээ? гэж далайч нэг өдөр асуусанд цаадах нь

	— Хэрэв Пенкроф гуай та энд үлдэх аваас би хэзээ ч үүнийг орхиж өөр газар суухгүй гэв. 

	— Намайг эндээс өөр газар суух байх гэж бодсоны хэрэггүй! Харин чи төрсөн нутагтаа очиж тэндээс эхнэр аваад, дараа нь бяцхан хөөрхөн жаалуудтайгаа энэ арал дээр хүрч ирээрэй. Би чамайг энд хүлээж, ирэхээр чинь чиний хүүхдүүдийг ёстой эрэлхэг зоригт далайч болгож торниулан өсгөхийг чамд амлая! гэхэд нь

	— За тэгэмз гэж ичиж улайсан Герберт инээн өгүүлэв. 

	Үүнд зүрх хөөрч баярласан далайч

	— Харин Смит гуай та манай арлын захирагч болоорой! Ер нь энэ арал дээр хэчнээн хүн ам сууж болох бол? Лав арваад мянгаас багагүй хүн суух байх аа? гэж ярив. 

	Пенкроф өөрийн энэ хүсэл мөрөөдлийг бусад колоничдод нэгэн адил халдаасан учир эцсийн эцэст мань сэтгүүлч энэ ярианд оролцож «Линкольны мэдээ» гэдэг сонин нь ямаршуу гайхалтай сайхан сонин болох бол гэдгийг хүртэл ярьжээ. 

	Үргэлж үг дуугүй байдаг Айртон ч гэсэн Гленарвантай уулзах юм сан гэж хүсэн мөрөөдөж байсан бөгөөд урьдын гэмт хэрэгтэн тэрээр засарч өөрчлөгдсөнийгөө үзүүлэх юм сан гэж бодож байв. Бас Топ, Бархас хоёр ч гэсэн өөрсдийнхөө ирээдүйн төлөвлөгөөг дотроо дуугүйхэн зохиож байсан ч юм уу, хэн мэдэх бил ээ?... 

	Аравдугаар сарын 15-ны орой ийм нөхөрсөг яриа ерийнхөөсөө үлэмж удаан үргэлжилжээ. Оройн есөн цаг байв. Хүн бүр тэсгэлгүй эвшээлгэж байсан нь унтах цаг аль хэдийний болсныг мэдэгдэж байв. Пенкроф хамгийн түрүүнд ширээний араас босож унтлагын өрөө рүүгээ явтал их танхимд байсан цахилгаан мэдээний хонх гэнэт тарчигнан дуугарав. 

	Юу болох нь энэ билээ. Сайрус Смит, Гедеон Спилет, Герберт, Айртон, Пенкроф ер нь бүх колоничид энд байгаа шүү дээ. Тэгэхээр малын хашаанд өөр хэн ч байх ёсгүй. Сайрус Смит давхийн босов. Бусад нь ч түүнийг дагалдан нирхийтэл зэрэг бослоо. Тэдний хэн нь ч өөрийн чихэнд итгэхгүй байв. 

	— Энэ чинь юу болж байна аа? гэж Наб гайхан дуу алдаж чөтгөрөөс өөр хэн биднийг ингэж дуудах билээ! гэв. 

	Гэвч хэн ч түүнд хариу хэлсэнгүй. 

	— Орой тийшээ тэнгэр муухай оргиж ширүүн бороо орох төлөвтэй байсан гэж Герберт хэлээд, — Агаарт цахилгаан цэнэг их хуржээ. Бас магад ч үгүй энэ чинь... гэж үгээ гүйцэд хэлж амжаагүй байтал нь инженер үл зөвшөөрсөн байртай толгой сэгсрэн, 

	— Жаахан хүлээе. Хэрэв энэ харилцах гэсэн дохио бол үүнийг өгсөн хүн дахиад заавал давтах ёстой гэж Гедеон Спилет хэлэв.

	— Энэ чинь тэгээд хэн байх вэ? гэж Набыг гайхан хэлэхэд Пенкроф

	— Хэн болох нь тодорхой хэрэг шүү дээ гэж хариулаад, — Өнөөх тэр гэв. 

	Далайчийн үгийг хонх дахин тарчигнан дуугарч таслав. 

	Сайрус Смит аппарат руу очиж малын хашаа тийш "Танд юу хэрэгтэй вэ?» гэсэн цахилгаан цохив. 

	Хэдхэн хормын дараа хүлээн авах аппарат ажиллаж "Малын хашаанд бушуухан яваад ир» гэсэн хариу ирэв. 

	— Ашгүй одоо л нэг! гэж Сайрус Смит дуу алдан хэлэв. 

	Нээрээ ашгүй одоо л нэг өнөөх нууц нь тайлдах ёстой болжээ! Энэ мэдээ сонссон колоничдын сонирхол сэтгэл санааг нь туйлгүй ихээр хөдөлгөсөн учир ядарч зүдэрсэн байдал нь тэр дорхноо ор мөргүй арилав. Унтах хэвтэхээ ч бүр мартаж орхижээ. Тэд агшин зуурын төдийд уг дуугүй явахаар бэлтгэж хэдэн хором болоход чулуун ордны ёроолд бууж очлоо. Зөвхөн Топ, Бархас хоёр л гэртээ үлдэв. Тэр хоёр одоогоор колоничдод ямар ч хэрэггүй байлаа. 

	Шөнө тас харанхуй ажээ. Шинэ сар нар орохтой зэрэг шингэсэн байв. Тэнгэр, ширүүн бороо орох төлөвтэй байсан гэж Гербертийн хэлдэг үнэн байсан бөгөөд бөөн хар үүлс доош сууж газарт ойрхон нүүгэлтэх учир өчүүхэн ч гэрэл гэгээ үл үзэгдэнэ. Харин хааяа тэнгэрийн хаяанд гялбаа гялсхийх нь азарган бороо ойртож яваа бололтой. 

	Гэвч аймшигт харанхуй, азарган борооны алин ч колоничдыг зогсоож чадсангүй. Тэд малын хашаа руу явах замыг нэгд нэгэнгүй сайн мэдэх билээ. Колоничид гүүрээр дамжин Ачлалт голын баруун эрэг дээр гараад ойд шурган оров. 

	Сэтгэл ихэд хөдөлснөөс болж тэд тун хурдан алхалж байлаа. Өөрсдийг нь өдий удаан тарчилгасан энэхүү нууцын учрыг одоо л нэг мэдэж, өчнөөн олон удаа хайр хишгээ хүртээсэн агуу их энэрэнгүй сэтгэлт, хүчин чадал төгс ивээн тэтгэгч өмгөөлөн хамгаалагчийгаа одоо л нэг олж мэдэх нь! Бас тэр хүн чухам ямар аргаар тэдний төлөвлөгөөг тийнхүү сайн мэддэг байсан хийгээд чухам ямар янзаар цагийг нь олж хэрэгтэй юманд нь үргэлж тусалдаг байсныг нь олж мэднэ... гэдэгт эд нар итгэл дүүрэн явж байлаа. 

	Колоничид хүн бүр өөр өөрийн бодолд дарагдан өөрснөө ч мэдэлгүй алхаагаа улам улам хурдасгасаар байлаа. Ой модны өтгөн навчсын дор урдах зам ч үл үзэгдэхээр хав харанхуй ажээ. Эндэх ойн араатан, амьтад жигүүртэн шувууд айсуй ширүүн бороог мэдээд тус тусын үүр ноохойд нуугдсан байв. Энэхүү салхигүй бүгчим харанхуйд модны навчис өчүүхэн ч үл хөдлөх бөгөөд зөвхөн колоничдын хөлийн чимээ ой дотор бүдэгхэн цуурайлж байв. Анхны арван таван минутын турш үг дуугүй явсны дараа Пенкроф сая ам нээж

	— Дэнлүү авч гардаг байж гэв. 

	Тэгэхэд нь инженер

	— Малын хашаанаас дэнлүү авна гэж хариу өгүүлэв. 

	Сайрус Смит ба түүний нөхөд хорин нэгэн цаг арван хоёр минутад ордноос гарсан билээ. Гэтэл хорин нэгэн цаг дөчин таван минут болоход тэд нар чулуун орд малын хашаа хоёрын хоорондох таван бээрийн гурвыг явчихсан байв. 

	Таг харанхуй тэнгэрт цахилгаан гялбаа улам улам их гялалзах боллоо. Хаа нэг алсханд тэнгэр сүртэйгээр нижигнэн дуугарна. Азарган бороо улам ойртож хэзээ хэзээгүй асгаран цутгах гэж байгаа нь илэрхий. Агаар улам бүгчим болжээ. 

	Колоничид ямар нэгэн дийлдэшгүй их хүчинд түлхүүлэн гүйх адил маш хурдан алхалж байлаа. Хорин хоёр цаг арван таван минутын үед нэг удаа гялбаа гялсхийхэд малын хашаа тун ойрхон харлан харагдав. Колоничид хашааны хаалгаар хараахан орж амжаагүй явтал тэдний яг толгой дээр тэнгэр аймшигтай чанга тасхийв. 

	Тэд нар хашаан дотуур хар хурдаараа гүйлдэн өнгөрч байшингийн хаалганы дэргэд ирж зогслоо. 

	Үл үзэгдэх тэр хүн малын хашаанаас цахилгаан утас цохисон болохоор эднийг чухам энд хүлээж байгаа байж болох билээ. Гэтэл байшингийн цонх таг харанхуй байв. 

	Инженер хаалга тогшив

	Хариу чимээ огт гарсангүй. 

	Сайрус Смит хаалга онгойлгож, колоничид дагалдан орлоо. Байшин таг харанхуй байлаа. 

	Пенкроф гал гаргаж, нэг хормын дараа дэнлүүний гэрэл тасалгааны өнцөг булан бүрийг гийгүүлэв. 

	Гэвч энд хэн ч байхгүй байлаа. Юм хум нь бүгд, колоничид хамгийн сүүлд яаж орхисон бэ яг тэр хэвээрээ ажээ. 

	Бид ер нь ингэхэд хий хоосон юманд хууртагдлаа гэж үү? гэж Сайрус Смит амандаа шивгэнэж байв. 

	Үгүй ингэсэн байж яагаад ч болохгүй. 

	Тэр чинь цахилгаан мэдээнд "малын хашаанд бушуухан яваад ир" гэж тун тодорхой бичсэн байсан билээ. 

	Инженер хүлээн авах ба нэвтрүүлэх аппарат тавиастай байгаа ширээ рүү очив. Энд юм бүхэн бас л хэв янздаа байлаа. 

	— Хэн хамгийн сүүлд энд ирсэн бэ? гэж инженер асуусанд — Смит гуай би ирсэн! гэж Айртон хариулав. Чи энд чухам хэзээ ирсэн билээ гэхэд нь

	— Үүнээс дөрөв хоногийн өмнө ирсэн гэв.

	Тэгтэл Герберт

	— Хүүе хараач, тэр ширээн дээр нэг бичиг байна гэж дуу алдав. 

	Тэр нэгэн зурваст англиар "та нар шинэ шугамыг дагаад яв"

	гэж бичсэн байлаа. 

	Түрүүчийн цахилгаан мэдээг энэ малын хашаанаас биш харин, нууцлаг хүний байрыг чулуун ордонтой шууд холбож, хуучин шугамтай залгасан шинэ шугамын эцсийн цэгээс явуулсан болохыг Сайрус Смит сая мэдээд

	— За явцгаая! гэж шийдмэг хэлэв. 

	Наб асаагаатай дэнлүүг авч, бүгд байшингаас гарцгаалаа. Азарган бороо аймаар их асгарч байв. Цахилгаан цахилах, тэнгэр дуугарах хоёрын хоорондох зай улам улам богиносон хурдассаар байлаа. 

	Түдэлгүй тэнгэрийн дуу тасралтгүй их нүргээн болж үргэлжиллээ. Гялбаа гялсхийхэд баглагар өтгөн утаагаар хучигдсан Франклин уулын орой үе үе тодрон харагдана. 

	Колоничид малын хашаан дотроос, шинэ залгасан шугамыг олсонгүй. Харин хаалганы гадаа анхны утасны модны лонхноос доош нэгэн утас унжсан байхыг инженер гялбааны гэрэлд олж харав. 

	— Энэ байна! гэж тэр тэсэлгүй дуу алдан хэллээ. 

	Утас нь яг газар дээр хэвтэх боловч тусгай хамгаалалт бүрхүүлийнхээ ачаар цахилгаан гүйдлийг саадгүй дамжуулах ажээ. Тэр шугам модны хоорондуур мурийн тахиралдаж баруун тийш одсон байлаа. 

	— Урагшаа! гэж Сайрус Смит хэлэв. 

	Колоничид өмнөх замаа заримдаа дэнлүүгээр гэрэлтүүлж заримдаа гялбаамал гэрэлд харж, өнөөх шугамыг даган яаран алхлав. 

	Тэнгэрийн дуу нэг ч үг сольж болмооргүй тийм чанга болоод тасралтгүй нижигнэх болжээ. Гэвч колоничдод тэгж ярих хөөрөх сэхээ самбаа байсангүй. Энэ замын эцэст өөрсдийг нь юу хүлээж байгаа бол гэдэгт хүн бүхний бодол чиглэсэн байлаа. 

	Колоничид малын хашаа байгаа хөндий, Хүрхрээт голын хөндийгөөс тусгаарласан нэгэн толгой дээр өгсөн гарч, түүний бэл рүү буугаад энэ голын хамгийн нарийхан газраар туулан гарав. Өнөөх утсан шугам нь заримдаа газраар, заримдаа модны намхан мөчир дээгүүр хөвөрч, цаг ямагт итгэлтэй сайн газар ч болсоор бүлгээ. 

	Инженерт яагаад ч юм энэ хүний нууц байр нь Хүрхрээт голын хөндийн бүр эхэнд байдаг бол уу гэж бодогдсон боловч буруу ташаа болох нь удалгүй илрэв. 

	Франклин уулын баруун урд талын нэг хамар өөд эртээрийн адил өгсөж, хүрмэн чулуун хясаагаар төгссөн үржилгүй цулгай тал газар луу бууж ирэхэд хүрлээ. Жаахан явсхийгээд колоничдын хэн нэг нь тонгойн өнөөх шугамаа гараар тэмтрэн үзэж байв. Гэтэл цахилгаан мэдээний тэр шугам нь шууд далай руу чиглэн оджээ. Тэнд ямар нэгэн хадан дотор колоничдын өдий болтол амжилтгүй эрсэн өнөөх хачин хүний орон байгаа нь илэрхий боллоо. 

	Тэнгэрийг тэр чигээр нь аянга цахилгаан бүрхэж гялбаа зай завсаргүй цахилан зуралзаж байв. Хэд хэдэн удаа галт уулын... орой руу аянга бууж, баргар өтгөн үүлэнд шурган замхрах бөгөөд яг энэ үед уул нь гал дөлөөр уугин дүрэлзэх адил харагдана. 

	Колоничид 23 цагийн орчим далайн эрвэгэр, сэрвэгэр хадан эрэг дээр хүрч ирэв. Салхи ширүүслээ. Тэртээ дор тавиад тохой газар далайн ус хүржигнэн шуугьж, хурц ирмэгт хадан хясааг нижигнэн мөргөж байв. 

	Одоо бид хөлөг онгоцноос барагцаалбал нэг хагас бээр хэр зайтай ирээд байна гэж Сайрус Смит бусад нөхдөдөө хэлжээ. Тэдний ирж зогссон энэ газраас эхлэн өнөөх утсан шугам эгц шахам хадан хясаа руу шууд доошоо яваад орчихсон байв. Колоничид хором бүрийд нуранги чулуунд няц цохиулах буюу түүнтэй хамт далайд өнхрөн унах аюултай өрсөлдөн амь дүйсээр доошоо уруудан бууж эхэллээ. Ингэж уруудах нь ялангуяа шөнийн цагт үлэмж аюултай байв. Гэвч тэд энэхүү аюул ослын тухай огтхон ч бодсонгүй. Төмрийн үртсийг соронзон татах лугаа адил уул нууцлаг зүйл нь тэднийг тийм их хүчтэй татаж тэд нэгэнт биеэ барьж чадахгүй болсон ажгуу. 

	Тэд нар толгой эргэм өндөр энэ хадан цохионоос өдөр ч гэсэн осолдож болохоор гай зовлонг үл харгалзан уруудсаар байв. Тэдний хөлд чулуу ховхрон хойноос нь өнхрөн нурж байлаа. Хамгийн түрүүнд Сайрус Смит, хамгийн сүүлд Айртон хоёр явж байв. Тэд зарим газар хойно хойноосоо цуварч, заримдаа дөрвөн хөллөн мөлхөж байлаа. Бас цаашаа хадны өчүүхэн жаахан ирмэгээс амь тэмцэн зууралдаж, нэг үе элгээрээ, нэг үе нуруугаараа хэсэг гулсаж үзэв. Ингэж явсаар ашгүй нэг хөл дээрээ босож болохуйц болж, утсан шугамаа даган дахин цааш явлаа. 

	Гэтэл тэр шугам, огцомхон эргэж хүчит их түлхэлгээний усанд автсан далай руу эгц шааж орсон элгэн хад руу шууд явсан байв. Колоничид хүрмэн чулуун хананы бүр ёроолд тулж очлоо. Энд өнөө утас далайн уснаас дөнгөж цухуйж байгаа нарийхан мөргөцгийн хажуугаар явсан байв. Колоничид тэр мөргөцөг дээр гарсан боловч түүний налуувтар ташлангаар зуугаад алхам яваагүй байтал утас нь гэнэт далай руу шурган орчихсон байлаа. 

	Колоничид гайхаш тасарч шон мэт дороо яг зогсов. 

	Тэдний цээжнээс бараг цөхөрч мухардсан дуун өөрийн эрхгүй алдран гарав. Далай руу шумбан орж, усан доорх агуйд орох хэрэг үү? Сэтгэл нь хязгааргүй догдлон оволзож байгаа тэдний одоогийн байдлыг харахад чухам ингэж шумбан орохоос ч буцахааргүй байлаа. 

	Гэвч инженер тэднийг хориглон зогсоожээ. 

	Сайрус Смит дороо эргэж тэднийг дагуулан нэлээд өргөн мөргөцөг дээр очоод тэнд нэг хадны хэлтэрхий дээр суув. 

	— Энд жаахан хүлээе. Ус татрахаар дахиад зам маань нээлттэй болно гэж хэлэхэд нь

	— Та ямар учраас тийн бодож байна? гэж Пенкроф асуусанд

	— Хэрэв орон байр нь хүрч болшгүй бол тэр хүн биднийг ингэж дуудахгүй байх л даа гэж хариулав. 

	Сайрус Смит ингэж хэлэхэд түүний дууны өнгөнд лавтай итгэсэн байдал тун ил байсан учир хэн ч эсэргүүцэж мэтгэсэнгүй. Бас аливаа хадан хясаанд далайн ус татрах үед дээш ил гарч, түлхэлгээний үед далайн долгионд далд ордог тийм нүх агуй элбэг байдаг учир инженерийн энэ үг тун үнэний хувьтай байсан ажгуу. 

	Далайн усны татралт болтол нэлээд хэдэн цаг хүлээх хэрэгтэй байв. Энэ хугацаанд колоничид ганц ч үг дуугарсангүй чив чимээгүй байцгаав. Гэнэт бороо асгарч тэднийг хадны хөмрөг дор хөөн орууллаа. Бороо хувингаар асгасан юм шиг улам их цутгаж байлаа. Энд тэндгүй аянгын сүрлэг дуун тасралтгүй нижигнэн цуурайтна. 

	Колоничдын сэтгэл догдлон туйлдаа хүрчээ. Тус арлын далдын ивээн тэтгэгч, агуу суут хүнтэй удахгүй нүүр учирна гэж бодохоос тэдний оюун санаанд зүйл бүрийн хачин жигтэй бодол, бариад авах иш үндэсгүй боловч сайхан итгэл найдвар зай завсаргүй чихэлдэнэ. 

	Шөнө дундын үед Сайрус Смит дэнлүү барьж, өнөөх утсан шугам далайн ус руу шурган орсон газар луу мөргөцгийн налуугаар дамжин очив. Далайн усны татралт эхлээд цаг хагас хэртэй болжээ. 

	Инженерийн тооцоо алдсангүй. Татарсан усны мандал дээр хадан хясаанд гарсан өргөн том нүхний дээд тал нь ил гарсан байв. Өнөөх утсан шугам огцом эргэж тэр лүү шууд орсон байлаа.

	Сайрус Смит нөхөд дээрээ буцаж ирээд жирийн тайвнаар, — Нэг цаг болоход агуйн амсраар орж болно гэв. 

	— Тэгэхээр тийм агуй байгаа хэрэг үү? гэж Пенкроф асуухад

	— Та байхгүй гэж бод оо юу? гэж инженер зэмлэнгүй хариулав. 

	— Гэлээ ч гэсэн агуйн ёроол нь лав устай хэвээрээ байх биз гэж Гербертийг хэлэхэд

	— Тэр агуй эсвэл огт усгүй болж бид хуурай газраар явах болно, эсвэл усан дотуур явах ямар нэгэн юм бидэнд олдох биз ээ гэж инженер хариулав. 

	Дахиад нэг цаг хэртэй хугацаа өнгөрөв. Колоничид хадны хөмрөг дороос гарч ширүүн бороонд цохиулан далай руу бууж эхэллээ. Далайн татралт эхэлснээс хойш гурван цаг хэртэй болсон учир усны түвшин арван таван тохой татарсан байв. Одоо өнөөх агуйны амсрын адар усны түвшнээс өндрөөшөө наана хаяад найман тохой хагас хэртэй ил гарсан ажээ. Тэр нь одоо түргэн урсгалт гол доогуур нь хөөсрөн шуугин урсаж буй аварга лут гүүрний том нум лугаа адил харагдана. 

	Инженер агуйн амсраар дотогш шагайгаад түүний усан дээр ямар нэг хар юм хөвж байхыг харав. 

	Сайрус Смит түүнийг нааш нь татаж авчирлаа. 

	Гэтэл энэ нь агуйн дотоодод ямар нэгэн зогсоолоос, олсоор аргамжсан нэг завь байжээ. 

	Энэ завийг нимгэн гөлмөн төмрөөр үйлдсэн байв. Бас түүний суудал дор хос сэлүүр хийсэн байлаа.

	— За сууцгаа! гэж инженер шуудхан хэлэв. 

	Нэг хормын төдийд колоничид завинд орж суулаа. Наб, Айртон хоёр сэлүүр авч Пенкроф залуур барьж суув. Сайрус Смит завины хошуун дээр очиж, өмнөх замаа дэнлүүгээр гэрэлтүүллээ. 

	Агуйн амсар амныхаа тэнд намхан байснаа дотор нь ортол адар нь гэнэт огцом хүнхийн өндөрссөн байв. Агуйд таг харанхуй ажгуу. Дэнлүүний сүүмгэр бүдэг гэрэлд тэр агуй чухам хэдий хэрийн хэмжээтэй болохыг ч мэдэж болохооргүй байлаа. Энд сүрдэж бишрэм хачин жигтэй нам гүм ажээ. Давлагаа долгионы нирчигнэсэн их чимээ, аянгын дуун алин нь ч энэ агуйны зузаан ханыг нэвтэлж үл чадмуй. 

	Дэлхийн бөмбөрцгийн зарим нэг газар, оронд байгалиас бүтэж бий болсон бөгөөд хүн бүрийн гайхаш төрүүлмээр аварга лут агуйнууд энд тэнд байдаг билээ. Тэдний зарим нь усан дотор оршдог байна. Нөгөө зарим нь усан дээр ил байх боловч дотроо бүхэл бүтэн том нуур тогтоосон байдаг ажгуу. Гебридийн арлуудын нэгэн дээр байдаг Фингалын агуй, Бретан дахь Моргийн агуй, Корсикийн арал дээрх Боницацийн агуй болон Кентуккид оршдог таван зуун тохой өндөр бараг хориод бээр урт Арслан зааны агуй зэрэг нь тийм агуйнууд билээ.

	Харин одоо колоничдын дотор нь ороод байгаа энэ агуйн тухайд гэвэл үүний хэмжээ дамжааг одоогоор мэдэх боломжгүй байлаа. Завь агуйн хананы хажуугаар татсан утсыг дагаж арван таван минут хэртэй цааш хөвөв.

	Инженер байсхийгээд л

	— Зогс! гэж командална. 

	Завь чиг тэр дороо дуулгавартай зогсоно. 

	Инженер өнөөх утсыг тэмтэрч хэвээрээ үргэлжлэн байгааг мэдээд

	— Яваад гэж дахин командална. 

	Ингээд сэлүүрүүд дахин уснаа халбагадан цохиж завийг урагш нь түлхэн хөөж эхэлнэ. 

	Ингэж явсаар дахиад арван таван минут хэртэй болов. Завь агуйн амсраас барагцаалбал хагас бээр хэр холдоод байтал

	— Зогс! гэсэн инженерийн хамаанд дахин сонстов.

	Завь тэр дороо зогслоо. Гэтэл энэ үед колоничид газрын гүнд байгалийн хүчний гүнзгийлэн ухсан энэхүү аварга мундаг агуйг гийгүүлэн гэрэлтүүлж байгаа ямар нэг хурц гэрэл алсаас цацран тусахыг харав.

	Энэ гэрэлд уул агуйны хэр зэрэг хэмжээ дамжаатайг харж сая болохтой болжээ. 

	Нэгэн хэвд цутгасан лугаа адил ив ижилхэн, олон тооны хүрмэн чулуун багана дээр тулж тогтсон агуйн адар нь усны түвшин дээр бараг зуугаад тохой өндөрт хүнхийн өргөгджээ. Эдгээр ижилхэн багануудыг байгаль. дэлхийн бөмбөрцөг дөнгөж царцаж эхэлж байсан тэр үед бүтээсэн ажгуу Гадаа салхи шуурга догшрон оволзож байхад харин энэ агуй доторх усны мандал толь шиг толигор байлаа. 

	Колоничдын олж харсан тэрхүү хурц гэрлийн туяа хүрмэн чулууны ирмэг, мөргөцөг бүр дээрээс гайхам сайхан ойн тусч, шохойн чулууны цамцаалтсан оройгоор нэвтрэхдээ агуйн энэ хэсгийн доторхыг өнгө бүрийн солонгорсон туяагаар үзэсгэлэнтэй алаглуулан чимэх ажгуу. Бас усны толигор тэгшхэн мандал дээр энэхүү өнгө бүрийн туяаг ойлгон тусгасан нь колоничдын суусан завь гэрэл цацруулагч хоёр хананы хоорондуур гулган явах адил харагдмуй. 

	Энэ гэрэл тусгагчийн эх үүсвэр юү болоход эргэлзэх хэрэггүй байлаа. Түүний эгц тусгал огцом сүүдэр гаргаж агуйн адар болон туурганд хачин жигтэй хугарч ойсон харагдана. Гэрлийн цайвар цагаан өнгө хурц гялбам туяа нь цахилгаан гэрэл болохыг тодорхой харуулж байлаа.

	Сайрус Смитийн дохиогоор завины сэлүүрүүд, уснаа дахин буухуйд усан дуслууд зүйл зүйлээр солонгорон цацарна. 

	Тэдэнд одоо зам заагч утсан шугам хэрэггүй болсон учир завь нь хананаас холдон хөндийрч, хоёр зуугаад метр хэртэй газар усан дээр ил харагдаж буй гэрэл цацруулагч тийш шууд чиглэн явав. 

	Энэ хавьд агуй нь барагцаалбал гурван зуун тавин тохой хэртэй өргөсөж иржээ. Нөгөө эсрэг талын нэг хана нь цахилгаан гэрлийн хурц туяа чиг нэвтрэн хүрч эс чадсан гүн харанхуй өөд эгц дээш үргэлжлэн далд орсон байв. 

	Агуйн төв дунд усны мандал дээр ээрүүл хэлбэртэй уртавтар гонзгой, үл хөдлөх огт чимээ аниргүй нэгэн том сум аятай юм хэвтэнэ. Түүнээс агуйн нөгөө хана руу чиглэсэн гэрлийн хоёр тусгал шув шулуухан цойлон гарчээ. Энэ сумны гадаад байдал нь ямар нэгэн аварга том халим загас лугаа тун төстэй ажгуу. Үүний урт нь хоёр зуун тавин тохойгоос наашгүй бөгөөд уснаас тэхий дундуураас дээш бултайсан байх нь арваас арван хоёр тохой хэртэй өндөр ажээ.

	Завь энэхүү сум аятай хачин жигтэй юманд алгуурхан дөхсөөр байв. Сайрус Смит завины хошуун дээр цэх зогсоод маш их сэтгэл хөдөлсөн байдалтай урагшаа ширтэж байлаа. Тэгснээ тэр гэнэт эргэж сэтгүүлчийн гарыг хар хүчээрээ атгаад

	— Энэ чинь өнөөх байна! Өнөөх мөн байна! Өнөөх! гэж дуу алдан хэлэв. 

	Ингэж хэлээд инженер доош сандал дээр суух зуур ямар нэг хүний нэр хэлснийг зөвхөн сэтгүүлч ганцаараа сонссон бүлгээ. 

	Энэ нэрийг Гедеон Спилет бас мэддэг байсан бололтой, тэр даруй сэтгэл нь жигтэйхэн их хөдөлсөн байдал тодров.

	— Арай биш байгаа! Аливаа хууль зүйг үл дагагч тэр хүн үү дээ?! гэж аяархан хүнгэнэн хэлэхэд

	— Тийм ээ, тэр чинь энэ мөн! гэж Сайрус Смит эрс хэлэв. Колоничдын суусан завь энэ хачин жигтэй хөвөгч суманд тулан очиж, түүний зүүн талын хажууд хурц гэрэл нэвт цацарсан. 

	Сайрус Смит хамгийн түрүүнд усан дороос цухуйсан нэг бяцхан гүүр дээр гарлаа. Нөхөд нь түүнийг даган явав. Тэдний өмнө нэгэн дугуй нүхний амсар харлан харагдана. Тэр лүү бүгдээрээ тэмүүлэн орцгоов. 

	Хөлгийн дотоодод цахилгаан гэрлээр саруулхан гийгүүлэгдсэн нэгэн хавчиг гудам шатны ёроолоос эхэлсэн байв. Түүний мухарт нэг хаалга харагдана. Сайрус Смит түүнийг онгойлгож орлоо. 

	Колоничдын яаруухан явж өнгөрсөн, үзэсгэлэнт тансаг тавьц бүхий хоолны өрөө нь хурц гэрлээр гийгүүлсэн номын сантай залгаа ажээ.

	Номын сангийн цаад буланд хоёр хавтастай хаалга, дахиад нэг тасалгаа руу орсон байв. Инженер түүнийг аяархан онгойлгож, дотроо агуулсан өгүүлшгүй олон үнэт ховор зүйлс, урлагийн шилдэг бүтээлүүдээр үзмэрийн газрыг санагдуулам нэгэн уудам цэлгэр танхимд колоничид орж очив.

	Гайхаж балмагдсан колоничдод нэгэн үе зөн хүслэнгийн сайхан оронд орчхов уу гэмээр санагджээ. 

	Зөөлөн урт сандал дээр налж хэвтсэн хүнийг тэд анх ажиглаж харсангүй. Тэр хүн ч тэдний орж ирэхийг анзаараагүй бололтой харагдана.


Гэтэл Сайрус Смит тэр хүн рүү дөхөж очоод

	— Капитан Немо гуай та биднийг ир гэж тушаасан уу? Бид ирлээ! гэж колоничдыг ихэд гайхуулав. 

	
АРВАН ЗУРГААДУГААР БҮЛЭГ

	Капитан Немо. — Түүний анхны үг. — Тусгаар тогтнолынхоо төлөө тэмцэгчийн намтар. — Дарлагчдыг үзэн ядсан занал. — Түүний хань нөхөд. — Усан доорх амьдрал. — Ганцаардал. — "Наутилус"-ын эцсийн зогсоол. — Арлын ивээн тэтгэгч

	 

	Ийн хэлэхэд тэр хүн алгуурхан өндийж ирсэн бөгөөд түүний гайхамшигт тэргүүн, өргөн магнай бардам харц, цагаан сахал, гэдрэг нь самнасан өтгөн үс тэргүүтнийг колоничид сая нэгд нэгэнгүй олж үзэв.

	Тэрээр зөөлөн сандлынхаа тохойвч дээр түшин өндийж колоничдыг ажиггүй тайван харж байлаа. Хүнд хэцүү өвчин түүний эрүүл мэндийг хөнөөсөн нь үзтэл илэрхий. Гэтэл тэр хүн асар их гайхсан байртай,

	— Эрхэм ээ, надад нэр байдаггүй юм шүү! гэж англиар хэлэхэд дуу нь цээл чанга хэвээрээ сонстов. 

	— Би таныг мэдэж байна гэж инженер хариулав

	Капитан Немо энэхүү зоримог эршүүд хүнийг шатаан түлэхийг хүсэх адил цоргим хурц харцаа инженер дээр тусгав.

	Тэгснээ түдэлгүй зөөлөн сандлынхаа жинтүү дээр буцан налж:

	— Одоо ямар ч арга байхгүй, би тэртэй тэргүй үхэж байна!.. гэж амандаа хүнгэнэн дуугарав.

	Сайрус Смит, Гедеон Спилет хоёр зөөлөн сандал руу ойртож ирэв. Сэтгүүлч капитан Немогийн гар барьж үзлээ. Тэр нь шатам халуун байв Айртон, Наб, Пенкроф, Герберт дөрөв үзэсгэлэнт танхимын буланд хөдлөлгүй ноомой зогссоор байв.

	Капитан Немо тэр даруй гараа огцомхон хөдөлгөж инженер сэтгүүлч хоёрыг суу гэж дохив. 

	Колоничид энэ өвгөнийг тун их сэтгэл хөдлөн ширтэж байлаа. Одоо тэд өчнөөн олон удаа аюул зовлонгоос өмөөрөн хамгаалсан агуу хүчит нууцгай ивээн тэтгэгчийгээ эцсийн эцэст өмнөө байхыг нүдээрээ харж байв...

	Гэтэл Сайрус Смит энэ хүнийг капитан Немо гэж яаж мэддэг болов? Инженер ийм нэрээр өөрийг нь нэрлэхийг сонсоод тэр яагаад тийм сандрангуйгаар орноосоо өндийв?

	— Миний хэрэглэж явсан нэрийг та мэддэг юм уу? гэж тэр асуув.

	— Тийм ээ, би мэднэ. Бас усан доогуур явдаг энэхүү гайхамшигт завийг юу гэдгийг мэднэ.

	— "Наутилус" үү? гэж капитан инээвхийлэн асуув. 

	— «Наутилус» гэж инженер хариулав.

	— Тэгвэл та... тэгвэл та намайг чухам ямар хүн болохыг мэдэх үү? гэхэд нь

	— Мэднэ гэв. 

	— Би орчлон дэлхийтэй харилцаагүй болсоор даруй гучин жил болж байна. Би усан дор өөр хэн ч миний тусгаар тогтнолд хүрч халдашгүй зөвхөн энэ ганцхан газар гучин жил амьдарч байна! Тэгэхэд хэн миний нууцыг задалж тараасан байх нь вэ? гэхэд нь

	— Нууцыг тань хадгална гэж танд ямар ч ам өчиг өгөөгүй болохоор урваж тэрсэлсний ял зэмлэлээс чөлөөтэй тэр хүн таны нууцыг тараажээ гэв.

	— Үүнээс арван зургаан жилийн өмнө санамсаргүй болсон явдлаас болж миний онгоцон дээр хаягдсан тэр франц хүн үү? гэхэд нь

	— Тийм ээ, тэр хүн гэв.

	— Тэгэхээр тэр өөрөө, түүний хоёр нөхрийн аль нь ч Мальстремд үхээгүй байх нь ээ? гэхэд нь

	— Үгүй тэд үхсэнгүй. Тэр франц эрдэмтэн таны түүхийг дурдсан «Хорин мянган бээр усан доогуур аялсан нь» гэдэг ном бичиж дэлхий дахинд тараажээ, гэсэнд

	— Миний амьдралын зөвхөн хэдхэн сарын түүхийг! гэж капитан, Сайрус Смитийн үгийг яаран тасалж өгүүлэв. 

	— Нээрээ тийм ээ. Гэвч энэ хэдхэн сарын гайхалтай хачин үйл явдал нь таны тухай мэдэхэд дүүрэн хүрэлцээтэй байсан... гэж Сайрус Смитийг хариулахад нь,

	— Намайг агуу их гэмт хэрэгтэн гэж мэдэхэд үү? гэж капитан Немо тохуурхан уруулаа мурийлгаж инээмсэглэн асуугаад, — Аюулт халдварт өвчтөний адил нийгмийн дотроос хөөгдсөн зайгуул тэнүүл гэж мэдэхэд үү? Тийм үү? гэж асуув Инженер хариу дуугарсангүй. 

	— Эрхэм ээ, та яагаад миний саяны асуултыг хариулахгүй байна? гэхэд нь

	— Капитан Немо таны болон ялангуяа урьд өнгөрүүлсэн амьдралын тань ялган шүүх хүсэл надад байхгүй байна гэж инженер хариулаад, — Ийм амьдрал сонгож авах хүслэн танд хэрхэн төрсний уг шалтгааныг би, бүх дэлхийнхний нэгэн адил мэдэхгүй байна. Ийм учраас уг шалтгааныг нь мэдэхгүй байж уул зүйлийг би хэрхэвч зориглон шүүмжлэхгүй. Харин Линкольн арал дээр хүрч ирсэн анхны өдрөөс эхлэн таны энэрэнгүй хайр хишиг биднийг үргэлж өмгөөлөн тэтгэж байсныг би сайн мэдэх бөгөөд уужим талбиун сэтгэлт, хүчин чадал төгс, эрхэм ивээлт хүн болох капитан Немо танд бид бүгд, бүх насаараа ач тусыг тань хариулах өртэй улс билээ! Би үүнийг л зөвхөн сайн мэдэж байна! гэв.

	— Тийм ээ, надад гэж капитан энгийн тайван хариулав. Инженер сэтгүүлч хоёр суудлаасаа бослоо. Бусад колоничид бас өвгөн рүү аяархан ойртож ирсэн бөгөөд тэдний зүрхэнд бялхан дүүрсэн хайр талархал үг яриа, үйл хөдөлгөөнөөр нь урсан гарахад бэлхэн байлаа. 

	Капитан Немо тэднийг гараараа дохин зогсоогоод сэтгэл ихэд хөдөлсөн байдалтай

	— Та нар эхлээд миний үгийг сонсоцгоо гэв.

	Тэгээд капитан Немо өөрийн амьдралын түүхийг тэдэнд хэдэн цөөн үгээр ярьж өгчээ. 

	Түүний амьдралын тууж нь тун богинохон боловч түүнийгээ ярьж гүйцээхийн тул хамаг хүчээ шавхан гаргаж байлаа. Тэрээр тамирдаж сульдсан бие махбодтойгоо тун их хүчлэн тэмцэлдэж байгаа нь илэрхий байв. Сайрус Смит хэд хэдэн удаа түүнийг ярихаа зогсож жаахан амраахыг хүссэн боловч тэрээр маргаашийг хүлээхээсээ өнгөрсөн гэж хатуу итгэсэн хүний адил тухай бүр толгой сэгсрэн эсэргүүцэж байв. 

	Сэтгүүлч түүнд эмнэлгийн ямар нэг тусламж үзүүлэх гэсэнд

	— Надад юу ч тус болохгүй. Миний амьд явах хугацаа нэгэнт дууссан гэж тэрээр товчхон өгүүлсэн бүлгээ.

	Капитан Немо нь Энэтхэг гаралтай хүн байжээ. Түүнийг хунтайж Даккар гэдэг бөгөөд Бунделькундын тусгаар тогтносон улсын эзэн хааны хүү Энэтхэгийн суут баатар Типо—сайбын ач байв Түүнийг арван нас хүрэхэд аав нь Европ руу явуулжээ. Ингэж явуулахдаа тэр хаан хүүгээ төгс европ боловсролтой болгож энэ нь эх орон газар нутгийг нь булаан эзэлж, дарлан нухлагч дайсан этгээдтэй тэмцэхэд хүү минь нэгэн зүйл зэвсэг болох болов уу гэж итгэж найдсан бүлгээ.

	Ийнхүү төрөлхийн хурц сэргэлэн оюун ухаантай зориг хатуужил төгс хунтайж Даккар арван наснаас гучин нас хүртэл европ дахины эрхэм шилдэг гэгдэх эрдэмтэн, багш нараар юм заалгажээ.

	Энэ хугацаанд тэрээр бүх Европ хэсэн явж үзсэн байна. Түүний сурвалжит хэргэм, баян хөрөнгөний өмнө бүх юмны хаалга нээлттэй байсан хэдий боловч дээдсийн зугаа жаргал сэтгэлийг нь огтхон ч татсангүй. 

	Түүний бүхий л амьдрал, эрдэм мэдлэг эзэмшихийн төлөө тавьсан бүх мэрийлт нь цор ганц зорилгод чиглэж байсан бөгөөд энэ нь өшөө авах явдал байв!

	Тэгэхдээ тэрээр Европын олон гүрний дундаас өөрийг нь олон удаа уривч ер хөл гишгэж үзээгүй цор ганц улсыг л үзэн яддаг байлаа. Аливаа нэгэн харьцаа бүхэнд өмнө нь өвдөг сөгдөн бөхөлзөхөд хүрдэг Англи гүрнийг л асар их хорсон занадаг байв.

	Энэ нэгэн Энэтхэг хүнд булаан эзлэгчдэд дарлуулж нухлуулсан бүх үндэстэн ястны үзэн ядах хорсол занал бөөгнөрөн хурсан мэт байлаа. Дарлан нухалж буй хүмүүс дарлалыг амсан зүдрэгсдэд хайр энэрэл үзүүлэх сэн гэж хүсэх учиргүй юм аа. Нэгдсэн вант улсад зөвхөн нэр төдий захирагдаж буй эзэн хааны хүү Типо—сайбын ойрын садан, цус маханд нь өшөө авах хорсол занал нэвт шингэсэн Английн боолын гинжинд хүлээстэй байгаа өөрийн зовлонт эх оронд хязгааргүй хайр дуртай хунтайж Даккар ийнхүү унасан газар угаасан усыг нь дарлан доромжилж, ард түмний нь цус шүүсийг шимэн сорох Англи гүрнийг өшрөн занаж газар нутаг дээр нь нэг ч удаа хөл тавьж үзээгүй ажээ. 

	Хунтайж Даккар ийнхүү сургуулиа төгсгөхдөө урлагийн нарийн мэдлэгтэй болж түүний санал бодлыг шилдэг уран зураач яруу найрагч алдарт жүжигчин нар үнэлэн үзэх болжээ. Тэрээр өөрийн нь агуу их мэдлэгийн өмнө академич ч хүртэл бөхийхүйц сод эрдэмтэн болжээ. Даккар сайд, элчин төлөөлөгчдийн гүн их хүндэтгэлийг хүлээсэн төрийн том зүтгэлтэн болжээ.

	Гаднаас нь өнгөцхөн харахад тэрээр ямарваа нэгэн шийдвэрлэх юманд зориглон орох зүрхгүй орчлон дэлхийгээр зүгээр л сонирхон тэнүүчлэгч өөрийн гэх эх оронгүй буюу байвч түүнийгээ мэдэхийг хүсдэггүй дэлхий нийтийн уйтгарт иргэн эзэнгүйдүүлэгч үзэлтэн лүгээ адил харагдаж болох байлаа. Гэвч энэ нь зөвхөн харагдах өнгө төдий байжээ.

	Харин энэ уран зураач, их эрдэмтний оюун ухаан, зүрх, сэтгэл өшөө авах хорсол, хэзээ нэгэн цагт төрсөн эх орноосоо Английнхныг хөөн зайлуулж, эртний нь эрх чөлөөт тусгаар тогтносон байдлыг эгүүлэн олгоно гэсэн итгэл найдварын нь тулах түших хүчин зүйл энэ бүхэн нь цөм Энэтхэг хэвээрээ үлджээ. 

	Хунтайж Даккар сургууль соёлоо дуусгаад Бунделькунддаа буцаж ирсэн байна. Тэрээр өөрийнхөө нэгэн адил Энэтхэг орныхоо зовлонт хүнд байдлыг харамсан гашууддаг нэгэн энэтхэг хүүхэнтэй гэрлэн суужээ. 

	Тэд хоёр хүүхэдтэй болж, хунтайж тэдэндээ хязгааргүй их хайртай байжээ. Гэвч энэхүү гэр бүлийн жаргал нь эх орны нь зовлон гунигийг түүнээс халхалж чадсангүй. Тэрээр зөвхөн зориглон босох аятай цагийг хүлээж байв. Ийн байтал хүлээсэн цаг нь ч хүрээд иржээ!

	Английн эзэгнэгчдийн дарлал, Энэтхэгийн ард түмэнд тэсвэрлэшгүй хүнд бэрх болов. Хунтайж Даккар энэ үед үзэн ядагчдыг уриалан дуудагч болжээ. Тэрээр эсэргүүцэн босогчдын зүрхэнд өөрийн цээжинд дүрэлзэн бүхий дарлан нухлагчдыг үзэн ядах хорсол заналын галыг авалцуулан шатаажээ. Тэр, бүх Энэтхэг орноор тойрон явж, хүчирхийлэн эзлэгсдийн засаглалыг аргагүйн эрхэнд хүлээсэн мужууд болон тусгаар тогтносон муж улсуудаар очжээ. Тэрээр дарлан хяхагчдын эсрэг Типо—сайбын толгойлсон баатарлаг тэмцлийн үе хийгээд түүний Сернигапатамд Английнхны гарт эмгэнэлтэйгээр амь алдсан тухай газар бур дурсан ярьж хүмүүсийн сэтгэлийг долгилуулж байв. 

	1857 онд сипайчуудын алдар цуут бослого дэгдэн гарлаа. Хунтайж Даккар энэхүү бослогыг зоригжуулан зохион байгуулагч болжээ. Тэрээр өөрийн бүх хөрөнгө баялаг авьяас чадвар өөртөө байгаа бүх юмыг юу ч үлдээлгүй энэ бослогод бүхлээр нь зориулсан байна. Тэр амь насаа огтхон ч хайрласангүй. Тэрээр ямагт тэмцэгчдийн тэргүүн эгнээнд тулалдаж, өөрийн төрсөн газар усаа хамгаалахаар боссон нэр үл мэдэх мянга мянган баатруудын адил олон удаа амь насаа өрөн тэмцэлдэж байжээ. Даккар энэ дайнд арван удаа шархадсан боловч тусгаар тогтнолынхоо төлөө тэмцэгчдийн сүүлчийн хүн, англичуудын суманд оногдон унахад ч гэсэн амьд хэвээр үлджээ.

	Энэтхэг дэх Английн ноёрхолд үүн шиг ноцтой аюул занал хэдийд ч учирч байгаагүй билээ. Сипайчууд хэрэв өөрсдийн горьдон найдаж байсанчлан, гаднаас ямар нэгэн туслалцаа авсан бол Англи гүрэн Ази тив дэх өөрийн эзэмшлээс үүрд хагацах байсан билээ. 

	Хунтайж Даккарын нэр тэр дороо дэлхийд алдаршин дуурьсав. Тэрээр өөрийн биеэр бослогод оролцож байгаагаа огт нуулгүй, Британийн эсрэг илэрхий тэмцэж байжээ. Түүний толгойг огтолж авчирсан хүнд асар их шан өгнө гэж амлаж байсан боловч түүнийг урваж, барьж өгөх хүн бүх Энэтхэг орон даяар ганц ч гарсангүй ажгуу. Гэвч Даккарын мэдэж болгоомжлохоос өмнө аав, ээж, амраг гэргий, алаг хонгор үрсийнх нь толгойг золиос болгон авчээ. 

	Энэ удаа үнэндээ давуу их хүчинд зайлшгүй дийлдэх ёстой байжээ.

	Сипайчуудын бослого дарагдаж, Энэтхэг орон, урьдахаасаа улам хүнд боолын дарлагдалд дахин оржээ. 

	Дайн тулалдаанд амиа өгч чадаагүй хунтайж Даккар Бунделькундынхаа ууланд буцаж ирэв. Бүх хүн төрөлхтнийг хязгааргүй занах хорслоор дүүрч, ялангуяа «соёлт» гэгддэг нийгэмлэгийг үзэн ядаж, хорсон жигших болсон тэрээр улс амьтнаас үүрд холдон зайлахаар шийджээ. Энэхүү зорилгын үүднээс тэр, дайнаас амьд үлдсэн, хязгааргүй үнэнч итгэлтэй хориод хүн цуглуулж, тэдний хамт нэг өдөр гэнэт алга болсон байна.

	Тэгээд хунтайж Даккар хүнтэй газар оронд олж эс чадсан тэр эрх чөлөө тусгаар тогтнолоо чухам хаана олов? гэвэл хэн ч араас нь мөрдөн мөшгөж чадахгүй, усан дор далайн гүнд сая олсон байна.

	Даккар эрэлхэг дайчин байснаа эрдэмтэн болж хувирав. Тэрээр Номхон далайн нэг эзгүй хоосон арал дээр онгоц барих газар байгуулж өөрөө зохион гаргасан усан доогуур яадаг завийг угсран хийж эхэлжээ. Тэрээр чухам нарийн аргыг нь хэзээ, хэнд ч хэлэхийг үл хүсэх бөгөөд тийм нэгэн нууц аргаар барагдашгүй эх үүсвэрээс гарган авч байгаа цахилгаан энергийн аварга их механик хүчин нь хөдлөх дулаацуулах, гэрэлтүүлэх гэх зэрэг энэхүү усан доогуур явдаг хөлөг дээрх бүх зүйлийг ажиллуулах ажээ. Далайн ус, өөрийн өгүүлшгүй их баялгаараа Энэтхэгийн энэ хунтайж болон түүний багийнхны бүхий л хэрэгцээг бүрэн хангаж байлаа. Тэд нар газар дэлхийгээс аливаа холбоогоо таслах гэсэн өөрсдийн андгайт хүслийг тийнхүү биелүүлж чаджээ. 

	Хунтайж Даккар усан доогуур явдаг хөлгөө «Наутилус» гэж өөрийгөө капитан Немо гэж нэрлэн усан доогуур үүрд шумбан орсон байна. 

	Өчнөөн олон жил усан доогуур аялан зорчихдоо тэрээр Дэлхийн хоёр туйлын хоорондох бүх далай тэнгисээр явж үзжээ. Хүний орчлонгоос хөөгдсөн Даккар ийнхүү хүнгүй орчлонгийн эзэн болжээ. Тэрээр энэхүү орчлонгоосоо, үнэлж баршгүй арвин их эрдэнэсийг цуглуулсан байна. 1702 онд Испанийн дарвуулт онгоцтой хамт Вигогийн буланд живсэн хэдэн дүнчүүр алтан зоос нь эрх чөлөөнийхөө төлөө тэмцэж байгаа ард түмэнд үзүүлсэн хэнээс өгч байгаа нь үл мэдэгдэх тусламжийн үндсэн хөрөнгө болж байлаа. 

	Ийнхүү олон жил усан доогуур явж газар дээрх хүн амьтантай огт учралгүй байтал санамсаргүй 1856 оны арван нэгдүгээр сарын 6-нд гурван хүн онгоцон дээр нь гэнэт унажээ. Энэ нь франц эрдэмтэн, түүний зарц, канадын загасчин гурав байв. Эдгээр гурван хүн, «Наутилус» Америкийн «Авраам Линкольн» гэдэг хурдан хөлөгтэй мөргөлдөх үед усанд унасан байжээ. 

	Тэр франц эрдэмтэн «Наутилус»-ыг зарим хүмүүс аварга том халим загас хэмээж, нөгөө зарим нь далайн дээрэмчдийн усан доогуур явдаг онгоц гэж үзээд орон бүхний хөлөг онгоц бүх далай тэнгисээр эрэн хайж байгааг капитан Немод хэлж өгчээ. 

	Капитан Немо өөрийнхөө амьдралын нууцад санамсаргүй нэвтэрсэн эдгээр гурван хүнийг далайд буцаагаад хаячхаж чадах байв. Гэвч тэр тэгсэнгүй. Тэгээд тэр гурван хүн, усан доогуур хорин мянган бээр явсан тэрхүү гайхамшигт аяллыг долоон сарын турш сонирхож чадсан бүлгээ. 

	Уншигч та лав энэ сар өдрийг урьдах «20000 бээр усан доогуур аялсан нь» гэдэг номд гардгаас зөрүүг ажиглаж байгаа биз. Үүнийг зохиогч өөрөө франц хэвлэлд хийсэн ажиглалтдаа дурдсан буй.

	Гэтэл дараах жил нь 1857 оны зургаадугаар сарын 22-нд нэг ийм хэрэг болжээ. Үүнд капитан Немогийн урьд өнгөрсөн явдлын тухай юу ч мэдээгүй тэр гурван хүн, онгоцны завийг авч «Наутилус» дээрээс зугтаасан байна. Яг энэ үед Мальстремын эргүүлэг усан доогуур явдаг завийг Норвегийн эрэг рүү шахаж байсан учир капитан Немо эдгээр хүмүүсийг, тэрхүү аймшигт урсгалыг гаталж гаралгүй тэнд үхсэн гэж боджээ. Тэгсэн чинь тэд нар азаар эрэг дээр хаягдаж Лофотений загасчидтай дайралдаад эх орондоо эсэн мэнд хүрсэн бөгөөд удалгүй тэр франц эрдэмтэн «Наутилус» завиар долоон сар усан доогуур аялсныхаа үнэн түүхийг3 хэвлүүлж гаргасныг капитан одоо хүртэл мэдээгүй байжээ. 

	Үүнээс хойш капитан Немо олон жилийн турш өөрийн, усан доогуурх аяллыг үргэлжлүүлжээ. Энэ хооронд түүний хань нөхөд дараа дараагаар цувран Номхон далайн ёроол дахь шүрэн бунханд ясаа тавьж «Наутилус» хоосрон хоосорсоор эцэст капитан Немо гав ганцаараа үлдэх цаг аргагүй иржээ.

	Энэ үед тэр жар хүрсэн байлаа. Ингэж гав ганцаараа болмогц өөрийн «Наутилус» хөлгийг урьд элдэв аар саар засвар хийхээр зогсдог байсан усан доорх боомтуудынхаа нэг рүү залсан байна. 

	Тийм боомтуудын нэг нь энэхүү Линкольн аралд байгаа газар доорх агуй байсан ажгуу. Тэгээд капитан Немо энд зургаан жил огт өөр тийшээ явалгүй, насныхаа эцсийг хүлээн суужээ. 

	Агаарын бөмбөрцөг аюулд учрах үед капитан санамсаргүй дайралдсан байна. Инженерийн усанд унах үед тэрээр усны баг өмсөөд эргээс хэдэн кабельт зайтай энгийн сэлгүүцэж явжээ. Тэрхэн үед капитаны энэрэх санаа гэнэт оргилж Сайрус Смитийн амийг аварсан ажгуу. 

	Харин ингэж арал дээр хүнтэй болсон учир тэр даруй эндээс бүрмөсөн зайлан явахаар шийджээ. Гэтэл энэ агуйд зургаан жил хөдлөлгүй зогссон учир далайн ёроолын хүрмэн чулуу дээш өргөгдөж гарах замыг нь хаачихсан байжээ. Хөнгөн завиар гарч ороход ус дүүрэн боломжтой хэдий боловч аварга том «Наутилус»-ын хувьд бол аргагүй хорионд орсон ажгуу. 

	Капитан Немо ийнхүү энэ арал дээр үлджээ. Тэрээр сониуч зандаа дийлдэж, таван колоничдын аж амьдралыг сонирхож ажиглах боловч тэдэнд үзэгдэхээс тун их болгоомжлон зайлсхийдэг байв. Аажим аажмаар эдгээр хүмүүсийг их сайн мэдэх болсон бөгөөд эд нар нь ажилч шуурхай, үнэнч шударга, бие биеэ ах дүү шигээ хайрладаг хүмүүс болохыг үзжээ. Ийм учраас эдгээр хүмүүст энэрэн туслахгүй байж чадсангүй. Ингээд бараг өөрийн зориг сэтгэлийн эсрэг тэдний амьдралын бүх явцад оролцдог болжээ. Капитан усны багаа өмсөөд худаг дотор орж, түүний ханан дахь мөргөцөг гишгүүрээр дамжин, дээд амсарт нь хүртэл авиран очоод, өнгөрснөө дурсан санагалзах, ирээдүйнхээ төлөвлөгөөг туурвин хэлэлцэх тэдний бүх ярианд үзэгдэлгүй оролцдог байв. Эдгээр хүмүүс нь энэ арал дээр хүн төрөлхтнийг өөрсдийн биеэр үлгэрлэн төлөөлж чадсанаар капитан Немог хүн төрөлхтөнтэй эвлэрүүлэхэд хүрчээ. 

	Капитан Немо Сайрус Смитийн амь аварчээ. Мөн тэрээр Топыг хонгилд дагуулан авчирснаас гадна, усны үхрийг алж нохойг уснаас дээш гаргаж шиджээ. Бас Олзот хошууны тэнд элсэн дээр авдартай юм хаяж, Ачлалт голын урсгалаар завины уяаг тайлан хөвүүлж сармагчнууд дайрч орсны дараа чулуун ордны хаалгаар олсон шат буулгаж, Айртоны тухай мэдэгдсэн бичигтэй лонх усанд хаяж, дээрэмчдийн онгоцыг тэсрэх сумаар дэлбэлж, хайрцагтай хинин авчран Гербертийн амийг аварч, хамгийн эцэст усан дор нь ан хийхдээ хэрэглэдэг өөрийнхөө зохион бүтээсэн цахилгаан сумаар оргодол ялтангуудыг устгаж, колоничдод тусалжээ. Ямарваа нэгэн ид шидийн далд хүчин мэт үзэгдэж байсан боловч үнэндээ ганцхан капитан Немогийн асар их энэрэнгүй сэтгэл, аварга лут хүчнийг илтгэсэн тэдгээр олон үйл явдлуудын нууц нь ийнхүү тайлдав.

	Хүнийг үзэн яддаг энэ их хүн ямар нэг сайн үйлс бүтээхийг тэсгэлгүй хүсэн мөрөөдөж байжээ. Тэгээд үхэхийнхээ өмнө колоничдод хэд хэдэн амин чухал зөвлөгөө өгөхийг хүсжээ. Зүрхнийхээ хойшид олон цохилохгүй болсныг мэдмэгц капитан Немо чулуун ордны цахилгаан мэдээний шугамыг «Наутилус»-тай холбосон бөгөөд бие нь бүр муудаж ирэх үед колоничдыг ир гэж дуудсан ажгуу. Тэгэхдээ хэрэв өөрийн амьдралын хэсгээс Сайрус Смитийн олж дуулсныг мэдсэн аваас ингэж дуудахгүй байсан байж ч магадгүй... 

	Капитан Немо ингэж өөрийн үгийг дуусгав.

	Сайрус Смит хариу ярив. 

	Тэрээр бэрх хүнд аюул зовлонгоос колонийг өмөөрөн хамгаалсан бүх үйл явдлуудыг нь тоочоод, энэрэнгүй их ивээн тэтгэгчдээ, бусад бүх нөхдийнхөө өмнөөс болон хувиасаа халуун баяр талархлаа илэрхийлэв. Гэвч капитан Немод колоничдод үзүүлсэн хайр хишгийн нь төлөө хариу талархал хүргээд хэрэггүй байжээ. Харин ганцхан юм түүнийг сэтгэлийг түгшүүлж байв. Тийм учраас ч тэр инженерийн сунгасан гарыг барихын өмнө

	— Та одоо миний амьдралын бүх түүхийг мэдэж авлаа. Тэгэхээр одоо зөв бурууг нь хэл дээ! гэж хэлсэн билээ. 

	Онгоц дээр нь золоор хаягдсан гадаадын тэр гурван хүн өөрсдийн нүдээр үзэж хожим гэрч болж чадах нэгэн явдлыг капитан дурдаж байгаа бололтой байв. Энэ тухай өөрийн бичсэн номд франц профессор дуугүй өнгөрч чадаагүй бөгөөд энэ нь дэлхий дахинд тун их дургүйцлийн шуургыг дэгдээсэн байх ёстой гэж тэр тааж байжээ. 

	Үнэхээр франц эрдэмтэн болон түүний хоёр нөхрийн зугтаахаас хэдхэн хоногийн өмнө Атлантын далайд ямар нэг онгоцонд хөөгдөж явсан «Наутилус» гэнэт усанд шумбан орж, өөрийнхөө хойноос намнан хөөгчийг шувт дайран, далайн ёроолд живүүлсэн байжээ. 

	Сайрус Смит, капитаны чухам юун тухай асууж байгааг мэдээд үг дуугарсангүй. 

	— Эрхэм ээ, тэр чинь Английн онгоц байсан юм шүү! гэж капитан Немо агшин төдийд дахин хунтайж Даккар болж чангаар дуу алдан хэлээд, — Английн онгоц байсан юм. Та дуулж байна уу? Тэр намайг дайрч довтолсон! Би усан доорх гүйхэн хавчиг хонгилд хавчигдаж ороод... Би гарах ёстой байсан, тэгээд ч гарсан!.. гэв. 

	Тэгснээ тун нам тайван дуугаар нэмж

	— Миний зөв байсан юм! Би хаа боломжтой газар бүхэнд сайн үйл бүтээж, мууг цээрлүүлж явсан. Үнэнч шударга ёс гэдэг чинь үргэлж, өршөөлтэй энэрэнгүй байдаггүй шүү дээ! гэж хэлэв.

	Үүний хариуд бас л үг дуугарсангүй зогссоор байцгаав. 

	— Эрхмүүд ээ, миний тухай та нар чухам юу гэж бодож байна? гэж капитан Немо өөрийн асуултаа дахин давтан асуув. 

	Сайрус Смит капитан руу гараа сарвайж аяархан

	— Таны буруу ч байсан зөв ч байсан та одоо түүхийн шүүхээс огт айх явдалгүй болжээ. Өмнө чинь зогсож байгаа үнэнч шударга хүмүүс бид таныг шүүмжлэн зэмлэхгүй харин насан турш харамсан гашуудах болно. 

	Герберт зөөлөн сандал руу ойртон, сөхрөн суугаад капитаны гарыг өргөж, уруулдаа хүргэн үнсэв. 

	Эцэслэж байгаа өвгөний нүднээс нулимс бөмбөрөн уналаа. 

	— Хүү минь чи энх жаргалтай болтугай! гэж тэр шивгэнэв.

	
АРВАН ДОЛООДУГААР БҮЛЭГ

	Капитан Немогийн сүүлчийн цаг — Эцэслэж байгаа капитаны сүүлчийн хүсэлт. — Шинэ нөхдөд өгсөн бэлэг. — Капитан Немогийн бунхан — Колоничдод өгсөн хэдэн зөвлөгөө. — Салах ёс гүйцэтгэсэн нь. — Агуйн гүнд

	 

	Өглөө боллоо. Энэхүү гүн харанхуй агуйд өдрийн өчүүхэн ч гэгээ үл нэвтэрнэ. Гэвч «Наутилус»-аас цацран бүхий цахилгаан гэрэл хөвөгч хөлгийн орчин тойрныг нарнаас огт дутуугүй хурц тод гийгүүлэн байх бүлгээ. 

	Капитан Немогийн бие туйлгүй ихээр сульдан тамирджээ. Тэрээр сандлынхаа жинтүү дээр гэдрэг налан хэвтэв. Колоничид түүнийг чулуун ордондоо аваачих гэсэн боловч тэр «Наутилусаа» орхихыг огтхон ч хүсэхгүй байв. 

	Капитан Немо хөдөлгөөнгүй, магад ч үгүй ухаангүй удтал таг чимээгүй хэвтэв. Энэ хооронд Сайрус Смит, Гедеон Спилет хоёр түүний биеийг тун анхааралтай ажиглаж үзлээ. Капитан Немогийн амь гол арай чамай торолдон тогтож байгаа нь бүрэн илэрхий ажээ. Хэзээ нэг цагт бяр тэнхээ нь багтан ядаж байсан энэ хүчирхэг чийрэг бие махбодын нь хүч тамир бүрэн үгүй болж одоо зөвхөн оюун ухаан нь саруул цэлмэг хэвээрээ байгаа уураг тархи, сулхан цохилж буй зүрх хоёртоо бүх амь нь хуран цугларсан ажгуу.

	Инженер сэтгүүлч хоёр хоорондоо аяархан зөвлөлдөн ярилцав. Эцэслэж байгаа капитаны эцсийн зовлонг ямар нэгэн аргаар хөнгөлж болох уу? Үүний амийг бүр авардаггүй юм аа гэхэд ядаж хэдэн өдөр ч болсон амьд байлгах арга зүй байна уу?

	Өөрт нь туссан энэ өвчнийг анагааж ангижруулах ямар ч эм тан байхгүй бөгөөд айж зовох юмгүй үхлээ хүлээж байна гэж капитан өөрөө батлан өгүүлсэн билээ. 

	— Бид энэ хүнд юугаар ч тус болж чадахгүй гэж Гедеон Спилет хэлэв. 

	— Энэ капитан ер нь юунаас болоод үхэж байгаа юм бэ? гэж Пенкрофыг асуухад

	— Амьдруулах хүч дутагдсанаас гэж сэтгүүлч хариулав. 

	— Тэгвэл энэ хүнийг сэргэлэн агаар, нар, салхинд гаргавал тэдгээр хүч нь дахин эргэн ирж магадгүй биш үү? гэж Пенкрофыг шалгаахад

	— Үгүй, Пенкроф минь ингээд огт тус болохгүй бас тэгээд, капитан Немо гуай өөрөө энэ онгоцноосоо салахыг хэрхэвч зөвшөөрөхгүй. Энэ хүн "Наутилус" дээр гучин жил амьдарсан мөн энэ «Наутилус" дээрээ нас барахыг хүсэж байна гэж инженер хэлэв. 

	Капитан Немо инженерийн саяны үгийг сонссон бололтой зөөлөн сандлаасаа ялимгүй өндийсхийж, аяархан боловч тодорхой мэдэгдэм хоолойгоор

	— Таны хэлдэг түмэн зөв. Би чухам энд үхэхийг хүсэж байна. Та нөхдөөс нэг гуйх юм байна... гэв. 

	Сайрус Смит болон бусад колоничид зөөлөн сандал руу дахиад ойртож ирэв. Үхэж байгаа капитаны биед эвтэй болгохын тул тэд налсан жинтүүг нь засаж тэгшлэв. 

	Түүний хараа адарт далд суулгасан цахилгаан дэнгээр гийгүүлээстэй энэ уудам танхимд хурааж цуглуулсан гайхамшигт нандин зүйлс дээр тогтон тусна. Тэрээр танхимын туургыг энгээр нь бүрхсэн гоё сайхан бөс даавуун дээр өлгөсөн бүх зургууд, итали, фламанд, франц, испани орны агуу суут уран зураачдын бүтээсэн урлагийн ховор нандин эрдэнэсийн үлэмжийн сайхан тавиур дээр тогтоосон, гантиг хүрэл цоолборууд үзэсгэлэнт том бадралт бишгүүр, далайн ургамал, ан амьтад, үзэгдээгүй үзэсгэлэнт сувд хэлхээ зэрэг далай тэнгисийн хамгийн үнэт чухаг бэлгийг багтаасан бүх хананы энгээрэх том шилэн гүнгэрваа зэргийг дэс дараалан харав. Тэгснээ түүний нүдний хараа, энэхүү өвөрмөц үзмэрийн газрын хаалганы дээдтэй гантиг чулуун хавтгай дээр алтаар товойлгон сийлсэн «хөдөлгөөн доторх хөдөлгөөн» гэсэн «Наутилус»-ын уриа дээр яг тусч тогтов. 

	— Капитан Немо өөрийг нь гучин жилийн турш хүрээлэн байсан урлаг, байгалийн энэ бүх эрдэнэсийн цуглуулгаа эцсийн удаа энхрийлэн харах гэсэн мэт байв. 

	Эцэслэж байгаа капитаны дахин ярихыг Сайрус Смит хүндэтгэн хүлээж зогслоо. 

	Капитан Немогийн өнгөрүүлсэн бүх урт удаан амьдрал нүдний нь өмнүүр жирэлзэн үзэгдэж байгаа бололтой хэдэн мөч өнгөрөв. Тэгснээ тэр колоничид руу хандаж

	— Та нар миний ач тусыг хариулах өртэй улс гэж өөрсдийгөө бодож байгаа юм биз дээ? гэж асуухад нь

	— Капитан, таны амьдралыг ялимгүй ч гэсэн уртатгахын тул бид өөрсдийн амь насыг дуртайяа өгөх байнам гэж колоничид хариулав. 

	— Тийм болбоос сайн! гэж капитан Немо хариулаад маш сайн! Тэгвэл миний эцсийн зориг хүслийг биелүүлж, миний үзүүлсэн бүх хайр энэрлийн ачийг хариулна гэж та нар ам өчгөө өг гэхэд нь

	— Андгайлъя! гэж бүхнийг төлөөлж Сайрус Смит хариулав. 

	— Би маргааш үхнэ... гэж Немог хэлэхэд

	Герберт эсэргүүцэн хариуцах гэсэн боловч капитан Немо дохио өгч зогсоов. 

	— Би маргааш үхнэ гэж тэр цааш үргэлжлүүлэн, — Би «Наутилус»-аасаа өөр авсанд орохыг хүсэхгүй байна. Миний бусад бүх хань нөхөд далайн ёроолд шарилаа тавьсан бөгөөд би ч гэсэн тэдэнтэйгээ адил байхыг хүснэм гэж ярилаа. 

	Капитан Немогийн ярихыг бүгд чив чимээгүй, амьсгаа даран чагнаж байв. 

	— Миний үгийг та нар сайн сонс хэмээн эцэслэж байгаа капитан өгүүлээд цааш нь «Наутилус» далайн ёроолоос өргөгдсөн энэхүү хүрмэн чулуун агуйд хаашаа ч гарахгүй хоригджээ. Гэвч миний онгоц тэр хадан хориг дээгүүр давж гарч чадахгүй юм аа гэхэд энэ агуйны дээвэр доорх хөлгүй гүн усанд шунган орж чадах бөгөөд тэнд миний хүүрийг үүрд хадгалан байх болно гэв. 

	Колоничид эцэслэж байгаа капитаны үгийг гүн хүндэтгэлтэйгээр бишрэн сонсож байв. 

	— Маргааш өглөө Смит та болон таны нөхөд «Наутилус» дээрээс явах хэрэгтэй. Үүн дотор хуримтлуулсан баялаг эрдэнэс надтай хамт үүрд арилж алга болох ёстой. Удам түүхийг нь одоо та нарын мэддэг болсон хунтайж Даккарын дурсгал болж, та нарт зөвхөн энэ нэгэн жижиг хайрцаг үлдмүй... Үүн дотор би ба миний нөхөд далайн ёроолоос түүж цуглуулсан очир алмаасын эрдэнэ буй. Энэхүү эрдэнэс та нарт бузар булай биш харин буянт сайн үйлс бүтээхэд тань тус болох биз ээ гэж би итгэж байна! гэж өгүүлэв. 

	Ингээд капитан Немо хэдэн мөч хэр дуугүй байснаа, цааш нь

	— Маргааш та нар энэ хайрцгийг авч, танхимаас гараад хаалгыг нь сайн хаагаарай. Тэгээд «Наутилус» дээр гадагш гармагц нүхний амсрыг таглаж түүнийг эрэг шургаар нь сайн чанга эрэгдэж бөхлөөрэй гэж дахин хүчээ шавхан өгүүлэхэд нь

	— Капитан аа, бид энэ бүгдийг ёсчлон биелүүлнэ! гэж Сайрус Смит хариулав. 

	— Тийм болбоос сайн. Тэгээд та нар өөрсдийнхөө сууж ирсэн өнөөх завиндаа суугаарай. Харин «Наутилус»-аас холдон явахын өмнө хитэг рүү нь тойрон очиж, түүний усанд далд орсон хэсэгт байгаа краныг онгойлгоорой. Ингэхэд бэлтгэл саванд ус дүүрч, «Наутилус» далайн хамгийн гүн ёроолд өөрийн мөнхийн амар жаргалангийн орныг олохоор доошоо аажуухан живж эхэлнэ гэж хэллээ. 

	Сайрус Смитийг зөрж үг хэлэх гэтэл нь капитан Немо түүнийг зогсоож

	— Та нар бүү зов! Тэртэй тэргүй үхсэн хүнийг оршуулж байгаа шүү дээ! гэв. 

	Ингэхэд капитан Немогийн өөдөөс хэн ч зөрж ам нээсэнгүй. Энэ нь наснаас нөгчиж байгаа капитаны эцсийн хүсэл зориг нь байсан учир түүнийг үг дуугүй дагаж биелүүлэх ёстой байлаа.

	— Энэ бүхнийг та нар яг ёсчлон гүйцэтгэнэ гэж андгайлах уу? гэж капитан Немог асуухад

	— Бид андгайлъя! гэж бүгдийн өмнөөс инженер хариуллаа. 

	Эцэслэж байгаа капитан толгойгоо дохиж хариу талархаад хэдэн цаг ганцаарыг нь үлдээхийг гуйв. Хэрэв бие нь гэнэт муудвал тус болохоор Гедеон Спилет цуг үлдье гэсэн боловч капитан Немо эрс татгалзжээ. 

	— Гайгүй, би маргааш хүртэл тэсэх вий гэж тэр хэлэв. 

	Колоничид танхимаас гарч номын сан, хоолны өрөөгөөр дамжин явсаар завины хошуун дахь машины танхимд санамсаргүй орж очив. 

	«Наутилус» нь ёстой техникийн гайхамшиг байсан бөгөөд инженер түүнийг үзээд гайхаж барахгүй байв.

	Колоничид дараа нь усны мандлаас арваас арван хоёр тохой хэртэй өндөр дээд тавцан дээр өгсөн гарч, залуурын бүхээгт зоосон цахилгаан гэрэлтүүлэгчийн дэргэдэх хашлага дээр сууцгаалаа. Анхандаа колоничид дөнгөж саяхан давж өнгөрүүлсэн бэрх хүнд сэтгэлийн хөдөлгөөнөөс амсхийж баахан дуугүй байцгаалаа. Өчнөөн олон удаа хайр хишгээ хүртээж халамжлан тусалсан тэр хүн нь зайлшгүй үхэх болжээ гэж бодохоос тэдний зүрх шимшрэн базална... Гэтэл тэд тэр хайрт хүнтэйгээ дөнгөж хэдхэн цагийн өмнө нүүр учирч байгааг хэлэх үү!.. 

	— Ёстой хүн юм даа! гэж Пенкроф аяархан хэлээд, — Энэ хүн өөрийн амьдралын ихэнх хэсгийг далайн гүнд өнгөрүүлсэн гэхэд итгэж болох уу даа! Тэгээд тэнд бол амар жаргал эдэлсэнгүй гэж бодохоос сэтгэл өвдөх шиг болох юм гэхэд нь

	— «Наутилус» биднийг ямар нэгэн хүнтэй газар хүргэж лав чадна даа гэж Айртон хэлэв. 

	— Ямар байлаа ч гэсэн би л лав энэ онгоцыг жолоодно гэхгүй дээ! Усан дээр бол хэчнээн явсан ч яах вэ! Харин усан дор бол бүр дийлдэггүй хэрэг ээ! гэж Пенкроф зөрж өгүүлэв. 

	— Харин, энэ «Наутилус» шиг ийм усан доогуур явдаг онгоцны жолоодлого үлэмж хямдхан байх ёстой гэж бодож байна. Пенкроф та бол үүнийг тун амархан жолоодож сурна даа: «Наутилус»-аар явах юм бол ямар ч салхи шуурганаас айхгүй усан дор, гүн дор шумбаж тэнд төмпөнтэй усанд байгаа юм шиг тайван байж болно! гэж сэтгүүлч хэлэв. Тэгэхэд Пенкроф эсэргүүцэн


— Тийм ч байж мэднэ! Гэвч би хувьдаа сайн тоногтой хөлөг онгоцон дээр эрүүл сэргэлэн салхи сөрж явахыг илүүд үзэх байнам. Ерөөс хөлөг онгоц гэдэг чинь усан дор биш харин усан дээр хөвөх гэж зохиогддог юм! гэхэд нь 

	— Нөхөд минь хэмээн инженер тэдний хоорондуур орж усны дээгүүр явдаг доогуур явдаг онгоцны илүү дутуугийн тухай ялангуяа энэхүү «Наутилус»-тай холбогдуулж маргах явдал огт хэрэг алга. «Наутилус» бидний юм биш бөгөөд үүнийг эзэмших эрх бидэнд байхгүй. Уул хөлөг энэ агуй дотроос нэгэнт гарч чадахаа больсныг ярихаа байя гэхэд капитан Немо өөрийн шарилыг энэ дотроо байлгахыг хүссэн бөгөөд капитан Немогийн зориг хүсэл бидэнд хууль байх ёстой гэв. 

	Колоничид доош хоолны өрөө рүү орж, түргэн зуур хооллоод эргэж их танхимд орж очив. 

	Капитан Немо ухаан балардсанаасаа сэргэж нүд нь урьдын сэргэлэн байдлаараа гялалзаж байв. Түүгээр ч барахгүй тэр үл мэдэг инээмсэглэж байгаа мэт харагджээ. Колоничид түүн рүү дөхөж очлоо. Эцэслэж буй капитан

	— Нөхөд минь та нар бол бүгдээрээ эрэлхэг зоригтой, үнэнч шударга, үйлс сайнтай улс юм. Та нар бүгдээрээ олны үйл хэрэгт гуйвшгүй үнэнч ажээ. Би бүхний байдлыг байнга ажин харсаар байгаад та нарыг хайрлан энэрэх болсон юм! Одоо ч гэсэн би та нарт үнэн голоосоо хайртай байна! Эрхэм Смит за одоо гар барья! гэж тэдэнд өгүүлэв. 

	Сайрус Смит капитан руу гараа сунгасанд тэр тун дотно элэгсгээр атгав. 

	— Ямар сайхан юм бэ? гэж капитан Немо аяархан шивгэнэнэ. 

	Тэгснээ тэр цааш нь

	— Ер нь миний тухай яриад яах вэ? Харин би та нартай өөрсдийн чинь тухай, та бүхний оршин байгаа энэ Линкольн арлын талаар ярихыг хүснэ... Та нар ер нь эндээс явах гэж бодож байна уу? гэж асуув. 

	— Зөвхөн дахин наашаа эргэж ирэхээр эндээс явна! гэж Пенкроф хэлэв. 

	— Дахин наашаа эргэж ирэхээр ий? Нээрээ би мартаж орхижээ. Пенкроф та чинь энэ аралдаа жигтэйхэн идээшиж дассан хүн бил үү? гэж капитан инээмсэглээд үнэхээр та нар энэ арлын нүүр царайг хувиргаж өөрчилсөн болохоор энэ нутаг нь үүрд та нарынх болжээ! гээд

	— Би энэ арлыг Нэгдсэн муж улсын жинхэнэ колони болгох гэж бодож байгаа юм гэж Сайрус Смитийг хэлэхэд капитан Немо

	— Та нар харин төрсөн эх орноо бүү мартаж орхиорой харин надад бол эх орон байхгүй тэгээд ч би харж хайрладаг бүх юмнаасаа алс хол ясаа тавьж байгаа минь энэ ээ... гэж тун гунигтайгаар өгүүлэв. 

	— Магадгүй хэн нэгэн хүнд таны сүүлчийн хүсэл гэрээсийг дамжуулах хэрэг танд байж болох биш үү? Эсвэл Энэтхэгийн ууланд байгаа найз нөхдөдөө мэнд хүргэх ч юм уу? гэж инженерийг асуусанд

	— Үгүй, Смит надад найз нөхөд нэг ч үлдээгүй! Би төрөл төрөгсдийнхөө дотроос хамгийн сүүлчийнх нь. Тэгээд ч таньдаг мэддэг хүн бүхэн намайг аль хэдийний үхэж үрэгдсэн гэж бодож байгаа. За ингээд та нарын тухай ярианд оръё. 

	— Хүний орчлонгоос алс бөглүү гав ганцаараа байна гэдэг бол асар уйтгартай хэрэг юм. Үүнийг давж тэсэх зориг хүн бүрд байхгүй... Та нар энэ Линкольн арлаас зайлж хүний нийгэмдээ буцаж очихын тул чадах бүхнээ хийх хэрэгтэй! Тэр муусайн бузар дээрэмчид та нарын хийсэн онгоцыг устгасныг би мэднэ... гэв. 

	— Гэвч бид хүнтэй газар оронд хүрч чадах өөр том, шинэ онгоц барьж байгаа гэж Гедеон Спилет хэлээд, — Харин тэгэхдээ бид эрт орой алин боловч эндээ буцаж ирнэ. Бид Линкольн арлыг мартаж огт үл болохоор даанч их зовлон, жаргалыг энд амсаж өнгөрүүлсэн билээ! гэхэд нь

	— Энд бас бид тантай учирч золголоо гэж Сайрус Смит хэлэв. 

	— Энд бид, таны хийсэн бүх ачит сайн үйлсийг чинь байнга дурсан санагалзаж байх болно гэж Гербертийг нэмж хэлэхэд капитан хариу өгүүлсэн нь

	— Бас би энд үүрд мөнхийн нойроор нойрсоно... гэв.

	Тэр үгээ дуусгалгүй гэнэт дуугүй болж, хэсэг зуур тээнэгэлзэн байснаа

	— Эрхэм Смит би тантай, ганцаартай тань нэг зүйл яримаар байна гэж нэмж хэлэв. 

	Колоничид капитаны хүслийг биелүүлж танхимаас яаран гарцгаалаа. 

	Хэдэн минут хэртэй, Сайрус Смит, капитан Немотой хоёулхнаа үлдээд хэсэг ярилцав. Дараа нь тэр өөрийн нөхдийг танхимд дахин урьж оруулсан боловч эцэслэж байгаа капитаны хэлсэн нууцын талаар нэг ч үг цухуйлгасангүй бүлгээ. 

	Гедеон Спилет өвчтөний биеийг үзэв. Түүний амин гол зөвхөн асар их зориг тэсвэрийн хүчинд торолдон тогтож байгаа бөгөөд үхэл удалгүй тамирдаж туйлдсан бие махбодыг нь хуга дарах гэж байгаа нь ив илхэн байлаа. 

	Тэр өдөр онц өөрчлөлтгүй өнгөрөв. Колоничид «Наутилус» дээрээс явсангүй нэг мэдэх нь ээ шөнө болжээ. Капитан Немо өвдөж шаналахгүй боловч амьдралын нь эцсийн хором илэрхий ойртсоор байв. Үхлийн өмнөх мөчид цайрч хувхайрсан түүний амгалан ялдам царай тун тайван дүртэй хэвээрээ ажгуу. Хурууны нь үзүүр хэдийний хөрж эхэллээ. 

	Шөнө дундаас арай өмнөхөн капитан Немо яг энэ байдлаараа эцэслэхийг хүссэн мэт гараа хүчлэн авчирч, цээжин дээрээ зөрүүлж тавив. 

	Шөнийн нэг цаг болоход түүний амьд байгаагийн бүх шинж ганцхан нүдэнд нь үзэгдэх төдий болжээ. 

	Гэвч түдэлгүй зовхи нь бууж нүд нь анив. 

	Капитан Немо таалал төгслөө.

	Герберт, Пенкроф хоёр цорхирон уйлж, Айртон урсах нулимсаа үе үе арчин зогсоно. Наб, хөшөө лүгээ адил хөдөлгөөнгүй болсон сэтгүүлчийн дэргэд сөхрөн ойчлоо. 

	Сайрус Смит гараа наманчлан өргөж өгүүлрүүн

	— Бид чиний гүн их ачлалыг чинь үүрд мартахгүй сэтгэлдээ шингээн дурсаж явна!.. 

	Үүнээс хэдэн цагийн дараа, колоничид капитан Немод өгсөн амлалтаа биелүүлцгээв. 

	Сайрус Смит ба түүний нөхөд өмгөөлөн хамгаалагч, ивээн тэтгэгчийнхээ сүүлчийн бэлэг эрдэнэсийн чулуу бүхий хайрцгаа авч «Наутилус»-аас гарцгаалаа. 

	Тэд нар саруул гэрлээр гийгүүлэгдсэн гайхамшигт сайхан танхимын үүдийг хааж, «Наутилус»-ын дээд нүхний тагийг хаагаад нэг ч дусал ус нэвчин орохооргүй болтол эрэгдэн чангалжээ. 

	Ингэснийхээ дараа тэд хөлгийн бөөрөнд уяатай байсан завиндаа сууж, онгоцны хитгийг тойрон очив. Тэнд тэд нар ус дүүрэхээрээ хөлгийг далайн ёроол руу даран авч оддог том хоосон савтай холбоотой хоёр оньс байхыг олов. 

	Сайрус Смит оньсыг онгойлголоо. 

	Ус хоосон саванд хүрчигнэн цутгаж, «Наутилус» алгуурхан живж эхэллээ. Колоничид усны гүн тийш удтал түүний хойноос харсаар байсан бөгөөд, завины цахилгаан гэрэлтүүлэгчийн хурц гэрэл гүн зузаан усан давхаргыг хэзээ хойно болтол нэвтлэн туссаар байлаа. 

	Дараа нь түүний гэрэл алгуурхан бүдгэр бүдгэрсээр бүрмөсөн алга болов. 

	Капитан Немогийн хөвөгч бунхан болсон «Наутилус» далайн гүн ёроолд ийнхүү үүрд шумбан орох нь тэр ээ.

	 


АРВАН НАЙМДУГААР БҮЛЭГ

	Колоничдын бодол. — Хөлөг онгоц барих ажлаа дахин үргэлжлүүлэв. — 1969 оны нэгдүгээр сарын нэгэн. — Галт уулын орой дахь утаа — Дэлбэрэхийн тэмдэг. — Айртон Сайрус Смит хоёр малын хашаанд очив. — Даккарын агуйг шинжсэн нь. — Капитан Немо Сайрус Смитэд юу хэлж вэ?

	 

	Колоничид үүрээр капитан Немогийн нэрийг дурсаж «Даккарын агуй» гэж нэрлэсэн агуйны үүдэнд гүн их гашуудалд дарагдаж ганц ч дуу шуугүй болцгоочихсон хүрч ирэв. Далайн татралтын үе байсан учир тэд хүрмэн чулуун хясааны мөргөцөг дээр саадгүй явж ирлээ. 

	Колоничид төмөр завиа, давлагаа долгионоос сайтар хамгаалагдсан хуучин байранд нь орхижээ. 

	Ширүүн бороо өдөр болохтой зэрэг зогссон байв. Аянгын эцсийн дуун баруун зүгт замхарч бороо арилсан боловч тэнгэр бүрхэг хэвээрээ байлаа.

	Дэлхийн бөмбөрцгийн өмнөд хэсгийн хаврын эхэн сар болсон аравдугаар сар ийнхүү ёозгүй эхэлсэн бөгөөд салхи цаг ямагт зүг чигээ сольж, үргэлж нэг хэвийн цаг ууртай байна гэж итгэж тун болохооргүй ажээ. 

	Колоничид Даккарын агуйгаас гарч, шууд малын хашаа руугаа оров. Наб Герберт хоёр, цаашид хожим хэрэг болно гэж үзээд агуйг малын хашаатай холбосон цахилгаан мэдээний шугамыг замдаа эвхэж авсан ажгуу. 

	Колоничид замдаа бараг үг дуугарсангүй. Аравдугаар сарын 15-наас 16 болох шөнийн энэ нэгэн үйл явдал нь тэдний сэтгэлийг тун их хөдөлгөн донсолгожээ. Өөрсдийг нь үргэлж өмөөрөн хамгаалж агсан арлын нууц ивээн тэтгэгч, тэдний сэтгэлд бараг ид шидийн их хүчтэн мэтээр бууж байсан тэр хүн-капитан Немо одоо байхгүй болжээ. Хүн бүрд нэг л өнчирсөн эвгүй сэтгэл төрнө. Колоничид нууц ивээгчдээ дотроо итгэж, түүний байнгын дэмжлэгийг хүлээн горьдож сурчихсан учир одоо тэр итгэл нь үгүй болжээ. 

	Колоничид өглөөний есөн цагийн үед чулуун ордондоо буцаж ирэв. Мөн тэр өдөр тэд нар, хөлөг онгоц барих ажлаа бүх талаар нь түргэлэн яаравчлахаар бүгдээрээ хэлэлцэж тогтлоо. Сайрус Смит энэ ажилд өөрийн бүх цагийг зориулна гэж амлав. Ирээдүйд юу эс болохыг урьдчилан тааж болохгүй бөгөөд ийм учраас далайгаар алсын аян хийж чадах хөлөг онгоцтой болох нь яах аргагүй чухал хэрэгтэй байлаа. Колоничид хэрэв энэ онгоцоороо Шинэ Зеландийн эрэг юм уу эсвэл Полинезийн олтирогууд тийш зориглон явахгүй юм аа гэхэд, аливаа далайн аянд явж болохгүй болгодог намрын өдөр шөнө тэнцэх үеийн салхи эхлэхээс өмнө амжиж Табор арал дээр бичиг аваачиж тавихын тулд ч гэсэн онгоцыг яаралтай барьж дуусгах нь тэртэй тэргүй тун чухал билээ. 

	Ийм учраас мужаанууд гар хумхилгүй шамдан ажиллаж байв. Харин аз болоход «Хурдан» хэмээх онгоцноос авсан материал бэлхнээ байгаа тул их биеийн хулдцыг цоо шинээр хийх хэрэггүй байлаа. 

	1868 оны эцсийг бүхлээр нь дан энэ ажилд зориулав. Хөлөг онгоцны ерөнхий дүрс нь тэр ирээдүйн онгоцны чанар чансааг шүүмжлэн хэлэлцэж болохуйц болтлоо босож иржээ. Пенкроф Айртон хоёр далайн энэ дүрсээ их л бахдан магтах бүлгээ. 

	Пенкроф зогсоо зайгүй улайран ажиллах бөгөөд колоничдын хэн нэгийг ойд анд явахаар алхаа винтовоор солих бүрийд үргэлж цухалдан уурлана. Гэвч ирэх өвлийн идэш тэжээл бэлтгэх нь бас яах аргагүй чухал хэрэгтэй зүйл байлаа Пенкроф үүнийг сайн мэдсээр байсан боловч ялангуяа зургаан хүний оронд ганцаараа ажиллах хэрэг гарах үед улам ууртай догшин болох бүлгээ. 

	Тэнгэр цаг ямагт муухай хэвээрээ байв. Хэдэн өдөр тэсэхүйеэ бэрх бүгчим халуун боллоо. Агаар туйлдаа хүртэл цахилгаан цэнэгээр дүүрчээ. Ийнхүү арал дээр аянга цахилгаан нижигнэдэггүй өдөр ховор тохиолдох болжээ. 

	1869 оны нэгдүгээр сарын 1-нд айхавтар их аянгат ширүүн бороо цутгаж эхлэв. Арал дээр хэд хэдэн удаа аянга бууж, тун олон мод шуурганд булга үсрэн унажээ. 

	Агаар тэнгэрийн энэхүү үзэгдэл, газрын гүн дор болж байгаа зүйлтэй ямар нэгэн хэлхээ холбоо байна уу?

	Тийм холбоо яах аргагүй байгаа бөгөөд энэ аянгат ширүүн бороо нь галт уул дахин сэргэсний үр уршиг яг мөн гэж Сайрус Смит үзэж байв. Нэгдүгээр сарын 3-ны өглөө эрт, Алсын барааны өндөрлөг дээрээс илж гөрөөс барьж ирэхээр явсан Герберт Франклин уулын орой дээр аварга том утаан баганыг харжээ. Герберт тэр дороо ирж колоничдод үүнийг сонсгов. Бүгдээрээ тэр утааг харахаар гарцгаалаа. 

	— Ээ дээ, энэ чинь уур биш бүр ёстой утаа байна шүү! гэж Пенкроф дуу алдан хэлээд, — Галт уул одоо аяархан амьсгалахаа болиод бүр уухилдаг болжээ! гэв. 

	Үнэхээр далайчийн энэ зүйрлэл нь нэгэн шөнийн дотор гарсан галт уулын өөрчлөлтийг мэргэнээр онож хэлсэн нь болой. Өнгөрсөн гурван сарын дотор галт уулын өрх дээр үргэлж уур манан савсаж байсан бөгөөд энэ үед газар доорх тогоон дотор элдэв юмс зөвхөн хайлмагтан эхэлж байжээ. Гэтэл одоо сууриараа гурван зуугаад тохой өргөн, долоогоос найман зуун тохой өндөр бор саарал өнгөтэй утаан багана тэнгэр өөд олгойдон гарч байв. 

	— Зуухны гал дүрэлзэн асжээ гэж Гедеон Спилетийг хэлэхэд

	— Үүнийг одоо юугаар ч унтрааж дийлэхгүй болжээ гэж Герберт хэлэв. 

	Сайрус Смит алс холын ямар нэгэн бөглүү чимээ сонсох адил сэрэмжлэн чагнав. Тэрээр олгойдон гарах утааг нүд салгалгүй ширтэж зогсоно. Тэгснээ нөхөд рүүгээ эргэн харж хэлсэн нь

	— Нөхөд минь бид өөрсдөөсөө нуугаад яах вэ. Юу гэвэл урьд шөнө энэ галт уулын байдалд онцгой их өөрчлөлт гарсан байна. Өчигдөрхөн дөнгөж хайлан оргиж байсан газрын хөрс өнөөдөр бүр буцлан оргилох болжээ. Бидэнд галт уулын дэлбэрэлтийн аюул заналхийлэх нь ямар ч эргэлзээгүй боллоо гэв. 

	— Смит гуай одоо яая гэх вэ дэлбэрвэл дэлбэрч л байна биз! гэж Пенкроф хэлээд, — Хэрэв тэр дэлбэрэлт нь үнэхээр үзүүштэй сонин бол бид алга ташин бахархаж үзнэ биз. Түүний төлөө сэтгэл зовох юм юу ч үгүй биш үү? гэхэд нь

	— Тэр ч тийм ээ. Пенкроф минь гэж Сайрус Смит хариулаад, — Хуучин өрх нь үнэхээр онгойвол, халуун хайлмаг урьд дэлбэрсэнтэйгээ адил хойд тал руугаа урсана гэж бид итгэж болох юм. Гэвч... гэнгүүт нь

	— Гэвч ингэж дэлбэрснээс бидэнд ямар ч ашиг тус гарахгүй харин огт гараагүй нь илүү дээр билээ гэж сэтгүүлчийг уул санааг гүйцээж хэлэхэд

	— Яаж мэдэх вэ? хэмээн Пенкроф зөрж, — Галт уул ямар нэгэн үнэт ховор төмөрлөгийн зүйл гадагш гарган хаяж харин бид түүнийг зөвхөн түүж авах ч болох юм бил үү, хэн мэдэх бил ээ? гэв. 

	Сайрус Смит эргэлзсэн байртай толгой сэгсрэв. Үзтэл тэр байгалийн энэхүү аймшигт үзэгдлээс ямар ч сайн юм гарахгүй гэдгийг лавтай мэдсэн нь илэрхий. Хэрэв галт уулын халуун хайлмаг, арлын үржил шимтэй газар ой модонд хүрэлгүй, хуучин цутгалангаар хойд тал руугаа урсах юм аа ч гэсэн өөр нэгэн гай зовлон учрахыг урьдаар мэдэж болох байв. 

	Галт уул дэлбэрч оргилоход газар заавал хөдөлдөг нь үнэндээ олонх учралд гардаг тохиолдол билээ. Линкольн арлын хөрсний бүтэц нь өөр хоорондоо бөх сайн барилдаж нийлээгүй боржин ба хүрмэн чулуу, халуун хайлмагийн царцдас тул газар хүчтэй хөдлөх үед зүгээр л хэсэг хэсэг бут үсэрч болох билээ.

	Айртон доошоо сөхрөн сууж, газарт чихээ наалдуулан чагнаж үзээд

	— Чулуу дэвсмэл шалан дээгүүр төмөр мөөртэй тэрэг түржигнэн явах лугаа адил ямар нэгэн бөглүү чимээ надад сонстох шиг болж байна гэв. 

	Бүх колоничид түүний нэгэн адил тэр дороо газарт чихээ нааж чагнаад Айртоны үнэн хэлснийг мэдэв. Бас тэр алсын бөглүү чимээний хажуугаар газар дор хүчит салхи үлээн шуугих адил улам улам нэмэгдэн байгаа ямар нэгэн нарийхан чимээ сонсогджээ. Энэ дуун нэг хэсэг асар чанга болж ирснээ төдхөн сульдаж чимээгүй болов. Тэгэвч халуун хий, утаа уур гэх зэрэг газрын хөрсний хайлмаг эдүүд галт уулын өрхний төв сувгаар чөлөөтэй цутган орж одоохондоо энэ зам нь шахалдаж тэсрэх аюулгүй сул их зайтай байгаа учир газар доорх хүчит их доргион хараахан эхлээгүй байлаа. 

	— За нөхөд минь! гэж Пенкроф гэнэт ийн хэлрүүн, — Өнөөдөр чинь бид ажил төрлөө хийхгүй хэрэг үү? Франклин уул уурлаж, уугьж, исгэрч, бархирч л байг. Энэ бол бидний ажлаа зогсоох шалтгаан огт биш! Айртон, Наб, Герберт Смит, Спилет гуай нар аа! Ажилдаа орох цаг болоод байна! Бид өнөөдөр хөндлөн хамруудыг тавих хэрэгтэй. Түүнд хүний хүч тоо чухал шаардагдана! Бид хоёр сарын дараа «Бүтэмжит» онгоцоо усанд тавьчихсан байх юм сан гэж би бодож байна. Бид одоогийнхоо онгоцонд бас ийм нэр өгөх нь зүйтэй биз? Ер нь тэгэхээр нэг ч мөч хий хоосон өнгөрүүлж болохгүй байна биш үү? гэлээ. 

	Колоничид Пенкрофын саяны үгнээс сэхээ авч онгоц барих газар луугаа явцгаалаа. Нэгдүгээр сарын 3-ны энэ өдөр галт уулын тухай дахиад юу ч бодолгүй бүгдээрээ сэхээ самбаагүй ажиллаж, гэвч өдрийн тунгалаг хөх агаарт өөрийн аяныг үйлдэн бүхий нарыг өтгөн харанхуй утаа үе үе халхлан харанхуйлах үед галт уулын оройд олгойдон байгаа утаан хөшиг аргагүйн эрхэнд сэтгэлд орж ирнэ. Зүүн зүгээс салхилах салхинд тэр утаа хөөгдөн наран арал хоёрын хооронд бөөн үүл лүгээ адил хөшиглөн хөвөрнө. 

	Сайрус Смит, Гедеон Спилет хоёр нар түргэн зуур бүрэлзэн бүртгэнэхийг ажиглаж галт уулын ажиллагаа тун хурдан нэмэгдэж байгаа тухай өөрсдийн бодож санасныг аяархан ярилцаж байв. 

	Хөлөг онгоцыг тун яаравчлан барьж дуусгах нь одоо маш чухал ач холбогдолтой зүйл болжээ. Ийнхүү барьж дуусгах нь колоничдыг аливаа нэг муу явдлаас аварч хамгаалах цорын ганц арга байв. Тэрхүү онгоц нь тэдний эцсийн ганц амь хаацайлах орон болох өдөр ирэхийг хэн байг гэх билээ!

	Оройн хоолны дараа Сайрус Смит, Гедеон Спилет, Герберт гурав Алс барааны өндөрлөг дээр дахин авирч гарцгаав. 

	Эндээс зургаан бээр хэр зайтай орших Франклин уул нь колоничдын нүдэнд, асан дүрэлзэж байгаа аварга том бамбар лугаа адил харагдаж байв. Харин галыг бүрхэж тойрсон бөөн утаан хөшиг, түүний хурц туяаг баахан дарж, арал нь бүхэлдээ хачин жигтэй бүдэг улаавтар туяагаар гийгүүлэгднэм бөгөөд тэр туяанд Алсын барааны өндөрлөгт хамгийн дөт байгаа ой модыг ч ялгаж харахад бэрхтэй байлаа. Өтгөн хар утаа тэнгэрийг бүхэлд нь бүрхэн нүүгэлтэж түүний цаанаас зөвхөн хааяа нэг од мичид гялалзан харагдмуй. 

	— Энэ галт уул ер нь эртнээс зэхэж байсан байна шүү! гэж инженерийг хэлэхэд

	— Үүнд гайхах юм алга! Галт уул аль хэдийний сэргэсэн байсныг Сайрус та санаж байна уу. Биднийг капитан Немогийн байрыг эрж байсан бүр өнгөрсөн жилийн аравдугаар сарын дундуур үүний орой дээр анхны уур оргилон гарч байсан шүү дээ гэж сэтгүүлч хариулав. 

	— Тийм ээ, тэр чинь бүр одоогоос хоёр сар хагасын өмнө шүү дээ! гэж Герберт бататгав. Гедеон Спилет цааш үргэлжлүүлж

	— Газар доорх гал ийнхүү арав гаруй долоо хоног улалзан дүрэлзэж байна. Тэгэхэд одоо ийм их хүчтэй гарахад гайхах явдал юу байх бил ээ? гэхэд нь

	— Тэр, газар хөдөлж байгааг мэдэж байна уу? гэж инженер үгийг нь таслан асуув.

	— Нээрээ хөдөлж байна... Гэвч тэгтлээ их доргиж донслох хүртэл бас ч хол зай бий гэхэд

	— Биднийг газар хөдлөх аюул заналхийлж байгааг би яриагүй байна гэж инженер хурдан хариулаад, — Энэ доргио нь төв голомт доторх, эрдэс, төмөрлөгийн хайлмаг буцлан оргилж байгаагийн шинж юм. Ийм үед, газрын хөрс нь уурын тогооны хана лугаа адил болно. Гэтэл уурын тогоонд ус их даралттайгаар буцлах үед түүний хана нь хэлбэлзэл хэмжих багаж лугаа адил чичрэн доргидгийг та лав мэдэх ёстой. Чухам тэгж байгаа үеийнх нь үзэгдлийг бид одоо ажиглан үзэж байна гэв. 

	— Хараач тэр гал дүрэлзэх нь яасан сайхан харагдана вэ? гэж Герберт гэнэт дуу алдав. 

	Яг энэ үед галт уулын өрхнөөс улайссан хий пурхийн гарч, өндөрт олгойдон ойгоод галын наадмын цацрагч пуужин адил зүг бүр тийш үй олон оч бутарган сарнив. Энэ үзэгдлийн дараахан үе үе их буугаар зэрэг галлах лугаа адил хүчтэй их доргион үүсэв.

	Сайрус Смит, Гедеон Спилет, Герберт гурав Алсын барааны энгэр дээр бараг цаг хэртэй байж байгаад чулуун ордондоо буцаж ирэв. Инженер нэг юманд их санаа зовсон байртай явна. Тэрээр тун уруу царайтай байх учир Гедеон Спилет одоо болох гэж байгаа галт уулын дэлбэрэлттэй шууд буюу шууд бишээр холбогдсон ямар нэг аюулын талаар та ингэж санаа зовж байна уу гэж зүрхлэн асуусанд

	— Үгүй тийм биш гэж Сайрус Смит хариулав. 

	— Миний бодоход газар хөдлөлтөөс өөр бидэнд онц аюултай юм үгүй мэт санагдана гэж сэтгүүлч хэлээд, — Бас галт уулын халуун хий хайлмаг, чулуулгууд өрхний амсраар чөлөөтэй гадагш гарч байгаа учир газар хөдлөхийн аюул бидэнд магад тохиолдохгүй бололтой байна гэхэд

	— Гэхдээ би галт уулын халуун хий, хайлмаг нь газар дээр гарах замгүй болсноос үүсдэг ерийн газар хөдлөх аюулаас айхгүй байна гэж инженер хариулаад, — Харин өөр нэгэн шалтгаан аймшигт аюул учруулж магадгүй гэв.

	— Сайрус аа, өөр ямар аюул вэ? гэхэд нь

	— Одоо хэлэхэд хэцүү байна... Харж үзэх хэрэгтэй... Би Даккарын агуйд дахиад заавал очих ёстой... Ингээд хэдэн өдрийн дараа тэнд энэ асуудлыг хариулж чадах байнам гэв. 

	Инженер үзтэл, энэ тухай ярих илэрхий дургүй байгаа учир Гедеон Спилет цааш ярих гэж онц зүтгэсэнгүй орхив. Удалгүй галт уул улам хүчтэй нүжигнэж эхэлсэн боловч чулуун ордныхон бөх гэгч нь унтацгаасан байлаа. Нэгдүгээр сарын 4, 5, 6-ны өдрүүд өнгөрөв. Колоничид онгоц барих газар ажилласаар байлаа. Инженер чухам ямар учраас ингэж бүхнийг хурдан яаравчлан дуусгахыг шахан шаардаж байгаагаа тэдэнд тайлбарлаж хэлээгүй л байв. Франклин уул одоо бүхэлдээ догшин сүрлэг мушгирсан хар утаагаар бүрхэгджээ. Уулын өрхөөр одоо халуун дөлний оронд улайссан бүхэл бүтэн хад чулуу оргилон гарах болов. Тэдний зарим нь тэр дороо өрхөндөө эргэж ойчно. Юм бүхний инээдэмтэй талыг олох дуртай Пенкрофт энэ нь зөвхөн хөгжилтэй сонин зугаа шиг харагдах ажээ. 

	— Хараач, галт уул өөрөө өөртэйгөө сагсан бөмбөг тоглож байна! Галт уул циркийн жонглёрын дүрд тоглож байна! гэж тэр баясан хашхирна. 

	Үнэхээр галт уулын гаргаж шидсэн бодисууд нь ихэнхдээ түүний өрхний хонхорхойд буцан ойчих ажээ. Үүнээс үзэхэд газрын гүний хүчит даралтад шахагдсан хайлмаг нь өрхний дээд амсарт арай хүрээгүй байгааг мэдэж болох байв. Үүнийг гэрчилж чадах өөр нэг зүйл нь гэвэл халуун хайлмаг нь зүүн талынхаа хуучин цутгалангаар арайхан урсан гараагүй байгаа явдал байв. 

	Колоничид хөлөг онгон барих ажлаа дуусгахыг хичээн түргэлэн яарч байсан хэдий ч гэсэн тэд нар колонийн аж ахуйн бусад салаа мөчрийн ажлыг хойш тавьж бүрмөсөн орхиж чадсангүй. Үүнд юуны өмнө малын хашаа руу очиж, тэнд байгаа аргаль угалз, хонин сүргийн тэжээлийг нэмэн сэлбэж өгөх явдал чухал байлаа. Энэ ажилд, маргааш нэгдүгээр сарын 7-нд Айртон өглөө эрт явахаар шийджээ. 

	Урьд жирийн цагт малын хашаанд нэг хүн очоод бүх ажлыг нь хийж бардаагаар чадсаар байсан байтал

	— Айртон, би маргааш чамтай хамт явна шүү гэж инженерийн хэлэхийг сонсоод Пенкроф болон бусад колоничид маш их гайхжээ. 

	— Смит гуай юу гэсэн үг вэ! гэж Пенкроф гайхан хэлээд, — Хэрэв та явчих юм бол, бид маргааш хоёр биш бүр дөрвөн гараар дутуу болно шүү дээ! гэхэд инженер хариуд нь

	— Бид хоёр нөгөөдөр өглөө эргээд ирнэ. Би малын хашаанд очих хэрэгтэй. Галт уулын оргилолт ойроос ямар янзтай байх нь вэ очиж үзэх гэсэн юм гэв. 

	— Оргилолт! Дэлбэрэлт л гэх юм... Тэр дэлбэрэлтийг тийм их чухал юманд боддог юм байх даа! гэж Пенкроф бухимдан уцаарлан өгүүлэв. 

	Гэвч инженер Пенкрофын уцаарлан унтууцахыг үл хэрэгсэн маргааш өглөө явахаар болжээ. Герберт инженерийг дуртайяа дагаж явах байсан боловч Пенкрофыг уурлуулахаас төвөгшөөсөндөө энэ хүслээ Смитэд ил хэлж чадсангүй бүлгээ. 

	Нэгдүгээр сарын 7-нд Сайрус, Айртон хоёр өглөө эрт хос илж гөрөөс хөллөсөн тэргэнд суугаад малын хашаа руу тоос татуулан довтолгон одов. 

	Ой модон дээгүүр галт уулнаас гарсан бөөн утаа тасралтгүй бүрхэн нүүгэлтэх болжээ. Газар дээр ойрхон хөшиглөн бүрхэх энэ үүл нь зөвхөн ганц утаа ч төдий биш, бас галт уулын үнс, чандрууны өчүүхэн жижиг хумхаас тогтсон байв. Галт уулын чандрууд нь заримдаа газар буулгүй бүтэн сараар агаарт байж чадах тун хөнгөн билээ. Исландад 1783 онд нэг галт уул дэлбэрсний дараа бараг бүтэн жилийн турш тэр галт уулын чандруу нь агаарт тогтон байж, түүгээр нарны гэрэл чүү чамай нэвтрэн тусч байсан гэдэг.

	Гэвч ийм чандруу үүлнүүдийн зарим нь газар дээр хурднаар бууж ирдэг байна. Энд одоо яг тийм учрал нь тохиолджээ. Сайрус Смит, Айртон хоёрыг малын хашаа хүрээгүй явахад газрын өнгө гэнэт нэлдээ зэвхий саарал хучлагаар бүрхэгдэв. Мод, ургамал цөм энэхүү зэвхий нунтгийн зузаан тэгшхэн давхаргаар хучигджээ. Харин азаар энэ үед зүүн хойноос салхи хөдөлж энэ үүлсийг далайн зүг хөөн аваачив. 

	— Смит гуай, энэ чинь ямар хачин жигтэй үзэгдэл вэ! гэж Айртон гайхан хэлсэнд

	— Муугийн ёр доо гэж инженер хариулаад, — Энэхүү эрдэс чулуулгийн тоос чандруу бол, Франклин уулын дотор болж байгаа галт уулын ажиллагаа нь дээд талын өнгөндөө биш, түүний гал голомт газрын бүр гүн дор байгааг гэрчилж байгаа юм гэв. 

	— Гэвч үүнийг үнэндээ яагаад ч хориглон зогсоож чадахгүй шүү дээ тийм биз? гэхэд нь

	— Тийм үнэн. Бид зөвхөн уул хэргийн хааш болохыг харж суухаас өөр арга байхгүй. Айртон чи малын хашаанд хийх юмаа хийж байгаарай. Би Улаан горхины эх өөд өгсөж уулын өмнөд энгэр дээр юу болж байгааг очиж харъя. Тэгээд дараа нь... гэнгүүт нь

	— Смит гуай дараа нь яах гэж? хэмээн асуусанд

	— Дараа нь... хоёулаа Даккарын агуй руу очно... Би түүнийг очиж харах хэрэгтэй... Би хоёр цаг болоод буцаж ирнэ. Энэ хооронд бүх ажлаа амжуулсан байхыг бодоорой гэв. 

	Айртон малын хашаанд буцаж ирээд яагаад ч юм нэг л хачин үргэж жигшсэн байдалтай болсон аргаль угалзанд өвс тавьж өгөв. 

	Энэ хооронд инженер уулын урд энгэр өөд хурдан авиран гарав. Түдэлгүй тэрээр колоничид анхныхаа аяллын үед олсон хүхэрлэгийн оршдос байгаа газрыг олж очжээ. 

	Тэр өдрөөс хойш, эргэн тойрны байдал огт өөр болжээ! Түрүүнд энд зөвхөн ганц газраас утаа аяархан суунаглаж байсан бол, одоо арван гурван газраар, хүчирхэг том хөөргөөр хөөрөгдөж байгаа юм шиг хүчтэйгээр бөөн утаа боргилон олгойдож байв. Энэхэн орчимд газрын хөрс дотроосоо маш их даралтад шахагдан байгаа нь гарцаагүй ил ажээ. Орчны агаар нэлдээ хүхэр ба нүүрс хүчлийн уураар дүүрсэн байв. 

	Хөл доорх газар нь чичгэнэн хөдлөхийг Сайрус Смит тодорхой мэдэж байлаа. 

	Тэгээд инженер гэдрэг эргэж Франклин уулын энгэрийг хараад шинэ цооног дэлбэрэн гарах хараахан болоогүй байгааг олж мэдэв. Өрх дотроос баглагар хар утаа сагаж, улаан дөл үе үе улалзан, улайссан чулуун мөндөр газар дээр асгарна. Гэтэл хуучин цутгаланд халуун хайлмаг шинээр урссаны мөр огт үзэгдэхгүй байв. Энэ өрх дэх халуун хайлмагийн түвшин дээд амсрын ирмэгт арай хүрээгүй байгааг гэрчлэх ажгуу. 

	Дэлбэрэлт нь түрүүний эхэлчихсэн байсан бол надад дээр юм шиг санагдана. Ядахдаа халуун хайлмаг нь хуучин цутгалангаар урсахыг харж санаа амарсан байх сан... Гэтэл одоо бүр цоо шинэ газраар нэвчин дэлбэрэхийг хэн байг гэх бил ээ?.. Гэвч үүнд гол аюул нь байгаа биш. Капитан Немо үүнийг тун зөв тодорхойлон хэлжээ! Нээрээ үүнд гол аюул огт байгаа юм биш! хэмээн инженер дотроо бодож байв

	Сайрус Смит ингэж бодоод гэдрэг эргэв. Зам зуураа тэр, нэг мөчийн төдий ч амсхийхгүй байгаа газар доорх нүжигнэсэн их чимээг сонссоор явлаа. Үе үе байсхийгээд л газар дор тэсрэн дэлбэрэх лүгээ адил хүчтэй хүржигнэсэн чимээ гарч байв. 

	Өглөөний есөн цагт инженер малын хашаанд буцаж ирлээ.

	Айртон түүнийг хэдийний бэлэн хүлээж суужээ. 

	— Смит гуай, би малдаа тэжээл өгч дууссан гэж тэр угтан хэлэв. 

	— Өө их сайн байна, Айртон гээд

	— Эд нар нэг л хачин үргэмтгий болсон байх чинь вэ гэхэд

	— Аргагүй, эдний төрөлх зөн бэлгэ нь хөдөлсөн байх. Ерөөс төрөлх зөн бол худлаа байдаггүй. За Айртон одоо дэнлүүгээ ав, явъя гэсэнд Айртон

	— Мэдлээ гэв. 

	Тэрэгнээс мулталсан илж гөрөөснүүд малын хашаанд өвс хазалж байв. Сайрус Смит, Айртон хоёр хашааны хаалгыг сайн хаагаад далайн эрэг рүү явсан нарийн харгуйгаар орж, баруун тийш явлаа. Газрын өнгөн тал, дээрээс унах чандруунд туждаа бүрхэгджээ. Колоничид ой дотор нэг ч ан амьтан олж харсангүй. Тэр ч байтугай шувуунууд ч дүрвэж арилсан ажээ. 

	Үе үе салхи хөдөлж үнсэн чандрууг дэгдээхэд хүмүүс урдах замаа бүү хэл хоёр биеэ олж харж чадахгүй болж байв. Нүд, хамартаа юм оруулахгүйн тул тэр хоёр нүдээ аньж амаа алчуураар бөглөж явахаас өөр аргагүй болжээ. 

	Ийм байдалтай түргэн явахад тун хэцүү байлаа. Бас түүн дээрээс агаарын бүх хүчилтөрөгч хий шатаж дуусаад зөвхөн ганц амьсгалж үл болох азот хэмээх хий үлдсэн юм шиг амьсгалахад асар бэрх ажээ. Хоёр колоничид зуун алхам бүрд зогсож жаахан амсхийхэд хүрч байв. Ийм учраас тэр хоёр зөвхөн арван цагийн алдад, арлын баруун хойд талын эрэг хүрмэн чулуун хясаанд сая хүрч очжээ. 

	Айртон, Сайрус Смит хоёр саяын ширүүн бороотой шөнө тэднийг Даккарын агуйд удирдаж авчирсан хуучин замаар эгц хясаа руу бууж эхлэв. Үнэндээ ингэж өдөр гэгээтэйд буух нь шөнийнхийг бодвол аюул ослоор бага ажээ. 

	Энэ үед далайн татралт болж байсан учир тэр хоёр усны мандал дээр хүрээд агуйг амархан олов.

	— Энд өнөөх төмөр завь байх ёстой доо гэж инженерийг хэлэхэд

	— Энэ байна гэж Айртон хэлээд агуйны дугариг амны цаана уяатай байсан хөнгөн завийг нааш татаж авчрахад нь

	— За Айртон суу даа! гэв. 

	Айртон дэнлүүгээ завины урд хошуун дээр урьдаар тогтоогоод сэлүүрийг авч Сайрус Смит залуур дээр суухад хөнгөн завь харанхуй агуйны гүн рүү алгуурхан хөвж одлоо.

	Агуйн доторхыг өөрийн хүчирхэг хурц гэрлээрээ гийгүүлж агсан «Наутилус» ахиад байхгүй болжээ. Одоо ч гэсэн усны гүн дор түүний хүчирхэг машинууд цахилгаан гэрэлтүүлэгчийг нь тэжээн ажиллуулж байж магадгүй хэдий боловч, далайн усны асар зузаан давхар дороос ганц ч гэрэл гадагш нэвтэрч үл чадах ажгуу. 

	Хоёр колоничийн авч явсан дэнлүүний гэрэл хэдий сулхан боловч завиа агуйн ханыг дагуулан авч явахад бүрэн хүрэлцээтэй байлаа. Агуйн анхны энэ хэсэгт огт чимээ аниргүй ажээ. Харин цааш гүнзгийрэн орох тусам галт уулын дотор булгилан оволзох галын нүжигнэх их чимээ улам улам тодорхой сонсогдсоор байв. 

	— Галт уул хүнгэнэн шуугьж байгааг дуулж байна уу? гэж Айртон асуув. 

	Удалгүй тэр чимээний хажуугаар хүхрийн өтгөн уур манан инженер тэр хоёрын ам хамраар орж амьсгалыг нь бачимдуулан галт уулын ажиллагааг аргагүй тодорхой болгож эхэллээ. 

	— Капитан Немогийн айж байсан юм нь чухам энэ дээ гэж царай нь цайж амьсгаа нь давхацсан инженер амандаа шивгэнэв. Тэгээд тэр Айртон тийш эргэж юутай ч гэсэн эцэст нь хүртэл яваад үзье! гэж чангаар хэлэхэд нь

	— Мэдлээ! гэж хэлээд Айртон хүчлэн сэлүүрдэж эхлэв.

	Хорин минут хэртэй болоход завь агуйн хананд тулж зогсов.

	Сайрус Смит дэнлүүгээ авч, суудал дээрээ босоод галт уулын төв голомтын газар доорх нуурын уснаас тусгаарлан бүхий энэ ханыг гэрэлтүүлэн харж үзэв. Энэ хана хэдий хэр зузаан бол? Хэдэн зуугаад тохой зузаан юм уу, эсвэл арваадхан тохой нимгэн юм уу, үүнийг инженер тодорхой мэдэхгүй байсан хэдий боловч хананы цаанаас нэвт сонстох чимээний байраар бодоход тэр нь тийм зузаан биш бололтой ажээ. 

	Инженер ийнхүү өөрийн өндрийн хэмжээгээр агуйн ханыг харж үзсэнийхээ дараа дэнлүүгээ сэлүүрийн үзүүрт уяж дээд хэсгийг ажиглан үзэв. Гэтэл тэнд нэгэн өчүүхэн ангархай цаваар агуйн агаарыг хордуулан бүхий хүхрийн уур нэвчин гарч байлаа. Ийм ан цавууд хананы хаагуур хаагуур гарсныг тодорхой харж болохоор байв. Тэдний зарим нь бүр усны мандал хүртэл урт байв. Сайрус Смит дэнлүүгээ доош буулгаад гүн их бодолд дарагдан зогслоо. 

	Тэгснээ тэр:

	— Капитан Немо үнэхээр зөв хэлжээ! Гол аюул нь энд байна. Асар их аюул гэж шивгэнэн хэлэв. 

	Айртон үг дуугарсангүй. 

	Сайрус Смитийн дохиогоор тэр дахин сэлүүрдэж эхэлсэн бөгөөд үүнээс хагас цаг өнгөрөхөд тэдний завь, Даккарын агуйны амсар дээр хүрч ирлээ. 

	
АРВАН ЕСДҮГЭЭР БҮЛЭГ

	Сайрус Смитийн тооцоо. Колоничид хөлөг онгоц барих ажлаа түргэлэв. — Малын хашаанд эцсийн удаа очсон нь. — Гал усны харшилдаан. — Арал дээр юу үлдэв. — Колоничид онгоцоо усанд тавихаар шийдэв. — Гуравдугаар сарын 8-аас 9 болох шөнө. 

	 

	Нэгдүгээр сарын 8-нд маргааш нь малын хашаанд хонож, тэнд яаралтай чухал ажлаа хийж дуусгаад Сайрус Смит, Айртон хоёр чулуун ордондоо буцаж ирэв.

	Инженер буцаж ирмэгц бүх колоничдыг цуглуулж, эгэл хүний хүчээр эргүүлэн няцааж үл чадах асар их аюул занал Линкольн аралд тулгаран байгааг тэдэнд ярьж өгөв. 

	— Нөхөд минь! хэмээн тэр их л сэтгэл хөдөлсөн байртай ярьж эхэлсэн нь, — Линкольн арал нь манай бүх орчлон дэлхийн адил тийм урт удаан оршин тогтнох бусад газар оронтой огт адилгүй ажээ. Энэ арал яах аргагүй сүйрэх тавилантай бөгөөд үүний шалтгаан нь өөртөө байна. Энэ аюулыг юугаар яагаад ч зайлуулж чадахгүй гэв. 

	Колоничид бие биеэ дэмий л гайхан харж байснаа инженерийг гөлрөн ширтэв. 

	Тэд нар түүний саяны үгнээс юу ч ойлгосонгүй. 

	— Та тодорхойхон ярьж өгөөч! гэж сэтгүүлч гуйв. 

	— Тэгье би одоохон тайлбарлаж өгнө. Үнэнийг хэлэхэд капитан Немо тэр нэгэн өдөр надтай ганцаараа хэдэн минут үлдэхдээ хэлж өгсөн зүйлийг яг дамжуулан ярья, гэхэд нь

	— Капитан Немо гэнэ ээ? хэмээн колоничид дуу алдан гайхав.

	— Тийм ээ. Тэрээр нас барахынхаа өмнө бидэнд дахиад нэг хайр хишгээ хүртээхийг хүссэн юм гэхэд нь

	— Тэгэхдээ сүүлчийнх нь биш! гэж Пенкроф хашхираад, — Тэр нас барсан боловч одоо хүртэл бидэнд олон удаа хайр хишгээ үзүүлсээр байгааг та нар мэдэж байна уу? гэв. 

	— Тэгээд капитан Немо танд юу ярьсан бэ? гэж сэтгүүлч асуув.

	— Одоо би энийг та нарт ярьж өгье гэж инженер хариулаад, — Линкольн арал нь Номхон далайн бусад арал хойгуудаас тун өөр нөхцөлд байгаа юм. Капитан Немогийн надад хэлж өгснөөр байгалиас тогтсон нэгэн онцлогийнхоо уршгаар уул арлын доод суурь нь эрт орой аль нэгэн цагт бут үсрэх ажээ, гэнгүүт нь

	— Линкольн арал бут үсрэх ий! хэмээн Пенкроф инженерийг эгнэгт хүндэтгэн үздэг байтлаа энэ удаа тун тоомсоргүй мөрөө хавчисхийж, — Энэ ч дэмий үг байх аа! гэв. 

	— Пенкроф оо, чи урьдаар миний үгийг сонс гэж хэлээд инженер цааш үргэлжлүүлэн, — Капитан Немогийн хэлснийг би өчигдөр Даккарын агуйд очиж өөрийн нүдээр үзээд үнэн болохыг бүрэн итгэж мэдлээ. Тэр агуй, газар доогуур, бүр галт уулын тэхий дунд хүртэл үргэлжлэн явж, түүнээс зөвхөн нимгэн ханаар тусгаарлагджээ. Энэ хананд маш олон ан цав гарч түүгээр хүхэрлэг хий агуй дотор савсан орж байна гэхэд нь

	— За тэгээд яагаа вэ? гэж Пенкроф царайгаа барайлган асуув. 

	Далайчийн ийнхүү дурамжхан байгааг үл хайхран инженер үргэлжлэн цааш өгүүлсэн нь

	— Эдгээр ан цавууд, хүчтэй даралт, шахалтад улам ихсэн цуурч хүрмэн чулуун хана бага багаар хэлтийн түрэгдсээр тун их удалгүй газар доорх нуурын ус галт уул руу урсан орох замыг нээж нурж унах юм гэдгийг би мэдлээ гэхэд нь

	— Тэгвэл бүр сайн болно доо. Далайн ус галт уулыг унтрааж тэгээд бүгдээрээ нам тайван болж өнгөрнө биз! гэж Пенкрофыг бас л бууж өгөлгүй мөчөөрхөн хэлсэнд инженер нэлээд ширүүнээр

	— Тийм ээ, Пенкроф оо, энэ чинь ёстой өнгөрөх гэгч болно доо! Далайн ус хүрмэн чулуун ханыг эвдэн нурааж халуун хайлмаг буцлан булгилж байгаа галт уулын төв голомт руу цутгах тэр өдөр бол Линкольн арлын эцсийн өдөр болох билээ. Ингээд энэ арал, хэрэв газар дундын тэнгис Этна хэмээх галт уулыг гэнэт үерлэн авбал Сицилийн арал хэрхэн дэлбэрэхийн адил агаарт бут үсрэн хийсэх болно! гэв. 

	Колоничид хариу юу ч хэлсэнгүй. Линкольн арлыг нь ямар их аймшигт аюул заналхийлж байгааг тэд нар одоо тодорхой ойлгож мэджээ.

	Сайрус Смит тулгаран буй энэхүү аюул гамшгийг өчүүхэн ч өсгөж нэмээгүй гэдгийг хэлэх хэрэгтэй. Нуур буюу далайн бараг эрэг дээр оршиж байгаа галт ууланд ус цутган орох зам нээгдэх юм бол түүнийг дор нь унтраан дарж болох юм шиг олонх хүмүүс одоо хүртэл бодож байжээ. Гэтэл ингэж ус орох үед час улайссан уурын тогоонд гэнэт хүйтэн ус ихээр хийхэд хага үсэрдгийн нэгэн адил бөмбөрцгийн тэр нэгэн хэсэг газар дэлбэ үсрэн агаарт хийсэх юм гэдгийг тэдгээр хүмүүс мэдээгүйн харгай билээ. 

	Хэдэн мянган градус халж улайссан бин битүү юманд орсон ус нь агшин зуур уур болон хувирна. Гэтэл уур нь уснаас их зай эзлэх учир түүний шахалтын хүчинд ямар ч хана туурга тэсэхгүй билээ. 

	Ийнхүү Линкольн аралд асар их аюул гамшиг тулгаран байгаа бөгөөд нэг үгээр хэлэхэд энэ арал Даккарын агуйны хана далайн хүчирхэг түлхэлтийн хүчинд хэдий хэр тэснэ вэ, мөн тэр хэрийн тогтож, орших хугацаатай болжээ гэдэгт эргэлзэх явдалгүй байлаа. Энэ хугацаа сар буюу долоо хоногоор бус харин бүр өдөр буюу цагаар хэмжигдэх болсон ч байж магадгүй билээ!

	Колоничид анхандаа маш их харамсан гутрав. Тэд нар өөрсдөд нь тулгаран байгаа аюул гамшгийн тухай огтхон ч бодсонгүй харин өдий болтол амин тэжээлийг нь залгуулж байсан хоёр дахь эх орон нь болсон энэ арлаа ийнхүү зайлшгүй сөнөх болсонд туйлгүй ихээр гашуудан гуньжээ... Хэчнээн их хөдөлмөр тэмцэл хий үрэгдэх нь энэ вэ!

	Пенкрофын хацар дээгүүр бөөн бөөн нулимс бөмбөрөх бөгөөд тэрээр түүнийгээ нуухыг ч оролдсонгүй. Гэвч колоничид бол, санаа сэтгэлээр унаж, сүүрс алдахаас өөр юм хийж чадахгүй арчаагаа алдсан улс биш билээ. Тэд нар энэ асуудлыг түргэн зуур хэлэлцэж дууссаны дараа, өөрсдийнхөө амь насыг аврах эцсийн ганц арга бол хөлөг онгоцоо хурдан барьж дуусгах явдал мөн гэж шийдэж тогтжээ. 

	Ингээд ажилдаа бүгд шаламгайлан оров. Одоо газраа хагалж, үр тариа хурааж, ан хийж, чулуун ордны санг хүнс тэжээлээр арвитгаж дүүргэхийн хэрэг юу бил ээ? Энэхүү санд одоо бэлэн байгаа зүйл нь, хамгийн алс холын аянд явлаа ч гэсэн хөлөг онгоцныхны хэрэгцээнд харааж дүүрэн хүрэлцээтэй ажээ. Харин хамгийн гол чухал нь, аюул гамшиг эхлэхээс өмнө амжиж онгоцоо бэлхэн болгох явдал байв.

	Колоничид улангассан юм шиг ум хумгүй хурдан ажиллаж байлаа. Нэгдүгээр сарын 23-н гэхэд хөлгийн хулдцын тал хувь нь дууссан байв. Энэ өдрийг хүртэл галт уулын гадаад байдал өөрчлөгдсөнгүй Франклин уулын орой дээр урьдын адил өтгөн утаа олгойдон багларч, өрхнөөс нь урьдын адил улайссан чулуу шидэгдэж, урт улаан дөл дээш цухалзан байв. Гэтэл нэгдүгээр сарын 23-наас 24 болох шөнө, өрхний хонхорт алгуурхан дүүрсэн халуун хайлмагийн даралтын хүчинд уулын дээд шовх орой дэлбэ үсэрч аймшигтай чанга нирхийн дуугарав. Колоничид анхандаа арал тэсэрлээ гэж боджээ. Тэд нар чулуун ордноосоо бачимдан гүйж гарцгаалаа. 

	Шөнө дундын хоёр цаг орчим болж байв. 

	Тэнгэр тэр чигээрээ гүн улаан болжээ. Мянгаад метр сүндэрлэсэн, уулын хэдэн сая тонн хүнд аварга том шовх орой арлыг угт нь хүртэл донсолгон чичрүүлсээр доошоо нуран унаж байв. Харин азаар уулын орой нь хойшоогоо баахан түлхүү хазгай байсан учир уулнаас далайн эрэг хүртэл үргэлжилсэн элсэрхэг хөндий дээр унасан бүлгээ. Зад үсэрсэн өрхний амсраар одоо, тэнгэр огторгуй тэр чигээрээ асан шатах лугаа адил аймшигт хурц дөл бадран дүрэлзэж байв. Мөн энэ үед халуун хайлмаг аяга дүүрсэн ус халих адил шинэ өрхнийхөө ирмэгээр бялхан давж уулын хажуу руу үй түмэн гал могой шиг гулган бууж харагдана. 

	— Малын хашаа, хайран мал минь! гэж Айртон халаг хуухай тавив.

	Үнэхээр халуун хайлмагийн урсгал шинэ өрхнөөсөө халгин гарч арлын хамгийн үржил шимтэй газрыг сүйтгэн баллахыг завдан байх бөгөөд энэ аюулд хамгийн түрүүн, Улаан горхины эх болон Якамарын ой хэлмэгдэх байлаа. 

	Айртоны айж ширвэгдсэн дуунаар колоничид илж гөрөөсний жүчээ тийш гүйлдэн очиж, агшин зуур тэргээ хөллөө. Хүн бүхэн малын хашаанд амжин хүрч, тэнд хориотой малыг бушуухан гаргах юм сан гэдэг ганц юм бодож байлаа. Өглөөний гурван цагийн үед тэд хашаанд хүрч ирэв. Аргаль угалзны майлалдах чимээ бүр бээр хэртэй хол газраас сонстох нь тэдгээр адгууснууд хэчнээн их айж бачимдсаныг илтгэх ажээ. Галын оч чандруу, газарт асгаран бууж, хуурай өвс авалцан дүрэлзэнэ. Тэр түймэр аль хэдийн хашаанд хүрч авалцсан байлаа. 

	Айртон хаалганы хоёр хавтсыг тэр чигээр нь тэлж хаясанд айж бачимдсан адгууснууд агшин зуур хашаанаас гүйн гарч, хандсан зүг бүрдээ тархан гүйлдэв. 

	Үүнээс хойш нэг цаг хэртэй болоход буцалмал хайлмаг малын хашаанд цутган ирж, түүн дотуур урссан горхийг хуурайлан хатаагаад Айртоны байшинг хуурай сүрэл шиг түймэрдэж, бүх хашааг түдэлгүй юу ч үлдээлгүй өрөвхийжээ. 

	Ийнхүү малын хашаа оргүй арилав! Хүн ийм аюул гамшгийн өмнөөс эсэргүүцэн тулах ямар ч чадал тэнхээгүй учир колоничид үүнтэй тэмцэх гэж огт оролдсонгүй. 

	Нэгдүгээр сарын 24 боллоо. Сайрус Смит ба түүний нөхөд чулуун ордондоо буцаж харихын өмнө халуун хайлмаг чухам хаашаа урсаж байгааг нарийн сайн олж мэдэхээр тогтов. Франклин уулнаас зүүн тийш газрын хөрс бага зэрэг хэвгий учир, хэдийгээр Якамарын ой замд нь байлаа ч гэсэн халуун хайлмагийн урсгалд Алсын барааны өндөрлөг авхуулж болох аюултай билээ. 

	— Биднийг халуун хайлмагаас нуурын ус хамгаална гэж Гедеон Спилетийг хэлэхэд, 

	— Магадгүй дээ гэж инженер товчхон хариулав. 

	Колоничид галт уулын шовх орой унасан хөндийд очиж үзэх гэсэн боловч халуун хайлмагийн урсгал тэдний замыг хаасан байлаа. Халуун хайлмаг хоёр газраар урсаж байсан бөгөөд үүнд нэг нь Улаан горхины саваар, нөгөөдөх нь Хүрхрээт голын саваар тус тус урсан байлаа. Тэр хоёр голын ус, халуун хайлмаг хүрсэн даруйд уур болон ширгэсэн ажгуу. 

	Сүртэй бараатай шовх оройгоо алдсан галт уул одоо, танигдмааргүй өөр болжээ. Шинэ өрхийн амсар дахь хоёр сэтэрхийгээр халуун хайлмаг тасралтгүй бялхан гарч улмаар хоёр их салаа болон урсаж байв. Тэр өрх дээрээс бүх огторгуйг бүрхэн хучсан өтгөн хар үүлэнд тултал, аварга сүрт бөөн улаан гал, баглагар хар утаа цаг ямагт олгойдон байв. 

	Сүртэй чанга дэлбэрэх чимээ газар доорх нүжигнээнтэй нийлж, тасралтгүй их хүнгэнэсэн дуу болон, агаарт нүргэлэн байлаа. Өрхний нүхнээс гүн улаан болтлоо улайссан том том үхэр чулуу дээш харваж, тэнгэрт хэдэн мянган тохой өндөр хөөрөөд тэнд аймшигтай чанга дуугаар тэсэрч, үй түмэн оч болон бутарна. Тэр очис огторгуйд зогсоо зайгүй зуралзан харваж байлаа. 

	Өглөөний долоон цагийн үед, ойн захад зогсож байсан колоничид яаран буцахаас өөр аргагүй болсон бөгөөд юу гэвэл тэдний эргэн тойронд тэнгэрээс, улайссан чулуу зай завсаргүй асгарах болсноос гадна, Улаан горхины саваас хальсан халуун хайлмаг тэдний буцах замыг боохоор завдаж байв. 

	Якамарын ойн захад анхны мод авалцан шатлаа. Модны шүүс чийг агшин төдийд ууршин дэгдэж, модны голууд нь тэсрэх бөмбөг лүгээ адил дэлбэрч байв. Хатаж өмхөрсөн мод нь чүдэнзний толгой шиг дүрсхийн авалцах ажээ. 

	Колоничид байн байн эргэж харсаар, чулуун ордон тийшээ яаран явав. Халуун хайлмаг газрын хэвгий рүү, тун хурдан урсах учир хойноос нь бараг гүйцэн алдаж, тэднийг улам ч тэвдүүлнэм бүлгээ. 

	Энэ хооронд, Улаан горхины хөндийгөөр орж ирсэн халуун хайлмагийн гол урсгал цаг тутам улам аюултай болсоор байв. Улаан горхинд тулсан ойр хавийн бүх ой мод тэр чигээрээ түймэрт авхуулжээ. Айх мэт бөөн хар утаа агаарт олгойдон модны орой дээгүүр намхан нүүгэлтэн хөшиглөнө. 

	Колоничид Улаан горхины эхээс хагас бээр хэртэй газар нуурын эрэг дээр ирж зогсов. Одоо тэдний амьдрах, үхэх асуудал шийдвэрлэгдэх ёстой болжээ. 

	Сайрус Смит өөрөө зүйл зүйлийн аюул гамшгийг нүдээр үзэж нүүр тулж зүгширснээс гадна, өөрийн нөхдийг бас аймхай хулчгар улс биш болохыг мэдэх учир, тухайн байдлыг тодорхойлж ийн өгүүлрүүн:

	— Нуурын ус нэг бол халуун хайлмагтай урсгалыг зогсоож арлын энэ хэсгийг бүрэн сүйрэхээс аварна. Эсвэл энэ хайлмаг Алс Өрнөдийн ой тийш урсаж арал дээр ганц ч ширхэг мод, ургамал үлдэхгүй болно. Хэрэв ийм болбоос бид цулгай нүцгэн хадан дээр үлдэж үхлээ хүлээхээс өөр аргагүй болой. Гэвч энэ арал маань удахгүй дэлбэрэх учир бид төдий л удаан хүлээхгүй буй заа гэж найднам.

	— Тэгэхээр хөлөг онгоц барих ажлаа ч бас цааш үргэлжлүүлэх хэрэггүй юү? гэж Пенкрофыг гараа цээжиндээ зөрүүлж хэнэггүй тайван асуусанд, 

	— Үгүй тэгэхгүй Пенкроф минь. Бид эцсээ хүртэл тэмцэнэ! гэж инженер хариулав. 

	Энэ үед халуун хайлмагийн үер Алс Өрнөдийн захад бараг хүрсэн байв. Гэвч эндэхийн газрын хөрс нь огт өөгүй тэгшхэн бөгөөд, хэрэв энд жаахан өгсүүр байсан сан бол, тэр нь хайлмагийн урсгалыг тогтоож саатуулах юм уу, ядахдаа зүг чигийг нь өөрчилж чадах билээ. 

	— Ажилдаа оръё! гэж Сайрус Смит хэлэв. 

	Колоничид инженерийн энэ үгний уг санааг дорхноо ойлгосон бөгөөд хайлмагийг нуур тийш урсгахын тул далан барих хэрэгтэй байлаа.

	Колоничид хүрз, царил, сүх авчрахаар онгоц барих газар тийш гүйлдэв. Тэд нар хэд хэдэн мод цавчин унагааж гурван тохой өндөр, хэдэн зуун алхам урт нэг ёсны далан хаалт шиг юм байгууллаа. Түүнийг хийхэд гурван цаг гаруй болсон боловч, хийж дууссаныхаа дараа бодоход нэг мөчөөс илүү ажиллаагүй юм шиг тэдэнд санагдсан ажгуу.

	Энэ далан нь тун азтай амжиж дууссан бөгөөд, улайссан халуун урсгал өндөрлөгийн хормой өөд өгсөн эхлэв. Тэр халуун хайлмаг, үерлэсэн гол лугаа адил бялхан тэлж өөрийн замд тохиолдсон цор ганц саад болох Алс Өрнөдийн ойг түймэрдэхээр заналхийлэн байв. Гэвч колоничдын барьсан далан түүний түрэлтийг тун сайн саатуулж чадсан учир тэр нь гэнэт нуур тийш огцомхон эргэж хориод тохой өндрөөс асгаран цутгаж эхэллээ. 

	Колоничид энэхүү гал усны харшилдааныг амьсгаа даран харж зогслоо. 

	Энэхүү гал, усны харшилдаан нь ямаршуу гайхам сүрлэг үзэгдэл болохыг хэлээд баршгүй бил ээ? Ус нь, халуун хайлмаг хүрмэгц хөөсрөн бургиж ууршин дэгдэнэ. Бөөн их уур, гэнэт онгойлгосон уурын тогооны цоргоор багсран гарах лугаа адил маш өндөрт цоргин гарч байв. Гэтэл нуурын ус хэчнээн арвин их ч гэсэн энэ тулалдаанд зайлшгүй ялагдах нь тэр даруй илэрхий болсон бөгөөд юу гэвэл нуурт нэмэн орох цутгалангууд ширгэсэн байхад харин халуун хайлмаг нь галт уулын өрхнөөс тасралтгүй урсан ирсээр байгаа билээ. 

	Нуурт орсон халуун хайлмагийн эхний хэсэг агшин зуур царцаж, хавтгай чулуу болон хувирав. Гэвч энэ хавтгай дээгүүр шинэ хайлмаг урсан ирж, нуурын гүнд хүрсэн хойно сая царцаж байлаа. Ийнхүү нуурын сав галт уулын хайлмагаар аажмаар дүүрч эхэлсэн боловч, нэг ч ус гадагш хальсангүй. Юу гэвэл тэр чинээний асар их ус уур болж агаарт дэгдсэн ажээ. Урьд, нуурын толигор мандал тайвнаар мэлтэлзэн байсан тэр газар одоо уур манан савсуулсан халуун хад асга, эмх замбараагүй овооролджээ... Ус, аргагүйн эрхэнд галд ялагджээ... 

	Гэвч галт уулын халуун хайлмагийг колоничид ийнхүү Грант нуурт оруулж чадсанаар хэдэн өдөр амсхийх чөлөөтэй болсон бөгөөд Алсын барааны өндөрлөг, чулуун ордон, онгоц барих газар зэрэг нь нэг хэсэгтээ хайлмагийн урсгалаас хамгаалагдсан байна. Энэ хэдэн өдрийг амжин ашиглаж, онгоцны хажуу бөөрийг хулдацлаж дуусгаад улмаар давирхайдах хэрэгтэй байлаа. Ингэсний дараа онгоцоо усанд тавьж болох бөгөөд үлдсэн дутууг усан дээр гүйцээж хийх гэж боджээ. Ингэх нь үнэндээ юу юугүй тэсрэх дэлбэрэхээр завдан буй хуурай газарт байснаас аюул ослоор үлэмж бага билээ. 

	Колоничид дараачийн зургаан хоногийн турш, нэгдүгээр сарын 25-наас 30 хүртэл, хөлөг онгоц барих газар, хүн бүр дөрвөн хүний хийхийг гүйцэтгэн тасралтгүй ажиллажээ. Галт уулын улалзан бадрах туяа нь шөнийн цагт өдөр лүгээ адил саруул гэгээтэй болгох учир тэд нар хоногт хоёроос гурван цаг унтаж бусад бүх цагт нь ажлаа хийж байв. Галт уул оргилон оргилсоор боловч хүч нь яльгүй суларчээ. Энэ нь колоничдод үнэхээр их ая завшаан байсан бүлгээ. Ингэж намдаагүй аваас Грант нуурын сав бараг бүхэлдээ халуун хайлмагаар дүүрч шинээр урсан ирэх халуун хайлмаг нь онгоц барих газар болон Алсын барааны өндөрлөгийг зайлшгүй авах ёстой байсан ажээ. 

	Гэвч арлын энэ хэсэг арай хийж тогтон үлдсэн ч гэсэн баруун талын эрэгт байдал тун муугаар эргэсэн байв. 

	Хүрхрээт голын савыг дагаж урссан халуун хайлмагийн хоёр дахь салаа нь тэгшхэн тал газар ямар ч саад хаалттай дайралдалгүй улам өргөжин хальсаар Алс Өрнөдийн ойн баруун захад хүрч очжээ. Зуны аагим халуунд хатаж хагссан мод дорхноо авалцан шатаж асар их ой нэлдээ түймрийн галаар бүрхэгдэв. 

	Үхтлээ айж сандарсан бодон гахай, шоо бар, алтан туулай болон араатан жигүүртэн гэх зэрэг бусад бүх адгуусан бөмбөрцгийн боомт орох замын чанад дахь Ачлалт гол ба хар намаг тийш хуйлран дүрвэж байлаа. Гэвч колоничид хамгийн аюултай шоо барыг ч хайхрах амжилгүй, өөрсдийн ажилд улайран шамдаж байв. Тэд нар одоо боржин чулуун ордондоо бүр ирэхээ больсноор барахгүй Хонгилдоо ч очиж чадахгүй, замдаа цагаа дэмий үрэхгүйн тул онгоц барих газрынхаа тэнд тэр дороо майханд унтдаг болжээ. 

	Сайрус Смит сэтгүүлч хоёр өдөр бүр Алсын барааны өндөрлөг дээр гарч ажилладаг байлаа. Хааяа тэдэнтэй хамт Герберт явах бөгөөд зарим үед Пенкроф ч явалцдаг байсан билээ. Пенкроф хайрт арлынхаа сүйрэн устаж байгааг сэтгэл төвшин зүгээр харж сууж яахин чаднам. 

	Тэгээд ч алс барааны өндөрлөгөөс тэдний нүдэнд үзэгдэх зүйлс нь үнэхээр сэтгэл түгшим сүртэй ажээ... арал дээр битүү бүрхсэн их ой тайгаас зөвхөн Могойт хойгийн үзүүрт ургасан бяцхан төгөл үлдсэн байв. Газар бүхэн түжийтэл шатсан хар хожуулууд цоохортоно. Хэдхэн хоногийн өмнө нялх ногоон навч нахиагаа сайжруулан гялалзаж байсан энэ хэсэг одоо, арлын хойд талын элсэн манхнуудаас ч долоон дор хувхай хоосон болжээ. Халуун хайлмаг арлын бүх талбайн дөрөвний гурван хувийг хучсан байв. Хүрхрээт ба Ачлалт голын ус бүрмөсөн хатаж ширгэжээ. Хэрэв Грант нуурт нэг хэсэгхэн жаахан ус үлдээгүй сэн бол колоничид лав хатаж үхэх байсан билээ. Аз болоход нуурын өмнөд хэсэг халуун хайлмагт төдий л их автсангүй, нэгэн багаахан цөөрөм болж хувирсан учир, Линкольн арал дээрх бүх цэвэр ус гэхэд ганц энэ болсон бүлгээ. 

	Сав саяхан хүртэл арвин устай гол горхинуудтай, өтгөн шигүү ой модтой, халиуран ганхах тариалантай үржилт баян энэ арал одоо харахад ямаршуу уйтгар гунигтай болсныг үгээр хэлэхэд бэрх... Энэ арал нь одоо үржил шимгүй, хувхай хоосон хадан хясаа болж хувирсан бөгөөд хэрэв чулуун ордны хөмөргөнд хүнсний нөөц байгаагүй сэн бол колоничид удалгүй өлбөрч үхэх байсан билээ.

	— Энэ бүхнийг хараад зүрх шимшрэх юм гэж Гедеон Спилетийг нэг удаа хэлэхэд, 

	— Тийм ээ, Спилет минь. Ганцхан л бид онгоцоо амжиж дуусгах юм сан? Энэ бол бидний амь аврагдах сүүлчийн ганц найдвар юм! гэж инженер хариулав. 

	— Сайрус аа танд, энэ галт уул амсхийсэн юм шиг санагдахгүй байна уу? Өрхнөөс нь халуун хайлмаг урсан гарсаар байгаа боловч урьдынхыгаа бодвол үлэмж багассан байна шүү гэхэд нь

	— Энэ бол онц шалтаг болж чадахгүй гэж инженер хариулаад, — Газар доорх гал унтраагүй бөгөөд далайн ус түүн рүү хэзээ ч цутган орж болох билээ... Ерөөс бид гал гарч дарийн сан нь өнөө биш юм аа гэхэд маргааш зайлшгүй гал авалцан тэсрэх гэж байгаа онгоцон дээрх зорчигчидтой адил байнам. За Спилет ээ, ажил руугаа буцъя. Бид нэг ч мөч хоосон өнгөрүүлж болохгүй гэв. 

	Дараачийн найм хоног буюу хоёрдугаар сарын 7 хүртэл галт уулын өрхнөөс халуун хайлмаг тасралтгүй урсан гарсаар байсан боловч тэр нь урьд эзэлсэн талбайнаасаа илүү хальж гарсангүй. Сайрус Смит тэрхүү халуун хайлмаг онгоц барих газрын байрласан далайн эрэг дээр хальж ирэх вий гэж тун их айж байсан бөгөөд хэрэв тэгвэл амь аврагдах эцсийн найдвар нь устаж арилах билээ. Ийн байтал газар үе үе дороосоо хүчтэй доргих болж, колоничдын сэтгэлийг түгшүүлж эхэллээ. 

	Хоёрдугаар сарын 20 болов. Хөлөг онгоцыг усанд тавихад наана хаяад сараас багагүй хугацаа хэрэгтэй байв. Гэтэл амь зууж байгаа арал нь энэ хүртэл тэсэх, эсэхийг хэн мэдэх бил ээ?

	Пенкроф, Сайрус Смит хоёр онгоцныхоо их биеийг давирхайдаж дуусмагц л усанд тавихаар шийдэж байв. Дээд тавцан, тоног төхөөрөмж бусад бүх зүйлсийг усан дээр гүйцээн хийж болох билээ. Ийм учраас колоничид, онгоцны хажуу бөөрийг хулдацлаж дуусгахад хамаг хүчээ шавхаж байв. 

	Энэ ажил гуравдугаар сарын 3 хүртэл үргэлжиллээ. Одоо Пенкроф арваад хоногийн дараа хөлөг онгоцоо усанд тавьж болно гэж үзэж байв. 

	Энэ арал дээр ирснээс хойш дөрөв дэх жилийн нүүр үздэг дээрээ өдий чинээн их хүнд хүчир зовлонг туулах хувь ноогдсон колоничдын сэтгэлд амь аврагдахын өчүүхэн найдвар дахин сэргэж эхлэв. Өөрийн үнэнхүү дасаж идээшсэн арлыг сүйрч хувхайрсныг харахдаа цаг ямагт гүн их гунигт дарагдан явах болсон Пенкрофын сэтгэл ч бага зэрэг сэргэсэн мэт болжээ. Гэвч энэ нь Пенкроф сүүлийн үед зөвхөн ганц хөлөг онгоцныхоо тухай бодохын учраас ийм болъюу.

	— Бид онгоцоо дуусгаж амжина. Та хараад байгаарай заавал дуусгана! Энэ нь яах аргагүй цаг үеэ олох юм! Юу гэвэл намрын улирал хэдийний эхлээд, хэдхэн хоногийн дараа намрын өдөр шөнө тэнцэх үе эхэлнэ! Хэрэв хэрэгтэй бол бид Табор арал дээр өвөлжиж болох юм. Линкольн арал дээр байгаад Табор дээр очих ч гэж дээ!... Ай даа би тун хувьгүй хүн юм! Ийм гай гамшиг учирна гэж хэн бодох билээ дээ? гэж тэр үглэнэ. 

	Ингэж улиглах бүрийд нь инженер

	— Түргэлэх л хэрэгтэй! гэж ямагт хариулдаг байв. 

	Тэгээд ч колоничид нэг ч хором хоосон өнгөрүүлэлгүй шамдан ажилласаар байлаа. 

	— Смит гуай, хэрэв капитан Немо амьд мэнд байсан бол ийм аюул тохиолдох байсан уу, үгүй юу та юу гэж бодож байна гэж Набыг нэг өдөр инженерээс асуусанд

	— Тохиолдоно оо, Наб минь гэж инженер хариулав. Тэгэхэд нь Пенкроф Набын чихэнд очиж

	— Би лав итгэхгүй байна гэж шивгэнэн хэлэхэд

	— Би ч бас адилхан гэж цаадах нь мөн л шивгэнэн хариулсан бүлгээ. 

	Гуравдугаар сарын эхний долоо хоногт Франклин уулын гадаад байдал үнэхээр аймаар сүртэй болжээ. Шилэн утас шиг, халуун хайлмагийн хэдэн мянган жижиг урсгал түүний хажуу руу борооны ус лугаа адил урсан гоожиж байв. Өрхнөөсөө улам улам их халуун хайлмаг тасралтгүй нэмэн гаргаж тэр нь урьд царцсан үе дээгүүрээ халин, арал дээр үлдэж хоцорсон бүгдийг сүйтгэн устгаж байлаа. Халуун хайлмагийн нэгэн тийм сүрхий урсгал Грант нуурын баруун урд эрэг дагуу урсаж Алсын барааны өндөрлөгийг авав.

	Байгалийн хүчний сүүлчийн энэ гамшиг нь колоничдод хамгийн их хор хөнөөлтэй нь байсан бөгөөд салхин тээрэм, агтын саравч, шувууны байр ор мөргүй арилан устжээ. Харин айж сандарсан шувууд л тал тал тийшээ бутран нисэж, амь зулбаж амжсан бүлгээ. Топ, Бархас хоёр тун их сандарч бачимдсан байдалтай болов. Энэ хоёр адгуус, төрөлх зөн билгээрээ айсуй аюулыг урьдчилан мэдэж байсан ажгуу. 

	Арлын ихэнх амьтад анхны оргилолтын үед үрэгдэж, амьд үлдсэн ганц хоёр нь Хар галуут намаг Алсын барааны өндөрлөг хоёрт ирж амь хоргодсон билээ. Гэтэл түдэлгүй, халуун хайлмаг боржин чулуун хаалтаа сэт цохиж энэ өндөрлөгийг нь авчээ. Энэхүү үзэгдлийн үлэмжийн гунигт байдлыг үгээр хэлж болшгүй ажээ. Шөнийн цагт харахад Алсын барааны өндөрлөг дээр галт Нигарын хүрхрээ цутгах лугаа адил үзэгдмүй. 

	Колоничдын орогнон байгаа эцсийн хэсэг газарт аюул гамшиг тулгарав. Онгоцны хулдцын дээд захын залгаасыг давирхайдаагүй байсан боловч инженер түүнийг усанд оруулахаар шийдлээ. 

	Ингээд маргааш өглөө нь гуравдугаар сарын 9-нд онгоцоо усанд тавихаар болж Пенкроф, Айртон хоёр ус руу буулгах гулгуур тавцан үйлдэв. Гэтэл гуравдугаар сарын 8-наас 9 болох шөнө галт уулын өрхнөөс аймшигт бөөн утаа цоргин гарч, урьд хожид дуулдаагүй өгүүлж хэлж баршгүй асар их чимээтэйгээр агаарт гурван мянган тохой хэртэй өндөр хөөрөн дэгджээ. 

	Даккарын агуйны хана халуун хийн хүчит шахалтыг даалгүй нурж, галт уулын голомт руу үерлэн орсон далайн ус тэр дороо уур болсон нь тэр бүлгээ... 

	Арлаас хэдэн зуун бээр алсад сонстож чадах энэхүү дэлбэрэлт нь агаарыг асар их хүчтэй донсолгон чичрүүлэв. Галт уулын хэлтэрхийнүүд огторгуй өөд шидэгдэж, хэдхэн мөчийн дараа Линкольн арал байсан байрыг далайн ус бялхан бүрхжээ. 

	
ХОРЬДУГААР БҮЛЭГ

	Номхон далай доторх өнчин хад. — Линкольн арлын колоничдын орогнох эцсийн байр. — Гарцаагүй үхэл тулгарав. — Эцсийн нь ачлал. — Эх газар дээрх арал. — Капитан Немогийн дурсгалын хөшөө

	 

	Линкольн арлаас үлдэж хоцорсон бүх юм гэвэл уртаашаа гучаад тохой өргөөшөө арван таван тохой өндрөөшөө далайн түвшнээс дээш дөнгөж арваадхан тохой цухуйсан өнчин хад ажээ. Энэхүү хадан дээр зургаан колоничид болон тэдний үнэнч нохой Топ, эцсийнхээ орогнох байрыг олсон ажгуу. 

	Арлын бүх шувууд, үүн дээр амьдарч агсан бүх ан амьтад хөөрхий муу Бархастай хамт бүгдээрээ, галт уулын хэлтэрхийд няц цохиулах хийгээд хагарсан газрын гавд унах юм уу, эсвэл арал дээр бялхан дүүрсэн далайн долгионд автан үхэцгээжээ. 

	Сайрус Смит, Гедеон Спилет, Герберт, Пенкроф, Наб, Айртон зургаа тэсрэх үед яг далайн эрэг дээр байснаас гадна, дэлбэрсэн арлын хэлтэрхийнүүд тэнгэрээс бороо мэт буух үед тэднийг далайн долгио хамж аваачсан байсны ачаар ийнхүү амьд үлдсэн байна.

	Тэд нар энэ хаднаас зуугаад метр хэр зайтай далайн мандал дээр цухуйн гарч, үүн рүү асар их хүч гарган сэлсээр уснаас чүү чамай гарч ирсэн ажгуу. 

	Энэ нүцгэн хадан дээр тэд арван хоног болсон байлаа. Эдгээр зовлонт хүмүүст байгаа бүх зүйл гэвэл дэлбэрэлтийн үед тэдний хармаанд явсан өчүүхэн жаахан идэх юм, хадны хонхорхойд тогтсон борооны хэдэн дусал цэвэр ус төдийхөн ажгуу.

	Тэдний эцсийн найдвар болсон хөлөг онгоц нь сөнөжээ. Одоо тэдэнд энэ хаднаас зайлж явах ямар ч боломж байсангүй. Гал ч байхгүй, түүнийг асаах түлээ ч байхгүй. 

	Гуравдугаар сарын 18-ны энэ өдөр тэдэнд хэдийгээр үлэмж нарийн өчүүхэн бага хэмжээгээр хувааж байсан ч гэсэн хоол хүнс нь дөчин найман цаг дөнгөж хүрэхтэй үгүйтэй үлдсэн байлаа. Ийм байдалд өндөр мэдлэг, авьяас билиг, хүч зориг, хөдөлмөрч чадвар хэчнээн байлаа ч гэсэн тус хүргэж үл чадах ажээ. 

	Сайрус Смит ганцаараа тайван байв. Гедеон Спилет бухимдан цухалдаж, Пенкроф дотроо ууртаа шатаж хадны нэг өнцгөөс нөгөөг хүртэл тасралтгүй холхиж байлаа. Герберт инженерийн дэргэдээс холдолгүй, яах ч аргагүй мухардан суугаа түүнээс ямар нэгэн тусламж эрэх адил өөдөөс нь ширтэж байв. Харин Наб, Айртон хоёр хувь зохиолдоо бүрэн захирагдаж ноомой, томоотой суух бүлгээ. 

	— Ай зайлуул! Хэрэв бидэнд ямар нэгэн хонхорхой юм байсан бол Табор арал руу хүрчхэж чадах сан! Даанч юу ч алга даа! Юу ч алга!... гэж Пенкроф үглэж байв. 

	— Капитан Немо цагаа олж нас баржээ гэж Наб нэг удаа дуугарав. 

	Дараачийн таван өдрийн турш, эдгээр зовлонтнууд үлдсэн өчүүхэн хүнсээ арай өлбөрч үхэхгүй байхад хэдий хэрэгтэй байна төдий хэмжээгээр хуваан идэж өөрсдийн голыг чүү чамай зогоож байв. Герберт, Наб хоёр хэдэн удаа дэмийрч эхэлжээ. Бүгдээрээ аймшигтай их тамирдан сульджээ. 

	Эдгээр хүмүүст, амь аврагдах итгэлийн өчүүхэн сүүдэр ч гэсэн байж чадах уу? Үгүй чадахгүй! Одоо тэд юундаа найдах бил ээ? Энэ хадны дэргэдүүр хөлөг онгоц явж магадгүй гэж үү? Гэвч тэд, Номхон далайн энэ бөглүү буланд хөлөг онгоц явдаггүйг дөрвөн жилийн туршлагаасаа мэдсэн билээ. Хамгийн дээд аз болж, яг энэ үеэр Гленарваны хөлөг Айртоныг авахаар Табор арал тийш ирнэ гэдэгт тэд горьдож болох уу? Энэ нь итгэлээр тун бага билээ. 

	Гэвч хэрэв ийм учрал тохиолддог юм аа гэхэд хөлгийн капитан нь Айртоны яасныг мэдэхгүй болохоор арлыг нэгжин үзээд, ололгүй эндэхээс үлэмж өмнүүрх өргөргийг барин буцаж явах болно... сайх нүцгэн хадан дээр өлбөрч, хатаж үхэх аймшигт үхлээс гарах өчүүхэн ч итгэл горьдлого эдгээр хүмүүст үнэхээр байсангүй!

	Тэд нар, эргэн тойрондоо юу болж байгааг мэдэхгүй болж, хөдөлгөөнгүй хэвтэх боллоо. Ганцхан Айртон л байн байн асар их хүч гарган толгойгоо гэдийлгэж эл хуль далайг ширтэж харах бүлгээ. 

	Гэтэл гуравдугаар сарын 24-нд Айртоны гар тэнгэр далайн савслагад бүргэлзэх ямар нэгэн бяцхан хар цэг рүү сунган заав. Тэр эхлээд өвдөг дээрээ дараа нь бүх биеэрээ босож ирлээ. Түүгээр ч барахгүй тэр гараа даллах мэт хөдөлгөв. Барааны газар онгоц харагдлаа... Тэр хөлөг онгоц далай доторх энэ өнчин хадыг шууд чиглэн дээд хурдаараа довтолгон айсуй. Хэрэв эдгээр зовлонтнууд далайн мандлыг ажиглан харах тэнхээтэй байсан сан бол энэ онгоцыг аль түрүүний харах байжээ. 

	— «Дункан»! гэж шивгэнээд Айртон ухаан алдан унав. 

	 

	 

	Сайрус Смит ба түүний нөхөд дахин ухаан орж өөрсдийгөө онгоцны өрөөнд хэвтэж байгааг мэдсэн бөгөөд чухам ямар янзаар ийнхүү үхлийн савраас аврагдсаныг огт ойлгохгүй байв. 

	Гэвч Айртоны хэлсэн ганц үг энэ бүхнийг тэдэнд даруй тодорхой болгожээ.

	— Энэ чинь «Дункан» гэж Айртоныг аяархан хэлэхэд

	— «Дункан» гэж Сайрус Смит давтав. 

	Энэ нь үнэхээр, урьдын гэмт буруу хэргийнхээ төлөө арван хоёр жил цөлөгдөж цээрлэл амссан Айртоныг авахаар Табор арлыг зорин яваа капитан Роберт Грантын захирсан Гленарваны «Дункан» хэмээгч гурван шурагтай хөлөг мөн байсан ажгуу. Колоничдын амь аврагдаж, одоо эх орондоо буцах болжээ. 

	— Капитан Роберт оо, та Айртоныг Табор арал дээрээс олж эс чадаад тэндээс хэдэн зуун бээр хойгуур байгаа арал дээр эрье гэдэг санаа хэрхэн төрсөн бэ? хэмээн Сайрус Смитийг асуусанд

	— Би энд зөвхөн ганц Айртоныг ч биш мөн та бүгдийг цөмийг авах гэж ирсэн шүү дээ гэж залуу капитан хариу өчив. 

	— Бид бүгдийг авах гэж үү? хэмээн гайхахад нь

	— Тэгэлгүй яах вэ! Линкольн арал дээрээс! гэсэнд

	— Линкольн арал дээрээс ий?... гэж туйлгүй гайхсан колоничид зэрэг дуу алдав. 

	— Тэгвэл газрын зураг дээр огт тэмдэглэгдээгүй бөгөөд Линкольн гэдэг нэрийг өөрсдөө зохион өгсөн энэ арлыг та чухам хаанаас олж мэд ээ вэ? гэж инженерийг асуусанд

	— Би энийг Табор арал дээр Айртоны овоохойд орхисон та нарын бичгээс мэдсэн юм гэж капитан Роберт хэлэв. 

	— Бидний орхисон бичгээс ий? гэж Сайрус Смитийг маш их гайхахад

	— Тэгэлгүй яах вэ. Энэ байна гэж Роберт Грант хариулаад нэг бичиг гаргаж инженерт өгөв. Түүн дээр арлын байгаа газрыг яг тодорхой заагаад 

	 

	"Айртон болон аюулд учирсан таван америк хүний оршин байгаа Линкольн арал»

	 

	гэсэн байв. 

	Колонийг ивээн тэтгэгч өөрийн гараар уул бичгийг бичсэн болохыг Сайрус Смит дорхноо таниад

	— Капитан Немо бичжээ! гэж хэлэв. 

	— Хараач! хэмээн Пенкроф дуу алдан Табор арал тийш манай «Бүтэмжитээр» цор ганцаараа яваад ирсэн байна шүү! гэхэд

	 — Зөвхөн энэ бичгийг аваачиж тавихын тул хэмээн Герберт дэмжиж

	— Капитан Немо үхсэн хойноо ч гэсэн бидэнд хайр хишгээ үзүүлсээр байх болно гэж миний хэлдэг яах аргагүй зөв байгаа биз! гэж далайч бахдан өгүүлэв. 

	Колоничид малгайгаа авч тэргүүнээ гудайлган зогсов. Нас барсан ивээн тэтгэгчийн нь энэ эцсийн ачлал тэдний сэтгэлийг тун ихээр донсолгон хөдөлгөжээ. Энэ үед чанга хатуу сэтгэлтэй Сайрус Смитийн нүдэнд ч гэсэн уярлын нулимс мэлтгэнэн дүүрсэн болой. 

	Энэ үед Айртон инженер тийш ойртон ирж

	— Энэ хайрцгийг хаа тавих вэ? гэж жирийн асуув. 

	Тэр ингэж хэлээд, аюул сүйрлээс амь өрөн хамгаалж гаргасан, капитан Немогийн бэлэг эрдэнэсийн чулуу бүхий жижигхэн хайрцгийг Сайрус Смит тийш сарвайв. 

	Үүнд маш их сэтгэл хөдлөн баярласан Сайрус Смит зөвхөн 

	— Айртон! гэхээс өөр үг хэлж чадсангүй. Тэгснээ тэрээр капитан Грант руу харж

	— Капитан аа, та нар эзгүй арал дээр гэмт хэрэгтнийг орхиод, одоо харин үнэнч шударга байдалдаа эргэлтгүй орсон хүнийг олж байнам. Энэ хүний гарыг атгахдаа би хувьдаа дээд завшаан гэж үзэж байна, гэв.

	Тэгээд Роберт Грантад, капитан Немогийн гайхалтай намтар болон Линкольн арлын колоничдын тухай нэгд нэгэнгүй ярьж өгсөн бүлгээ. 

	Сүйрсэн арлаас үлдэж хоцорсон, өнчин хадны байгаа газрыг зураг дээр тэмдэглэж авсны дараа залуу капитан буцах замдаа орох тушаал өгөв. 

	Үүнээс арван тав хоногийн дараа колоничид, боолын ёсыг эсэргүүцэгчдийн бүрэн ялалтаар төгссөн дайн тулалдааны тухай хүн бүхэн аль язгуурын мартаж орхисон Америк орондоо хүрэлцэн иржээ. 

	Колоничдод бэлэглэсэн өнөөх хайрцаг доторх эрдэнэсийг Айов муж улсад нэгэн эдлэнгийн том газар худалдан авахад зарцуулсан байна. 

	Тэгээд тэр эдлэн дээрээ колоничид, Линкольн арал дээр хэн ямар улс урих гэж байснаа бүгдийг авчирсан бөгөөд, бас дарлагдан хохирч, зовон зүдэрсэн хүмүүсээр хөдөө аж ахуйн том эзэмшил зохион байгуулж, түүндээ Линкольн гэдэг нэр өгчээ.

	Эдлэн дээгүүр урссан нэгэн голыг Ачлалт гол, уулыг Франклин уул, жижигхэн нуурыг Грант нуур, ой модыг Алс өрнөдийн ой гэж тус тус нэрлэв. Нэг үгээр хэлэхэд хязгааргүй далайн дунд биш харин Америк тивийн тэг дунд байгаа нэг ёсны Линкольн арал болсон бүлгээ. 

	Инженер болон түүний нөхдийн чадамгай удирдлагаар эзэмшил нь цэгцлэн хөгжив. Линкольн арлын колоничид хагацаж салалгүй үргэлж хамт амьдрахаар бие биедээ андгайлж Наб, Айртон хоёр урьдын адил, хэзээ хэдийд ч хань нөхдийнхөө төлөө амь биеэ зориулахад бэлхэн байлаа. Пенкроф урьд далайч байсан цагийнх шигээ тийм шаргуу зүтгэлт, ажилсаг тариачин болжээ. Герберт, Сайрус Смитээр багшлуулж сургуулиа төгсгөв. Гедеон Спилет, бүх дэлхийд нэрд гарсан «Линкольны мэдээ» гэдэг сонин гаргаж эхэлжээ. 

	Урьдын колоничдод Грант, Немо гэдэг хоёр капитаны үйл явдлаар хувь зохиол нь холбогдсон Эдуард ба Елена Гленарван, капитан Жон Мангльс ба түүний гэргий Роберт Грантын эгч хүүхэн, Роберт Грант өөрөө, хошууч Мак-Набе болон бусад олон хүмүүс тасралтгүй айлчлан ирдэг байв. 

	Колоничид одоо, баян чинээлэг бөгөөд Линкольн арал дээр хэрхэн яаж байсныхаа нэгэн адил эв найрамдалтай аж төрөн суух болжээ. Тэгэхдээ тэд нар, өөрсдийгөө бүтэн дөрвөн жилийн турш, тэжээн тэтгэсэн бөгөөд одоо өөрийгөө капитан Немо хэмээн нэрлэж явсан тэр ачит хүний дурсгалын хөшөө лүгээ адил хязгааргүй далайн дунд торойн байгаа ганц боржин чулуу үлдсэн тэр арлаа хэзээ ч мартаагүй бүлгээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Гибралтар гэдэг Гибралтарын хоолойн Пиренейн хагас арлын урд өнцөгт орших, Их Британийн далайн цэргийн бэхэлсэн цайз (орчуулагч). 




	[←2]
	 Иоркшир гэдэг нь малын үүлдэр угсааг сайжруулах талаараа алдаршсан, Английн нэгэн муж болой.




	[←3]
	 Жюль Верний «20000 бээр усан доогуур аялсан нь» гэдэг өөр нэг романыг өгүүлжээ.




cover.jpeg
opre

67070 73






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





